
        
            
                
            
        

    
	ЖЮЛЬ ВЕРН

	ДЭЛХИЙГ ТОЙРСОН 80 ХОНОГ

	“Улсын хэвлэлийн газар” Улаанбаатар хотноо 1990 онд эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

JULES VERNE

	 

	LE TOUR DU MONDE EN 80 JOURS

	 

	Франц хэлнээс орчуулсан Б. Пүрэвбаатар

	 

	 


Манай уншигчдын эртний танил Францын их зохиолч Жюль Верний энэ романд Филеас Фог хэмээх нэгэн англи эр зарцынхаа хамт дэлхийг 80 хоногийн дотор тойрон янз бүрийн улс орноор аялан явахдаа элдэв бэрхшээл саад, аюул ослыг хэрхэн баатарлагаар даван туулж буйг сонирхолтойгоор харуулжээ.

	 

	 


ФИЛЕАС ФОГ НОЁНТОНД ПАСПАРТҮҮ ЗАРЦААР ОРСНЫГ ХАРИЛЦАН ЗӨВШӨӨРӨЛЦСӨН I БҮЛЭГ

	 

	Берлингтон Гарденсын Сэвил гудамжны долоодугаар байшинд, 1814 онд Шеридан1 нас эцэслэсэн чухам тэр байшинд, 1872 онд хэдийгээр олны анхаарлыг өөртөө татахгүй гэж хичээвч яаж ч болохгүй Лондоны Реформ клубийн2 хамгийн өвөрмөц, нэртэй гишүүдийн нэг хэмээн алдаршсан Филеас Фог ноён сууж байлаа.

	Ийнхүү Английг чимж явсан уран илтгэгчийн оронд өндөр боловсролтой, хэнээс ч дутахгүй сайхан, английн дээдсийн хүрээлэнд багтдаг гэдгээс нь өөр юм хэн ч үл мэдэх Филеас Фог гэдэг битүүлэг хүн гарч иржээ.

	Түүнийг Байронтой их адилхан гэлцэнэ (гэхдээ нүүр царай нь төстэй гэхээс, хөл нь бол эрүүл л дээ). Гэвч битүү хууз сахалтай, хөгшрөлгүйгээр мянган жил ч амьд явахаар хэнэггүй Байрон байлаа.

	Филеас Фог англи хүн гэдэг нь гарцаагүй боловч Лондоны хүн гэдэг нь юу л бол. Түүнийг хэн ч, хэзээ ч бирж юм уу, банк эсвэл Ситийн аль нэг албан газарт байхыг харсан нь үгүй. Лондоны ямар ч онгоцны зогсоол, буудал Филеас Фог нэртэй эзэнд харьяалагддаг хөлгийг авч байсан нь үгүй. Саях эрхмийн нэр засгийн газрын аль ч хорооны нэрийн жагсаалтад байсангүй. Түүнчлэн өмгөөлөгчдийн коллеги, Темпл, Линкольн, Грейн шүүгчдийн пүүсийн нэрс дотор ч орсонгүй. Амьдралдаа ганц ч удаа болов төрийн шүүх, хатан хааны вандангийн шүүх, шатрын хөлгөн танхим, шашны шүүхэд үг хэлж явсангүй. Үйлдвэрийн эзэн ч биш, бөөний худалдаачин ч биш, наймаачин ч биш, газрын эзэн ч биш байв. Британийн хатан хааны нийгэмлэгт ч, «Лондоны нийгэмлэгт» ч, «Дүрслэх урлагийн нийгэмлэгт» ч, «Русселийн нийгэмлэгт» ч, «Өрнөдийн утга зохиолын нийгэмлэгт» ч, «Хууль эрхийн нийгэмлэгт» ч, эрхэмсэг хатан хааны шууд ивээлд байдаг «Шинжлэх ухаан урлагийн нэгдсэн нийгэмлэгт» ч хамаарагддаггүй хүн байлаа. Түүнчлэн Английн нийслэлд үй олноороо байдаг «Уянгынхаас» эхлээд, хортон шавжийг устгахын тулд гол нь байгуулагдсан «Шавж судлалын нийгэмлэгийг» дуусталх нийгэмлэгийн ганцынх нь ч болов гишүүн биш байлаа.

	Филеас Фог гагцхүү Реформ клубийн л гишүүн байв. Тэгээд л гүйцээ.

	Ийм битүүлэг хүн ямар маягаар тийм хүндтэй холбооны гишүүн болчихдог байна гэж гайхахад хүрвэл «Харилцах дансаа нээсэн ах дүү Бэрингийн зуучилснаар л орсон юм даа» гэж хариулах байсан биз ээ. Эл учир байдал болон бичсэн чекийг нь ямар ч хэл амгүй даруйхан төлдөг байсан нь түүний «жинг» хүмүүсийн дунд зэгсэн нэмж өгчээ.

	Филеас Фог баян хүн байв уу? Маргаангүй баян хүн байлгүй яах вэ. Гэвч хөрөнгө зоорь хаанаас яаж хураасан хүн бэ гэдгийг ямар ч их юм дуулж мэдсэн хүн хариулж чадахгүй агаад харин энэ талаар асуувал зохих цорын ганц хүн нь ноён Фог өөрөө байв. Үрэмтгий хүн биш ч гэлээ, ямар ч байсан хариг харамч биш. Учир нь ямар нэг буянтай, уужим сэтгэлийн ашигтай хэрэг явдлыг үйлдэх мөнгө хэрэг болоход чимээ имээгүйхэн шиг, тэр ч бүү хэл нэрээ нууж байгаад тусалдаг байлаа.

	Ерөнхийдөө түүн шиг хүнтэй нийлэмж муутай хүн байна гэхэд бэрх. Аль болохоор цөөн үг дуугарч, дуугүй байх тусмаа улам ч их битүүлэг санагдана. Гэхдээ амьдрал нь хэнээс ч нууж хаах юмгүй, үзтэл илт боловч хийж байгаа нь өдөр болгон яг таг нэг юмаа л давтсан байдаг болохоор сэтгэл ханамжгүй хоосон санаа нь өөрийн эрхгүй өөр зүйлийг хийх юм сан гэж хайна.

	Аялж жуулчилсан болов уу? Жуулчилсан байж л таарна. Учир нь дэлхийн бөмбөрцгийн газрын зургийг түүнээс илүү мэдэх хүн гэж алга байлаа. Хэчнээн алс холын газар орон ч байлаа гэсэн юутай хүүтэй нь яг таг мэддэг байв. Нэг бус удаа, гэхдээ товч бөгөөд тодорхой хэдхэн үгээр, сураггүй болсон юм уу, эсвэл төөрсөн жуулчдын талаар клубтээ ам дамжин яригдах эцэс төгсгөлгүй маргааныг тасалдаг байлаа. Хэрэг явдлын төгсгөлийг хамгийн ойролцоо мадаггүй талаас нь зааж хэлэх агаад, алсдаа тухайн явдал түүнийг далдыг хардаг юм уу даа гэмээр хэлснийг нь зөвтгөн баталдаг байлаа. Газар сайгүй очиж үзсэн, үгүй ядахдаа л ухаан бодлоороо аялчихсан хүн гэлтэй.

	Гэхдээ ямар ч л байсан Филеас Фог олон жилийн турш Лондоноос холдоогүй гэдэг нь үнэн байв. Түүнийг арай илүү мэдэх хувь тохиолдсон хүмүүс, түүнтэй гэрээсээ клуб, клубээс гэр хүртэлх замаас өөр хаана ч дайралдахгүй гэдгийг нь гэрчлэн батална. Цаг нөхцөөдөг ганц юм нь клубтээ элдэв сонин унших, эсвэл хөзрөөр вист тоглох л байв. Ааш занд нь айхавтар таарсан энэхүү чимээ имээгүйхэн тоглоомд байнга хожих авч хожил нь хэзээ ч түрийвчинд нь орохгүй, харин буян санан үйлдэх өглөгийнх нь зэгсэн чухал хэсэг нь болдог амой. Ноён Филеас Фог зөвхөн цаг нөхцөөж тоглохын л төлөө болохоос хожихын төлөө улайрдаггүй гэдгийг тэмдэглэвэл зохино. Тоглоом нь түүний хувьд, саад бэрхшээлийн эсрэг уралдаан тэмцээн, тэгэхдээ ааш авирт нь тохирсон ямар ч хөдөлгөөн, байр солино гэж байхгүй, ядаргаагүй тэмцэл байв.

	Филеас Фогт эхнэр хүүхэд гэж байдаггүй нь хамгийн хүндтэй хүмүүст ч тохиолддог, харин хамаатан садан, найз нөхөд гэж байдаггүй нь үнэхээр их ховорхон зүйл байлаа. Сэвил гудамжны хэн ч хөл тавьж үзээгүй байшиндаа гоонь ганцаараа суудаг байв. Хувийн амьдралынх нь талаар хэзээ ч яриа гарч байсангүй. Үйлчлэхэд цор ганц зарц л хангалттай. Яг тогтсон цагтаа, ямагт нэг л танхимын нэг л ширээнд өглөө, орой хоол идэхдээ танилуудаа ч дайлдаггүй, хөндлөнгийн хүмүүсийг ч урьдаггүй байлаа. Яг шөнө дунд болоход унтахаар гэртээ харих агаад Реформ клубээс гишүүддээ зориулан бэлтгэсэн тохилог сайхан өрөөнүүдэд хэзээ ч унтдаггүй хүн байв. Өдөр шөнийн хорин дөрвөн цагийн арвыг нь бол орондоо, нэг бол хувцас хунараа тохируулан өнгөрөөнө. Зугаалж явах нь харагдах юм аа гэхэд клубийн хөлийн өрөөний өнгийн шигтгэмэл шалыг нэгэн хэмээр алхлан хэмжих ч юм уу, эсвэл эртний грекийн хорин дөрвөн улаан порфиро чулуун багана дээр тогтох цэнхэр шилэн хүнхэр адартай дугариг гудмаар алхалж явна. Өглөө, оройн хоолонд нь клубийн гал тогоо, агуулах, загас, цагаан идээний тасаг хамгийн сайн хоол хүнсээ гар таталгүй гаргаж, клубийн үйлчлэгчид болох цахлай цамц, эсгий ултай шаахайтай ёсорхуу үйлчлэгчид шерри парно дарс болон шанц, лиш цэцэг хийж буйлуулсан кларет шарзны эртний болор хундага өрсөн, саксоны гайхамшигт даавуугаар бүтээсэн ширээн дээр тусгай шаазан саванд хийсэн хоолоор үйлчилж, сүүлээр нь клубийн бахархал болсон, дээрх умдыг аятайхан сэрүү татуулдаг, Америкийн нуруудаас их хөрөнгө заран шууд Лондонд авчирдаг мөсийг тавина. Хэрэв иймэрхүү янзын амьдралтай хүн хачин амьтан гэгддэг бол этгээд хачин гэдэг маань зэгсэн аятайхан зүйл байж таарна!

	Сэвил гудамж дахь байшин баян тансгаараа гайхагддаггүй ч гэлээ, гайхалтай тохилгоороо ялгарна. Тэгээд бас эзэн хүний олон зангүй зуршлаас, хийгээд байх юм зарцад бараг үгүй. Гэлээ ч Филеас Фог цор ганц зарцаасаа дээд зэргийн нарийн нямбай, яг таг байхыг шаарддаг ажгуу. Аравдугаар сарын хоёрны яг тэр өдөр зарц Жеймс Форстер нь эзэндээ сахал хусахад зориулж, Фаренгейтын хуваариар наян зургаан градуст халаасан ус авчрахын оронд наян дөрвөн градусынхыг авчирснаас болж тооцоогоо хийлгэчхээд байжээ. Филеас Фог арван нэгээс арван нэг хагасын хооронд ирэх шинэ зарцаа хүлээн баярын жагсаалд байгаа цэргийн хүн шиг өсгийгөө хавсран, гараа өвдөг дээрээ тавьж, биеэ цэхлэн, толгой гэдийлгэж задгай зуухан дээр байгаа хором, хувь, цаг, гараг, сар, жилийг заадаг цагийн зүүг харан түшлэгт сандал дээр сууж байлаа. Арван нэг хагаст өдөр тутмынхаа заншсанаар гэрээс гаран Реформ руу явах ёстой.

	Энэ үед Филеас Фогийн байгаа зочдын өрөөний хаалгыг цохих дуулдав. Ажлаасаа халагдсан Жеймс Форстер орж ирээд

	— Шинэ зарц ирлээ гэж хэлэв.

	Гуч эргэм насны залуу орж ирээд мэхийн ёслов.

	— Та франц хүн, Жон гэдэг биз? хэмээн Филеас Фогийг асуувал, орж ирсэн хүн

	— Өршөөгөөрэй Жан, Жан Паспартүү3 гэдэг. Энэ хочийг надад өгөөд удаж байна аа. Энэ маань би бол ямар ч юмнаас мултраад гарчихдагийн баталгаа л даа. Би өөрийгөө үнэнч шударга хүн гэж үздэг, гэхдээ л эрхэм ноёнтон минь, нууж хаалгүй хэлэхэд би цөөн бус мэргэжлийг үзээд алдлаа. Тэнэмэл дуучин, цэргийн морь маллагч хийж, Леотар шиг агаарт үсрэн, Блонден шиг утсан дээгүүр тэнцэн бүжиглэж яваад дараа нь авьяасаа илүү сайн ашиглахын тулд гимнастикийн багш болж үзээд эцэст нь Парист ахлах гал унтраагч болсон доо. Хэд хэдэн томхон түймрийг унтраасныг ажлын тодорхойлолтод ч тэмдэглэсэн байгаа. За тэгээд Францаас гарсаар таван ч жил болж байна. Гэрийн суурин амьдралын тааламжтайг хүртэхийн тул Англид гэрийн үйлчлэгчээр ажиллаж байна даа. Тэгээд ажилгүй болчхоод, ноён Филеас Фог бол хамгийн нямбай, Нэгдсэн вант улсын хамгийн гэрээс гардаггүй хүн гэж дуулаад би энд амар тайван амьдрах байх гэж найдсандаа, тэр бүү хэл Паспартүү гэдэг хочоо ч... мартана гэсэндээ хүрч ирлээ... гэвэл Фог ноён,

	— Паспартүү та надад таарах юм байна. Таныг надад зуучилсан, таны талаар сайшаасан мэдээ бий. Миний болзлыг мэднэ биз дээ, гэв.

	— Мэднэ ээ, ноёнтон.

	— Сайн байна. Таны цаг хэд болж байна?

	Паспартүү хантаазныхаа халааснаас том мөнгөн цаг гаргаж ирээд

	— Арван нэгэн цаг, хорин хоёр минут гэвэл

	— Хоцорч явна даа гэж Фог ноён дуугарав.

	— Уучлах ажаамуу, эрхэм ээ, тийм байх ёсгүй.

	— Таны цаг дөрвөн минутаар хоцорч байна. Гэхдээ энэ яах вэ. Хэдий хэр зөрж байгааг нь л тогтоочихвол боллоо. За тэгэхээр, энэ хормоос буюу 1872 оны арван сарын хоёрны лхагва гарагийн өглөөний арван нэгэн цаг хорин есөн минутаас эхлээд та надад үйлчлэгчээр орлоо.

	Ингэж хэлчхээд Филеас Фог сандлаас босож, зүүн гараараа малгайгаа аваад сурмаг хөдөлгөөнөөрөө толгойдоо тавьснаа нэг ч үг нэмж дуугарсангүй өрөөнөөс гарч одлоо. Гадаа хаалга дуугарахыг Паспартүү сонслоо. Энэ бол шинэ эзэн нь гарч байгаа хэрэг, дараа нь хоёр дахиа дуугарав. Энэ бол түүний өмнө байсан Жеймс Форстер гарч байгаа нь ажээ. Паспартүү ганцаархнаа Сэвил гудамжны байшинд үлдлээ.


ЯВЖ ЯВЖ ЭЦЭСТ НЬ ГАНЦ ХҮСЭЖ ЯВСНАА ОЛЛОО ХЭМЭЭН ПАСПАРТҮҮГИЙН ИТГЭСЭН II БҮЛЭГ

	 

	Жаахан тэвдэн мангартсан Паспартүү «Миний шинэ эзэн шиг ийм сайн эрчүүдийг би зөвхөн мадам Тюссогийнд л үзсэн юм байна!» гэж амандаа дуугарав.

	Мадам Тюссогийн «сайн эрчүүд» гэдэг нь Лондонд зэгсэн нэрд гарч, хүн зон олноор үздэг, үнэндээ үг яриа л байхгүй болохоос амьд гэмээр лаваар хийсэн хүмүүсийг хэлж байгааг энд тайлбарлах нь зүйтэй. Филеас Фогтой үг солилцсон хэдэн минутын хооронд Паспартүү ирээдүйн эзнээ зэрвэсхэн ч гэлээ няхуур шинжээд авчээ. Дөчөөд насны, махлагдуу бадируун өндөр биетэй, шар үс хууз сахлаар эмжигдсэн буянтай байрын сайхан царайтай, духанд нь ганц ч үрчлээс байхгүй цайвардуу нүүртэй, яралзсан цагаан шүдтэй хүн байлаа. Нүүр царай судлаачдынхаар бол (физиономистууд) «хөдөлгөөн дэх амгалан байдал» хэмээх, ярихаасаа хийх нь илүү байдаг хүмүүсийн онцлогийг дээд зэргээр эзэмшсэн хүн шиг санагдана. Тайван, адгаж сандардаггүй, нэвт ширтсэн хурц харцаараа Нэгдсэн вант улсад байнга дайралддаг ажиггүй самбаатай англи хүний төгс нийтлэг шинжийг илэрхийлнэ. Ийм хүмүүсийг Анжелика Кауфман ялимгүй ягшмал байдлаар гайхалтайгаар зурсан байдаг. Амьдрал ахуйн ямар ч нөхцөл байдалд биеийн аль ч хэсэг нь «Лерой», «Эрншоу» пүүсийн нарийн цаг шиг итгэлтэй ажилладаг ийм хүн бахь байдгаараа л гүдэсхэн тайван байх ажээ. Үнэндээ Филеас Фог бол нарийн нямбайн амьд биелэл агаад тэр нь «гар хөлийн хөдөлмөрт» тов тодорхой харагдана. Учир нь хүнд, адгуус амьтны адил үе мөч бол сэтгэл хөдлөлийнх нь хамгийн гол илэрхийлэл байдаг. Филеас Фог бол хэзээ ч адгаж тэвддэггүй, ямагт хийх гэснээ цагт нь амжуулахдаа хөдөлгөөн бүрээ хэмнэдэг маш нягт нямбай хүмүүсийн нэг байлаа. Хэзээ ч илүү алхдаггүй, хамгийн дөтөөр нь явна. Илүү дутуу юм сонирхож харна гэж байхгүй, хэрэггүй хөдөлгөөн хийдэггүй хүн. Сандарч, тэвдсэн байхыг нь харсан хүн ер байсангүй. Адгаж яарахыг мэддэггүй ч, амжиж цагтаа ирдэг түүн шиг хүн байхгүй гэхэд хилсдэхгүй. Ийм хүн гоонь бие, өөрөөр хэлбэл, нийгмийн ямар ч харилцааны гадна амьдардаг нь мэдээж хэрэг. Амьдралд хүн хүнтэйгээ өөрийн эрхгүй шөргөөлддөг, тэр нь хөдөлгөөнийг удаашруулдаг гэдгийг мэддэг болохоор энэ бүгдээс холуур явдаг ажгуу.

	Яс махнаасаа жинхэнэ парисын эр Паспартүү хочтой Жаны хувьд Англид чилийсэн таван жил амьдарч Лондонд гэрийн зарц хийн, дотносон дасчихмаар эзэн цөхөртлөө хайж явжээ. Паспартүү бол тэр өөртөө итгэлтэй хүйтэн харцтай, хамраа шагнайлган, дээгүүр харан ичгүүргүй инээд хүрмээр амьтад шиг загнадаг Фронтен, Маскрейл4 шиг хүмүүсийн нэг биш байлаа. Үгүй шүү! Паспартүү бол нүдэнд дулаан эелдэг царай зүстэй, улаахан уруултай, хэзээд ямар нэгэн юмыг үзээд алдахад, үнсээд авахад бэлэн, тахимдуу, тусч, найз хүний мөрөн дээр байгаасай гэмээр зөв хэлбэртэй бөөрөнхий толгойтой залуу байлаа. Цэнхэр нүдтэй, улаа бутарсан, өөрөө ч шанаагаа харж болмоор өргөн хацартай, өндөр бие, өргөн мөр, булиа булчин шөрмөсөө багаасаа дасгал хийж хөгжүүлсэн ер бусын хүчтэй хүн байлаа. Өтгөн хүрэн үс нь ямагт өрвийж босно. Эртний грек, ромын уран барималчид Миневрийн5 үсийг засаж янзлах арван найман янзын аргатай байсан. Паспартүү үсээ янзлах ганц л аргыг мэддэг байжээ. Тэр нь самаар хоёр гурав хүрсэн болоод л гүйцээ.

	Хамгийн хүдэх хэрсүү ухаанаар бодоход ч, саях шав шувхийсэн залуу Филеас Фогийн зан араншинд таарч тохирно гэж даанч хэлэхийн аргагүй. Паспартүү эзэндээ яг хэрэгтэй, өө сэвгүй нямбай зарц болж чаддаг нь юу л бол? Үүнийг ёстой ажил хэрэг дээр нь л хардаг байх даа. Дээр хэлсэнчлэн, газар сайгүй хөлхөж тэнэсэн амьдралын дараа мань хүн одоо амар тайвныг хүсэн шимтэх болжээ. Английн хатуу эрэмбэтэй байдгийг, англи хүний тоомжиргүй тэвчээртэйн тухай хууч үгийг ханатлаа сонсож аваад Англид зол заяагаа хайн ирж л дээ. Гэвч өнөөг хүртэл түүнд аз таарсан нь үгүй. Арван айл сольсон ч гэлээ, олигтойхон суурьшиж ч чадсангүй. Газар бүр л эзэн нь гөжүүн зантай, олон ааштай, адал явдал хүсэмтгий ч юм уу, аль эсвэл байнга нэг газраас нөгөөд нүүсэн хүмүүс байсан нь Паспартүүд даанч тохирохгүй байлаа. Сүүлчийн эзэн нь болох Улсын хурлын гишүүн, залуу лорд Лонсферри, Хай-Маркетийн «хясааны танхимд» хэд хэдэн шөнийг өнгөрүүлснийхээ дараа гэртээ байнга цагдаад үүрүүлж ирдэг болжээ. Паспартүү юуны өмнө эзнээ хүндэтгэж байхыг хүссэндээ түүнд хэдэн хүндэтгэлтэй сургамж хэлээд тавьчихсанд цаадах нь өөдтэй ч хүлээж авсангүй тул тэндээс явахад хүрчээ. Тэр үеэс Филеас Фог ноён зарц эрж байгааг дуулсан байна. Паспартүү ч саях эрхмийн тухай мэдээ цуглуулаад амжчихаж. Ийм жигд амьдрал ахуйтай, гэртээ дандаа унтдаг, ийш тийш аялж жуулчилдаггүй, гэрээсээ ганц хоногоор ч болов холдож үзээгүй хүн л Паспартүүд зэгсэн тохирч байсныг хэлэх юун. Ингээд Филеас Фогийнд очиж, уншигчдын хэдийн мэдэх болсон нөхцөл байдлын дунд үйлчлэгчээр орсон нь энэ ажгуу.

	Ингээд, цаг арван нэг хагасыг цохиход Паспартүү Сэвил гудамж дахь байшинд ганцаархнаа байж байлаа. Тэр дорхноо л шинэ байрандаа үзлэг хийн, зоориноос нь эхлээд дээврийн хөндийг хүртэл үзэв. Цэвэрхэн, тов хийсэн, бүх юм нь эмх цэгцтэй, элдэв маяггүй пуритан маягийн байшин түүнд таалагджээ. Эмгэн хумсны хөөрхөн дун л гэсэн үг, гэхдээ хийн халаалттай, гэрэл чийдэнтэй дун ажээ. Гэрэл гэгээ гаргах, халааж бүлээсгэхэд хий хангалттай байлаа. Гуравдугаар давхарт өөртөө зориулсан өрөөг зовлонгүй олжээ. Өрөө нь түүнд таалагдсаныг хэлэх юун. Цахилгаан хонх, ярьдаг харилцуураар доод давхруудынхаа өрөөнүүдтэй холбогдсон байв. Задгай зуухан дээр, Филеас Фогийн унтлагын өрөөний цагтай холбоотой цахилгаан цаг байх агаад хоёр цагийн дүүжин нь яг нэг хоромд зэрэг цохилно. «Энэ яг л надад таарах юм байна, яг санаснаар боллоо» гэж Паспартүү амандаа үглэн явлаа. Цагныхаа дээр хананд тогтоосон хуудас цаас байхыг ажиглав. Энэ нь өдөр тутмын ажлын хуваарь байжээ. Уншиж үзвэл, хийх ажлыг нь нэг нэггүй тодорхойгоор, Филеас Фогийн босдог өглөөний найман цагаас Реформ клуб руу хоол идэхээр явдаг арван нэг хагас хүртэл юу хийхийг нь заасан ажээ. Хайрсан талхтай цай найман цаг хорин гурван минутад, сахал хусах ус есөн цаг гучин долоон минутад, ес дөчид үс янзлах гэх мэтээр жагсаасан байв. Дараа нь оройн арван нэг хагасаас шөнө дундын хооронд нямбай эр унтахаар хэвтэнэ. Ер нь бүгдийг урьдчилан дэс дараагаар нь дурджээ. Паспартүү сэтгэл ханамжтайгаар хөтөлбөрийг байн байн давтан уншиж сайтар тогтоож авахын тулд үг үсэг гээлгүй цээжилж гарав.

	Ноёнтны хувцасны шүүгээг нээвэл, гайхалтайгаар эмх цэгцтэй хураан цэгцэлсэн хувцас нүдэнд тусна. Өмд, хүрэм, эсвэл хантааз бүр орсон гарсан дансны бүртгэлтэй, дугаартай, улирлаасаа шалтгаалан чухам хэзээ өмсхийг нь заасан сар өдрийг тэмдэглэсэн байлаа. Шаахай гутал нь ч мөн адил ажээ. Нэг үгээр хэлэхэд, алдар цуутай ч хөдөлгөөнтэй асан Шериданы үед эмх замбараагүйн дуган байсан Севил гудамжны энэ байшин одоо тов хийсэн тохилог цэгцтэй болж, юугаар ч дутаж гацах юмгүй болжээ. Ноён Фогд хэрэг болдоггүй болохоор номын сан байтугай ном ч байсангүй. Учир нь Реформ клубт гишүүддээ зориулж нэгд нь урлаг, уран сайхны нөгөөд нь хууль эрх, улс төрийн номоор дүүрсэн хоёр сайхан номын сантай байв. Филеас Фогийн унтлагын өрөөнд, дотроо байгаа зүйлийг гал түймэр, хулгайгаас сайтар хамгаалсан дунд оврын шатдаггүй шүүгээ байв. Байшинд ангийн ч юм уу, өөр зориулалттай буу зэвсгийн зүйл нэгээхэн ч байсангүй. Байгаа бүх юм нь байшингийн эзний хамгийн амгалан тайван амьдралтайг илтгэх ажээ.

	Шинэ сууцаа нэгд нэгэнгүй уйгагүй шалган үзэж дуусаад Паспартүү, алгаа үрчин, малийтлаа инээн байж, баяртайгаар

	— Яг л надад таарсан эд байна! Хүссэн минь хүзүүгээр татах нь энэ! Ноён Фог бид хоёр яасан сайхан зохицох бол! Ёстой гэрээс гарч гэдэс алддаггүй хүн байна даа! Жинхэнэ нягт нямбайн амьд биелэл юм! Хүн биш, оньсон хөдөлгүүр л гэсэн үг! За тэгээд оньсон хөдөлгүүрт үйлчлэхэд болохгүй нь юу байх вэ! гэж амандаа дуугарлаа.

	 


ФИЛЕАС ФОГИЙГ ХОХИРООЖ Ч МЭДЭХ ЯРИА БОЛСОН III БҮЛЭГ

	 

	Филеас Фог, Севил гудамж дахь гэрээсээ арван нэг хагаст гараад баруун хөлөөрөө таван зуун далан тав, зүүнээрээ таван зуун далан зургаа алхаад багаар бодоход гурван саяар Пэль Мэльд сүндэрлэн боссон Реформ клубийн байшинд хүрлээ.

	Филеас Фог, бүх есөн цонх нь намар болсноос модод нь алтан шаргалтсан гайхамшигт цэцэрлэгийн зүг харсан хоолны өрөөнд оров. Бүх хэрэглэлийг нь хэдийн бэлдэж зассан ширээн дээр байнгынхаа суудалд суулаа. Хоол нь хүйтэн зууш, «ридинг» сүмстэй жигнэсэн загас, мөөгөөр хачирласан, шүүрхий үхрийн шарсан гол мах, гишүүнэ, морин хад хавчуулсан бялууны дараа Реформ клубийн тусгай захиалгаар ургуулсан хэдэн аяга сайхан үнэрт цай зэрэг байлаа. Арван хоёр цаг долоон минутад ширээнээс босоод үнэтэй жаазанд хийсэн хөрөг зургуудаар чимсэн баян тансаг, уужим зочдын танхимд орлоо. Тэнд нэг зарц түүнд будаг нь ханхалсан «Таймс» сонин өгөхөд Филеас Фог хуудаснуудыг нь хичээнгүйлэн огтолж салгахдаа эл зэгсэн нарийн ажилд аль эртнээс дасаж, их ур дүйтэй болсноо харуулж байлаа. Сониныг гурван цаг дөчин таван минут хүртэл нэгд нэгэнгүй уншаад дараа нь «Обсерватор» сониныг мөн л хичээнгүйгээр үдийн хоол болтол уншиж танилцав. Үдийн хоол түрүүчийнхтэйгээ адил агаад ганц ялгаа нь «Британийн хатан хааны сүмс» нэмсэн ажээ.

	Зургаад хорь дутуу байхад манай хүн зочдын том танхимд эргэн орж ирээд «Морнинг Кроникл» унших ажилд орлоо.

	Хагас цагийн дараа Реформ клубийн хэдэн гишүүн ирж, гал асаж байгаа задгай зуух руу ойртон суув. Эдгээр нь Филеас Фогийн байнгын хамт тоглогч, түүнтэй адилхан вист тоглох хорхойтой инженер Эндрю Стюард, банкны эзэн Жон Сэливан, Сэмуэл Фалентин, шар айраг эсгэгч Томас Флэнаган, болон «Английн банкны» эрхлэгчдийн нэг Готье Ралф нар байлаа.

	— За Ралф, нөгөө хулгайн хэрэг юу болж байна? гэж Томас Флэнаган асуухад

	— Юу болох вэ дээ, банк л мөнгөө тавьж дууссан бололтой дог гэж Эндрю Стюарт хариулав.

	— Би ч тэгж бодохгүй л байгаа шүү, ямар ч байсан хулгайчийг барина л гэж бодож байгаа. Бид зэгсэн шалмаг эрүүлч нарыг Европ, Америкийн гол гол усан буудлуудад явуулчихсан, тэгэхээр тэр ноёнтны ул мөргүй алга болоод өгөх нь юу л бол гэж Готье Ралф хэлэв.

	— Тэгэхээр хулгайчийн шинж тэмдгийг мэдэж байх нь ээ? гэж Эндрю Стюарт асуухад,

	— Юуны өмнө энэ бол хулгайч биш гэж Готье Ралф буурьтай хариулав.

	— Яагаад? Тавин таван мянган фунт стерлинг6 дэлсчихсэн хүн хулгайч биш болж байна уу?

	— Үгүй, гэж Готье Ралф дуугарав.

	— Тэгэхээр, үйлдвэрийн эзэн байх нь уу? гэж Жон Сэливан сонирхлоо.

	— «Морнинг Кроникл»-д энэ бол эрхэмсэг эр7 байсан гэж батлаад байгаа юм.

	Энэ үгийг хэлсэн хүн нь тойруулж овоолсон сониныхоо цаанаас толгой нь харагдах Филеас Фог байлаа. Тэгэнгээ цаадуулынхаа амрыг эрвэл, цаадуул нь ч хариу мэндэллээ. Яриа болоод байгаа Нэгдсэн вант улсын бүхий л сонин ам булаалдан бичээд байгаа саях хэрэг гурав хоногийн өмнө, арван сарын хорин есөнд болжээ. Тавин таван мянган фунт стерлингийн боодолтой, их мөнгөн дэвсгэртийг «Английн банкны» ерөнхий мөнгөний нярвын өндөр хашлагатай ширээн дээрээс хулгайлчихжээ. Ийм хялбархан яаж хулгайлчихдаг байна гэсэн гайхсан асуултад, банкны эрхлэгчийн туслагч Готье Ралф «тэр үеэр мөнгөний нярав, орлогын дэвтэр дээр гурван шиллинг зургаан пенс орсныг тэмдэглэж байж л дээ, хүн бүгдийг нэг зэрэг харж чадахгүй шүү дээ» гэдэг хариултаар л хязгаарлана.

	Үйл явдлын учир байдлыг улам ойлгомжтой болгохын тулд «Английн банк» хэмээх байгууллага бол үйлчлүүлэгчдийнхээ нэр төрд юунаас ч илүү санаа тавьж байдаг гайхалтай байгууллага учир ямар ч хамгаалалт, тэр бүү хэл тор ч байдаггүйг хэлбэл зохилтой. Алт мөнгө, банкны мөнгөн тэмдэгт хэн дуртай хүнд хишиг хүртээж байна уу гэлтэй, энд тэндгүй задгай хэвтэнэ. Үйлчлүүлэгчдийнхээ үнэнч шударгад эргэлзэнэ гэж яаж байж болох вэ? Английн ёс заншлыг анхааралтай ажиглагчдын нэг, ийм явдлыг ярьсан байлаа. Нэгэн удаа банкны нэг танхимд байж байтал өндөр ширээн дээр хэвтэж байсан долоо найман фунт8 орчим жинтэй алтан гулуузыг саваагүйтэн ойроос хармаар санагдаад авч эргүүлж тойруулж үзчихээд хажуу талынхаа хүнд үзүүлбэл цаадах нь аваад өөр нэг хүнд дамжуулсаар, гараас гар дамжин, харанхуй гудмын мухарт хүрч, хагас цагийн дараа л байрандаа эргэж ирэх хооронд мөнгөний нярав хүний урамд толгой өндийлгөж хараагүй ажээ.

	Харин арван сарын хорин есөнд хэрэг явдал шал өөр болжээ. Багц мөнгөн тэмдэгт байрандаа буцаж ирсэнгүй. Чекийн ажиллагаа хийдэг тасагт өлгөөтэй ханын гоё цаг ажил дуусах таван цаг болсныг мэдэгдэн цохиход, Английн банк, дээрх тавин таван мянган фунт стерлингийг алдагдлын хүснэгтэд тэмдэглэхээс өөр арга байсангүй.

	Хулгайн хэрэг зохих ёсоор нотлогдонгуут, эрүүлч мөрдөгчдийн тасгийн хамгийн овсгоотойгоос нь шилэгдсэн эрүүлчид, Ливерпуль, Глазго, Гавр, Суэц, Бриндизи, Нью-Йорк болон бас бус дэлхийн томоохон усан боомтууд руу явжээ. Мөнгө олсон нөхцөлд хоёр мянган фунт стерлинг шагнал болгож дээрээс нь олсон мөнгөний таван хувийг өгөх ажээ. Цагдаагийн газраас эхэлсэн мөрдөх ажлын үр дүнд олж авах мэдээг гарч иртэл, эрүүлч нарыг ирж байгаа болон явж байгаа жуулчдыг сайтар харж тандаж байх тушаал өгчээ.

	«Морнинг кроникл» сонин баталж байгаагаар бол, хулгай хийсэн хүн Английн ямар ч хулгайн бүлэгт хамаарагддаггүй ажээ. Тэр өдөр арван сарын хорин есөнд нүдэнд дулаахан, хөдөлж аяглах нь хүндэтгэмээр хувцас хунар сайтай нэгэн эрхэмсэг боловсон эр хулгай гарсан танхимаар явж байсныг олон хүн харжээ. Мөрдлөгөөр саях эрхэмсэг эрийн шинж тэмдгийг зэгсэн ойролцоогоор тогтоож чадсан агаад тэр дор нь Нэгдсэн вант улс болон эх газрын эрүүлч нарт тараан мэдэгджээ. Зарим ухаантай хүмүүс, түүний дотор Готье Ралф хулгайч хаашаа ч бултаж, алга болохын аргагүй гэж үзэж байв. Эл явдал Лондоноор тогтохгүй бүх Английн анхаарлын төвд байсныг ойлгож ядах юмгүй. Тэр талаар мэтгэлцэн, нийслэлийн цагдаагийн газрын амжилт олох талаар маргалдаж байлаа. Реформ клубийн гишүүдийн дунд иймэрхүү яриа болж байсанд гайхах аргагүй юм. Тэгэх тусмаа тэдний нэг нь банкны эрхлэгчийн туслагчийг ч хэлэх үү. Хүндэт Готье Ралф, зарласан шагнал тандуулч нарын оролдлого, авхаалжийг ташуурдаад өгнө хэмээн үзэж эрлийн үр дүнд огтхон ч эргэлзэхгүй байжээ. Гэвч түүний найз Эндрю Стюарт итгэлийг нь огтхон ч хуваалцсангүй. Маргаан тоглоомын ширээн дээр ч үргэлжлэв. Стюарт, Флэнаганы өөдөөс, Фалентин, Филеас Фогийн өөдөөс харж суув. Тоглож байх үедээ юу ч ярилцахгүй боловч хөзөр хуваахын хооронд тасалдсан маргаан улам ч хүчтэй өрнөнө.

	— Би хулгайчид л илүү ашигтай гэж хэлэх байна. Тэр тийм амар юм биш ээ гэж Эндрю Стюарт хэлэв.

	— Үгүй шүү! Түүнд нуугдчихмаар ганц ч улс байхгүй гэж Ралф хариуллаа.

	— Яагаад тэгдэг бил ээ?

	— Таныхаар бол хаашаа явах гэж?

	— Мэдэхгүй юм, тэгэхдээ л орчлон гэдэг маань хязгааргүй шүү дээ гэж Эндрю Стюарт дуугарлаа.

	— Хуучин тийм байсан... гэж Филеас Фог аядуухан дуугарснаа, — Аль вэ, таслаадхаач! гээд Томас Флэнаганд хөзрөө өгөв.

	Хөзөр яг хувааж байхад ярилцсангүй. Гэвч удалгүй Эндрю Стюарт дахин ам нээж,

	— «Хуучин» гэдэг чинь юу гэсэн үг вэ? Эсвэл дэлхий маань санамсаргүй багасчихаа юу? гэж асуухад Готье Ралф

	— Тэгэлгүй яах вэ. Би ноён Фогтой нэг саналтай байна. Зуун жилийн өмнөхийг бодвол дэлхийг арав дахин богино хугацаанд тойрох болохоор газар багассан байж таарна. Тэгээд ч энэ нөхцөлд эрлийг түргэсгэж байгаа юм гэв.

	Бас хулгайчийн алга болоод өгөхийг ч түргэтгэнэ!

	— Ноён Стюарт таны гарах ээлж! гэж Филеас Фог дуугарлаа.

	Гэвч юманд амархан итгэдэггүй Стюарт санаа амарсангүй нэг эргэлт өнгөрсний дараа яриаг үргэлжлүүлэн

	— Та дэлхий жижгэрсний жишээг авахдаа даанч инээд хүрмээр арга хэрэглэлээ гэдгийг хүлээх хэрэгтэй! Ингэхээр дэлхийг гуравхан сард тойрч болох одоогийн нөхцөлд... гэтэл Филеас Фог

	— Зөвхөн ная хоногт шүү гэж хэлэхэд, Жон Сэливан өгүүлрүүн:

	— Ноёд минь, үнэндээ ч «Их Энэтхэгийн төмөр замд» Ротал, Аллахабад хоёрын хооронд шугам нээгдсэнээс хойш наян өдөрт тойрох болсон л доо. «Морнинг кроникл»-ын гаргасан тооцоо энэ байна:

	 

	Лондоноос Мон Сенис, Бриндизийг дайраад галт тэрэг, усан онгоцоор Суэц хүрэхэд ... 7 хоног

	Суэцээс Бомбейд усан онгоцоор .... 13 хоног

	Бомбейгоос Калькутад галт тэргээр .... 3 хоног

	Калькутаас Хонконгод (Хятад) усан онгоцоор ... 13 хоног

	Хонконгоос Иокогамад (Япон) усан онгоцоор ... 8 хоног

	Иокогамаас Сан-Францискод усан онгоцоор ... 22 хоног

	Сан-Францискаас Нью-Йоркод галт тэргээр ... 7 хоног

	Нью-Йоркоос Лондонд усан онгоц, галт тэргээр ... 9 хоног

	 

	Бүгд 80 хоног

	 

	Эндрю Стюарт сандарсандаа тамга хөзрөө дээш нь харуулж унагаад

	— Нээрэн наян өдөр юм байна! Гэхдээ энд чинь тэнгэр муухайрах, өөдөөс салхи үлээх, онгоц живэх, галт тэрэг онхолдох зэргийг бодоогүй байна гэж орилов.

	Одоо маргаан тоглож байх үеэр ч үргэлжлэх болсон учир Филеас Фог хөзрөө авангаа

	— Цөмийг нь бодолцсон гэв.

	— Энэтхэгчүүд ч юм уу, индианчууд зам төмрийг нь аваад хаячихлаа ч гэсэн адилхан уу? Галт тэргийг зогсоогоод, вагонуудыг нь талж, зорчигчдын хуйхыг хуулсан ч саатахгүй нь ээ дээ? гэж Эндрю Стюартын дуу чангараад ирвэл

	— Бүгдийг нь бодолцсон, саатахгүй гэж Филеас Фог хариулангаа модоо гаргаж, — Хөзрийн хоёр тамга гээд хаяв. Толгойд нь сууж байсан Эндрю Стюарт модыг нь барингаа

	— Онолоор бол таны зөв өө, ноён Фог, харин ажил дээр л... гэтэл

	— Ажил дээр ч адилхан, ноён Стюарт гэж хэллээ.

	— Таны ямаршуухан янзтай дэлхийг тойрохыг харах юм сан!

	— Танаас л шалтгаална. Цуг явъя л даа, тэгвэл.

	— Тэнгэр минь өршөө! Гэхдээ одоогийн нөхцөлд ийм аялал боломжгүй гэдэгт дөрвөн мянган фунтээр мөрий тавья гэж Стюарт дуу алдав.

	— Үгүй шүү, бүрэн боломжтой зүйл гэж ноён Фог зөрлөө.

	— За яах вэ, тэгвэл та яваад бүтээ л дээ.

	— Дэлхийг ная хоногт тойрох гэж үү?

	— Яг тийм!

	— Дуртайяа явамз.

	— Хэзээ?

	— Даруйхан

	Хам тоглогчийнхоо зөрүү занд дургүй нь хүрч эхэлсэн Эндрю Стюарт,

	— Энэ бол ухаангүй явдал! Аль вэ, тоглоомоо үргэлжлүүлсэн нь дээр! гэж хэлэв.

	— Тийм бол дахин хуваачих, таны гарсан мод буруу байна гэж Филеас Фогийн хэлэхэд, Эндрю Стюарт хөзрөө хам хум салганан цуглуулж байснаа гэнэт бүгдийг нь ширээн дээр чулуудаад

	— За яах вэ, ноён Фог би дөрвөн мянган стерлингээр мөрий тавилаа! гэж хэлэв.

	— Хүндэт Стюарт минь. Тайвшраач дээ. Энэ ямар үнэнээсээ биш! гэж Фалентинийг хэлбэл цаадах нь

	— Би нэгэнт л мөрий тавина гэсэн бол гүйцээ, үнэнээсээ байдаг юм шүү! гэж хариуллаа.

	— Болж байна! гэснээ ноён Фог хам тоглогч нар луугаа эргээд, — Ах дүү Бэрингийн банканд миний хорин мянган фунт стерлинг бий. Би энэ мөнгөөр дуртайяа азаа туршиж байна... гэтэл,

	— Хорин мянган фунт стерлинг! Урьдчилан бодолцоогүй нэг саатлаас болоод хорин мянгаа алдах нь байна шүү дээ! гэж Жон Сэливан дуу алдан хэллээ.

	— Урьдчилан тааж болдоггүй юм гэж байдаггүй хэмээн Филеас Фог тайвнаар хариу хэлэв.

	— Гэхдээ ноён Фог, ная хоног гэдэг хугацаа чинь хамгийн бага хугацаа шүү дээ.

	— Сайн ашигласан хамгийн бага юм элбэг хүрэлцдэг шүү дээ.

	— Гэхдээ та хожимдохгүйн тулд төмөр замаас усан онгоцонд, усан онгоцноос галт тэргэнд ёстой л хормын зөрөөгүй харайлгах хэрэг гарна даа!

	— Энэ бүгдийг би хормын зөрөөгүй хийнэ ээ.

	— Энэ бол ёстой даажин болж байна!

	— Жинхэнэ англи хүн бол мөрий тавих мэтийн ноцтой хэрэг болж байхад тоглож даажигнадаггүй юм. Би хорин мянган фунт стерлингийг, дэлхийн бөмбөрцгийг ная хоног буюу мянга есөн зуун хорин цагт өөрөөр хэлбэл зуун арван таван мянга хоёр зуун минутаас хэтрүүлэлгүйгээр тойрно гээд түүнийг чадахгүй гэсэн хүн бүрийн эсрэг мөрий тавьж байна. Мөрийг хүлээж авна уу? гэхэд нь Стюарт, Фалентин, Сэливан, Флэганан, Ралф нар хоорондоо ярилцаж зөвлөлдсөнөө

	— Бид хүлээж авлаа гэцгээв.

	— Сайн байна. Дуврийн галт тэрэг найман цаг дөчин тавд хөдөлнө. Би түүгээр явна гэж Фогийг хэлэхэд,

	— Өнөө оройдоо гарах нь уу? гэж Стюарт асуулаа.

	— Тийм ээ, өнөө оройдоо явна. Тэгэхээр... гэснээ Фог халаасны хуанлийгаа харснаа, — Өнөөдөр чинь арван сарын хоёрны лхагва гараг. Би Лондонд, Реформ клубийн чухам энэ танхимд, арван хоёрдугаар сарын хорин нэгний бямба гарагийн оройн найман цаг дөчин таван минутад эргэж ирсэн байх ёстой, эс тэгвэл ах дүү Бэрингийн банкны харилцах дансанд минь байгаа хорин мянган фунт стерлинг ноёд та бүхэнд хууль ёсоор, шударгаар ногдох болно. Мөнгөний чек энэ байна гэв.

	Мөрий тавьсан баримт бичгийг үйлдсэний дараа оролцогч зургаан хүн тэр дор нь гарын үсгээ зурлаа. Филеас Фог тайван хэвээрээ байлаа. Мэдээжээр мөнгө хожихын тулд мөрий тавьсангүй, өөрийн байгаа хөрөнгөний хагас болох хорин мянган фунт стерлингийг л тавьсан байна. Учир нь үлдсэн хагасыг нь хүнд хэцүү (ямар бүтэшгүй гэж хэлэлтэй нь ч биш дээ) санааг эцэст нь хүртэл саадгүйгээр хэрэгжүүлэхэд зарж болох юм гэж урьдаас тооцоолсон ажээ. Түүний эсрэг мөрий тавьсан хүмүүсийн хувьд, бооцооны их нь тэднийг эвгүйцүүлсэнгүй харин ийм нөхцөлөөр мөрийг зөвшөөрөх нь шударга бус хэрэг болчхов уу гэж санаа нь зовцгоож байх шиг байв. 

	Оройн долоон цаг цохив. Хам тоглогчид нь ноён Фогийг аялалдаа бэлдэг гэсэндээ тоглоомоо зогсоох санал гаргавал,

	— Би хэзээд бэлэн байдаг хүн! гэж хэнэггүй хэлээд, хөзрөө тарааснаа, — Дөрвөлжин хөзөр боллоо шүү. Ноён Стюарт таны гарах ээлж гэж суулаа.

	 


ФИЛЕАС ФОГ ЗАРЦ ПАСПАРТҮҮГЭЭ МЭГДҮҮЛЭН ГАЙХУУЛСАН IV БҮЛЭГ

	 

	Долоон цаг хорин таван минутад Филеас Фог тоглоомоос хориод гиней9 хожчихоод, хүндэт нөхдөдөө баяртай гээд Реформ клубээс гарлаа. Долоон цаг тавин минутад байшингийнхаа хаалгыг онгойлгон гэртээ оров. Өдрийн хуваарийг хэдийн сайтар судлаад амжчихсан Паспартүү нөгөө яг таг цаг барьдгаа зөрчөөд тогтоосон цагаас өмнө хүрээд ирсэн эзнээ хараад нэлээд гайхав. Цагийн хуваариар бол байшингийн эзэн яг шөнө дунд л гэртээ ирэх ёстой байлаа.

	Филеас Фог шууд өрөөндөө ороод тэндээсээ

	— Паспартүү! гэж дуудав.

	Паспартүү хариу дуугарсангүй. Энэ түүнд хамаагүй байх ёстой. Дуудуулах цаг нь болоогүй юм чинь. Ноён Фог дуугаа өндөрлөлгүй түрүүчийнх шигээ

	— Паспартүү! гэж дуудлаа.

	Паспартүүг орж очиход,

	— Би таныг хоёр удаа дуудлаа шүү гэж Филеас Фогийн хэлэхэд нь, Паспартүү цаг руу заагаад

	— Гэхдээ одоо шөнө дунд биш байна гэж хариулав.

	— Би үүнийг мэдэж байна аа, тийм ч учраас таныг зэмлэхгүй. Арван минутын дараа бид Дувр, Кале руу явцгаана.

	Франц эрийн дугариг царай урваганаад явчих шиг болов. Андуу сонссон нь эргэлзээгүй.

	— Эрхэм ээ, та явах нь уу? гэж асуугаад үзлээ.

	— Явна аа. Хоёулаа дэлхийг тойрно гэж ноён Фог хариулав.

	Нүд нь байдгаараа бүлтийн, хөмсгөө өргөн, гараа дэлгэсэн Паспартүү шалдаа буун гайхахын ихээр гайхаж, айх шиг ч болоод

	— Дэлхийг тойрох гэнэ! гэж бувтнав.

	— Наян хоногт шүү. Тийм ч учраас бид ганц ч минут алдаж болохгүй гэж ноён Фог тайлбарлав.

	— Ачаагаа яах болж байна? гэж ийш тийшээ алмайран харангаа Паспартүүг асуухад,

	— Ямар ч ачаа хэрэггүй. Хоёр ноосон цамц, гурван хос оймстой гар цүнх л ав. Өөртөө ч бас адилхан. Бусдыг нь замдаа худалдаж авамз. Миний цув, аяны хөнжлийг авчхаарай. Бөххөн шиг гутал өмсөнө биз. Гэхдээ бид бараг явган явахгүй дээ. За аль вэ, хөдөлье гэлээ.

	Паспартүү хариу хэлмээр санагдсан боловч чадсангүй. Эзнийхээ өрөөнөөс гараад дээшээ өөрийнхөө өрөөнд ороод, сандал дээр сулхайн ойчиж, нутгийнхаа аль бүдүүлэг хараал тавьж

	— Чөтгөр ав чамайг, ёстой мөн таарав аа! Гэтэл би гэдэг хүн тайван амьдрах юм бодож байдаг!.. хэмээн үглэж суулаа.

	Тэгээд өөрийн мэдэлгүй, хар аяндаа явахад бэлдлээ. Дэлхийг ная хоногт тойрох юм гэнэ! Галзуу амьтантай учирчихсан юм биш байгаа даа? Үгүй л баймаар юм... Тоглож даажигнасан юм болов уу? Дувр луу явна гэдэг чинь болж л байна. Кале руу явбал явахаас л биш. Ер нь тэгээд эцсийн эцэст, нутаг орондоо таван жил хөл тавиагүй залуу эрийн сэтгэлийг энэ тэгтлээ их зовоохгүй л дээ. Парис ч хүрэхийг хэн байг гэх вэ. За яах вэ, их нийслэлдээ дуртайяа дахиад нэг очих байна! Нээрэн шүү! Ийм буурь суурьтай эрхэмсэг хүн ч тэнд буух нь мэдээж л дээ... Тэгж л таарна, гэхдээ ийм гэрээс гардаггүй, ийм ёсорхуу хүн ийш тийшээ явна гэдэг л итгэмээргүй юм! 

	Паспартүү найман цаг гэхэд жижгэвтэр аяны цүнхэнд өөрийн болон ноён Фогийн авч явах зүйлсийг хийчхээд, мангартсан хэвээр өрөөнөөсөө гарч, хаалгаа сайтар түгжиж аваад, ноён Фог руу очив.

	Ноён Фог бэлэн болчихсон байлаа. Аяллын үед хэрэг болох ёстой Бредшоугийн нэрд гарсан галт тэрэг, усан онгоцны лавлахыг барьжээ. Паспартүүгээс цүнхийг нь авч онгойлгоод бүх оронд гүйдэг шаржигнасан шинэ мөнгөн тэмдэгтийн зузаахан боодол хийлээ.

	— Та юу ч мартаагүй биз? гэж асуухад нь

	— Юу ч мартаагүй, эрхэм ээ гэлээ.

	— Цув, хөнжил хаана байна?

	— Энэ байна.

	— Их сайн байна, цүнхээ ав гээд ноён Фог, Паспартүүд аяны цүнх өгөөд, — Анхааралтай яваарай. Хорин мянган фунт стерлинг байгаа юм шүү гэхэд нь саях хорин мянга нь алтан зоосоор, жигтэйхэн хүнд юм байгаа мэт Паспартүү золтой л цүнхээ алдчихсангүй. Эзэн зарц хоёр доош бууж гараад хаалгаа түлхүүрээр хоёр эргүүлж цоожлов. Сэвил гудамжны буланд хөлсний тэрэгний зогсоол байдаг байв. Филеас Фог зарцтайгаа битүү тэргэнд суугаад түдэлгүй Зүүн-Өмнөдийн төмөр замын салбар эхэлдэг Черлинг-Кросын буудалд хүргүүлэв.

	Сүйх найман цаг хорин минутад төмөр замын буудлын торон хашааны өмнө зогсож байв. Паспартүү газарт үсрэн буувал, эзэн нь хойноос нь бууж ирээд, хөтчид хөлс төллөө.

	Энэ үеэр мөрөн дээгүүрээ уранхай том алчуур тохож хугарсан өдшүү юмтай хуучин бүрх өмсөж, жаахан хүүхдийн гараас хөтөлсөн нэг хөл нүцгэн гуйлгачин авгай ноён Филеас Фогт ойртож ирээд юм хайрлахыг гуйн гар тосов. Ноён Фог халааснаасаа нөгөө хөзрөөс хожсон хорин гинейгээ гаргаж ирээд өгөнгөө,

	— Ав даа хонгор минь, тантай дайралдсандаа баяртай байна гэв.

	Тэгээд цааш явлаа. Паспартүү нулимс гүйлгэнээд ирэхийг мэдэрлээ. Шинэ эзэн нь түүний сэтгэлийг татжээ. Ноён Фог зарцаа дагуулан буудлын гол танхимд орж ирээд Паспартүүд Парис хүрэх нэгдүгээр зэргийн хоёр пиу авахыг тушаав. Дараа нь эргэж хараад Реформ клубийн хам тоглогч таван хүнээ харлаа.

	— Ноёд оо, би явлаа. Миний тусгайлан авч гарсан паспорт дээр тэмдэглэгдэх олон янзын виз намайг эргэж ирсний дараа аяллын минь замыг шалган нягтлахад та бүхэнд тусална гэхэд нь, Готье Ральф ихэд хүндэтгэлтэйгээр

	— Өө ноён Фог, энэ бол илүү ажил. Бид таны, эр хүний үгэнд бүрэн итгэнэ! гэв.

	— Тэглээ ч илүүдэх юу байх вэ гэж Фог хэлэв.

	— Та чухам хэдийд эргэж ирэх ёстойгоо мартаагүй биз?.. хэмээн Эндрю Стюартыг ярьж эхэлтэл, ноён Фог яриаг нь таслан

	— Ная хоногийн дараа, мянга найман зуун далан хоёр оны арван хоёр сарын хорин нэгний бямба гарагийн оройн найман цаг дөчин таван минутад эргэж ирнэ. Баяртай ноёд оо! гэв.

	Найм дөчид Филеас Фог, зарцтайгаа тусгай тасалгаанд суудлаа эзэллээ. Найм дөчин тавд шүгэл дуугарч, галт тэрэг хөдөллөө. Харанхуй шөнө болов. Хүйтэн бороо шавшина. Филеас Фог зөөлөн суудлын арыг налаад дуу шуу ч үгүй сууна. Мангартаж алмайрсан хэвээр байгаа Паспартүү мөнгөн тэмдэгттэй аяны цүнхээ өөрөө мэдэлгүй элгэндээ нааж явлаа. Гэвч галт тэрэг Сайденхеймд ч хүрч амжаагүй явтал Паспартүү цөхөрсөн байдалтай орь дуу тавилаа.

	— Та юу болчихоо вэ? гэж ноён Фог лавлав.

	— Ийм юм боллоо л доо... юу л даа... яарч сандраад... сэтгэл хөдөлснөөсөө болоод... би нэг юм мартчихжээ...

	— Чухам юу мартаа вэ?

	— Өрөөнийхөө хийн цорго хаахаа мартчихаж.

	— Яая гэх вэ, хонгор минь. Шатаж л байг, та хөлсийг нь төлөх болж дээ! гэж ноён Фог хайхрамжгүй хариулав.

	 


ЛОНДОНЫ БИРЖ ДЭЭР ШИНЭ ҮНЭТ ЭД ГАРЧ ИРСНИЙГ ӨГҮҮЛЭХ V БҮЛЭГ

	 

	Филеас Фог Лондоноос явахдаа ийнхүү явсан нь ийм их шуугиан тарих юм гэж сэжиглээ ч үгүй нь эргэлзээгүй. Мөрий тавьсан сураг эхлээд Реформ клубт дуулдаж, хүндэт дугуйлангийн гишүүдийн дунд бөөн яриа болжээ. Дараа нь сурвалжлагч нарын ачаар энэ явдал сонинуудад нийтлэгдэн сониноосоо мэдээж Лондон болон бүх Вант улсад тархжээ.

	«Дэлхийг тойрох асуудлыг тайлбарлан шүүж хэлэлцэж, маргалдаж, «Алабамын хэрэг явдал»10 шинээр босож ирсэн юм шиг шавдуугаар, улайран хэлэлцэж байлаа. Зарим нэг нь Филеас Фогийн талд байвч, тун удахгүй дийлэнх олонх нь болсон нөгөө зарим нь түүний эсрэг зүйлийг хэлж байлаа. Одоогоор хэрэглэж байгаа унаа хөсгийн хүчээр, онол дээр бус, цаасан дээр бус, жинхэнэ хэрэг дээр ийм богино хугацаанд дэлхий тойрно гэдэг зангууны үлгэрээр барахгүй ёстой солиорсон хэрэг мөн!

	«Таймс», «Стандарт», «Ивнинг стар», «Морнинг кроникл» болон бусад хорин том сонин ноён Филеас Фогийн эсрэг байлаа. Зөвхөн цорын ганц «Дейли телеграф» л зарим талаар түүнийг дэмжиж байв. Бараг цөмөөрөө Филеас Фогийг интэй, солиотой гэцгээж, Реформ клубийн хам тоглогчдыг нь, харваас сэтгэл мэдрэлийн согогтой хүнтэй мөрий тавилаа хэмээн буруушаажээ. Энэ асуудлын талаар зэгсэн хөөрүү оргилуун авч учир зүйд нийцсэн өгүүллүүд гарах боллоо. Англид газарзүйтэй хамаатай юм бүгд ямаршуухан сонирхол төрүүлдгийг хэлэх юун. Тийм ч учраас Филеас Фогийн аялалд зориулсан сонины мөрийг шудчаад хаячихгүй ямар ч зиндааны бай нэгээхэн ч уншигч байсангүй. Эхний өдөр эмэгтэйчүүд голдуу хэдэн хурц ухаантан, ялангуяа «Илюстрайтэд, Лондон ньюс» сонин, Реформ клубийн архивд хадгалагдаж байсан зургийг нь буулган нийтэлсний дараа түүний талд байлаа. Тэр бүү хэл зарим эрхэмсэг эр хүртэл «Ер нь ингэхэд та минь, яагаад болдоггүй байдаг билээ. Үүнээс ч ер бусын гайхалтай юм тохиолдож л байсан даг!» хэмээн зүрхлэн хэлж байлаа. Эдгээрийн ихэнх нь «Дейли телеграфын» уншигчид байв. Гэвч удалгүй саях сонин маань өөрөө сулрах тийшээ ханджээ. Ингээд арван нэгдүгээр сарын долоонд «Газар зүйн вангийн нийгэмлэгийн мэдээнд» уртаас урт өгүүлэл гарав. Асуудлыг тал бүрээс нь авч үзээд эл хэргийг утга учиргүй болохыг - тодорхой нотолсон байв. Өгүүллээс харахад, хүмүүс болон байгалийн хүчин цөм аялагчийн эсрэг саад тотгор болж байлаа. Энэ бүх саад бэрхшээлийг, зөвхөн галт тэрэг, хөлөг онгоцны ирэх явах цаг нь гайхалтайгаар зохицуулагдсан нөхцөлд л давж болох ажээ. Гэвч ийм зохицуулалт байхгүй ба байж ч болохгүй юм. Явах газрын хоорондох зай нь харьцангуйгаар бага Европ тивд бол ч бас яах вэ, галт тэргийг цагтаа ирж цагтаа явна гэж тооцож болох сон. Гэтэл Энэтхэгийг гурав хоногт, Америкийн Нэгдсэн Улсыг долоо хоногт туулахаар тооцоолохдоо галт тэрэг, хөлөг онгоц яг нарийн цаг хуваариа барина гэдэгт үндэслэж болох уу даа? Хөдөлгүүр нь эвдэрч хэмхрэх, галт гэрэг замаас гарч онхолдох, мөргөлдөх, тэнгэр муухайрах, цасан шуурга энэ бүгд цөм Филеас Фогийн эсрэг биш байна гэж үү? Өвөл хөлөг онгоцоор явж байгаа хүн чинь хар шуурга, манан будангийн эрхшээлд байхгүй юм гэж үү? Далайн шугамын хамгийн хурдан гэгддэг хөлгүүд хүртэл хоёр гурав хоногоор хожимддог нь гэм биш зан болоогүй юм гэж үү? Гэтэл ганцхан, цорын ганц л удаа цаг алдан хожимдвол түүнээс хойших бүх л явдал нь буцалтгүйгээр сүйрэхэд хангалттай. Тээврийн хөлөг онгоц хөдөлснөөс хойш хэдхэн цагийн дараа хожимдож ирлээ гэхэд л дараагийн хөлгийг хүлээхээс өөр аргагүйд хүрч, цаашид аялах нь ямар ч утгагүй болох ажээ.

	Өгүүлэл бөөн шуугиан дэгдээв. Бараг бүх сонин түүний нь дахин хэвлэж, Филеас Фогийн нэр хүнд ч шалдаа бууж ирэв.

	Манай хүний явсны дараах хэдэн өдөрт, түүний үүдсэн ажил ямраар дуусах вэ гэдэг их томоор мөрий тавихын шалтаг болжээ. Англид бооц тавигчид нь жирийн тоглоомчдоос хамаагүй илүү, эрхэм сайн чанартай, ухаалаг хүмүүс байдгийг хэн эс андах билээ. Мөрий тавих гэдэг англи хүний цусанд шингэсэн зүйл. Иймээс ч зөвхөн Реформ клубийн гишүүдээр зогсохгүй, жирийн хүн зон ч Филеас Фогийг «чадна», «чадахгүй» гэж их бооцоо тавьцгаажээ. Ийнхүү уралдааны морь лугаа адилаар Филеас Фог нэг төрлийн цэвэр цусны хатирч морины бүртгэлд орох нь энэ. Түүнийг үнэт зүйл болгож, тэр дороо л Лондоны биржид үнэлэгдэн ханш нь нэмэгдэх болжээ. Филеас Фогийг бэлэн мөнгөөр, эсвэл зээлээр худалдаж, том наймааны бай болжээ. Гэвч явснаас нь хойш тав хоноод «Газарзүйн вангийн нийгэмлэгийн мэдээнд» өгүүлэл гарсны дараа «Филеас Фогийг» найр тавих нь хүчтэй болж ирэв», Ханш нь унажээ. Түүнийг багц багцаар нь найр тавих болов. Эхлээд түүний эсрэг тав, эсвэл арав байснаа сүүлдээ хорь, тавь бүр зуу ч ганцын эсрэг тавих болжээ! Гэвч түүний талд ганц хүн үлджээ. Тэр хүн нь саад дайруулан хөдөлж чадахаа байсан Олбермейл лорд байлаа. Сандалдаа хадагдсан эрхэм хүн, дэлхийг арван жилд ч байсан тойрч л байвал бүх хөрөнгөө ч өгөхөөс тоохгүй байлаа! Тэр Филеас Фогийн төлөө таван мянган фунт стерлинг тавьжээ. Түүнд энэхүү үүсгэл нь дэмийгээр барахгүй ямар ч хэрэггүй гэдгийг батлан хэлэхэд, ямагт л «Хэрэв ийм аялал боломжтой л юм бол, англи хүн л түүнийг эхэлж хийг!» гэж хариулдаг байлаа.

	Ингээд Филеас Фогийн талынхан улам улмаар цөөрөн бүх хүн, үндэсгүйгээр ч бус түүний эсрэг тавих болов. Одоо бол Фогийн эсрэг зуун тавь юм уу, хоёр зуун хүнд ганц ногдохоор бооцоо тавих боллоо. Харин манай хүнийг явснаас долоо хоногийн дараа огтын санамсаргүй нэгэн явдал болж «Филеас Фог» бүрмөсөн ханшгүй болжээ. Тэр өдрийн оройн есөн цагт Лондоны цагдаагийн газрын дарга цахилгаан утсаар доорх яаралтай мэдээг хүлээн авчээ.

	 

	Суэцээс Лондонд 

	 

	Скотланд плейс, төв захиргаа, цагдаагийн газрын дарга Рованд 

	 

	Би Английн банкийг ухсан хулгайч Филеас Фогийг мөшгөж байна. Түүнийг Бомбейд (Британийн Энэтхэг) баривчлах зөвшөөрлийн бичгийг цаг алдалгүй илгээ.

	 

	Цагдаагийн тагнуул Фикс

	 

	Яаралтай цахилгаан ч тэр дорхноо л хийдгээ хийв. Хүндэт эрхэмсэг эр маань банкны мөнгө хулгайлсан өөдгүй эр болоод арилаад өгчээ. Реформ клубт байдаг түүний болон бусад бүх гишүүдийн гэрэл зургийг нарийвчлан шалгажээ. Гэрэл зураг нь, мөрдлөгөөр цуглуулсан нөгөө хулгайчийн содон тэмдэгтэй тохирч байв. Цөмөөрөө л Филеас Фогийн битүүлэг амьдралыг нь, ганцаараа байх дуртайг нь, гэнэт явсныг нь санажээ. Энэ хүн бол дэлхийг тойрох нэрийдлээр, учиргүй их бооцоо тавин халхавчилж, английн цагдаагийн газрыг мухардалд оруулах гэсэн цорын ганц зорилготой байсан нь ойлгомжтой болов.

	 


ЭРҮҮЛЧ ФИКСИЙН ХУУЛЬ ЁСНЫ ТЭСВЭРГҮЙ ЗАН ГАРГАСАН ТУХАЙ VI БҮЛЭГ

	 

	Филеас Фогтой холбоотой яаралтай мэдээг ямаршуу нөхцөл байдлаас болж явуулсныг өгүүлье. Аравдугаар сарын есний лхагва гарагт, Суэцэд өглөөний есөн цагт «Пенинсюлар-энд Ориентал» нэгдлийн «Монгол» хэмээх тээврийн хөлөг онгоцыг хүлээж байлаа. Энэ нь спардэктэй11, хоёр мянга найман зуун тонн усан түрцтэй, таван зуун морины хүчтэй,  төмөр сэнстэй галт онгоц байлаа. «Монгол» хөлөг Бриндизи-Бомбейн хооронд Суэцийн сувгаар дайран байнгын рейс хийдэг байв. Энэ хөлөг нэгдлийн хамгийн хурдан галт онгоцны нэг агаад ямагт Бриндизи Суэцийн хооронд цагт арван бээр, Суэц Бомбейн хооронд ес зууны тавин гурван бээр явах ёстой албан ёсны хурднаасаа илүү хурдтайгаар явдаг байлаа. «Монгол» хөлгийг хүлээнгээ эрэг дээр хоёр хүн, орон нутгийнхан болон, саяхан л жижигхэн суурин байснаа ноён Лесепсийн агуу бүтээлээр12 их ирээдүйтэй болсон энэ хотод асгаран ирэгч гадаадынхны дундуур нааш цааш алхлан салхилж явлаа.

	Тэр хоёрын нэг, Нэгдсэн вант улсын Суэц дэх консул, хэдийгээр английн засгийн газрын өөдгүй таамаглал болон инженер Стефексоны хорлонтой урьдчилж хэлсэн зүйл байгаа ч Суэцийн сувгаар явах болсноороо, урьд нь Сайн Итгэлтийн хошуугаар Англиас Энэтхэг рүү явдаг байсан замаа хоёр дахин богиносгох болсон английн хөлөг онгоцнуудыг өдөр болгон хардаг байлаа.

	Нөгөөдөх нь зэгсэн ухаантай байрын, сэтгэл нь амархан хөдөлдөг маягийн царайтай, хөмсгөө сүртэй зангидсан намхан туранхай хүн байлаа. Урт сормуусных нь цаанаас сэргэлэн хурц нүд гялалзах агаад хүссэн цагтаа ямар ч жавхаагүй царай гаргаж чадах нь илт ажгуу.

	Яг энэ үеэр тэр хүн хэн ч харваас тэсгэл алдаж байгаа нь илт, тогтож байж чадахгүй эргээр нааш цааш холхино. Энэ хүнийг Фикс гэдэг бөгөөд Английн банкнаас мөнгө алдсаны дараа зүг бүрийн боомт руу илгээсэн английн цагдаагийн газрын «эрүүлч» буюу тандуулуудын нэг байлаа. Фикс Суэцээр өнгөрч байгаа зорчигчдыг сайтар ажиглан шинжиж, аль нэг нь сэжигтэй санагдвал баривчлах зөвшөөрлийн бичиг иртэл мөшгөх ёстой байв. Хоёр хоногийн өмнө Фикс Лондоны цагдаагийн газрын даргаас нөгөө хулгайч хэмээн сэрдэгдэж байгаа, мөнгө алга болдог өдөр тооцооны танхимд харагдсан хувцас хунар сайтай хүндэт эрхмийн содон тэмдгийг авчээ. Хулгайчийг барьсан хүнд амласан их шагналд жилбэрхсэн тандуул, «Монгол» онгоцны ирэхийг тэсэж ядан хүлээж байгаа нь ойлгомжтой хэрэг.

	— Ноён консул, та энэ онгоцыг яасан ч цагаасаа хожигдохгүй гэж итгэж байна уу? гэж лав л арав дахь удаагаа асуугаад авлаа.

	— Итгэж байна аа, ноён Фикс. Өчигдөр л Порт-Сайдын орчим ирчихсэн байсан гэж байгаа. Суваг хүртэлх зуун жаран километр бол тэрүүн шиг галт онгоцонд хүүхдийн тоглоом л гэсэн үг. «Монгол» хөлөг, засгийн газраас ердийн хуваариар явах хугацаагаар товлосон хоног бүрд өгдөг хорин таван фунтийн шагналыг дандаа авч байдгийг дахиад хэлчихье.

	— Бриндизигээс шууд ирж яваа биз дээ?

	— Энэтхэгт хүргэх шууданг Бриндизигээс аваад шууд тэндээсээ бямба гарагийн таван цагт гарсан. Тэгэхээр жаахан тэсвэрлэж үз, цагаасаа хожимдоно гэж байхгүй. Гэхдээ хулгайч «Монгол» онгоцны тавцан дээр байдаг юм гэхэд авсан шинж тэмдэгт нь үндэслэж яаж таних болж байна аа гэдгийг л би үнэндээ ойлгохгүй юм гэж консул хэлэв.

	— Ноён консул, хулгайч хүмүүсийг танихаасаа илүү үнэрлэж мэддэг юм. Сонор, хараа, үнэрлэх эрхтэнд нэмэр болохоор, жичдээ төрөлхийн үнэрч чадвартай байх хэрэгтэй. Би амьдралдаа тиймэрхүү эрхэмсэг эрийг цөөнгүй л барьж явлаа. Хэрэв хулгайч маань галт онгоцны тавцан дээр байж гэмээ нь, миний гараас мултрахгүй гэдгийг танд андгайлъя.

	— Би тэгээсэй билээ гэж хүсэж байна, ноён Фикс, яагаад гэвэл томоохон хулгайн хэрэг шүү.

	— Гайхамшигтай хулгай хэмээн сэтгэл нь хөөрсөн эрүүлч хэлээд, — Тавин таван мянган фунт! Ийм юм бидэнд байнга дайралдахгүй шүү! Одоогийн хулгайч нар ч жижгэрч дээ, хөөрхий! Шепардын үүлдрийн од нь харьж! Одоо чинь хэдхэн шиллингээс болоод л дүүжлүүрт очдог болж! гэлээ.

	— Ноён Фикс, би танд амжилт олохыг үнэн сэтгэлээсээ ерөөхөөс өөр аргагүй болтол итгэлтэй ярьж байна шүү. Гэхдээ ийм нөхцөл байдалд энэ бол хүндхэн хэрэг дээ гэж эмээж байгаагаа дахин давтаад хэлчихье. Таны хүлээж авсан шинж тэмдгээр бол тэр хулгайч үнэнч шударга хүнээс огтын ялгаагүйг та мэдэж байгаа биз дээ?

	— Ноён консул аа, их гарын хулгайч нар ямагт үнэнч шударга хүнтэй адилхан байдаг юм. Өөдгүй амьтан шиг царайтай хүн бол ариун шударга хүн байхаас өөр зам байхгүй, эс тэгвэл дорхноо л баригдана гэдгийг та сайн ойлгож байгаа биз. Үнэнч шударга байрын царай гаргасан хүнийг л юуны түрүүнд шалган ажиглах хэрэгтэй. Хэцүү ажил л даа, би зөвшөөрнө, мэргэжил гэхээсээ илүү урлаг л байгаа юм даа гэж Фикс сургасан янзаар ярив.

	Фикс маань бас ч яггүй биеэ тоосон хүн гэдэг нь илт ажээ. Энэ хооронд эрэг дээр аажмаар хөл хөдөлгөөнтэй болж ирэв. Долоон хэлний далайчин, худалдаачин, жуулчлагч, ачаа зөөгч, тариачин зогсоол дээр хөлхөнө. Галт онгоц юу юугүй ирэх дөхсөн нь илт. Тэнгэр хангай зэгсэн сайхан ч, зүүнээс салхилах учир хүйтэвтэр байлаа. Хотын дээгүүр нарны бүүдгэр туяанд лалын сүмийн цамхгууд сэрийн харагдана. Сунгасан гар лугаа адил, хоёр мянган метр урт боомтын далан Суэцийн зогсоолыг даган өмнө зүг үргэлжилнэ. Улаан тэнгисийн мандал дээгүүр загасчны болон эрэг хавийн тээврийн онгоц хөвөх агаад зарим нь эртний хөлгийн ганган сүрлэг байдлыг санагдуулах ажээ. Олон дундуур хэсэнгээ Фикс мэргэжлийнхээ зуршлаар хажуугаараа өнгөрөх хүн болгоныг хараад авах ажээ. 

	Арван цаг хагас боллоо.

	— Энэ галт онгоц ч ирэхээсээ өнгөрөв өө! гэж зогсоолын цагийн харанга цохихыг сонсонгоо эрүүлч дуу алдав.

	— Хол биш яваа даа! гэж консул хариу хэлэв.

	— Суэцэд хэр удаан зогсох вэ? гэж Фикс асуулаа.

	— Дөрвөн цаг зогсоно. Нүүрс ачихад л хэрэгтэй хугацаа. Суэцээс Улаан тэнгисийн нөгөө үзүүр дэх Аден хүртэл мянга гурван зуун арван бээр болохоор түлш нөөцлөх хэрэгтэй болдог юм.

	— Тэгээд энэ онгоц Суэцээс Бомбей руу шууд явах уу? гэж эрүүлч асуув.

	— Тийм ээ, шууд явна.

	— Тэгвэл ч, хэрэв хулгайч энэ замыг энэ онгоцыг шилж авсан бол, тэр бээр Суэцэд буугаад, Ази дахь франц юм уу голландын эзэмшилд л яаж ийгээд хүрчихье гэж тооцоолсон нь гарцаагүй. Энэтхэг маань английн колони болохоор тэнд аюултай гэдгийг сайн санаж байж таарна.

	— Ажлаа сайн мэддэггүй л бол тэгнэ байх. Англи хэрэгтний хувьд гадаадад гарснаас Лондонд нуугдах нь илүү гэдгийг та мэдэж байгаа шүү дээ гэж консул хариулав.

	Эрүүлчийг гүн бодолд оруулчихсан энэ үгээ хэлсний дараа консул эргээс холгүй байдаг ажлынхаа газар луу яваад өгөв. Цагдаагийн төлөөлөгч ганцаараа үлдээд улам ч тэсвэр алдан, байж суух газраа олж ядлаа. Хулгайч чухамдаа «Монгол» хөлөг дээр байх ёстой гэсэн хачин совин түүнд байгаад байлаа. Үнэндээ ч, хэрвээ луйварчин Англиас, Шинэ ертөнцөд13 хүрэх санаатай гарсан бол харуул хамгаалалт сул, харж хандахад ч хэцүү Энэтхэгээр дайрах замыг Атлантын далайгаар дайрах замаас илүүгээр сонирхсон байх ёстой. 

	Гэвч Фикс удаан бодол болж чадсангүй. Чангаар цуурайтах онгоцны яндангийн дуу хөлөг ирж явааг хэлээд өгчээ. Бөөн зөөгч, миссир тариачид хүн амьтны хавирга сүврэг, хувцас хунарыг хайрлах ч юм байхгүй зогсоол руу зүтгэнэ. Хэдэн завь эргээс хөндийрөн «Монгол» онгоцыг чиглэн хөвөв. Удсан ч үгүй, сувгийн дундуур «Монголын» аварга их бие үзэгдэн, цаг арван нэгийг заан цохиход, галт онгоц яндангаа орилуулан дуу шуу болсоор орж ирлээ. Онгоцон дээр зэгсэн олон зорчигч харагдана. Зарим нь хотын үзэмжийг нүд хужирлахаар тавцан дээр үлдэж, олонх нь «Монголыг» тал бүрээс нь шавсан хөнгөн завь руу буув. Фикс эрэг дээр хөл тавьж байгаа хүн бүрийг гярхайгаар ажиглан шинжиж байлаа. Энэ үеэр нэгэн зорчигч, өөрт нь үйлчилье гэж шалаад салахгүй байгаа миссир тариачдыг хамаагүй түлхэн зайлуулсаар эрүүлчид ойртон ирээд английн консулын газар хаана байдгийг хэлж өгөхийг эелдгээр асуув. Тэгэнгээ английн виз даруулах гэсэн нь эргэлзээгүй паспорт үзүүллээ.

	Фикс зөнгөөрөө паспортыг аваад паспортын эзний нь шинж тэмдгийг түргэн гүйлгэн харлаа. Өөрийн эрхгүй баярласнаа арайхийн барьж чадлаа. Паспортын хуудас гарт нь чичгэнэнэ. Паспортад дурдсан шинж тэмдэг, лондоны цагдаагийн газрын даргаас хүлээн авсан содон тэмдэгтэй таарч байлаа.

	— Энэ паспорт таных биш биз? гэж зорчигчоос асуувал

	— Минийх биш ээ. Эзний маань паспорт байгаа юм гэж цаадах нь хариулав.

	— Эзэн чинь хаана байгаа юм?

	— Онгоцон дээр үлдсэн.

	— Гэхдээ паспортын эзэн мөн гэдгээ батлахын тул өөрөө консулын газар очих ёстой доо.

	— Өө! Заавал ингэх албатай юм уу?

	— Бүр заавал.

	— Консулын газар хаана байдаг вэ?

	— Тэнд, талбайн захад гээд эрүүлч хоёр зуугаад алхмын цаана байгаа байшинг заав.

	— За, тэгвэл ялимгүй юмаар саад болоход дургүйцдэг ч гэсэн эзэндээ очиж хэлэхээс дээ гээд зорчигч Фикст мэхэсхийгээд, онгоц руу эргэн явлаа.

	 


ЦАГДААГИЙН ГАЗРЫН АЖИЛ ХЭРЭГТ ПАСПОРТ ХЭРЭГГҮЙ БОЛОХЫГ ДАХИН НЭГ УДАА ХАРУУЛСАН VII БҮЛЭГ

	 

	Цагдаагийн газрын төлөөлөгч эргээс консулын газар луу гүйхээрээ шахам уруудлаа. Оронгуутаа консултай одоохон уулзуулаадах гэж шаардав.

	Ёсорхож, цэцэрхсэн ч үгүй шуудхан л,

	— Ноён консул, манай хулгайч «Монгол» онгоцон дээр байна гэж үнэн голоосоо сэжиглээд байна гээд Фикс паспортын тухай зарцтай нь ярилцсанаа ярилаа.

	— Сайн байна, ноён Фикс, цаад луйварчны чинь царай зүсийг хараад авахаасаа буцах юм алга. Гэвч цаадах чинь таны бодоод байгаа хүн үнэхээр мөн бол наашаа ирэхгүй байж магадгүйеэ дээ. Хулгайч хүн ардаа мөр үлдээхийг хүсдэггүй, тэгээд ч одоо паспортын ёс журам гүйцэтгэх албагүй болсон цаг гэж консул хэлэв.

	— Ноён консул, энэ хүн хэрэв бидний төсөөлж байгаа шиг ухаалаг бол ирж л таарна!

	— Паспортдаа виз даруулах гэж үү?

	— Тийм ээ. Паспорт бол үнэнч хүмүүст саад болж, луйварчдад дэм болж байдаг эд. Паспорт нь ч номоороо байгаа гэдэгт итгэж байна, гэхдээ та түүнд виз өгөхөөс татгалзвал...

	— Яагаад тэр бил ээ? Паспорт ёс журмаараа байвал надад виз өгөхгүй байх эрх байхгүй шүү дээ гэж консул хариулав.

	— Гэлээ гэхдээ, ноён консул, намайг Лондоноос баривчлах зөвшөөрөл автал энэ хүнийг энд саатуулж байвал ч мөн сайн юм сан.

	— Ноён Фикс минь, энэ бол таны хэрэг, харин би хүнийг хамаагүй тэгж...

	Консул өгүүлбэрээ дуусгаж чадсангүй. Яг энэ үед тасалгааных нь хаалгыг хүн тогшоод, туслагч нь хоёр хүнийг оруулж ирвэл нэг нь эрүүлчтэй ярьдаг нөгөө зарц дүрээрээ байлаа. Үнэндээ ч эзэн, зарц хоёр байжээ.

	Ноён паспортаа гаргаж, олон таван үггүйгээр, виз дарж өгөхийг консулаас хүсэв. Консул паспортыг нь аваад хянамгайлан үзэж байх хооронд Фикс тасалгааны булангаас Фогийг ширтэж, чухамдаа залгих шахам харж байв.

	Консул паспортыг үзэж дуусаад

	— Та Филеас Фог ноёнтон уу? гэж асуув.

	— Тийм ээ, эрхэм ээ! гэж хариуллаа.

	— Энэ хүн таны зарц уу?

	— Тийм ээ, Паспартүү нэртэй франц хүн.

	— Та Лондоноос ирэв үү?

	— Тэглээ, тэндээс ирлээ.

	— Хаашаа... явж байгаа бил ээ?

	— Бомбей руу явж байна.

	— Их сайн байна, эрхэм ээ. Виз даруулах явдал заавал шаардлагатай биш бөгөөд паспортаа заавал үзүүлэх гэх явдалгүй болсныг та мэдэж байгаа биз дээ?

	— Би үүнийг мэднэ. Гэхдээ таны дарсан визний үндсэн дээр Суэцийн сувгаар дайран гарсан гэдгээ гэрчлэх гэсэн юм гэж Филеас Фог хэлэв.

	— Таныхаар болог, эрхэм ээ гээд консул паспорт дээр нь гарын үсэг, сар өдөр тавьж дараа нь тамга дарав. Ноён Фог зохих хураамжийг нь төлчхөөд, хүйтнээр мэхийн ёслоод зарцаа дагуулан гарч одов.

	— За ямар байна? гэж Фикс асуулаа.

	— Ямар байх вэ дээ, нүдэнд дулаахан, аятайхан л хүн байна!

	— Болох л юм, гэхдээ хэргийн гол үүнд биш ээ. Энэ номой ёсорхуу хүн маань содон тэмдгийг нь би авчхаад байгаа тэр хулгайчтай хаанаас нь харсан ч яг таарч байх шиг танд санагдахгүй байна уу, ноён консул?

	— За тийм байг, гэхдээ та мэдэж л байгаа, содон тэмдэг гэдэг маань ч...

	— За түүний учрыг би олъё. Зарц нь харин ноёнтойгоо адилхан тийм гөлийсөн хүн биш шиг байна. Тэгээд бас франц хүн болохоор амаа түгжүүлсэн юм шиг байж чадахгүй. Баяртай, ноён консул аа гэж Фикс хэлчхээд Паспартүүг олж уулзахаар гарч явлаа.

	Энэ үеэр ноён Фог, консулын газраас гарч ирээд сувгийн эрэг өөд зүглэжээ. Тэнд зарцдаа хэдэн тушаал буулгачхаад завинд суун «Монгол» руу буцаж очоод өрөөндөө оров. Тэгснээ тэмдэглэлийн дэвтэр гарган дараах зүйлийг хэдийн тэмдэглэсэн байлаа.

	«Лондоноос» арван сарын хоёрны лхагва гарагийн оройн 8 цаг 45 минутад гарав. «Парист арван сарын гурванд өглөөний 6 цаг хорин минутад ирлээ. Туринд, Мон Сенисээр дайран арван сарын дөрөвний баасан гарагийн өглөө 6 цаг 35 минутад ирэв. Туринээс баасан гарагийн өглөөний 7 цаг 20 минутад хөдлөв. Бриндизид, арван сарын тавны бямба гарагийн өдрийн 4 цагт ирэв. «Монгол» онгоцонд бямба гарагийн оройн 5 цагт суулаа. Суэцэд арван сарын есний лхагва гарагийн өглөөний 11 цагт ирэв. Бүгд нэг зуун тавин найм хагас цаг буюу зургаа хоног хагас зарцуулжээ.

	Ноён Фог эдгээр сар өдрийг жуулчлах замынхаа Парис, Бриндизи, Суэц, Бомбей, Калькут, Сингапур, Хонконг, Иокогама, Сан-Франциск, Нью-Йорк, Ливерпуль, Лондон зэрэг гол гол боомт хотуудад урьдчилан тооцоолсноор болон жинхэнээрээ очих, явах зэргээ арван сарын хоёрноос арван хоёр сарын хорин нэгэн хүртэл бүх сар өдөр гарагаар гаргасан хүснэгтэд тэмдэглэв. Энэ нь гол гол цэг бүрд цаг хожиж уу, алдаж уу гэдгийг тооцоолоход хэрэгтэй ажээ. Явах замаа ийнхүү эрэмбэ дараатай хуваасан нь хүссэн цагтаа хуваариасаа түрүүлж явна уу, эсвэл хожимдож байна уу гэдгийг шалгах боломжтой юм. Аравдугаар сарын есний энэхүү лхагва гарагт Суэцэд яг цагийн хуваарийнхаа дагуу ирснийг тэмдэглэвэл, энэ өдрийг хүртэл цаг хожоо ч үгүй, алдаа ч үгүй байв. Дараа нь өрөөндөө хоол авчрахыг тушаав. Хотыг үзэж сонирхохын тухайд бол, аялж байгаа орныгоо зарцаараа үзүүлчихдэг маягийн англичуудад хамаарагдах хүн учир тэр талаар бодсон ч үгүй.

	 


ПАСПАРТҮҮГИЙН ХЭЛЭХ ЁСТОЙГООСОО АРАЙ ОЛОН ҮГ ДУУГАРЧИХСАН БАЙЖ МЭДЭХ VIII БҮЛЭГ

	 

	Удсан ч үгүй Фикс сувгийн эргээр нар нь гарсан шинжтэй ийш тийш алмайран харж, үзэж харсандаа итгэж чадахгүй яваа Паспартүүтэй дайралдлаа.

	— За тэгээд найз минь, паспортдаа виз даруулчхаа биз дээ! гэж Фиксийг асуувал,

	— Өө та байсан юм уу, эрхэм ээ! Их баярлалаа, бүх юм номоороо гэж франц эр хариуллаа.

	— Тэгээд одоо та газар орон сонирхож яваа юм биз дээ?

	— Тийм ээ, сонирхож явна. Гэвч бид чинь их түргэн явж байгаа болохоор, зүүдэндээ л аялж яваа юм шиг санагдах юм байна шүү. Бид ингэхээр Суэцэд байгаа хэрэг үү?

	— Суэцэд байлгүй яах вэ.

	— Египетэд үү?

	— Египетэд байлгүй яах вэ.

	— Өөрөөр хэлбэл, Африкт уу?

	— Африкт

	— Африкт! Би итгэж чадахгүй л байна. Та бод л доо, би Парисаас чанагш аялна гэж зүүдэлсэн ч үгүй явлаа. Энэ алдарт нийслэлийг энэ удаа өглөөний долоон цаг хорин минутаас найман цаг дөчин минутын хооронд төмөр замын «Умардын» буудлаас Лионы буудал хүртэлх замд, тэгээд бас усан бороонд нүдүүлсэн сүйхний цонхоор харлаа шүү дээ! Харамсмаар юм! Пер-Лашезийн булшны газар, Елисейн талын циркийг дахин нэг харах юм сан.

	— Тэгэхээр та нар их яарсан байж таарах нь ээ? гэж цагдаагийн мөрдөгч асуув.

	— Би үгүй ээ. Манай эзэн л яараад байгаа юм. Ингэхэд би чинь цамц, оймс авах ёстой юм байна шүү! Бид чинь гар цүнхнээс өөр юу ч авч гараагүй улс.

	— Би таныг хэрэгтэй бүгдээ олох захад аваачиж өгье.

	— Та үнэхээр тахимдуу найрсаг хүн юм гэж Паспартүү хариуллаа.

	Хоёул замд гарвал Паспартүү далан долоон үг дэлгэсэн хэвээр

	— Усан онгоцноос л хожимдчихгүй юм шүү! гэв.

	— Танд хангалттай хугацаа байна. Одоо үд л болж байна гэж Фикс хариулав.

	Паспартүү нөгөө том цагаа гаргаж ирээд,

	— Үд дунд ий! Одоо дөнгөж есөн цаг тавин хоёр минут болж байна гэхэд,

	— Таны цаг хожигдож явна гэж Фикс хариулав.

	— Миний цаг уу даа! Хуланц эцгээс минь дамжиж ирсэн, удмын цаг байгаа юм. Жилдээ таван минутаар ч зөрж үзээгүй эд дээ! Жинхэнэ нарийн явдаг цаг даа!

	— Би учрыг нь ойлгож байна. Таны цаг Лондоныхоороо л байгаа юм байна, тэр чинь эндхийнхээс хоёр цагаар хоцордог юм. Очсон газар болгондоо орон нутгийн цагаар тааруулах хэрэгтэй.

	— Би юу даа? Цагаа тааруулах ий! Хэзээ ч үгүй! гэж Паспартүү хашхирах шахам дуугарав.

	— Тэгвэл нартай тохирохоо болино доо.

	— Наранд л муу юм болно биз. Тэр л андуурч таарна, ноёнтон минь гээд цагаан санаат эр их бардмаар цагаа халаасандаа буцааж хийв.

	Жаахан дуугай явж байснаа Фикс,

	— Та нар Лондоноос их яаруу гарч ээ дээ? гэж асуувал,

	— Яаруугаар барах уу даа! Өнгөрсөн лхагвад ноён Фог, заншсанаа зөрчин оройн найман цагт клубээс гэртээ ирээд дөчин таван минутын дараа бид хэдийн замд гарчихсан байсан юм чинь гэлээ.

	— Таны ноён тэгээд хаана хүрч яваа юм?

	— Ямагт урагш аа! Дэлхийг тойрч яваа юм!

	— Дэлхийг тойрч ий? гэж Фикс дуу алдав.

	— Тийм ээ, ная хоногт тойрох юм! Бооцоо тавьсан гээд байгаа юм, гэхдээ энүүхэндээ гэхэд би итгээгүй л дээ. Ямар ч утгагүй юм чинь! Өөр л нэг юм байна.

	— Үнэндээ ч, танай Филеас Фог ноёнтон этгээд хүн байна шүү.

	— Би бас тэгж бодоод байгаа юм.

	— Баян хүн байж таарна аа даа?

	— Тэгэлгүй яах вэ. Бид чинь цоо шинэхэн баахан мөнгөн тэмдэгт авч яваа! Үрлэг зарлагыг тоодоггүй хүн дээ! Өөрөө бод л доо! «Монгол» онгоцны механикт, хэрэв Бомбейд хугацаанаасаа өмнө очвол гомдолгүй шан өгнө гээд амлачхаад байгаа.

	— Та ноёноо эртнээс мэдэх үү?

	— Би юу даа? Яг тэр аялалд гарах өдөр зарцаар орсон хүн дээ.

	Хариулт тэртээ тэргүй байдгаараа элдвийн хоосон таамнал гаргадгаа гаргачхаад байсан цагдаагийн тагнуулд ямраар нөлөөлснийг хэлэх юун. Хулгай гарсны дараахан нь Лондоноос ухаан зулаггүй явах болсон нь, тийм их мөнгө авч яваа нь, ер бусын байдлаар мөрий тавьснаар үл барам хаа хамаагүй улс оронд очихоор тэмүүлж байгаа энэ бүгдийг Фикс оюун ухаандаа тунгаасан агаад тунгаах ч ёстой байв. Франц эрийн долоон булчирхайгаа тоочсон ярианаас Фикс зарц нь үнэхээр эзнийхээ талаар юу ч мэдэхгүйг, цаадах нь Лондонд зожиг гоонь амьдран, чухам хаанаас эх үүсвэртэй нь мэдэгдэхгүй ч гэлээ олны амаар баян хүн гэгддэг агаад битүүлэг, хэн ч ойртож чаддаггүй хүн гэдэгт итгэж авчээ. Түүний зэрэгцээ Филеас Фог Суэцэд үлдэхгүй, үнэхээр Бомбей орж яваа юм байна гэдгийг баараггүй мэдэж авав.

	— Эндээс Бомбей хол уу? гэж Паспартүүг асуухад,

	— Яггүй хол доо. Дахиад элбэг арваад хоног далайгаар явах хэрэг гарна даа гэж эрүүлч хариулав.

	— Тэр Бомбей хаана байдаг юм бэ?

	— Энэтхэгт байдаг юм.

	— Азид уу?

	— Тэгэлгүй яах вэ.

	— Чөтгөр ав! Юу л даа хө... намайг зовоож байгаа нэг юм байна... Нөгөөх цорго!

	— Юун цорго?

	— Хийн цорго оо, эргүүлж унтраахаа мартчихаад, одоо миний мөнгөөр асаад байгаа цоргыг хэлж байна. Би бодоод үзсэн чинь, өдөрт хоёр шиллингийн хий шатах юм байна, өөрөөр хэлбэл, миний өдөрт авдгаас яг зургаан пенсээр илүүгээр шатах юм л даа. Хэрэв аялал маань сунжирвал юу гэгч болох нь ойлгомжтой...

	Фикс хийн цорготой холбоотой явдлыг ойлгосон болов уу? Юу л бол доо. Франц эрийн яриаг сонсохоо болиод, яаж ийх төлөвлөгөөгөө бодож байв. Тэр хоёр зах дээр ирж, Фикс, франц эрийг наймаагаа хийгээд «Монгол» онгоцноос хожигдчихов оо гэж сануулаад бушуухан консулын газар луугаа буцав. Нэгэнт шийддэгээ шийдчихээд дахин самбаатай тайван болж,

	— Ноён консул, эргэлзэх юм алга боллоо. Манай хүн бидний гарт байна. Цаадах чинь дэлхийг ная хоногт тойрохоор санаархсан этгээд амьтан болж маяглаж байна гэв.

	— Тэгвэл ч зальтайхан эр юм. Хоёр тивийн цагдаагийн газрыг хуугаар нь толгойг нь эргүүлчхээд Лондонд эгж очихоор тооцоолж байх нь ээ! гэж консул хэллээ.

	— Тэгэхийг нь харъя л даа гэж Фикс хариулав.

	— Гэхдээ та андуураагүй биз? гэж консул дахин шалгаагаад авав.

	— Үгүй дээ, андуураагүй.

	— Тийм бол энэ хулгайч Суэцээр гарснаа паспорт дээрээ тэмдэглүүлсэн нь ямар учиртай юм бэ?

	— Ямар учиртай гэж үү?.. Би энэ талаар мэдэх юм алга. Гэхдээ миний хэлэхийг та сонс гэж эрүүлч хэллээ.

	Тэгээд өнөөх ноён Фогийн зарцаас сонссоноо хэдэн үгээр консулд дуулгав.

	— Үнэндээ ч бүх юм энэ хүний эсрэг болж байна даа. Та яах гэж байна?

	— Энэ хүнийг «Бомбейд баривчлах зөвшөөрөл түргэн явуулаач гэж Лондонд яаралтай цахилгаан явуулаад» би өөрөө «Монгол» онгоцон дээр сууж, хулгайчийг Энэтхэг хүртэл ажиглая. Тэгээд тэнд английн нутаг дээр, зөвшөөрлөө барьчхаад эелдэгхэн хүрч очоод мөрөн дээр нь гараа тавина даа.

	Энэ бүхнийг ажиггүй тайвнаар хэлчхээд эрүүлч, консултай салах ёс хийгээд, цахилгаан мэдээний газар очив. Тэндээс бид бүхний мэдэх нөгөөх яаралтай цахилгаанаа цагдаагийн газрын даргад явуулжээ.

	Гурван мөчийн дараа Фикс, гартаа жижиг чемодантай ч, халаасандаа зэгсэн их мөнгөтэйгөөр «Монголын» тавцан дээр гараад, удсан ч үгүй хурдан хөлөг онгоц Улаан тэнгисийн мандал дээгүүр хурдлах нь тэр.

	 


УЛААН ТЭНГИС ЭНЭТХЭГИЙН ДАЛАЙ ХОЁР НОЁН ФИЛЕАС ФОГИЙН ТӨЛӨВЛӨГӨӨГ ИВЭЭСЭН IX БҮЛЭГ

	 

	Суэцийн суваг Адений хооронд илүү ч үгүй, дутуу ч үгүй мянга гурван зуун арван бээр агаад нэгдэл усан онгоцны хоорондох гэрээгээр эл зайг зуун гучин найман цагт туулах ёстой ажээ. Уурын тогоо нь дээд чинээгээрээ халсан «Монгол» Аденд тогтоосон хугацаанаас өмнө очихоор хурдалж авай. Бриндизигээс суусан зорчигчдын ихэнх нь Энэтхэг рүү явж байлаа. Зарим нь Бомбей, нөгөө зарим нь Калькут орохоор зорьж яваа ч мөн л Бомбейгоор дайрах болсны учир нь Энэтхэгийн хойгийн туушид нь төмөр зам тавьснаас хойш Арслан тивийг тойрч гарахын хэрэггүй болсных юм. «Монгол» дээр олон түшмэл, дээд доод тушаалын олон офицер харагдана. Эдний зарим нь британийн армид алба хаадаг, нөгөө зарим нь нутгийн сипайчуудыг14 командалдаг боловч аль аль нь саях явдал болж буй Ост-Индийн Нэгдлийн15 бүх эрх үүрэг улсын мэдэлд шилжсэн энэ үед ч асар өндөр хангамжтай байдаг байлаа. Бага дэслэгч гэхэд л долоон зуун, бригадын захирагч зургаан мянга, генералууд нэг буман франк авдаг байжээ. Ерөнхийдөө «Монгол» хөлөг дээр муугүй идэж уудаг байв. Түшмэдийн хүрээнд нутгаасаа хол газар худалдааны шинэ пүүс нээх гэсэн бодолтой, халаасандаа хэдэн саятай хэдэн залуу англи нийлжээ. Нэгдлийн итгэмжит «даамал», цолоороо бол хөлгийн ахмадтай тэнцэх хүн бүх юмыг өөлөхийн аргагүй гайхалтайгаар бүтээнэ. Өглөө, өдөр, оройн хоолны ширээ, хөлөг онгоцны гал зуухнаас бэлдсэн элдэв хүйтэн зууш, махан хоолоор дүүрэн байдаг байлаа. Онгоцон дээрх хэдэн зорчигч эмэгтэйчүүд өдөрт хоёр удаа хувцсаа солин, хөгжим чагнаж, тэр бүү хэл, далай дөлгөөн үед бүжиг наадам ч хийдэг байв. Гэвч Улаан тэнгис гэдэг маань бүхий л урт нарийхан булангийн адилаар зангаа хувирган, догшрох нь олонтоо. Салхи Азийн зүгээс ч юм уу, эсвэл Африкийн эргээс үлээх үед, сэнсээр хөдөлдөг урт ээрүүл гэмээр «Монгол» хөлөг байдгаараа сэгсчинэ. Тэр үеэр хатагтай нар өрөөндөө шигдэж, төгөлдөр хуур зогсож, дуу бүжиг нам жим болно. Хуй салхинд сэгсчиж дайвалзлаа яалаа ч хүч ихтэй хөдөлгүүрийнхээ идээр усан онгоц хурдаа саалгүй Бабэл-Мандебийн хоолой руу айсуй явав.

	Энэ үеэр Филеас Фог юу хийж байв? Сэтгэл зовсон, санаагаар унасан амьтан хөлгийн явдалд саад хийх салхины чиглэл яаж өөрчлөгдөхийг, хөдөлгүүрийг хэмхэлж мэдэх ганирсан давлагааг ажиглах ч юм уу, эсвэл «Монгол» онгоцыг аль нэгэн усан боомтод очихоос өөр аргагүй болгож, ингэснээрээ аялалд нь засахын аргагүй хохирол учруулж мэдэх элдэв ослыг сэтгэлдээ ургуулан байж болох юм даа.

	Тийм юм огт байсангүй! Ямар ч байлаа гэсэн, эрхэмсэг эр маань иймэрхүү санамсаргүй тохиолдлыг бодож байлаа ч гэсэн түүнээ огт ил гаргасангүй. Нөгөө л бахь байдгаараа юунд ч санаа зовдоггүй, уул нурж, ус үерлэж байсан ч сандарч мэгдэнэ гэж байдаггүй, Реформ клубийн хэнэггүй гишүүн хэвээрээ үлджээ. Хөлгийн нарийн цаг хэмжүүр ямар байдаг шиг л нэг янзаараа байх ажээ. Тавцан дээр үзэгдэх нь ховор. Хүн төрөлхтний түүхийн эхний зуунд элдэв алдартай үйл явдлаар гомдолгүй баян байсан Улаан Тэнгисийг тэгтлээ сонирхсон нь үгүй. Заримдаа тэнгэрийн хаяанд үзэсгэлэнт бараа дүр нь тодрон гарч ирэх далайн эргийн хотуудыг сонирхоно ч гэж байсангүй. Страбон, Ариан, Артемидор, Идриси16 зэрэг эртний түүхчид айж эмээхгүйгээр бичиж чаддаггүй асан, дээр үеийн далайчид нүглээ цагаатгах өргөл тахил өргөлгүйгээр хэзээ ч усанд нь орж зүрхэлдэггүй асан Арабын булангийн аюулын тухай бодох нь бүү хэл зүүдлэх ч үгүй явлаа.

	Энэ этгээд хүн «Монгол» онгоцон дээр байх үедээ тэгээд юу хийж явав аа? Юуны өмнө хэрсэнгийн хажуугийн дайвалзаан түүний бие махбод хэмээх сайтар тохируулсан хөдөлгүүрийн ажиллагааг гажаах нь үгүй учир өдөрт дөрвөн удаа хооллож явав. Дараа нь вист тоглоно.

	Тийм ээ, тийм! Өөртэйгөө адил хөзөрт хорхойтой хам тоглогчдыг олоод авчээ. Гаод алба ажилдаа буцаж яваа татвар хураагч түшмэл, Бомбей орох гэж яваа гэгээн санваартан Децимус, Скит Бенарест байрласан анги руугаа очихоор яваа английн армийн бригадын генерал ийм гурван хүн ноён Фогийн адил вист тоглоомд үнэнхүү шуналтай агаад түүний адилаар үг дуу цөөтэй, тоглоомдоо улайран хэдэн цагаар тоглочихдог байв. Паспартүүгийн хувьд далайн өвчинд огт зовсонгүй. Хөлгийн хошууны хэсэгт тусгай өрөөнд орж, эзнийхээ адилаар гомдолгүй ууж, идэж явлаа. Иймэрхүү байдлаар аялах нь түүнд тааламжтай байсныг хэлэх хэрэгтэй юм. Ингэж явах ч муугүй юм байна гэж бодох болжээ. Сайн хоол ундтай, тохилог байртай, шинэ газар орон харж явахад муу нь юу байх вэ! Түүнээс гадна энэ бүх хуудуутай явдал Бомбейд очоод дуусна гэдэгт үнэнээсээ итгэж явав. Суэцээс гарсны маргааш аравдугаар сарын аравны өглөө, нөгөө Египетэд эрэг дээр буунгаа ярилцсан эелдэг хүнээ хараад баярласандаа, ихэд ялдамхнаар инээмсэглэн очоод,

	— Хэрэв андуураагүй бол надад Суэцэд тахимдуугаар газарчилж өгсөн хүн маань мөн шив дээ, эрхэм ээ гэвэл

	— Нээрэн тийм! Одоо л таныг танилаа! Та чинь нөгөө хачин английн зарц шив дээ... гэж эрүүлч хариулав.

	— Яг тийм, ноён...

	— Фикс.

	— Ноён Фикс, тантай онгоцон дээр дахин дайралдсандаа баяртай байна. Та хаана хүрч явна даа?

	— Та нартай адилхан, Бомбей орно.

	— Бүр ч сайн юм боллоо! Та урьд нь очиж байсан уу?

	— Хэд хэдэн удаа очсон. Би «Пенинсюлар» нэгдлийн төлөөлөгч л дөө гэж Фикс хариулав.

	— Тэгвэл ч та Энэтхэгийг андахгүй мэддэг хүн байх нь ээ?

	— Тэр ч ... тийм ээ гэж яриаг лавшруулахыг илт хүсэхгүй эрүүлч дуугарав.

	— Тэр Энэтхэг их сонин газар биз?

	— Хачин сонин газар! Сүм, дуган, дацан хийд, бар, могой, баядаарууд17 гээд алийг тэр гэх вэ! Гэхдээ та хоёр тэр оронтой танилцах зав зайтай байх юм байгаа биз дээ?

	— Ноён Фикс минь, тэгнэ байх л гэж горьдож байна. Та бод л доо, эрүүл ухаантай хүн ингэж дэлхийг ная хоногт тойрно гэдгээр шалтгаалж бүхий л амьдралдаа усан онгоцноос галт тэргэнд, галт тэрэгнээс усан онгоцонд үсрэн сууж явах уу даа? Үгүй! Энэ бүх утга учиргүй адгаан Бомбейд дуусгавар болно гэдэгт эргэлзээ байхгүй.

	— Ноён Фогийн лагшин ямар байна даа? гэж Фикс аль болох ерийн өнгөөр асуув.

	— Маш сайн байна. Би ч бас ялгаагүй ээ. Өлссөн мангас шиг л идэж ууж явна. Далайн агаар гэдэг маань ийм л байна шүү дээ!

	— Танай эзнийг тавцан дээр байхыг нь яагаад ч юм ганц ч удаа харсангүй.

	— Хэзээ ч өрөөнөөсөө гардаггүй хүн. Сониуч биш хүн байгаа юм.

	— Ноён Паспартүү, энэ дэлхийг тойрох аялал гэдгийн цаана ямар нэг, жишээ нь дипломатын ч юм уу, нууц даалгавар байгаа юм биш байгаа даа?

	— Үнэндээ ноён Фикс, надад мэдэх юм алга, ер нь ний нуугүй хэлэхэд түүнийг мэдье гэж тал зоос ч өгөх хүсэл алга даа.

	Ингэж уулзсанаасаа хойш Паспартүү Фикс хоёр байн байн уулзаж элдвийг хөөрдөг болжээ. Цагдаагийн газрын төлөөлөгч, ноён Фогийн зарцтай аль болохоор ойртож түншлэхийг хичээнэ. Цаг нь болохоор хэрэг болж мэднэ гэж боджээ. Тиймээс Паспартүүг «Монгол» онгоцны цэнгээний газар байн байн урьж, аяга виски ч юм уу, эль дарсаар дайлахад нь манай хүн ёсорхолгүй түүнийг нь хөнтөрчхөөд аяганы хариу өдөртөө гэгчээр, өөрт нь аятайхан санагдсан найрсаг эрийг хариу дайлна.

	Ингэж байх хооронд усан онгоц ч гомдолгүйгээр түргэн урагшилна. Аравдугаар сарын арван гурванд хасарваанийн ногоон далдуу дээгүүр нь сүглийсэн, нурсан хэрмээр хүрээлэгдсэн Моко хотын зах харагдаж эхлэв. Алсад уулын хажуу бэлээр кофены моддын том том тариалан зурайна. Паспартүү энэ алдартай хотыг сэтгэл алдан ширтэж, хагас нурсан хэрэм, цамхгийн балгас нь цагариглан түүнийг цайны том аяга шиг болгочихсон юм уу даа ч гэж бодож зогслоо.

	Тэр шөнөдөө «Монгол» онгоц, арабаар «Нулимсны хаалга» гэсэн Баб-эл-Мандебийн хоолойг гатлаад маргааш нь арван дөрвөнд Адены усан зогсоолын баруун хойд хэсгийн Стимер-Пойнт боомтод зогслоо. Эндээс мөн түлш нөөцлөх ёстой байжээ. Уурын онгоцны тогоог, олборлодог газраас нь алслагдсан газарт түлшээр хангана гэдэг чухал бөгөөд ярвигтай зорилго ажгуу. Зөвхөн «Пенинсюлар» нэгдэл гэхэд л энэ зорилгоор жилд найман зуун мянган фунт стерлинг (хорин сая франк гэсэн үг) зардаг байв. Үүний тул хаа холын усан боомтуудад тусгай агуулах барих хэрэгтэй болдог агаад нүүрсний өртөг өсөн, тонн нь наян франк болдог байв. «Монгол» хөлөг Бомбей хүртэл дахиад чилийсэн мянга зургаан зуун тавин бээр явах ёстой байсан болохоор түлшнийхээ савуудыг дүүргэж авахын тулд Стимер-Пойнтэд дөрвөн цаг зогсох хэрэгтэй болжээ.

	Гэвч энэ саатал Филеас Фогийн төлөвлөгөөнд өчүүхэн ч нөлөөлсөнгүй. Урьдчилан тооцоолсон байлаа. Түүнчлэн «Монгол» Аденд арван сарын арван таванд ирэх ёстой байснаа арван дөрөвний орой ирсэн нь хэдийн, арван таван цаг хожоод байна гэсэн хэрэг байлаа.

	Ноён Фог зарцтайгаа хамт эрэг дээр гарлаа. Тэгээд паспортдаа виз даруулахаар явав. Фикс мэдэгдэлгүй араас нь дагав. Визээ даруулсны дараа түр орхиод байсан хөзрөө үргэлжлүүлэн тоглохоор хөлөг дээр эгэн иржээ. Паспартүү бахь байдгаараа л Адены хорин таван мянган оршин суугчдыг бүрдүүлдэг сомали, баниан, перс, жүүд, араб болон европчуудын дундуур баахан тэнэж авав. Саях хотыг энэтхэгийн далайн Гибралтар болгочихсон бэхлэлт цайзыг нь сонирхон Соломон хааны инженерүүдээс хойш хоёр мянган жилийн дараа англи инженерүүдийн ажиллуулж байгаа гайхамшигт усан сангуудыг харж явлаа.

	Паспартүү онгоц руу буцаж явахдаа «Сонирхолтой, сайхан юм! Ямар нэг шинэ сонин юм үзье гэсэн хүнд аялал гэдэг маань тийм ч ашиггүй эд биш гэдгийг одоо л ойлгож байна» гэж бодож явав.

	Оройн зургаан цагт «Монгол» хөлөг Адены зогсоолын усыг сэнсээр хага зүсэн Энэтхэгийн далай руу орлоо. Зуун жаран найман цагт Аденаас Бомбей орох замыг туулах ёстой. Гэхдээ Энэтхэгийн далай түүнийг ивээж, ямагт баруун хойноос салхилах учир уурын хүчинд далбаа нэмэр болж явлаа.

	Хөлөг улам тогтвортой болж, сэгсчих нь намджээ. Хувцсаа сольсон хатагтай нар дахин тавцан дээгүүр үзэгдэн дуу хуур, хөгжим бүжиг үргэлжлэв.

	Нэг үгээр хэлэхэд, аялал үүнээс илүү яах вэ гэмээр тааламжтай нөхцөлтэй болжээ. Тохиолдлоор олж авсан Фикс гэгч замын ханьтай болсондоо Паспартүү баярласандаа гуяа алгадах нь холгүй явав. Аравдугаар сарын хорины ням гарагийн үдээр энэтхэгийн эрэг харагдлаа. Хоёр цагийн дараа лоцман хэмээх усан онгоцны зам заагч хөлөг дээр гарч ирлээ. Хөх тэнгэрийн дэвсгэр дээр харааны газар алсын уулсын дүрс нүдэнд харагдахаар болов. Түдэлгүй хотыг бүрхсэн далдуу модод тодхон ногоорч харагдлаа. Сомет, Колоба, Элефаниа, Батчир арлуудаас бүтсэн усан зогсоол руу хөлөг орж, таван цаг хагаст Бомбейн эрэгт зангуугаа хаялаа.

	Филеас Фог энэ үеэр гучин гурав дахь удаагаа явж, тоглолтын үеэр тал болсон хүнтэйгээ хамт зоригтойхон ухаан сийлэн эвийг нь олсны ачаар арван гурван удаа хожиж эл гайхалтай аяллаа «сайхан хожлоор» дуусгаад байлаа. «Монгол» хөлөг онгоц аравдугаар сарын хорин хоёронд Бомбейд ирэх ёстой байснаа хоринд иржээ. Тэгэхээр Лондоноос гарснаас хойш хоёр хоногийг хожжээ. Филеас Фог үүнийгээ хожсон, алдсан өдрийн хүснэгттэй явах замынхаа тэмдэглэл дээр нарийн тэмдэглэж авав.

	 


ПАСПАРТҮҮ ЗӨВХӨН ГУТЛЫН ГАРЗТАЙГААР САЛСАНДАА УЧИРГҮЙ БАЯРЛАСАН X БҮЛЭГ

	 

	Энэтхэг хэмээх орой нь өмнө зүг, суурь нь хойд зүг чиглэсэн энэхүү доошоо харсан асар том гурвалжин, зуун наян сая хүн жигд бусаар тархсан сая дөрвөн зуун мянган хавтгай дөрвөлжин бээр нутагтай гэдгийг мэдэхгүй хүн үгүй билээ. Британийн засгийн газар үнэн хэрэг дээрээ энэ асар уудам газар нутгийн зарим хэсгийг л эзэмшиж байлаа. Калькут дахь ерөнхийлөн захирагч амбан, Бомбей Мадрас, Бенгалийн амбан захирагч нар, Аграгийн дэд амбан засгийн газраа төлөөлдөг байлаа.

	Гэхдээ л британийн Энэтхэг нь тэр үед зуу зуун арван сая хүнтэй зөвхөн долоон зуун мянган хавтгай дөрвөлжин бээр нутгийг эзэлж байв. Энэтхэгийн нутгийн нэлээд хэсэг нь английн эзэн хааны захирамжид хараахан ороогүй хэвээр үлдэж, хэрэг дээрээ зарим алслагдсан газар зэрлэг догшин ражи18 нар дураараа дургидаг байлаа. Одоогийн Мадрас хот байгаа газарт английн анхны суурин үндэслэгдсэн үе буюу мянга долоон зуун тавин зургаан оноос эхлэн, сипайчуудын их бослого19 дэгдсэн үе хүртэл хамгийн эрх мэдэл бүхий Ост-Индийн Нэгдэл нь бүхнийг атгадаг байлаа. Янз бүрийн мужуудыг аажим аажмаар ражи нарт нь жил бүр түрээс өгөх болзолтойгоор гартаа оруулахдаа амласан түрээсээ дутуу хагас төлөх ч юм уу, эсвэл огт өгдөггүй байжээ. Нэгдэл өөрөө ерөнхийлөн захирагч амбаныг, бүх цэргийн болон энгийн түшмэдийг томилдог байлаа. Гэвч одоо үед нэгдэл нэгэнт байхаа больж, Энэтхэг дэх английн бүх эзэмшил английн титэмд шууд захирагдах болжээ. Энэтхэгийн хойгийн байдал, зан заншил, угсаатны зүйн ялгаа нь хоног бүрд хувиран өөрчлөгдөж байгаа нь нүдэнд илт тусна. Урьдын цагт явган, морьтой, морь тэрэг, сүйх, жууз, дамнуургаар, хүнд үүрүүлэх зэргээр хамгийн эртний унаа хөсгөөр аялдаг байлаа. Одоо үед хурдан галт онгоц Инд, Ганга мөрнөөр сүлжин Энэтхэгийн хойгийг хөндлөн гарсан төмөр зам зүг бүрдээ салбарлан, Бомбей Калькут хоёрын хооронд галт тэргээр гурван хоногт явчихна. Энэтхэгийг огтолж гарсан шууд төмөр зам гэж байсангүй. Бомбей Калькутын хооронд шувууны нисэлтээр бол мянга нэг зуун бээр агаад, дунд зэргийн хурдтай галт тэрэг энэ зайг гурван хоног хүрэхгүй хугацаанд туулчихаар боловч, хэрэг дээрээ энэ зай нь төмөр зам хойгийн хойд хэсгийн Аллахабад руу өгсөхдөө тойрон хазайдгаас болж наад зах нь гуравны нэгээр сунадаг ажээ. «Агуу энэтхэгийн төмөр замын» хамгийн чухал цэгүүд гэвэл Бомбейн арлаас Солсетийг дайран, Танахын өмнөх эх газар луу орж, Баруун Гхатын уул нуруудыг хөндлөн гараад зүүн хойд зүг эргэн Бурханпур хүрч, Бундслхандын харьяат бус ванлигийн нутаг дээгүүр явж, дараа нь хойд зүгт Аллахабад хүртэл өгсөхдөө зүүн зүг хазайн даялж Бенаресад Ганга мөрөнд тулж, голын урсгалыг даган явсаар зүүн өмнө зүгт Бүрдван болон, Францын хот Чандернагорт бууж ирээд тэндээсээ Калькут ордог болой.

	Дөрвөн цаг хагаст «Монгол» онгоцны зорчигчид Бомбейд буув. Калькутын галт тэрэг яг оройн найман цагт явах байлаа. Ноён Фог хам тоглогчдодоо баяртай гэж хэлчхээд хөлгөөс буун зарцдаа юу юу худалдаж авах талаар заавар өгөхдөө найман цаг гэхэд галт тэрэгний буудал дээр очсон байх ёстойг нь сануулаад өөрөө одон орны цагийн секунд заан цохилох дүүжин шиг нэгэн хэмийн алхаагаар паспортын товчоо руу явав. Бомбей хотын дурсгалт зүйлүүд болох хотын захиргааны байшин, гайхамшигт номын сан, бэхлэлт, онгоц засварын газар, хөвөнгийн худалдаа, зах, лалын дуган, еврей, армяны сүм, олон өнцөгт цамхгаар чимсэн Мальбархиллийн гоёмсог хийдийг сонирхъё гэж санаанд нь ч орсонгүй. Элефантын уран барилгын гайхамшиг, боомтын зүүн өмнө байдаг битүүлэг хонгил, буддын шашны урлагийн гайхалтай бүтээл Солсетийн арлын Канхерийн агуйг ч нүд хужирлая гэж бодсонгүй.

	Үгүй шүү, юуг ч тоож сонирхсон нь үгүй! Паспортын товчооноос гараад Филеас Фог галт тэрэгний буудалд тайвуухан очиж, үдийн хоол захиалав. Буудлын даамал түүнд олон янзын хоолон дундаас дарсанд дарсан «нутгийн туулайн» сайхан мах амтлах хэрэгтэй гэдгийг онцолж хэлэхээр нь Филеас Фог үгэнд нь орж, үнэхээр амттай хоол юм байх гээд дуртайяа амсаад үзтэл, хэл дарвигнуулсан халуун сүмстэй мөртөө муухай амттай санагджээ. Даамлыг хонх цохин дуудаж ирүүлээд,

	— Эрхэм ээ, таныхаар энэ туулай болж байна уу? гэж тас ширтэн асуулаа.

	— Тийм ээ, ноёнтон минь, энэ бол ширэнгийн туулай л даа гэж цаадах зальтай гайхал нь хээвнэг хариулав.

	— Энэ туулай чинь амь тавихдаа мяу, мяу гэж дуугараагүй биз?

	— Мяу, мяу гэнэ ээ?! Ноёнтон минь, юу гэсэн үг вэ? Туулай! Бурхны нэрийг барьж тангараглая...

	Ноён Фог хүйтнээр

	— Тангараглаад хэрэггүй, тэгэхийн оронд харин Энэтхэгт муурыг ариун дархан амьтан гэж үздэг байсан цагийг л саначих. Сайхан цаг байжээ! гэв.

	— Ноёнтон, муурыг уу?

	— Аялан бядагчдад ч бас адилхан байсан байх аа гэж хэлчхээд ноён Фог үдийн хоолоо тайван үргэлжлүүлэн идэв.

	Ноён Фогийг «Монгол» онгоцноос буусны дараахан араас нь эрүүлч Фикс мөн буугаад Бомбейн цагдаагийн газрын даргынх руу хөлийн тэнхээ мэдэн харайлгав. Бичиг баримтаа үзүүлж, ямар үүрэг гүйцэтгэж яваагаа тайлбарлан учирлаад, нөгөө айхавтар хулгайчийг олсноо айлтгажээ. Лондоноос баривчлах зөвшөөрөл ир ээ болов уу? Юу ч ирээгүй байдаг. Үнэндээ ч, Фогийн араас гарсан зөвшөөрөл Бомбейд ирэх хараахан болоогүй нь болоогүй л дээ.

	Фикс адган сандарч гүйцэв. Цагдаагийн газрын даргаас ноён Фогийг баривчлах зөвшөөрөл авах гээд оролдоод үзсэн боловч цаадах нь татгалзжээ. Лондоны цагдаагийн газарт хамаатай хэрэг болохоор ганцхан тэндээс л албан ёсоор баривчлах бичгийг үйлдэх ёстой ажээ. Хууль ёсыг ийнхүү нягт нямбай баримтлах нь хувь хүний халдашгүй эрхийг яггүй хамгаалдаг англичуудын ёс заншлаар ямар ч маргаангүйгээр тайлбарлагдах ажээ.

	Фикс ч дахин шалж шалгаасангүй, зөвшөөрлөө ирэхийг хүлээхээс өөр аргагүй гэдгээ ойлгожээ. Гэхдээ дотор сэтгэлд нь орохын аргагүй луйварчныг Бомбейд байх үед нь хараанаасаа салгахгүй юм шүү гэж шийджээ. Филеас Фогийн эндээс мөд хөдлөхгүй гэдэгт итгэлтэй байсан агаад (дээр өгүүлсэнчлэн Паспартүү ч ингэж бодсоныг бид бэлхнээ мэднэ) тэр хооронд баривчлах зөвшөөрөл ирж амжих ажээ.

	«Монгол» онгоцноос буунгуутаа эзнийхээ өгсөн тушаалыг сонсоод Паспартүү Бомбейд ч, Суэц, Парисын адил юм болохыг, аялал нь энд дуусахгүйгээр барахгүй, дор хаяад Калькут хүрч, тэгээд бүр цааш ч үргэлжилж магадгүйг ойлгов. Тэгээд өөрөөсөө «Ингээд ер нь ноён Фог тоглоомгүй үнэнээсээ мөрий тавьсан байгаад тайван амьдрахыг хүссэн өөрөө дэлхийг ная хоногт тойрох заяатай болсон байвал яана?» гэж асууж явлаа. Хэдэн цамц, оймс худалдаж аваад Бомбейгоор зугаалж гарав. Гудамжаар дүүрэн хүн зон хөлхөлдөж, зүсэн бүрийн европчуудын дунд шовгор оройтой малгайтай перс, толгойгоо бүсээр ороосон баниан үндэстэн, дөрвөн өнцөгт малгайтай сикх, урт хормойт дээлтэй армян, өндөр хар овоодойтой парсууд нүдэнд тусна. Энэ өдөр Зароастрын20 сургаалыг баримтлагчдын шууд удам хэмээн өөрсдийгөө тооцдог Энэтхэгийн хамгийн овжин, хамгийн боловсролтой, хамгийн ухаалаг, хамгийн догшин оршин суугчид болох парс буюу гебрүүдийн баярын өдөр байжээ. Тэдгээрийн тоонд Бомбейгийн уугуул нутгийн хүмүүс болох их гарын наймаачид багтдаг аж. Энэ баяр нь элдэв янзын бүжиг үзвэртэй нэг ёсны шашны багт наадам агаад алт мөнгөн угалз саатай ягаан гааз21 ороосон бүжигчин хүүхнүүд хуур, бөмбөрийн аянд намбатай нь аргагүй янзтайхан бүжиглэнэ.

	Нүд баясган, чих дэлсэх бүгд нь гайхалтайн учир, хачин сонин ёслолыг Паспартүү нялх хүүхэд шиг нүд бүлтийлгэн, ам ангайн ширтсэн нь мэдээж.

	Гай болоход, хэрэгт дурлан саваагүйтсэн нь хэрээс хэтрэн цаашилж эзнийхээ аяллыг үргэлжлүүлэхэд саад болохоор болж ирсэн нь харамсалтай.

	Парсуудын баярын цувааг сонирхсоныхоо дараа Паспартүү галт тэрэгний буудал руу явж байтал замд нь Малабар-Хиллийн гайхамшигт сүм дайралдахад ороод үзье гэсэн золгүй бодол манай хүний толгойд харван орох нь тэр.

	Тэгэхдээ нэгдүгээрт энэтхэгийн зарим дуган сүмд хритусийн шашинтныг орохыг эрс хорьдог, хоёрдугаарт сүсэгтэн нар өөрсдөө ч шаахай гутлаа үүдэнд нь тайлан ордог хоёр зүйлийг мэддэггүй байжээ.

	Цэвэр улс төрийн үүднээс, английн засгийн газар энэтхэгчүүдийн сүсэг бишрэлийн үл ялих зүйлийг ч болов хүндэтгүүлж, бишрэлийг нь хөндсөн хэнийг ч болов хатуу ширүүнээр шийтгэдэг байсныг энд зориуд тэмдэглэлтэй.

	Паспартүү ямар ч муу юм санасангүй, бярманы уран барилгын нүд гялбам хээ хуарыг сонирхохыг хүссэн жирийн жуулчны адилаар сүмд орж явчхав. Гэтэл гэнэт сүмийн ариун хавтан дээр тэрий буув. Нүд ам нь уурлан гялалзсан гурван тайлгач түүн рүү дайран оймс, шаахайг нь хуу татан авснаа их дуугаар хашхиралдан нүдэж гарах нь тэр.

	Угийн тэнхээтэй, самбаатай франц эр ухасхийн бослоо. Гараар нударгалан, хөлөөр өшигчин байж, урт дээлдээ орооцолдсон хоёр өрсөлдөгчөө газарт унагаж аваад, хар хурдаараа харайлгаж, араас нь хөөж байсан гурав дахь өрсөлдөгчөөсөө салан олны дунд зүсэн орлоо.

	Найман цагт таван минут дутуу байхад, галт тэрэг хөдлөхөөс хэдхэн минутын өмнө толгойдоо малгай ч үгүй, хөл нүцгэн, авсан жаахан юмаа үймээн дунд гээчихсэн амьтан галт тэрэгний буудалд хүрч ирэв.

	Фикс аль хэдийн ирээд тавцан дээр зогсож байв. Фог ноёныг дагасаар яваад буудал дээр ирэнгүүтээ Бомбейгоос явах нь гэдгийг ойлгожээ. Тэгэхээр нь тэр луйварчныг Калькут хүртэл, хэрэв шаардлага гарвал цааш нь ч хамаагүй дагаж явахаар шийджээ.

	Паспартүү сүүдэрт зогссон Фиксийг таньсангүй, харин мань хүн, франц эр эзэндээ хэрхэн саатсанаа хэдэн үгээр хүүрнэхийг нь сонсжээ.

	Филеас Фог галт тэрэгний нэгэн вагонд суунгаа,

	— Дахиж ийм юм тохиолдохгүй байх гэж найдаж байна хэмээн тайван хариулах нь чих дэлсэв.

	Хөл нүцгэн, сандарч зовсон хөөрхий амьтан эзнийхээ араас хар цагаан үггүй даган оров.

	Фикс хажуугийн вагонд ордог юм уу гэж байтал нэг бодол толгойд нь харван орж иржээ. «Үгүй шүү! Энд үлдье... Энэтхэгийн нутаг дээр болсон хэрэг... Одоо ч миний гарт ороо биз дээ?» гэж өөртөө хэлэв.

	Яг энэ үеэр галт тэрэг дохиогоо муухай орилуулж хөдлөөд харанхуйд бараа тасарлаа.

	 


ТЭНГЭРТ ХАДСАН ӨНДӨР ҮНЭЭР УНАА ХУДАЛДАЖ АВСАН XI БҮЛЭГ

	 

	Галт тэрэг хуваарьт цагтаа хөдөлжээ.

	Галт тэргэнд хэдэн цэргийн дарга, энгийн түшмэл, ажил хэргээсээ болоод нутгийн зүүн зүг явах болсон хар тамхи, индигоны22 худалдаачид зэрэг хүмүүс явж байлаа.

	Паспартүү эзэнтэйгээ цуг нэг өрөөнд явав. Нөгөө талд нь ганц хүн орсон нь Суэцээс Бомбей орох замд ноён Фогийн хам тоглогчийн нэг болсон бригадын генерал сэр Франсис Кромарти байсан агаад одоо Бекаресийн дэргэд байрлаж буй цэргийнхээ ангид очихоор яваа нь энэ ажээ.

	Тавь орчим насны өндөр биетэй, шар үстэй ноён Франсис Кромарти сипайчуудын сүүлчийн бослогыг дарах үеэр зэгсэн нэрд гарсан агаад уугуул нутгийн хүн гэж бүрэн хэлж болохоор ажээ. Бага залуугаасаа Энэтхэгт суусан, төрсөн нутагтаа өдрийн од шиг цөөн очдог хүн байв. Хэрэв ноён Филеас Фог сонирхдог сон бол саях чамгүй боловсролтой хүн энэтхэгийн зан заншил, түүх, төрийн байгуулалтын тухай олон сонин зүйлийг дуртайяа ярьж чадах байлаа. Даанч манай хүн юу ч асуусангүй. Филеас Фог аялж явсангүй, харин тэгш хэмтэй тойрог гаргаж явлаа. Нарийн механикийн хуулийг даган дэлхийн бөмбөрцгийн тойрог замаар хөврөх нэгэн хүнд биет гэлтэй хүн байлаа. Энэхэн үеэр ноён Фог дотроо Лондоноос гарснаас хойш цаг хугацаагаа тооцоолон гаргачхаад хэрэв илүү хөдөлгөөн гэм биш зан нь байсан сан бол, сэтгэл ханамжтай гараа үрчих байлаа.

	Сэр Франсис Кромарти зөвхөн хөзөр тоглох зуураа Фогийг ажиглаж байсан ч гэлээ этгээд хүн гэдгийг нь хэдийн мэдээд авчээ. Энэ хүнд байгалийн гоо сайхныг ойлгон ухаардаг сэтгэл гэж байдаг болов уу, санаа сэтгэлийн хөөрөл гэдгийг мэддэг болов уу, энэ цэвдэг дугтуйн дотор зүрх гэдэг юм цохилдог болов уу хэмээн өөрөөсөө асууж байв. Түүний хувьд энэ бүхэн ойлгогдоогүй хэвээр үлджээ. Бригадын генералын амьдралд дайралдаж явсан этгээд хүмүүсийн ганц нь ч нарийн ухааны бүтээл гэмээр энэхүү ноён Фогтой адил байсангүй.

	Филеас Фог бригадын генералаас дэлхийг тойрч яваагаа, ямар нөхцөлөөр ингэх хэрэгтэй болсноо ч нуусангүй. Цаадах нь Фогийн бооцоог өөрийн ухаантай хүн бүр амьдралдаа мөрдлөг болгох ёстой ямар ч зорилго, буянт үйлгүй, хий хоосон тэнэглэсэн явдал гэж л үзжээ. Саях хачин хүний санаачилга нь түүнд ч, өөр бусдад ч ямар ч ашиггүй нь илт байлаа.

	Галт тэрэг Бомбейгоос гарснаас хойш цагийн дараа гүүрээр өнгөрч Солсет арлыг гатлаад эх газарт орж ирэв. Каллианы өртөөг өнгөрөөд Кандаллах Пунух хоёрын хоорондох төмөр замын салааг баруун талдаа орхиж, Энэтхэгийн зүүн өмнө зүг зорьсноо удалгүй Пауэл өртөөнд хүрэв. Үүнийг өнгөрөнгөө хүрмэн чулуу голлосон Баруун Гатын салбар уулсын бүсэд орлоо. Уулсын орой нь өтгөн ой модоор бүрхэгджээ.

	Сэр Франсис Кромарти, Филеас Фог хоёр хааяа нэг үг солилцож байснаа, үгийн далимаар бригадын генерал,

	— Хэдэн жилийн өмнө байсан бол ч ноён Фог, энэ хавьцаа зайлшгүй саатаж, хамаг аялал чинь балрах байлаа даа гэж хэлэв.

	— Сэр Франсис, яагаад тэр бил ээ?

	— Яагаад гэвэл төмөр зам энэ уулын бэлд хүрээд зогссон байсан юм. Цааш нь нөгөө бэлд байгаа Кандаллах хүртэл дамнуурга жууз ч юм уу, мориор явна шүү дээ.

	— Иймэрхүү саатал ч миний төлөвлөгөөнд юугаар ч саад болохгүй л дээ. Би тиймэрхүү зүйлийг тооцоолчихсон гэж ноён Фог хариулав.

	— Ингэхэд ноён Фог, та энэ залуугийн зүггүйтсэнээс болж их эвгүй юманд орох дөхлөө дөө гэж бригадын генерал хэлэв.

	Паспартүү аяны хөнжлөөр хөлөө мухлайдчихаад өөрийнх нь тухай яриа болж байгааг зүүдлэх ч үгүй тааваараа унтаж байв.

	— Английн засгийн газар энэ талаар онцгой хатуу байдаг нь үндэсгүй биш юм. Тэгээд ч иймэрхүү энэтхэгчүүдийн шашин шүтлэгийг доромжилсон хэргийг хатуу цээрлүүлдэг болохоор хэрэв таны зарц баригдсан бол ч ... гэхэд нь

	— Яах вэ дээ, баригдсан бол зохих ялаа эдлээд дараа нь нутагтаа тайван буцах байсан байлгүй. Тэгэхээр энэ хэрэг намайг энд яахаараа барих болж байна! гэв.

	Ингээд хэн хэн нь дуугаа хураачхав. Галт тэрэг шөнөдөө Баруун Гатын нурууг давж, Насикийг өнгөрөөд арван сарын хорин нэгний өглөө Кандети хошууны зэгсэн тэгшхэн талд орж ирэв. Сайтар боловсруулсан тариан талбайн энд тэнд сууринууд үзэгдэж, дуган хийдийн ганжрын оронд европын сүмийн хонх нүдэнд тусна. Годавер мөрөнд цутгадаг гол ч юм уу, эсвэл тэдгээрт цутгадаг том жижиг гол горхи энэ үржил шимт хөндийг услах ажээ.

	Паспартүү сэрээд цонхоор харснаа Агуу энэтхэгийн төмөр замаар Энэтхэг орныг гаталж явна гэдэгтээ итгэж ядна. Байж боломгүй санагдавч, яахын аргагүй үнэн зүйл байлаа! Галын хотолд нь английн нүүрс шатаж, англи машинчийн барьж яваа бух тэрэг, замын хоёр талаар цэлийх кофе, хөвөн, задь, лиш цэцэг, улаан чинжүүний тариалан дээгүүр утаан үүл хаялна. Бух тэрэгний яндангаас олгойдох уур, завсар хоорондуур нь тов хийсэн хөөрхөн бунгало23, эзэнгүй орхисон сүм — «виари», энэтхэгийн уран барилгын шавхагдашгүй гоёл чимэглэлийг илтгэсэн хээ угалз бүхий гайхамшигт дуган, хийд, нүдэнд тусах дал моддын хажуугаар мурилзан замхарна. Цааш нь бух тэрэгний орилоонд сочин хирдхийх могой, барс шивээлсэн битүү ширэнгэ тэнгэрийн хаяа хүртэл цэлийж, эцэст нь замын хоёр талаар модыг нь унагаасан, хар хурдаараа давхиж буй галт тэргийг бодлогоширсон харцаар үдэж буй заан сүргээрээ байдаг ой мод үргэлжилнэ.

	Өглөө нь Малигаум өртөөг ардаа орхиод, аялагчид Кали24 эх дагиныг шүтэгчдийн цусыг байнга урсгаж байдаг саях ёрын газрыг өнгөрнө. Холгүйхэн гайхамшигт дуган хийдтэй Эллора гарч ирэв. Хажууханд нь догшин Уранзэвийн25 нийслэл байсан Урангабад байх агаад одоо бол низамын ванлигаас тасарсан нэгэн мужийн төв ажээ. Энэ мужийг нэгэн цагт, туугуудын удирдагч «багалзуурдагчдын» хаан Феринхеа захирч байв. Нүдэнд харагдаж, гарт баригддаггүй холбоонд нэгдсэн саях алуурчид, үхлийн эх дагинад зориулан дусал ч цус гаргалгүй, хөгшин залуу хүмүүсийг багалзуурддаг байв. Дуртай газраа л ухаад үзэхэд боомилуулж үхсэн хүүртэй дайралдахгүй байна гэж байдаггүй үе ч байлаа. Британийн засгийн газраас энэхүү хүний амийг хороох явдлыг төгсгөл болгох талаар зэгсэн амжилт олсон гэлээ ч, туугуудын аймаар холбоо одоо ч бас ажилласаар ажгуу.

	Үд дундын алдад галт тэрэг Бурханпур өргөөнд ирж зогсоход Паспартүү тэнгэрт хадсан үнээр нутгийнхны хийсэн хиймэл сувдан хатгамалтай хос шаахай худалдан авч, өгүүлэхийн аргагүй ханамжтайгаар углаж авав.

	Зорчигчид түргэхэн шиг хооллоод Асухур өртөө рүү хөдөлснөө удалгүй Суратын хажуугийн Камбейн буланд цутгадаг Тапти голыг даган явлаа. Паспартүүгийн юу гэгчийг бодож явсныг халти өгүүлсүү. Бомбей хүртэл явахдаа манай хүн чухам тэр хотод л энэ бүх бүтэлгүй санаа эцэс болно гэж бодож явжээ, бодохоос ч биш яах вэ. Гэвч одоо, галт тэрэг хар хурдаараа Энэтхэгийг гаталж байгаа үед манай сайн эрийн толгойд эргэлт гарах нь тэр. Угийн адал явдалд дуртай зан нь дахин сэргээд иржээ. Бага залуугийнх нь сайхан мөрөөдөл, хоосон санаа нь амилав уу гэмээр болж эзнийхээ төлөвлөгөөнд одоо тоглоомгүй анхааралтай хандах болсноор барахгүй, дэлхийг тойрч болох юм гэдэгт, ам гарсан хугацаандаа очихгүй бол болохгүй юм байна гэдэгт бүрэн итгэх болжээ. Тэгээд бас замд элдэв саад тохиолдож, түүнээс болж дэмий цаг алдах вий хэмээн айх болов. Эзнийхээ тавьсан мөрийг өөрийн эрхгүй сонирхох болсноо мэдэрч, уучилшгүй саваагүйтэж байж бүх юмыг баллаад хаячих дөхөж билээ гэж бодохоос яс нь хавталзана. Ноён Фогийг бодвол сэтгэлийн хөдөлгөөн ихтэй хүн болохоор улам ч илүү санаа зовно. Өнгөрсөн өдрүүдээ дахин дахин тоолж, галт тэрэг зогсоход хараал тавьж, удаан хөдөлж байна хэмээн зүхэж, дотроо ноён Фогийг машинчид шагнал амлаагүйд нь буруушаана. Манай сайн эр галт тэрэг бол усан онгоц биш бөгөөд хурд нь цаанаасаа хуваариар зохицуулагдсан байдаг гэдгийг мэддэггүй байжээ.

	Орой тийшээ галт тэрэг Каандеш, Бунделханд хоёр мужийг заагладаг Сатлурын уулын хавцалд орж ирэв.

	Арван сарын хорин хоёрны өглөө сэр Фравсис Кромартыг «Хэдэн цаг болж байна?» гэж асуухад Паспартүү цагаа гаргаж хараад «Шөнийн гурван цаг» хэмээн хариулав. Үнэндээ ч Гринвинчийн уртрагаар тааруулсан гайхамшигт цаг, ойролцоогоор баруун тийш далан долоон градусын зөрөөнд хоцорч явах нь аргагүй агаад үнэхээр дөрвөн цагаар хоцорч явжээ.

	Сэр Франсис Кромарти цагаа орон нутгийнхаар тааруулчхаад, ноён Фиксийн дээр нэгэнд хэлсэнтэй адил утгатай зүйлийг Паспартүүд хэлж, цагийг шинэ уртрагт орох бүрд тааруулж байх хэрэгтэй бөгөөд нарны зүгт буюу зүүн зүг хөдөлж байгаа үед өнгөрөх градус бүрд өдөр дөрвөн минутаар богино болдгийг тайлбарлах гэж байдгаараа оролдов. Гэвч ямар ч ашиг гарсангүй. Зөрүүд эр, бригадын генералын хэлснийг ойлгосон ч юм уу, үгүй юу бүү мэд, харин ямар ч байсан цагаа тааруулаагүй болохоор тэр нь урьдынхаараа л Лондоны цагаар явсаар байлаа. Гэвч энэ нь хорхойд хоргүй адайр зан байв.

	Өглөөний найман цагт галт тэрэг Ротхал өртөөнөөс арван таван милийн зайтай хэдэн бунгало, ажилчдын сууцаар хүрээлүүлсэн ойн цоорхойд зогсов. Галт тэрэгний дарга вагонуудаар орж «Зорчигчид оо буугаарай! Зорчигчид оо бууцгаана уу...» гэж явлаа.

	Филеас Фог харваас хасарваань чавганы моддын дунд ойн цоорхойд яагаад галт тэрэг зогссоныг ойлгохгүй байгаа сэр Франсис Кромарти руу харав. Тэр хоёроос дутуугүй гайхсан Паспартүү вагоноос гүйж гарснаа удсан ч үгүй,

	— Эрхэм минь, төмөр зам байдаггүй! гэж хашхирсаар орж ирэхэд

	— Энэ чинь юу гэсэн үг вэ? гэж сэр Франсис Кромарти асуулаа.

	— Галт тэрэг цаашаа явахгүй гэсэн үг!

	Бригадын генерал үг дуу ч үгүй вагоноос буухад Филеас Фог араас нь яаралгүйхэн дагаж гарав. Хоёулаа галт тэрэгний дарга дээр очлоо.

	— Бид чинь хаана хүрчихсэн байна? гэж сэр Франсис Кромарти асуулаа.

	— Кохлви сууринд гэж дарга хариулав.

	— Бид энд зогсох юм уу?

	— Тэгэлгүй яах вэ. Төмөр зам хараахан гүйцэд тавигдаагүйд л...

	— Юу? Тавигдаагүй ээ?!

	— Үгүй дээ! Тавиад бээр газарт л Аллахабад хүртэл зам тавиагүй байгаа юм. Тэндээс цааш бол төмөр замтай.

	— Үгүй ер, сонинд төмөр зам бүрэн гүйцэд тавигдлаа гэж бичээд байсан биз дээ.

	— Ноён генерал минь, яая гэх вэ дээ, сонин андуурсан л байна.

	— Тэгээд та нар Бомбейгоос Калькут хүртэл билет зараад байдаг! гэж уур нь хүрсэн сэр Франсис Кромарти хэлэв.

	— Энэ үнэн, тэгэхдээ зорчигчид Колобоос Аллахабад хүртэл өөрсдөө аргалаад очих ёстой гэдгээ мэдэж байгаа шүү дээ гэж галт тэрэгний дарга хариулав.

	Сэр Франсис Крсмартын уур нь хүрчээ. Паспартүү ямар ч буруугүй галт тэрэгний даргыг унатал дэлсэхээсээ сийхгүй байлаа. Эзэн рүүгээ ч харж зүрхлэхгүй байв.

	Ноён Фог тайвнаар,

	— Сэр Франсис, та болгоох аваас Аллабахад хүрэх ямар нэг арга чарга бодоцгооё гэж хэлэв.

	— Ноён Фог, энэ саатал таны төлөвлөснийг эвдээд хаячихаа биз?

	— Үгүй шүү, сэр Франсис, үүнийг тооцоолсон байсан юм.

	— Юу! Та зам ийм... гэдгийг мэдэж байсан хэрэг үү?

	— Огт үгүй. Гэхдээ эрт орой хэзээ нэг цагт, ямар нэг саад учирна гэдгийг мэдэж байсан юм. Сүйдтэй юм юу ч алга. Хоёр хоногийн нөөц байна. Калькутаас Хонконг руу хорин тавны үдэд нэг галт онгоц гарна. Өнөөдөр зөвхөн хорин хоёрны өдөр. Бид Калькутэд цагтаа очсон байх болно.

	Ийм итгэлтэй хариулж байгаа хүнд юу ч хэлэх билээ дээ?

	Төмөр зам тавих ажил энэ хүрээд зогссон гэдэг нь үнэнээс үнэн зүйл байлаа. Сонинууд үргэлж түрүүлж явдаг цаг шиг, төмөр замыг дууссан гэж цагаас нь өмнө мэдээлчихсэн ажээ. Зорчигчдын ихэнх нь энд зам тасардгийг мэдэж байлаа. Галт тэрэгнээс буунгуут л сууринд байсан бүхий л хөдөлдөг хэрэгслийг булаалдаад авчих нь тэр. Дөрвөн дугуйтай палкигари тэрэг, бөхтэй юм шиг зебу гэдэг шард хөллөдөг тэргэнцэр, нүүдлийн дуган гэлтэй аяны сүйх, дамнуурга жууз, одой морь цөм эзэнтэй болсон байв. Ноён Фог, сэр Франсис Кромарти хоёр сууриныг нэгд нэгэнгүй нэгжчихээд гар хоосон буцаж ирэв.

	— Би явган явах минь гэж Филеас Фог хэлэв.

	Энэ үеэр эзэн рүүгээ ирж явсан Паспартүү, харахад гоёхон ч явахад ашиг багатай шаахайгаа хараад ярвайжээ. Азаар манай хүн ч тагнуулд гарсан агаад, олж мэдсэнээ баахан эргэлзсэн маягтайгаар илтгэж,

	— Эрхэм минь, би унаа олчих шиг боллоо гэж хэлэв.

	— Ямар унаа?

	— Заан. Эндээс холгүйхэн суудаг нэг энэтхэг хүнд байна.

	— Аль вэ явж үзэцгээе гэж ноён Фог хариулав.

	Таван минутын дараа Филеас Фог, сэр Франсис Кромарти, Паспартүү гурав хажууханд нь өндөр шивээн хороотой урц руу очлоо. Овоохойд эзэн нь, хороонд заан нь байдаг аж. Энэтхэг эр, тэдний гуйснаар ноён Фогийг цуг яваа хоёртой нь хамт хороонд оруулав. Тэнд эзэн нь уналга ачаанаас илүүгээр байлдааны талыг нь түлхүүхэн бодож сургаж байгаа бараг гаршсан заан байлаа. Үүний тул зааны угийн номхон дөлгөөн занг өөрчилж, энэтхэгээр «муч» гэж нэрлэдэг ууртай догшин байдалд гурван сарын турш зөвхөн элсэн чихэр, шар тосоор тэжээн аажмаар хүргэхийг хичээж байгаа бодолтой. Ийм дэглэмээр үр дүнд хүрнэ гэхэд боломжгүй юм шиг санагдавч, заан сургагч нар үүнийг амжилттай хэрэглэдэг нь гайхалтай. Ноён Фогийн аз ирэхэд, заанд иймэрхүү тусгай тэжээл өгөөд удаагүй байсан болохоор нөгөө «муч» гэдэг байдалд хараахан ороогүй байжээ.

	Клүни нэртэй саях заан бусдынхаа адил хол замыг түргэн, ядралгүй туулж чадахаас гадна Филеас Фогт өөр хөл залгуулах унаа олдоогүй болохоор зааныг авахаар шийджээ.

	Гэвч Энэтхэгт жил ирэх тусам цөөрсөөр байгаа заан гэдэг амьтан үнэтэй. Циркийн тэмцээнд ганц тохирдог нь эр заан болохоор хачин ховор зүйлд тооцогдоно. Заан гэдэг амьтан бусдын эрхэнд байхдаа үр төлөө өгөх нь өдрийн од шиг байдгаас зөвхөн ав хоморгоор л олж авдаг ажээ. Ийм учраас Энэтхэгт зааныг үнэнээсээ хайрлан хамгаалдаг бөгөөд ноён Фогийг заанаа хөлслөөч гэхэд нь энэтхэг эр эрс дургүйцэн шууд татгалзав.

	Фог өөрийнхөөрөө зүтгэн, цагт арван фунт стерлинг төлье гэдэг өндөр үнэ хэлээд үзэв. Үгүй гэв. Хорин фунт өгвөл яах вэ? Дахиад л татгалзав. Дөчин фунт төлье л дөө. Ахиад л толгой сэгсэрнэ! Паспартүү үнэ нэмэх болгонд дороо үсэрч байсан боловч энэтхэг эр бууж өгсөнгүй. Уг нь чамлахын оронд, чанга атгахаар үнэ л дээ. Заан Аллахабад хүртэл арван таван цаг явдаг юм аа гэхэд эзэнд нь зургаан зуун фунт унахыг бодсон ч муугүй л үнэ.

	Огтхон ч дургүйцэж уурлаагүй Филеас Фог энэтхэг эрийг заанаа зарчих хэмээн мянган фунт өгье гэв.

	Энэтхэг эр зарахыг ч хүссэнгүй. Зальтай гайхал хямдхан олз аманд орох нь хэмээн баярлаж байгаа бололтой.

	Сэр Франсис Кромарти, ноён Фогийг хажуу тийш нь дуудаж, үнэ нэмэхээс өмнө сайтар бодох юм биш үү хэмээн зөвлөв. Филеас Фог хариуд нь бодолгүйгээр хөдөлж сураагүй бөгөөд явж явж эцсийн дүнд хорин мянган фунтийн мөрий яригдаж байгаа болохоор заан түүнд зайлшгүй хэрэгтэй, тэр бүү хэл зохих үнээс нь хорь дахин илүү үнэ өгч байгаад ч болсон авах хэрэгтэй байна гэж хэлэв.

	Тэгж хэлчхээд шуналаасаа болон гялалзах жижиг нүд нь хэргийн учир үнэд л байна гэж хэлээд өгч байгаа энэтхэг эр дээр буцаж очив. Фог түүнд мянга хоёр зуун фунт, дараа нь мянга таван зуу, тэгснээ мянга найман зуу эцэст нь хоёр мянгыг өгье гэлээ. Энгүүндээ улаа бутран байдаг Паспартүүгийн царай, сэтгэл хөдөлснөөсөө болоод хувхай цайжээ. Хоёр мянга дээр энэтхэг эр аргагүй зөвшөөрөв.

	— Зааны маханд ч чамлалтгүй үнэ боллоо гэдгийг шаахайгаараа тангараглая гэж Паспартүү орилов.

	Наймаа ийнхүү тохиролцож, хөтөч олох ажил үлджээ. Энэ нь санасныг бодвол хялбар бүтэв. Ухаалаг царайтай залуухан парс газарч больё гэдгээ хэлжээ. Ноён Фог түүнд зүтгээд байхаас өөр яах вэ? гэж бодогдохоор шан өгөхөөр амлажээ.

	Заанаа гаргаж, дор нь хомнож авав. Парс эр «махүүт» буюу заан маллагчийн мэргэжлийг сайтар эзэмшсэн хүн байлаа. Зааны нуруун дээр нэгэн төрлийн нэмнээ тохоод хоёр хажуу руу нь тийм ч эвтэйхэн биш сагс шиг юм унжуулан өлгөлөө.

	Филеас Фог нөгөө алдартай аяны цүнх дотроосоо цаасан мөнгө нэг нэгээр нь гаргаж энэтхэгт төлөв. Паспартүүд дэвсгэрт болгоныг өөрийнх нь дотроос гаргаж байгаа юм шиг санагдана. Дараа нь Филеас Фог, сэр Франсис Кромартыг Аллахабадын өртөө хүргэж өгье гэлээ. Бригадын генерал зөвшөөрөлгүй яах вэ. Илүү хүн байлаа гэхэд энэ аварга амьтныг ядраана гэж байхгүй нь сайхан.

	Кольбигоос идэж уух юмаа худалдаж авсан байжээ. Сэр Франсис Кромарти нэг талын сагсанд Филеас Фог нөгөө талынхад нь суув. Паспартүү эзэн, бригадын генерал хоёрын дунд зааны нуруун дээр тухалж, парс эр сааны хүзүү дээр мордоод, есөн цаг гэхэд сууринаас гарч, шигүү ургасан далдуу модон ой дундуур Аллахабад орох дөт замаар орон хөдөллөө.

	Замаа товчлох гэсэндээ газарчин парс, ид ажил өрнөж байгаа төмөр замын шугамыг дагалгүй явжээ. Тэр шугам нь Виндхия уулын олон салбар нугачааг даган мурилзах учир дөт бус, Филеас Фогт ямар ч ашиггүй байв. Энэ хавийн зам харгүйг арван хуруу шигээ мэддэг парс шууд ой дундуур гаран хориод бээр газрыг товчлохоор болжээ. Сагсандаа хүзүүгээ хүртэл далд орсон Филеас Фог, сэр Франсис Кромарти хоёр, махүүтын зогсоо зайгүй шавдуулсаар байгаа зааны хэг ёг гэсэн хатираанд зэгсэн сэгсчүүлж явлаа. Гэвч жинхэнэ британи хүний яс заан хэнэггүй тэсвэрлэж, бие биеэ арай ядан харалцаж, хааяа нэг үг сольж явав. Зааны нуруун дээр суусан Паспартүү, хамгийн түрүүн сэгсчүүлнэ гэж юу байдгийг биеэр үзэж, эзнийхээ анхааруулсныг санан, хэлээ тас хазчихгүйг хичээн явлаа. Урагшаа ч нэг шидэгдэж, хондлой руу нь ч нэг бөндгөнөж, хөөрхий амьтан үсэрдэг банзан дээр нарийн дасгал хийж байгаа алиалагч шиг л явлаа.

	Хэдийгээр ингэж учир зүггүй харайж цовхорч яваа ч ам хуурай байсангүй, инээж хөхрөн байсхийгээд л цүнхнээсээ ёотонгийн хэлтэрхий гарган, ухаантай Киунид сарвайхад цаадах нь нэгэн жигдийн хурдаа саалгүй хошууныхаа үзүүрээр тосон авна.

	Хоёр цаг шогшуулсныхаа дараа газарчин заанаа зогсоож, цаг амсхийлгэхээр болов. Аварга амьтан мод бутны найлзуур мөчир баахан үмхэлж аваад дараа нь ойр байсан тогтмол уснаас ууж цангаагаа гаргав. Сэр Франсис Кромарти амсхийхэд дургүйцсэнгүй. Хамаг бие нь нүдүүлчихсэн юм шиг болжээ. Гэтэл ноён Фог дөнгөж орноосоо босож байгаа хүн шиг сэргэлэн харагдана.

	— Ёстой төмрөөр хийсэн биетэй хүн юм аа гэж түүнийг бахдан харж байгаа бригадын генералыг хэлэхэд хоол бэлтгэж байсан Паспартүү

	— Давтаж хатаасан төмрөөр гээч! хэмээн хариулав.

	Өдөр дунд, газарчин хөдөлье гэдэг дохио өглөө. Газар орон улам онгон зэрлэг болж ирэв. Өндөр өндөр аварга далдуу мод, хасарваань, одой далдууны төглөөр солигдсоноо түдэлгүй, тачирхан бут сөөг, том том бул чулуу энд тэндгүй хөндөлссөн өргөн талд орж очив. Бундельханд уулын энэ хэсэгт аянчин жинчин ирэх нь ховор агаад энэтхэгийн шашны26 хамгийн харгис урсгалын нэгэнд хамаарагддаг хэт шүтлэгтэй омог амьдардаг нутаг ажээ.

	Ражийн нөлөөнд байдаг энэ хэсэгт английн засаглал, Виндхия уулын хүч хүршгүй хэцүү бартаа саадаас болоод хараахан бэхжиж амжаагүй байлаа. Хэд хэдэн ч удаа аялагчид маань дөрвөн хөлт унааг нь хараад уурлан гар хуруугаа сарвалзуулж байгаа догшин ширүүн байрын бөөн хүмүүстэй тааралдав. Тэднийг аюултай хүмүүс хэмээн үзсэн парс бололцооныхоо хэрээр уулзахгүйг хичээж явлаа. Өдөржингөө амьд амьтны бараа бараг харагдсангүй. Харагдсан хэдэн сармагчин нь элдвээр маяглан уруул амаа хөдөлгөн далбаганаж зугтаах нь Паспартүүг ихэд зугаацуулжээ.

	Манай хүнийг элдэв бодол дотроос ганц нь л айхавтар зовоож байв. Аллахабадын өртөөнд очоод ноён Фог заанаа яах бол? Аваад явах юм болов уу? Байж боломгүй юм. Унааны зардал дээр эхлээд авсан үнийг нь нэмэхээр ёстой сүйрээд өгнө. Зарчих болов уу, эсвэл дураар нь тавьчих болов уу? Хөөрхий амьтныг сул тавьчихад болохгүй нь юу байна. Гэтэл ноён Фог заанаа түүнд бэлэглэнэ гэвэл мөн хэцүүднэ дээ! Энэ бодол нь Паспартүүг амар байлгасангүй.

	Оройн найман цагт Виндхия уулын гол салбарыг өнгөрөөд аянчид маань нурууны хойд энгэрийн27 хормой дахь нэгэн нурсан бунгалод үдлэн амарлаа.

	Өдөртөө хорин таван бээр туулж, Аллахабад өртөө хүртэл мөн тийм хэмжээний газар үлдсэн байлаа.

	Хүйтэн шөнө болов. Байшинд парс эр хуурай мөчир ноцоон гал түлсэн учир овоо дулаан байв. Кольбигоос авсан хүнснээсээ оройн хоол төхөөрчээ. Бие нь буларч ядарсан аянчид хоолоо ум хумгүй хомхойрон үмхэллээ. Хэдэн тасалданги өгүүлбэрээр эхэлсэн яриа удсан ч үгүй чангаар хурхирахаар солигдлоо. Газарч, бүдүүн мод налаад босоогоороо унтаж байгаа зааны хажууд нүд хамхилгүй хонов.

	Шөнө тайван өнгөрөв. Зөвхөн үчимбар, цоохондойн архирах, сармагчны тасхийтэл хөхрөх дуун л нам гүмийг байсхийгээд эвдэнэ. Гэвч араатнууд хүрхрэхээр л хязгаарлаж, байшинд унтаж байгаа хүмүүст хортой юм юу ч үйлдсэнгүй. Сэр Франсис Кромарти аянд ядарсан цэрэг шиг нам унтана. Тавгүй унтаж байгаа Паспартүү нөгөө өдрийнхөө үсэрч цовхчсоноо нойртоо давтан татваганана. Ноён Фогийн хувьд Сэвил гудамж дахь чимээ аниргүй байрандаа байгаа юм шиг тайван нойрсоно. Өглөөний зургаан цагт дахин замдаа гарав. Газарч үдэш гэхэд Аллахабад өртөөнд очсон байхаар тооцжээ. Ийм маягаар ноён Фог аяллаа эхэлсэн өдрөөс хойш тооцоолсон дөчин найман цагийнхаа зөвхөн хагасыг л алдах болжээ!

	Виндхия нурууны сүүлчийн салбарыг өнгөрөөд Кууни дахин хатирч гарав. Үд дунд газарч, Ганга мөрний нэгэн цутгаланд нийлдэг Кен гол дээр байдаг Каленхир тосгоны хажуугаар гарлаа. Газарч их мөрний сав ойртож буйг заасан эзэнгүй тал, хотгор газарт аюул багатайг бодолцон хүн амьтантай газраас аль болох дөлсхийж явав. Аллахабад өртөө зүүн хойд зүгт арван хоёр орчим бээр газарт байлаа. Сүүлчийн үдлэх газраа гадилын модны сүүдэрт сонгон авч, талх шиг өег зөөхий шиг амттай жимсийг нь манай аянчид ихэд таашаан амтархан идэв.

	Хоёр цагт газарч хажуу тийш эргэн хэдэн бээр үргэлжилсэн өтгөн ойд оров. Ойд явахад задгай газар явснаас аюул багатай байлаа. Ямар ч байсан сэтгэл зовох юм тохиолдсонгүй. Аялал энэ чигээрээ л элдэв явдалгүй дуусах нь уу даа гэмээр байтал заан гэнэт нэг юмнаас үргэв үү гэлтэй дороо зогсов. Өдрийн дөрвөн цаг болж байлаа.

	— Юу болчхов оо? гээд сэр Франсис Кромарти сагснаас толгой цухуйлган асуув.

	Өтгөн ширэнгийн зүгээс гарах тодорхой бус чимээг чих тавин сонсох парс

	— Ноён дарга минь мэдэх юм алга гэж хэлэв.

	Хэдэн хормын дараа нөгөө дуу чимээ улам тод дуулдав. Амьтан хүний дуу, гуулин хөгжмийн эгшигтэй холилдон нэгэн зүйл концерт гэлтэй чих дэлсэнэ. Паспартүү нүдээ бүлтийлгэн, чихээ дэлдийлгэнэ. Ноён Фог үг дуугаралгүй юу болохыг тэсвэртэй хүлээнэ.

	Газарч үсэрч бууснаа заанаа модноос уяад ширэнгэ рүү ороод явчхав. Хэдэн минутын дараа буцаж ирээд,

	— Бярмануудын28 цуваа наашаа ирж явна. Болж л өгвөл харагдахгүй байх юм сан гээд заанаа модноос тайлж, нөгөөдүүлээ буугаад хэрэггүй гэснээ өтгөн ширэнгэд авч оров. Хэрэв зугтаах хэрэг болбол, өөрөө заан дээрээ үсрээд мордоход бэлэн хажууд нь зогслоо. Гэхдээ битүү навчаар халхлагдсан болохоор сүсэгтнүүд харалгүйгээр хажуугаар нь өнгөрчих байх гэж бодож байжээ.

	Бүдүүн нарийн хоолой, хөгжмийн холилдсон дуу чимээ улам ойртов. Цан хэнгэрэг дэлдэн нэгэн хэмээр дуулах ажээ. Удалгүй манай аялагчдаас тавиад алхам зайтай модон доогуур цувааны түрүүч гарч ирэхийг харцгаалаа. Моддын навч найлзуурын завсраар саях шашны ёслолд оролцогчдын хачин чамин дүрсийг сайтар ялган харж байлаа.

	Түрүү эгнээнд нь өндөр овоодой духдуулан алтан хажлагатай урт дээлтэй тайлгач нар харагдав. Тэднийг ямар нэгэн гашуудлын дууг бөмбөр, янчрын нэгэн хэмийн цохилтын хооронд тасалдуулан уртаар аялах эр эм хүмүүс, хүүхэд багачууд тойрчээ. Араас нь чамин гоё нэмнээтэй хоёр хос шар хөллөсөн, хигээс мөөрөн дээгүүр нь орооцолдсон могойнууд дүрсэлсэн том дугуйтай их тэрэг явж байв. Дээр нь дөрвөн гартай, хүрэн улаан биетэй, галзуу юм шиг нүдтэй, үс нь сэгсийсэн, унжуулсан хэл уруулыг нь улаан зос, хна будгаар будсан хачин муухай амьтны дүр тавьсан байв. Хүзүүнд нь хохимойн толгойн сондор зүүж, бэлхүүсээр нь цавчсан гаран бүс ороожээ. Хөл доор нь толгойгүй тэрийсэн аварга амьтан дүрсэлжээ.

	Сэр Франсис Кромарти саях дүрийг таниад,

	— Дурлал, үхлийн эх дагина Кали лхам байна гэж шивгэнэв.

	— Үхлийнх гэдгийг нь ч зөвшөөрч байна л даа, харин дурлалынх гэдгийг нь хэзээ ч зөвшөөрөхгүй! Яасан муухай амьтан бэ! гэж Паспартүүг хэлэхэд, парс эр дуугаа тат гэж дохив. Тэр дүрийг тойроод, шар зосоор биеэ хөндлөн эрээлж, хэрээс маягаар эсгэчсэн шархнаас нь цус шүүрсэн хөгшин бадарчид үймэлдэн, бужигнана. Эд бол энэтхэгийн шашны баярын үеэр Жагернаутын их тэрэгний дугуй доогуур харайгаад орчихоосоо буцдаггүй улангассан хэт шүтлэгтнүүд байлаа.

	Араас нь дорно дахины тансаг хувцастай хэдэн бярман, хөлөө арай ядан зөөж байгаа нэг бүсгүйг түшин явна. Залуухан бөгөөд европ эмэгтэй шиг цагаан арьстай ажээ. Толгой, хүзүү, мөр, чих, гар, хуруу, хөлд нь үнэт чулуун сондор, зүүлт, ээмэг бөгж, бугуйвч гялалзана. Алтан саагаар оёсон, нимгэн нөмрөгтэй хувцас биеийнх нь гоолиг хэлбэрийг тодруулна.

	Залуу бүсгүйн араас (ёстой нүдэнд итгэмээргүй аймаар үзэгдэл!) хуйгүй сэлэм, мөнгөн тоногтой урт гар буу бүсэндээ хавчуулсан бие хамгаалагч нар жууз дээр үхсэн хүний цогцос дамнаж явлаа.

	Энэ нь ноён хүний баян тансаг хувцастай хөгшин хүний шарил байв. Амьд ахуй үеийнхтэй нь адилаар, сувдаар хатгамалласан толгойн ороолт, алтан саатай торгон нөмрөг, очир алмаас шигтгэсэн кашемир даавуун бүс, энэтхэгийн тайж язгууртны хэрэглэдэг гоёмсог үнэтэй зэвсэг агсан өвч хувцаслажээ. Хойно нь баахан хэт сүсэгтэн дагуулсан хөгжимчид харагдана. Тэдний муухай чарлах дуу заримдаа хөгжмийн цангинасан аяыг дарж байлаа.

	Сэр Франсис Кромарти саях сүртэй жагсаалыг уйтгартай харцаар ширтэн байснаа газарчинд хандан

	— Сутти! гэж дуугарлаа.

	Парс тийм хэмээн толгой дохиод хуруугаа уруул дээрээ наав. Урт цуваа модон доогуур удаан үргэлжлэн өнгөрч удсан ч үгүй сүүлчийн эгнээ нь ойн гүн рүү далд орлоо. Дуу чимээ аажим аажмаар багасав. Нэг хэсэгтээ үе үе гэгэлзэн орилох дуун чих дэлсэж байснаа сүүлдээ бүхий л чимээ нам гүмд шингэв үү гэмээр боллоо.

	Филеас Фог, сэр Франсис Кромартийн хэлснийг сонссон болохоор цувааг далд орсны дараа,

	— «Сутти» гэдэг чинь юу вэ? гэж асуухад

	— Сутти гэдэг бол ноён Фог минь, хүнээр тахил өргөхийг, тэгэхдээ сайн дураараа тахил өргөхийг хэлдэг юм. Таны саяын харсан эмэгтэйг маргааш өглөө, нар гармагц л шатаана даа гэж бригадын генерал хариуллаа.

	Дургүйцэж, зэвүүцсэнээ барьж чадаагүй Паспартүү

	— Өөдгүй амьтад! гэж дуу алдав.

	— Тэр үхсэн хүн нь? гэж ноён Фогийг асуухад

	— Бүсгүйн нөхөр болох ноён байгаа юм. Бунделхандын биеэ даасан ванлигийн ража гэж газарч хариулав.

	— Юу! Энэ зэрлэг бүдүүлэг заншил одоо болтол Энэтхэгт байсаар байгаа юм гэж үү? Англичууд түүнийг устгаж чадаагүй юм гэж үү дээ? хэмээн Филеас Фог асуухад дууных нь өнгөнд огт сэтгэл хөдөлж, хөөрсний шинж байсангүй.

	— Энэтхэгийн ихэнх хэсэгт ингэж биеэрээ тахил өргөхөө больсон л доо. Гэхдээ бид алс бөглүү, хүний хөл хүрдэггүй газар, ялангуяа Бунделханд ямар ч эрх мэдэл алга шүү дээ. Виндхия нурууны хойд салбар уулст аллага, тонуул үргэлжилсээр л байна гэж сэр Франсис Кромарти хариулав.

	— Хөөрхий, золгүй амьтан! Амьдаараа шатаалгах нь! гэж Паспартүү амандаа шивгэнэнэ.

	— Тэгнэ ээ, шатаалгана, хэрэв шатаалгаагүй байсан бол ойр дотнынхон нь түүнийг ямаршуухан аймаар байдалд оруулах байсныг ярих юм биш. Үсийг нь хусаад өдөрт хэдхэн атга цагаан будаагаар голыг нь зогоож, шумнас хэмээн нүд үзүүрлэж, хаа нэгтээ золбин нохой шиг л амьсгаа хураана даа. Энгүүндээ хайр сэтгэл ч юм уу, хэт сүсгээсээ бус харин саях аймаар хэтийн төлөвөөсөө болоод л энэ заяагүй амьтад шатаалгахыг илүүд үздэг юм. Заримдаа ч бас, үнэхээр сайн дураараа биеэ золиосолъё гэхэд нь засгийн газраас болиулахын тул шийдмэгхэн хөдлөхөд ч хүрэх нь бий. Хэдэн жилийн өмнө намайг Бомбейд сууж байхад нэгэн залуу бэлэвсэн эхнэр нөхрийнхөө цогцостой хамт шатаалгах зөвшөөрөл амбан сайдаас гуйсан юм. Мэдээжээр амбан захирагч зөвшөөрөөгүй л дээ. Тэгтэл нөгөө эхнэр хотоос явж, нэгэн бие даасан ражийн эдлэнд очоод тэнд биеэрээ өргөл өргөчихсөн шүү гэж бригадын генерал өгүүлэв.

	Бригадын генералыг хүүрнэж байх хооронд, газарч толгой сэгсрэн байснаа ярьж дуусангуут нь,

	— Маргааш ургахын улаан нарнаар золигт гарах гэж байгаа тэр хүүхэн өөрийн хүслээр шатаалгаж байгаа юм биш ээ гэв.

	— Та яаж мэд ээ вэ?

	— Бунделхандаар нэг энэ тухай ярьж байгаа юм.

	— Гэхдээ энэ золгүй амьтан огтхон ч эсэргүүцэхгүй байсан шүү дээ гэж Франсис Кромарти хэлэв.

	— Тийм нь ч тийм, гэхдээ хар тамхины утаагаар мансууруулчихсан байгаа л даа.

	— Хааш нь аваачих бол?

	— Эндээс хоёр бээрийн газар байдаг Пиллажи дуганд аваачна. Тэгээд өргөл өргөх цагийг нь болтол шөнийг тэнд өнгөрөөнө.

	— Тэр өргөл өргөх ёслол нь хэзээ билээ дээ?

	— Маргааш, өглөө үүр цайнгуут л эхэлнэ дээ гэж хэлээд газарч заанаа битүү ширэнгээс гарган хүзүү дээр нь авиран мордов. Тэгээд хөдлөх дохио өгч, өвөрмөц маягаар шүгэлдэх гэтэл ноён Фог түүнийг зогсоогоод Сэр Франсис Кромартиас,

	— Бид энэ бүсгүйг аварвал яасан юм бэ? гэж асуув.

	— Бүсгүйг аврах ий?.. гэж бригадын генерал дуу алдав.

	— Надад арван хоёр цагийн нөөц байна. Түүнээ энэ хэрэгт зориулж болно.

	— Хүүе! Ингэхэд танд сэтгэл байдаг юм гээч! хэмээн Франсис Кромарти хэллээ.

	— Хааяа, зав чөлөө олдвол байдаг юм гэж Филеас Фог энгүүнээр хариулав.

	 


ЗҮРХ ЗОРИГТОЙ ХҮНД АЗ НҮҮРЛЭДГИЙГ ПАСПАРТҮҮД ДАХИН ХАРУУЛСАН XIII БҮЛЭГ

	 

	Ингэж аз турших нь дэндүү зүрхтэй, бэрхшээлтэй төдийгүй хэрэгжихгүй ч байж мэдэх зүйл байв. Ноён Фог амиа буюу дор хаяхад л эрх чөлөөгөө дүйж, ингэснээр мөрийгөө амжилттай авах боломжоо баллаж магадгүй байлаа. Гэвч эргэлзэж тээнэгэлзсэнгүй. Тэгээд ч Франсис Кромарти гэдэг буцалтгүй шийдсэн туслагчийг олж авчээ.

	Паспартүүд бол хэзээд найдаж болохоор, юу ч хийсэн бэлэн байв. Эзнийхээ сайхан сэтгэл гаргасанд бахархаж барахгүй байна. Харахад мөс шиг хүйтэн хүн санагдавч, цаанаа бол өр нимгэнтэйг нь мэдэж авчээ. Одоо эзнээ хайрлаж эхлэв.

	Газарч гэж нэг хүн үлдэв. Энэ ажил явдалд аль талыг нь барих бол? Энэтхэгчүүдийн талд байвал яана? Тус болохоо байг гэхэд ядахдаа төвийг баримталбал болоод явчих байлаа.

	Сэр Франсис энэ тухай түүнээс палхийтэл нь асуулаа.

	— Ноён генерал, би бол парс хүн, энэ эмэгтэй ч бас парс, тэгэхээр надад найдаж болно гэж газарч хэлэв.

	— Сайн байна гэж ноён Фог дуугарав.

	— Гэхдээ бид зөвхөн амь дүйж байгаагаар барахгүй, баригдвал аймаар тамлуулна гэдгийг сайн бодно биз дээ гэж газарчийн хэлэхэд ноён Фог

	— Бодож үзсэн. Бодсоноо биелүүлэхийн тулд шөнө болохыг хүлээмээр санагдана гэв.

	— Би ч бас тэгж бодож байна гэж парс эр хариуллаа.

	Ингээд парс эр нөгөө золгүй бүсгүйн тухай зарим юмыг тодруулж ярилаа. Парс омгийн тэр гоо сайхан бүсгүй Бомбейн баян худалдаачны охин байжээ. Энэ хотод цэвэр англи боловсрол олж авч, европ эмэгтэйгээс ялгагдахгүй хүмүүжил, боловсролтой болсон гэнэ. Ауда гэдэг нэртэй ажээ.

	Эцгээсээ өнчрөн үлдээд Бунделхандын хөгшин ноёнд хүчээр богтлогджээ. Гурван сарын дараа бэлэвсрээд ямар хувь заяа хүлээж байгааг мэдэн зугтаасан боловч дорхноо баригдсан ажээ. Түүнийг үхүүлэх дуртай байсан ражийн хамаатан садан, харваас хаашаа ч зайлахын аргагүй энэхүү аймшигтай учруулжээ.

	Энэ яриа ноён Фог, түүний дагалдагчдын буянтай шийдвэрийг улам ч бататгажээ. Ингээд аль болох ойр очих шаардлагатай Пиллажи дуган руу заанаа аваачихыг газарчид тушаав.

	Хагас цагийн дараа тэд дуганаас тавин алхмын зайтай өтгөн ширэнгэ дотор зогсож байлаа. Дуган харагдахгүй ч гэсэн хэт сүсэгтнүүдийн муухай орилолдох дуун чих дэлсэнэ.

	Тэнд манай аялагчид нөгөө бүсгүйд яаж ойртож очихоо сайтар зөвлөлдөж авав. Газарч, өөрийнх нь бодлоор залуу эхнэрийг хорьсон байж таарах Пиллажийн дуганыг мэддэг байлаа. Тэнд байгаа улсыг мансуураад, нойрт цохиулсан хойно аль нэг хаалгаар нь орж амжих болов уу эсвэл ханыг нь нүхлэх үү? гэдгийг газар дээр нь очиж байж, цагийг нь болохоор шийдэхээс өөр аргагүй. Эргэлзээгүй ганц юм байсан нь бүсгүйг цаазлахаар авч явах өглөө болохыг хүлээлгүй энэ шөнө л хулгайлах хэрэгтэй байлаа. Өглөө болгочихвол, түүнийг хүний хүчээр л лав аврах аргагүй болох ажээ.

	Ноён Фог нөхөдтэйгөө хамт шөнө болохыг хүлээлээ. Үдшийн зургаан цаг орчим бүрэнхий болоод ирэнгүүт, дуганы эргэн тойрныг тандахаар шийдэв. Бадарчдын орилолдох нь намдсан авч сонстсоор авай. Тэд нар сурсан зангаараа шингэн хар тамхи, маалингын хандтай хольсон «hаng» хэмээх ундаанд согтож нам цохиулсан байх ёстой агаад ийнхүү мөдхөн дуганд хажуугаар нь мэдэгдэлгүйгээр орж болохоор болжээ. Парс эр тэргүүлэн араасаа ноён Фог, сэр Франсис Кромарти, Паспартүүг дагуулан чимээ гаргалгүй модон дундуур урагшлав. Арван минутын дараа, модны араар нуугдан байж жижигхэн голын эрэгт тулав. Тэнд үзүүрт нь давирхай асаасан төмөр бамбарын гэрэлд, баахан гуалин хураасан байхыг харав. Үнэтэй зандан модыг анхилсан үнэрт тосоор нялгадан түүдэгт бэлдэн хураасан нь энэ байжээ. Дээр нь заяа муутай эхнэрийнх нь хамт шатаах ёстой ражийн занданшуулсан цогцос тавиастай байв.

	Түүдгээс зуугаад алхамд харанхуй дотроос модны оройгоор цамхаг нь сэрийсэн дуган сүндэрлэнэ.

	Газарч нам дуугаар

	— Урагшаа яваарай! гэв.

	Тэгээд улам ч болгоомжлон байж нөхдөө дагуулан өндөр өвсөн дундуур чимээ гаргалгүй гулсан оров. Моддын мөчирт салхин исгэрэхээс өөр ямар ч чимээ аниргүй нам гүм байлаа. Удалгүй газарч ойн цоорхойн захад зогсов. Хэдэн давирхайн бамбар цагаалжийг гэрэлтүүлнэ. Согтууран мансуурсан баахан энэтхэг ундуй сундуй унтаж харагдана. Хүүрээр дүүрсэн тулалдааны талбарыг санагдуулна. Эр, эм, хүүхэд багачууд цөм холилдон энд тэнд ойчжээ. Хэдэн согтуу амьтан бас юу ч юм орилж байгаа дуулдана. Цаана нь харлах моддын дундуур Пиллажи дуганы бараа бүдэг бадаг сүүдгэнэнэ. Гэвч газарчийн урмыг айхавтар хугалж цөхрүүлсэн нэг юм байсан нь ноёны бие хамгаалагч нар унтаагүйгээр барахгүй сэлэм барьсан манаанууд дэнгийн гэрэлд хаалга харуулдан нааш цааш зөрөлдөх нь харагдав. Дуганы дотор ч тайлгач нар унтаагүй байж мэдэх ажээ. Газарч цааш явсангүй. Дуганд орох аргагүйг ойлгоод нөхдөө дагуулан эргэж ойд оров. Филеас Фог, сэр Франсис Кромарти хоёр ч дуганы энэ талаас ойртох гэдэг горьдсоны гарз болохыг ойлгожээ.

	Цөмөөрөө зогсоод нам дуугаар шивгэнэн зөвлөлдөв.

	— Хүлээе. Найман цаг ч болоогүй байна. Энэ манаа нь ч яваандаа унтаад өгөхийг хэн байг гэх вэ хэмээн бригадын генерал хэлэхэд

	— Энэ ч үнэндээ болох юм шүү гэж парс эр зөвшөөрлөө. 

	Тэгээд цөмөөрөө модны ёроолд сууж аваад хүлээлээ. Цаг явж өгөхгүй зовооно! Газарч хэд хэдэн удаа ойр орчноо тандахаар босон явав. Ноёны бие хамгаалагчид бамбарын дэнгийн гэрэлд унтаагүй хэвээр, дуганы цонхоор ч бүдэг гэрэл сүүмэлзэнэ. Ийнхүү шөнө дунд болтол хүлээв. Байдал өөрчлөгдсөнгүй. Гадна талд мөн л манаатай. Манааг мансуурч унана гэж горьдолтгүй болох нь тодорхой ажээ. Тэдэнд мансууруулах ханд өгөөгүй бололтой. Өөрөөр хөдлөх хэрэгтэй болж, дуганы хананд гаргасан нүхээр орох гээд үзэхээс өөр арга байсангүй. Тайлгач нар дуганы үүдэн дэх манаач нар шиг бас золигт гаргах хүнээ унталгүй харуулдаж байгаа үгүйг мэдэх л үлджээ.

	Нэг зөвлөж аваад цааш хөдлөв. Түрүүнд нь газарч, араас нь Филеас Фог тэгээд сэр Франсис Кромарти, Паспартүү даган явав. Дуганы нөгөө талаас очихын тулд чамлалтгүй холуур тойрон явлаа.

	Хагас цагийн дараа замдаа нэг ч хүнтэй дайралдалгүй явсаар дуганд тулж очив. Энэ талдаа ямар ч харуул манаагүй боловч бас ямар ч цонх хаалга гэж байсангүй!

	Хав харанхуй шөнө болжээ. Тэнгэрийн хаяанд шахам битүүний сарыг үүл халхалжээ. Өндөр модод харанхуйг улам ч өтгөрүүлнэ үү гэлтэй.

	Дуганд тулж очоод ч зогсохгүй, бүр хананд нүх гаргах хэрэгтэй болов. Үүнийг хийе гэтэл Филеас Фог, түүний нөхдөд халаасны тонгоргоос өөр юм байсангүй. Аз болоход, сүмийн хана нь тоосго мод холин орсон болохоор цоолоход тийм ч хэцүү биш байв. Анхны тоосгыг л сугалчихвал бусдыг нь сугалах тоглоом байлаа.

	Аль болох чимээ гаргахгүйг хичээн байж цөмөөрөө хөдөллөө. Парс эр Паспартүү хоёр, хоёр тохой хэрийн өргөнтэй нүх гаргахаар туйпууг нь ухаж эхлэв.

	Ажил овоо урагшилж байтал гэнэт дуган дотроос хашхирах чимээ гарч, гаднаас ч бас хариу хашхираад явчхав.

	Паспартүү, газарч хоёр ажлаа зогсоолоо. Мэдэгдчихлээ гэж үү дээ? Юу болох нь энэ вэ? Түгшүүрийн дохио биш байгаа? Наад захын болгоомжлол л тэндээс холдохыг шаардсан учир тэр хоёр ч холдож, араас нь ноён Фог, сэр Франсис Кромарти дагав. Тэд дахин модон доогуур орж, хийснээ үргэлжлүүлэхийн тулд түгшүүр намдтал хүлээхээр шийджээ.

	Гэтэл гай болоход, дуганы өмнө хананы орчим манаач гарч ирэн, ухаж байсан газар ойртохын аргагүйгээр тэндээ сууж авах нь тэр.

	Ажлаа зогсоохоос өөр арга чаргагүй болсон манай дөрвийн урам хугарсныг хэлээд яах вэ. Одоо ингээд золигт гаргах эхнэрт хүрэх боломжоо алдсан болохоор түүнийг аварна гэж байх уу? Сэр Франсис Кромарти уурласандаа болоод нударгаа зангидна. Паспартүү байж ядан тачаадаж, газарч түүнийг тогтоох гэж үйлээ үзнэ. Тайван ноён Фог, яаж ч байгаа нь мэдэгдэхгүй чимээгүйхэн хүлээнэ.

	— За, бидэнд явахаас өөр арга алга шив дээ? гэж бригадын генералыг асуухад

	— Явахаас өөр арга алга хэмээн газарч дэмжлээ.

	— Хүлээж бай. Би маргааш Аллахабадад үдэд очиход болж л байна гэж ноён Фог хэллээ.

	— Гэхдээ та юунд найд аа вэ? Хэдхэн цагийн дараа үүр цайж, тэгээд ... хэмээн сэр Франсис Кромарти хэлтэл ноён Фог

	— Бидний гараас мултраад байгаа аз, хамгийн сүүлчийн мөчид хүрээд ирэхийг хэн байг гэх вэ гэв. Бригадын генерал Филеас Фогийн дотор ороод үзэх юм сан гэж байгаа бололтой.

	Энэ ажиггүй хүйтэн эр юунд найдна вэ? Яг шатаах үед нь залуу эхнэр лүү гүйж очоод алуурчдынх нь гараас шуудхан булаагаад авчих юм бодоогүй байгаа даа?

	Тэгвэл ч ёстой ухаангүй хэрэг болно. Ийм солиотой юманд хүрнэ гэж яаж байх вэ. Юу ч атугай, сэр Франсис Кромарти саях аймшигт явдлын тайлал юу болохыг хүлээхээр шийдэв. Газарч нуугдсан газраа цаашид байх хэрэггүй гэж үзээд нөхдөө дагуулан нөгөө ойн цоорхойн захад очлоо. Энд модны араар нуугдаад унтаж байгаа хүмүүсийг нүд салгалгүй харж болох байлаа.

	Модны доод мөчир дээр суусан Паспартүүгийн толгойд нэг бодол цахилгаан харвах мэт орж ирснээ, бүх бодол санааг нь эзэмдэн, тархинд нь шингэжээ.

	Эхлээд «Ямар тэнэг бодол вэ!» гэж өөртөө хэлж байснаа «Ер нь болохгүй юу байх вэ? Ийм бүдүүлэг зэрлэгүүдтэй үзэх цор ганц боломж биш үү?..» хэмээн байн байн үглэж суулаа.

	Ямар ч атугай, Паспартүү цаашид их юм бодсонгүй, могой шиг мурилзан үзүүр нь газар шүргэх мөчир дамжин модноос буув.

	Цаг өнгөрсөөр тэнгэрийн хаяа цайран үүр тэмдгэрч байгаагийн шинж орсон авч зэгсэн харанхуй хэвээр байлаа.

	Золигт гаргах цаг болжээ. Унтаж байсан энэтхэгчүүд амь орон хөдөлж эхлэв. Хүмүүс хөлхөлдөн бөмбөр дэлдэх сонстов. Дуу хуур орилолдоон дахин чангарч ирэв. Заяагүй амьтны үхэх цаг иржээ. Энэ үед дуганы хаалга нээгдэж, дотроос хурц гэрэл улалзан гадагш тусав. Ноён Фог, сэр Франсис Кромарти хоёр хурцаар гэрэлтүүлэгдсэн золигт гаргах эмэгтэйг хоёр тайлгач гадагш чирэн гаргахыг харав. Хөөрхий амьтан мансуурсан байдлаа сэгсрэн хаяад, өөрийгөө хамгаалах онцгой зөнгөөр алуурчдын гараас мултрахыг завдана уу гэлтэй тэр хоёрт санагдана. Сэр Франсис Кромартын зүрх түг түг цохилж, Филеас Фогийн гараас ухасхийн шүүрэн баривал гарт нь тэнийлгэсэн хутга атгаастай байлаа.

	Энэ үе хүмүүс бөөнөөрөө хөдөлж эхлэв. Залуу бүсгүй дахин мансууруулах утаанд мангартан цохиулж, маани мэгзэм уншин мөргөл үйлдэж буй бадарчдын дундуур гарлаа. Филеас Фог нөхдийнхөө хамт тэдний дунд холилдон цувааны араас дагав.

	Хоёр минутын дараа голын эрэгт хүрч, ражагийн цогцос тавиастай түүдгээс тавь орчим алхмын зайтай зогсов. Харуй бүрийн дунд, ямар ч мэдрэлгүй болсон эмэгтэйн биеийг нөхрийнх нь цогцсын хажууд зэрэгцүүлэн тавихыг харлаа.

	Дараа нь тос нялгадсан модонд асаж байгаа бамбар хүргэвэл, дорхноо л дүрсхийн аслаа.

	Энэ хоромд сэр Франсис Кромарти газарч хоёр сайн сэтгэлийнхээ эрхээр түүдэг рүү ухаан жолоогүй тэмүүлэн буй Филеас Фогийг арайхийн тогтоож байлаа...

	Гэнэт хэний ч санаанд оромгүй юм болоход Филеас Фог цаад хоёроо хэдийн түлхэн зайлуулсан байв. Айж бачимдан орилох дуун хадаад ухаан нь гартлаа айсан хүмүүс цөм газарт сөхрөн ойчлоо.

	Хөгшин ража үхээгүй байж таарах нь ээ! Гэнэт хий үзэгдэл шиг амилан босож залуу бүсгүйг гар дээрээ өргөөд, бөөн утаан дундаас түүдгээс бууж байгаа харагдах нь тэр.

	Бадарчин, бие хамгаалагч, тайлгач нар гэнэт айн цочирдсондоо газарт нүүрээ наагаад, харцаа өргөн гайхалтай үзэгдлийг харах сөхөө байсангүй.

	Амьсгаагүй болсон хөөрхий эмэгтэй хүчирхэг гар дээр жингүй юм уу гэлтэй дүүжигнэнэ. Ноён Фог, сэр Франсис Кромарти хоёр дороо хөшиж, газарч айсандаа дээш харж чадахгүй толгой унжуулан, бас Паспартүү ч тэднээс дуталгүй сэтгэл догдолсон нь мэдээж...

	Дахин амилсан ража, ноён Фог генерал хоёрын хажууд ирээд огцомхноор,

	— Зугтаацгаая!.. гэж хэлэв.

	Энэ бол бөөн утаан дундуур түүдэгт хүрч амжаад харуй бүрийг далимдуулан залуу эмэгтэйг үхлийн савраас булааж аван олны үймээн дунд гаргуутай сайн тоглож чадсан Паспартүү биеэрээ байлаа!

	Хормын дараа дөрвүүлээ ой руу далд орж, удсан ч үгүй заан дээрээ мордон, цогиулж гарав. Гэвч араас нь хашхичих орилоон, хараал зүхэл, Филеас Фогийн малгайг цоо татан исгэрэх буун сум тэдний заль илэрчээ гэдгийг хэлээд өглөө. Үнэндээ, дүрэлзэн асаж байсан түүдгийн модон дээр хөгшин ноёны цогцос байж байлгүй яах вэ. Айдас нь жаахан гайгүй болсон тайлгач нар золиосонд гаргах хүнийг нь хулгайлсныг ойлгосон аж. Тэд дорхноо ой руу ухасхийлдэв. Бие хамгаалагч нар ч араас нь харайлгав. Хулгайч нарын хойноос зэрэг зэрэг буудан, харвасан авч тэд түргэн урагшилж, удалгүй бууны сум, нумын29 зэв хүрэхээргүй болсон байлаа.

	 


ГАНГА МӨРНИЙ ГАЙХАЛТАЙ ХӨНДИЙГ ФИЛЕАС ФОГ ХАРАХЫГ Ч БОДОЛГҮЙ ТУУЛСАН XIV БҮЛЭГ

	 

	Зориг гарган булааж авсан нь амжилттай боллоо. Бүтэн цаг өнгөрсөн ч Паспартүү яаж амжуулснаа санан санан хөхөрч явлаа. Сэр Франсис Кромарти цөс ихтэй залуугийн гарыг чанга атгав. Эзэн нь түүнд «сайн байна» гэж хэлсэн нь энэ хүний амнаас гарсан дээд зэргийн магтаал байлаа. Паспартүү үүнд нь хариу болгож, энэ бүхний гавьяа эзэнд нь ногдоно гэж хэлжээ. Зөвхөн түүний толгойд нэг «зүггүй» бодол орсон байна. Хэдхэн хормын дотор хуучин тамирчин, гал сөнөөгчийн ахлагч залуу сайхан бүсгүйн нөхөр хөгшин, занданшуулсан ноён болж хувирах нь зугаатай байжээ. Харин залуу энэтхэг бүсгүй хараахан ухаан ороогүй байв.

	Аяны хөнжилд ороолгосон бүсгүй нэгэн сагсанд хэвтэж явлаа.

	Парс эрийн найдвартай гараар залан даялуулсан заан одоохондоо бүрэнхий хэвээр байгаа ой дундуур хурдална. Пиллажийн дуганыг орхисноос хойш цаг болоод нэг өргөн талд орж ирэв. Долоон цагт амсхийв. Залуу эмэгтэй ухаан мансуурсан хэвээр байлаа. Газарч ам руу нь хэдэн дусал устай шарз дусаасан боловч, мансуурсан байдал нь хэвээрээ үргэлжилсээр байв. Мансууруулах утаанд согтсон хүн хэр зэрэг удаан унтдагийг мэддэг сэр Франсис Кромарти огт санаа зовсонгүй. Залуу бүсгүйн илаарьших нь генералын толгойг зовоогоогүй боловч, түүний ирээдүйн талаар тийм ч итгэлтэй байсангүй. Хэрэв хатагтай Ауда Энэтхэгт үлддэг л юм бол алуурчдынхаа гарт зайлшгүй орно гэдгийг Филеас Фогт шуудхан хэлжээ. Хэт сүсэгтнүүд газар сайгүй байдаг болохоор, английн цагдаагийн газар яаж ч хичээлээ гэсэн, золигт гаргах хүнээ Мадрас, Бомбей, Калькут ер нь хаа ч байлаа гэхэд олоод авч чаддаг ажээ. Сэр Франсис Кромарти хэлснээ бататган саявтархан болсон иймэрхүү нэг явдлыг ярив. Түүний бодлоор бол, залуу бүсгүй Энэтхэгээс өөр газарт л үнэхээр аюулгүй байж болох ажээ.

	Филеас Фог хэлснийг нь бодолцож үзнэ, тэгээд шийднэ гэж хэлэв. Өглөөний арван цагийн орчим газарч “Аллабахад өртөөнд ирлээ” гэж хэлэв. Эндээс нөгөө тасарсан төмөр зам цааш үргэлжилжээ. Аллабахад, Калькут хоёрын хооронд галт тэргээр бүтэн хоног шахуу явна. Ингэхээр Филеас Фог цагтаа амжин очиж, маргааш нь буюу арван сарын хорин тавны үдэд Хонконг руу гарах галт онгоцонд сууж болохоор болжээ.

	Залуу бүсгүйг төмөр замын буудлын нэгэн өрөөнд оруулав. Бүсгүйд зориулан, даашинз, алчуур, ангийн үс зэрэг гоёлын хувцас худалдаж авах үүрэг Паспартүүд ноогдов. Эзэн нь гар татах хэрэггүй гэжээ. Манай хүн ч дорхноо хотыг зүглэн гудамжнуудаар нь шогшиж гарав. Хоёр ариун мөрөн Ганга, Жумнагийн бэлчир дээр байдаг Энэтхэгийн хамгийн хүндэлдэг хотын нэг Аллахабад нь «бурхны орон» гэсэн үг бөгөөд улс орны өнцөг булан бүрээс мөргөлчид энд ирнэ. «Рамаяна»30 хэмээх домгоор бол Ганга нь тэнгэрээс эх авсан агаад тэндээс Брахмын31 лүндэнгээр газарт бууж ирдэг ажээ. Паспартүү элдвийг худалдаж авангаа Аллахабадыг, одоо төрийн шорон болсон гайхалтай хэрмийнх нь хамт үзэж сонирхов. Дээр үед энд ихэд хөгжсөн худалдаа, гар үйлдвэрлэлтэй том хот байжээ. Одоо аль нь ч байсангүй. Паспартүү Фарма Когоос хэдхэн алхмын зайд байдаг Режент-стритэд байгаа юм шиг л элдэв сонин чамин бараатай дэлгүүр хайн хий дэмий бэдэрсээр яваад эцэст нь дуу цөөтэй наймаачин жүүдийн мухлагт орж шотланд торгон даашинз, өргөн нөмрөг, сайхан халиу дээл зэрэг хэрэгтэй гэсэн юмаа олж, үнэ хаялцсан ч үгүй далан таван фунт стерлинг төлөв. Тэгээд их додигор амьтан галт тэрэгний буудал руу буцлаа.

	Ауда аажмаар ухаан орж ирэв. Пиллажи дуганы лам нарын хүртээсэн мансууруулах бодисын үйлчилгээ бага багаар суларч, сайхан хар нүдэнд нь энэтхэгийн уян зөөлөн байдал дахин үзэгдэж эхэллээ.

	Яруу найрагч эзэн хаан Усаф Уддуал хатан хаан Ахмеднасарыг алдаршуулан магтахдаа ингэж хэлсэн нь байдаг:

	 

	«Хоёр хагалсан гялалзсан хар үс нь хөвөн зулсан юм шиг булбарай цагаахан хүзүүг нь хөвөөлнө. Бэхэн хар хөмсөг нь хайрын тэнгэр Камын нум шиг, торгомсог урт сормуусных нь доорх тунгалаг дүрэлгэр мойл хар нүдэнд Гималайн ариун нууруудад тольдох лугаа адилаар огторгуйн гэрэл тусах авай. Жигд сайхан цагаан шүд инээмсэглэх уруулынх нь завсраар яралзах нь, хөөрхөн дүгрэг чих нь, уран цагаан гар, бадам лянхуан бундуу мэт зөөлөн жижигхэн хөл нь Арслан тивийн үнэт сувд ч юм уу, Голкондын гоёмсог алмаас эрдэнэ лүгээ адил гялалзана. Ганц гарт атгагдам уян гоолиг бэлхүүс нь гайхамшигт дүүрэн ташаа, гал халуун насны цог залийг шингээсэн нүд унам шомбогор хатуу хөхийг нь улам ч онцлон тодруулна; торгон дээлийн цаанах биеийг цаг үргэлжийн барималч Виквакармын тэнгэрлэг гараар цэвэр цагаан мөнгөөр цутган хийсэн гэлтэй».

	 

	Гэвч саях дэврүүлгийг хэрэглэлгүйгээр хэлэхэд Бунделханд ноёны бэлэвсэн эхнэр Ауда хатагтай европынхны ойлголтоор ч үзсэн, сайхан хүүхэн байлаа. Жинхэнэ цэвэр англиар ярьдаг агаад түүнийг боловсролынхоо ачаар англи хүүхэн болчихсон юм гэж газарчийн батлан хэлсэн нь дэгсдүүлсэн хэрэг огт бус байлаа.

	Галт тэрэг хөдлөх цаг ойртов. Газарч парс эр гар цайлгахыг хүлээн зогсоно. Ноён Фог түүний хөлсийг төлөхдөө анх тохиролцсон дээрээ ганц ч улаан мөнгө нэмж өгсөнгүй. Ноён нь газарчид хэр зэрэг ач санах ёстойг мэдэж байгаа Паспартүү баахан гайхжээ. Үнэндээ ч парс эр сайн дураараа амиа золин байж Аудаг Пиллажийн дуганаас хулгайлан авахад оролцсон агаад энэтхэгчүүд үүнийг нь хэзээ нэг цагт мэдвэл тэдний өс хонзонгоос мултарна гэдэг хүндхэн хэрэг болох билээ.

	Киунийг яах вэ гэдэг асуудал бас үлдэв. Тийм үнэтэй авсан заанаа яах юм бол?

	Гэвч Филеас Фог энэ талаар аль хэдийн шийддэгээ шийдчихсэн байжээ. Газарчид хандан

	— За парс эр, чи бидэнд үнэн сэтгэлээр сайн үйлчиллээ. Би чиний үйлчилгээний хөлсийг төлсөн, харин үнэнч сэтгэлийн чинь хариуг өгөөгүй байна. Энэ зааныг авмаар байна уу? Энэ бол чинийх гэв.

	Газарчийн нүд гялалзаад явчхав.

	— Эрхэм дээдэс минь, та надад бүхэл бүтэн хөрөнгө өглөө шүү дээ! гэж дуу алдахад нь

	— Ав даа, газарч минь. Авсан аваагүй би чамд өртэй хэвээрээ л үлдэж байгаа юм гэж ноён Фог хариулав.

	— Ёстой сайхан, цагаа олсон юм боллоо! Найз минь, ав! Зоригтой ч, сайхан ч амьтан даа! гэж Паспартүү дуу алдаад заан руу очиж хэдэн ёотон сарвайж, — Май. Киуни май! гэв.

	Заан сэтгэл ханаснаа илэрхийлэн аяархан хүнгэнээд дараа нь Паспартүүгийн бэлхүүсээр хошуугаараа ороон толгой дээрээ өргөхөд Паспартүү айж балмагдсан ч үгүй, толгойг нь илбэл, заан түүнийг буцаан болгоомжтойгоор газар тавилаа. Үнэнч Киуни хошуугаар атгасны хариуд сайн эр Паспартүү өгөөмөр гараараа хариу атгалаа.

	Хэдэн минутын дараа Филеас Фог, сэр Франсис Кромарти, Паспартүү гурав хатагтай Аудатай хамт хэдийн сайн суудлыг нь эзэлсэн тохилог вагонд орж суулаа. Галт тэрэг байдаг хурдаараа Бенерас руу довтолж гарав. Саях хотыг Аллахабадаас заагласан ная илүү бээр газрыг хоёр цагт гатлав. Энэ үеэр залуу бүсгүй эв эрүүл болж, согтуу өвсөнд мансуурсан нь ор мөргүй арилжээ.

	Галт тэргэнд өвч европ хувцастай, огтын танихгүй хүмүүсийн дунд байгаагаа хараад хэчнээн гайхсаныг хэлэх юун! Нөгөө улс нь юуны өмнө тайвшруулан түүнд ликёр дарс хэд балгуулж зориг оруулсныхаа дараа бригадын генерал юу болсныг ярьж өглөө. Тэгэхдээ бүсгүйг аврахын тул ялангуяа Филеас Фог цаана наана юм бодолгүй амь насаа золин байж зүтгэснийг, түүнчлэн энэ бүх явдлыг сайнаар дуусгахад Паспартүүгийн зүрх зоригтой шийдсэн мэх тус болсныг онцгойлон дурдав.

	Ноён Фог түүний яриаг дуусан дуустал үг нэмсэнгүй. Харин ихэд ичингүйрсэн Паспартүү л байн байн «Ийм дэмий юм яриад яах вэ» гэж байлаа.

	Ауда хатагтай аврагчдадаа үнэн сэтгэлээсээ баярлаж гялайснаа үнэндээ үгээсээ илүү нулимсаараа л илэрхийлж байв. Сайхан хар нүд нь ямар ч үгнээс илүүгээр баярлаж талархсаныг нь хэлээд өгнө. Түдэлгүй залуу эхнэрийн бодол нь саяхан болж өнгөрснийг дурсан, олон олон аюул зовлон хүлээж буй энэтхэг нутгийг хараад айснаасаа болон чичрэн салганалаа. Хатагтай Аудын сэтгэлд юу болж байгааг ойлгосон Филеас Фог түүнийг тайвшруулах гэсэндээ, зэгсэн хайхрамжгүй хүйтэн өнгөөр, саях явдлыг намдтал орогнож болох Хонконгод хүргэж өгье гэв. Хатагтай Ауда ч хэлснийг нь баярлан зөвшөөрлөө. Чухамдаа, хятадын газар нутагт байдаг ч гэсэн цэвэр англи хот болох энэ хотод түүний хамаатан, түүнтэй адилхан парс үндэстэн том худалдаачин суудаг ажээ.

	Үд дунд галт тэрэг Бенарест зогсов... Бярманы домгоор бол энэ хот Магометын бунхан шиг тэнгэр газрын савслагад байсан эртний хот Кашийн суурин дээр байгаа ажээ. Гэвч бодит байдлыг илүү үнэлдэг манай эринд дорно дахиныг судлаачдын нэрлэдгээр Энэтхэгийн Афин болох Бенарес нь жирийнээс жирийн байдлаар газар дээр оршиж, Паспартүү ямар ч хачин сонин юмгүй хотыг, тоосгон байшин, гөрмөл бургасан овоохойнуудыг халти хараад явав.

	Сэр Франсис Кромарти энд буух байлаа. Очиж яваа цэргийн анги нь хотын хойно хэдхэн бээрийн газар байрлаж байв. Бригадын генерал Филеас Фогтой салах ёс гүйцэтгэн аян замдаа амжилттай явахыг ерөөгөөд, дараагийн удаа өвөрмөц сониноороо энэ аялалд хүрэхгүй ч илүү ашигтайгаар алсын замд гарах биз ээ гэж найдаж байгаагаа хэллээ. Ноён Фог түүний гарыг зөөлөн атгав. Ауда хатагтай түүнтэй илүү дотноор, сэтгэл хөдөлгөм салах ёс хийж, ачийг нь насан туршдаа санаж явахаа хэллээ. Бригадын генерал Паспартүүгийн гарыг чанга атгахад, сэтгэл хөдөлсөн хөөрхий эр генералыг гүнээ хүндэтгэж явдгаа хэзээ, хаана гаргаж чадах билээ хэмээн дотроо бодож зогсов. Ингээд тэд салцгаалаа.

	Бенаресаас эхлээд төмөр зам Ганга мөрний хөндийг даган баахан үргэлжлэв. Тэнгэр сайхан байсны ачаар галт тэрэгний цонхоор Бихарын байгалийн үзэсгэлэнг нүд хужирлаж болох байлаа. Нов ногоон уулс, овьёос, эрдэнэ шиш, буудайн тариалан, ногоовтор аварга матартай усан цөөрөм, цэмцгэр суурин, улам ч хар ногоон ой мод хажуугаар өнгөрнө. Хэдэн заан, том бөхтэй зеб гөрөөс ариун голын усанд умбаж, хэдийгээр намрын сэрүүн орсон байсан ч эр эм бөөн бөөн индүүс саях ариун мөрний урсгалд угаалгаа ёс төртэй үйлдэнэ. Буддизмын заналт дайсан хэмээгдэгч саях хэт шүтлэгтнүүд нарны тэнгэр Вишнү, байгалийн хүчний тэнгэрлэг биелэл болсон Шива, хутагт хувраг, хуулийнхны дээд эзэн Брахм гуравт төрлөө олсон бярманы шашныг шүтдэг ажээ. Гэвч Брахм, Шива, Вишнү гурав, Ганга мөрний ариун усыг булингартуулан, дээгүүр нь нисэх цахлай шувуу, эргээр нь бужигнах яст мэлхий, сунан хэвтсэн мөргөлчдийг үргээн сочоож галт онгоц хүнгэнэн зорчсон одоогийн энэхүү «британчлагдсан» энэтхэгийг ямар нүдээрээ харах болж байна аа?

	Энэ бүхэн галт тэрэгний цонхоор жирэлзэн үзэгдэж, цагаан уурын үүлэн хөшиг байн байн зарим зүйлийг нь сайн харагдуулахгүй хаана. Аялагчид маань Бихар, Газикурын ражануудын дээр үеийн цайз Бенаресаас зүүн өмнө хориод бээрт байдаг Чунар бэхлэлт, тэндхийн сарнайн тос, ус хийдэг том үйлдвэрүүдийг, түүнчлэн Ганга мөрний зүүн эрэгт сүндэрлэх Корнвалис лордын булшийг, бэхлэлт хот Буксар, хар тамхины хамгийн гол зах байдаг үйлдвэр худалдааны төв Пата, ган хайлуулах үйлдвэр, янз бүрийн халуун хүйтэн зэвсэг хийдгээрээ Манчестер, Бирмингемээс дутуугүй алдартай, хамгаас илүү европчилогсод Монхир хот зэргийг арай ядан ялган харж явлаа. Өндөр өндөр яндан нь Брамын тэнгэрийг утаа тортгоор тургиж гүйцжээ. Мөрөөдлийн орныг үнэхээр балласан байгаа биз!

	Дараа нь үдэш болов. Галт тэрэг дуунаас нь үргэн цочих арслангийн архираан, баавгайн хүрхрээ, чонын улиан дундуур хар хурдаараа давхин одоход Бенгалын гайхамшгийг ч, Голкондыг ч, Гурийн туурийг ч, цагтаа нийслэл хэмээгдэж явсан Муршидабадыг ч, Бурдзаныг ч, Хуглийг ч, Энэтхэгийн нутаг дээрх францын суурин болох Шандернагорыг ч харж нүд баясгаж чадсангүй. Паспартүү л харин Шандернагорт өөрийн орны далбаа намирч байхыг сэтгэл бахдан харжээ.

	Эцэст нь өглөөний долоон цагт Калькутад32 ирэв. Хонконг руу гарах галт онгоц зөвхөн үд дунд л зангуугаа татдаг байв.

	Филеас Фогийн мэдэлд таван цаг үлджээ. Өөрийнх нь цагийн хуваариар манай хүн Энэтхэгийн нийслэлд Лондоноос гарснаас хойш хорин гурав дахь өдөртөө буюу арван сарын хорин таванд байх ёстой байжээ. Яг тэр өдөртөө хүрч ирэх нь энэ. Ийнхүү хугацаанаасаа хожигдсон ч үгүй, түрүүлсэн ч үгүй. Харамсалтай нь Лондон, Бомбей хоёрын хооронд хожсон хоёр өдрөө Энэтхэгийн хойгийг гатлах үедээ бидний мэдэх болсон шалтгаанаар алджээ. Гэвч Филеас Фог үүнд харамсаагүй гэдэг нь илт байлаа.

	 


МӨНГӨН ДЭВСГЭРТТЭЙ АЯНЫ ЦҮНХ ДАХИН ХЭДЭН МЯНГАН ФУНТЭЭР ХӨНГӨРСӨН XV БҮЛЭГ

	 

	Галт тэрэг буудалд зогсов. Паспартүү тэрэгнээс түрүүлэн бууж, араас нь замын хань залуу бүсгүйг тавцанд буухад нь туслангаа ноён Фог бууж ирэв. Филеас Фог, энэ оронд байсан цагт ямар ч аюул нөмөрч мэдэх хатагтай Аудаг ганцаарыг нь орхихыг хүсээгүй учраас Хонконг явах гэж байгаа уурын онгоц руу шууд очиж, бүсгүйг тохьтойхон суулгаж авъя гэж боджээ. Ноён Фогийг галт тэрэгний буудлаас гармагц нэг цагдаа ирээд,

	— Ноён Филеас Фог мөн үү? гэж асуулаа.

	— Мөн байна.

	— Энэ хүн таны зарц уу? хэмээн Паспартүүг заангаа дуугарав.

	— Тийм ээ.

	— Хоёулаа намайг дагаад явна уу.

	Ноён Фогт гайхаж эргэлзэж байгаагийн шинж байсангүй. Цагдаа бол хуулийн төлөөлөгч байдаг, англи хүн бүрд хууль бол ариун шүтээн нь билээ. Паспартүү л франц хүний гэм биш зан болсон байдлаараа, үг хэлээд үзэх гэтэл цагдаа түүнд бэрээгээ хүргэвэл, Филеас Фог дуугүй дага хэмээн зарцдаа дохижээ.

	— Энэ залуу хатагтай бидэнтэй явж болох уу? гэж ноён Фогийн асуухад

	— Болно оо гэж цагдаа хариулав.

	Цагдаа ноён Фогийг нөгөө хоёртой нь хамт хос морь хөллөсөн дөрвөн суудал, дөрвөн дугуйтай талькигари гэдэг битүү тэрэг рүү аваачив. Замдаа гарлаа. Хориод минут явсан боловч хэн нь ч дуугарсангүй. Тэрэг эхлээд ядуу зүдүү, балиар заваан долоон шидийн амьтан орогнодог овоохой хоёр талаар нь шавааралдсан нарийн гудамжтай «хар хотыг» хөндлөн гарлаа. Дараа нь наргил модны сүүдэр туссан, тоосгон байшингуудтай, барьж байгаа барилга сэв сэрийлдсэн «европ хотоор» өнгөрөв. Өглөөний цаг байсан ч хээнцэр ганган морьтон хөлхөлдөн, баян тансаг сүйх тэрэг зөрөлдөнө.

	Битүү тэрэг, хүн суудаг гэхэд эргэлзмээр доожоо муутай байшингийн өмнө зогслоо. Цагдаа хоригдлуудаа (хаанаас нь харсан ч тэднийг ингэж нэрлэхэд буруудах юм алга байлаа) цонхондоо сараалжтай тасалгаанд оруулаад,

	— Найман цаг хагаст Обадия шүүгчийн өмнө очно шүү гэж мэдэгдэх нь тэр.

	Тэгээд тасалгаанаас гарч хаалгаа хаачхав.

	Паспартүү сандал дээр суунгаа

	— За тэр! Бид баривчлагджээ! гэж дуу алдав.

	Хатагтай Ауда сэтгэл догдолсноо аль болохоор гаргахгүйг хичээн ноён Фогт хандаж,

	— Ноён та намайг орхих хэрэгтэй. Надаас болж л таныг мөрдөж мөшгөөд байна шүү дээ! Намайг аварлаа л гэж ингээд байна! гэж хэлэв.

	Филеас Фог энэ бол болшгүй хэрэг гэж товчхон хариуллаа. «Суттийн» хэргээр мөрдөнө гэдэг юу гэсэн үг вэ? Байж боломгүй хэрэг! Гомдол гаргагчид үүнээ яаж хэлж зүрхлэх юм? Ямар нэг алдаа л байна. Тэгээд юу ч боллоо гэсэн залуу бүсгүйг орхихгүй. Хонконгд хүргэж өгнө гэдгээ нэмж хэлжээ.

	— Гэхдээ галт онгоц үд дунд хөдөлчихнө шүү дээ! гэж Паспартүү хэлээд авав.

	— Бид үдээс өмнө онгоцон дээр гарчихсан байна гэж юунд ч цочирддоггүй тайван эр хариу хэлэв.

	Ингэж хэлэхдээ даан ч үнэмшилтэй дуугарсан тул Паспартүү өөрийн эрхгүй дотроо «Чөтгөр ав! Нээрэн тэгэлгүй яах вэ! Үдээс өмнө онгоцон дээр гарчихна л даа» гэж бодоод үзсэн боловч тэгтлээ итгэхгүй байлаа.

	Найман цаг хагаст өрөөний хаалга онгойж, цагдаа орж ирснээ тэднийг хажуугийн тасалгаанд аваачив. Энэ нь европын болон нутгийн олон хүн цугласан шүүхийн танхим ажээ. Ноён Фог хатагтай Ауда, Паспартүү гурав шүүгч нарийн бичээч хоёрын суух индрийн өмнөөс харуулан тавьсан вандан дээр суулаа.

	Түдсэн ч үгүй Обадия шүүгч нарийн бичээчээ дагуулан орж ирэв. Бөв бөөрөнхий гэмээр тарган хүн ажээ. Хадаасанд өлгөөтэй хиймэл үс авснаа сурмаг нь аргагүй толгойдоо углаж харагдана.

	— Эхний хэргийг хэлэлцэнэ гэж хэлснээ гэнэт гараа явуулж үсээ тэмтэрч үзээд

	— Хүүш! Энэ чинь миний үс биш байна гэж дуу алдав.

	— Үнэхээр ноён Обадия, наадах чинь миний хиймэл үс байна гэж нарийн бичээч нь хариуллаа.

	— Хүндэт ноён Ойстерпуф, бичээчийн хиймэл үстэй шүүгч үнэн зөв шийд яаж гаргах вэ дээ!

	Хиймэл үсээ солилцов. Энэ бүх бэлтгэлийг хийж байх хооронд Паспартүү бүр байж ядаж байлаа. Шүүхийн танхимын ханан дахь том цагийн зүү учиргүй хурдан явж байх шиг санагдана.

	— Эхний хэргийг сонсъё хэмээн шүүгч дахин хэллээ.

	— Филеас Фог! гэж нарийн бичээч Ойстерпуф дуугарав.

	— Би байна гэж ноён Фог хариулав.

	— Паспартүү!

	— Энд байна! гэж Паспартүү дуугарлаа.

	— Сайн байна. Хэрэгтэн та нарыг хоёр хоногийн турш Бомбейгоос ирж буй галт тэрэг болгоноор ирнэ гэж харуулдлаа шүү гэж шүүгч хэлэв.

	— Биднийг яалаа гэж ял тулгаж байгаа юм? хэмээн тэсвэр алдсан Паспартүү үгийг нь тас дайрсанд,

	— Та одоохон мэдэж авна аа гэж шүүгч хариуллаа.

	— Ноёнтон, би английн иргэн, тэгээд ч бас эрхийнхээ дагуу... хэмээн Филеас Фогийг ам нээвэл

	— Тантай зүй бус харьцаа юу? гэж шүүгч асуув.

	— Огт үгүй

	— Сайн байна! Гомдол гаргагчдыг оруул.

	Шүүгчийн тушааснаар нэг хаалга онгойж, гурван энэтхэг тайлгач орж ирэв.

	— Тэгнэ ээ тэр! Эд чинь манай залуу хатагтайг шатаахаар завдаж байсан өөдгүй амьтад байна гэж Паспартүү шивгэнэлээ.

	Тайлгач нар шүүгчийн өмнө зогсоход туслагч нь өндөр дуугаар, Филеас Фог болон түүний зарцыг бярманы ариун шүтээнийг доромжилсон хэрэгт буруутгасан тэдний гомдлыг уншив.

	— Та сонсов уу? гэж шүүгч Филеас Фогоос асуулаа.

	— Сонслоо. Түүнээ хүлээж байна гэж Филеас Фог цагаа гаргаж харангаа хэлэв.

	— Өө! Та буруугаа хүлээж байгаа юм уу?..

	— Тийм ээ, хүлээж байна. Гэхдээ энэ гурван хүн өөрсдийн ээлжид Пилажи сүмд юу хийхээр завдаж байснаа үнэнээр нь хүлээхийг харъя.

	Тайлгач нар бие биеэ харав. Хэрэгтний чухам юу хэлэх гээд байгааг ойлгоогүй бололтой.

	— Яг үнэн, золиосны эмэгтэйг шатаах гэж байсан Пилажи сүмд шүү! хэмээн Паспартүү тэсэлгүй хажуугаас нь хэлээд авав.

	Дахиад л тайлгач нар учиргүй мэгдэн сандарч, шүүгч Обадия мэл гайхан цэл хөхрөх нь тэр.

	— Ямар юмны золиос? Хэнийг шатаах гэж? Бомбейн яг төвд үү? гэхэд нь Паспартүү,

	— Бомбей гэнэ үү? хэмээн дуу алдав.

	— Тэгэлгүй яах вэ. Пилажийн сүм биш, Бомбейн Малабар-Хил сүмийн тухай наана чинь яриад байна шүү дээ.

	— Эд мөрийн баримт болсон шүтээнийг бузарлагчийн шаахай энэ байна гээд нарийн бичгийн дарга ширээн дээр хос шаахай тавилаа.

	Ингэхэд нь Паспартүү гайхахын ихээр гайхаж, өөрийн эрхгүй, яаж ч чадалгүй дуу алдан

	— Миний шаахай байна! гээд орилчхов.

	Эзэн зарц хоёрын санаанд юу гэгч орж ирснийг ойлгож ядах юмгүй. Бомбейн сүмд болсон явдлыг ор тас мартчихаад явж байтал чухам тэр хэрэг тэднийг Калькутад шүүхийн өмнө аваачих нь энэ.

	Хэргийн учир нь мөрдөгч Фикс, саях золгүй явдлаас ямаршуухан ашиг олж болохоо тооцоолчихсонд байжээ. Фикс явахаа арван хоёр цагаар хойшлуулж байгаад сүмийн лам хуврагуудад зөвлөгөө өгчээ. Английн засгийн газар иймэрхүү явдалд хатуу ханддагийг мэддэг болохоор мөрдөгч, ариун шүтээнийг доромжилсны хариуд их хэмжээний мөнгөөр торгуулж өгөхийг амлаад, дараагийн галт тэргээр лам нарын хамт шүтээн бузарлагчийн араас гарчээ. Залуу бэлэвсэн эхнэрийг чөлөөлөх гэж цаг алдсаны гайгаар Фикс тайлгач нарынхаа хамт Калькутад Филеас Фог, Паспартүү хоёроос өмнө ирчихсэн байлаа. Цахилгаан утсаар урьдчилан мэдэгдсэний үндсэн дээр орон нутгийн захиргааныхан тэднийг галт тэрэгнээс буухад нь барих ёстой байв. Филеас Фогийг Энэтхэгийн нийслэлд ирээгүй л байгааг дуулсан Фикс аль зэрэг хорсон эгдүүцсэнийг хэлэх юун. Нөгөө хулгайч нь Энэтхэгийн төмөр замын аль нэг өртөөнд буугаад умардын мужуудад алга болоод өгчээ хэмээн бодсон байлаа. Байж ядталаа сэтгэл зовсон мөрдөгч бүтэн өдөржин галт тэрэгний буудал дээр өнжив. Өглөө нь нөгөө хоёроо галт тэрэгнээс бууж байхыг хараад магнайгаа хагартал баярласныг нь яана. Үнэндээ яагаад энд ирснийг нь мөрдөгч хэлж чадахгүй нэг хатагтай тэдэнтэй хамт байх нь ч байж л дээ. Тэр дороо нэгэн цагдааг тэдэн рүү явуулжээ. Ийм маягаар ноён Фог, Паспартүү, Бунделханд ноёны бэлэвсэн эхнэр гурав Обадия шүүгчийн өмнө зогсож байгаа нь энэ. Паспартүү болж байгаа явдалд тэгтлээ санаа тавиагүй сэн бол, шүүх хурлын явцыг анхааралтай ажиглаж буй мөрдөгчийг танхимын нэг буланд харах байлаа. Ийнхүү анхаарал тавьсан нь ойлгомжтой. Учир нь Калькутад ч, Бомбей, Суэцэд байсны адилаар баривчлах зөвшөөрөл олж хараахан чадаагүй ажээ. Шүүгч Обадия, амнаас нь болгоомжгүй гарчихсан үгийнхээ төлөө юугаа ч өгөхөөс буцахгүй байгаа Паспартүүгийн хэргээ хүлээснийг байцаалтын протоколд тэмдэглэхийг тушаав.

	— Хэрэг хийснээ хүлээж байна уу? гэж шүүгчийн асуухад ноён Фог,

	— Хүлээж байна гэж хүйтнээр хариулав.

	— Английн хууль Энэтхэгт оршин суудаг бүх хүн амын шашин шүтлэгийг адилхан хамгаалж байдгийг үндэслэн, түүнчлэн хэрэгтэн энэ оны арван сарын хоринд Бомбейн Малабар-Хил сүмийн ариун шалыг бузар хөлөөрөө хиртүүлэхийг завдсанаа хүлээж байгааг харгалзан шүүх хэрэгтэн Паспартүүг хоёр долоо хоног шоронд хорьж, гурван зуун фунт стерлингээр торгохоор тогтлоо гэж шүүгч үгээ үргэлжлүүлэв.

	— Гурван зуун фунт ий? хэмээн торгуульд нь л санаа зовсон Паспартүү дуу алдана.

	— Чимээгүй! гэж шүүгчийн туслагч чахарсан дуугаар орилов.

	— Энэ хэрэгт зарц эзэн хоёрыг хуйвалдсан гэх барим тавим баримт байхгүй ч гэлээ, эзэн нь ямар ч үед зарцынхаа хийсэн явдал, үйлийн төлөө хариуцах ёстойг харгалзан шүүхээс дээр нэр дурдсан Филеас Фогийг шоронд найм хоног хорьж, зуун тавин фунт стерлингээр торгохоор тогтож байна. Туслагч дараагийн хэргийг уншиж сонсгоорой гэж шүүгч Обадия хэллээ.

	Буланд шигдэн суусан Фикс өгүүлшгүй ихээр баярлаж байлаа. Филеас Фог бүтэн найм хоног хоригдоно гэдэг баривчлах зөвшөөрөл ирэхэд бардаагаар хүрэх хугацаа.

	Паспартүү цочирдон ангайжээ. Энэ ял эзний нь хоосрууллаа гэсэн үг. Хорин мянган фунт стерлингийн бооц алдаж байгаа нь, түүний буруугаас эз нь татсан юм шиг хараал идсэн сүмд орсноос л болжээ!

	Хэзээний тайван биеэ барьж сурсан Фог, торгууль түүнд ямар ч хамаагүй юм шиг, хүний урамд хөмсгөө ч хөдөлгөсөнгүй. Харин шүүгчийн туслагч өөр нэг хэргийг сонсгож эхэлтэл суудлаасаа босож,

	— Барьцаа өгье гэхэд нь

	— Таны л мэдэх хэрэг гэж шүүгч хэллээ.

	Фиксийн нуруугаар хүйт оргиод ирсэн боловч шүүгчээс Филеас Фог, Паспартүү хоёрыг гадаадын иргэн болохыг харгалзан үзэж, хүн болгоноос барьцаанд мянган фунт стерлинг авахаар тогтоосныг сонсоод дахин бие нь тавигдав.

	Шоронд суусан нь дээр гэж үзэхгүй бол ноён Филеас Фог хоёр мянган фунт стерлингээсээ салах болжээ.

	— Би төлнө гэж Фог хариулаад Паспартүүгийн барьж явсан аяны цүнхнээс боодолтой мөнгөн дэвсгэрт гаргаж, туслагчийн ширээн дээр тавив.

	— Энэ мөнгийг та нарт шоронгоос гарахад чинь эргүүлж өгөх болно. Харин одоохондоо та нар барьцаагаар чөлөөтэй явж болно гэв.

	— Явцгаая гэж Филеас Фог зарцдаа хэлэв.

	— Ядахдаа эд нараас шаахайгаа авах минь! гэж Паспартүү ууртай нь аргагүй хашхирлаа.

	Шаахайг нь эргүүлж өгвөл Паспартүү

	— Мөн ч үнэтэй эд дээ! Өрөөсөн нь мянга илүү фунт! Тэгээд бас хавчихыг нь яана! гэж үглэв.

	Сэтгэлээр унаж царай алдсан Паспартүү, залуу эмэгтэйд гараа өгч сугадуулсан Филеас Фогийн араас дагалаа. Барихаар завдаж буй хулгайч нь хоёр мянган фунтээсээ салснаас найм хоног шоронд суусан нь дээр гэж үзнэ хэмээн итгэсээр байсан Фикс ч араас нь ухасхийн гарав.

	Ноён Фог сүйх тэрэг хөлслөн хатагтай Ауда, Паспартүү хоёрыг суулгаад явчихлаа. Фикс араас нь гүйвэл удсан ч үгүй голын эрэг дээр очиж зогслоо. Тэндээс холгүйхэн зогсоолд шургийнхаа оройд далбаа хийсгэсэн «Рангун» онгоц зогсож байв. Арван нэгэн цаг цохилоо. Ноён Фог хөдлөхөөс цагийн өмнө иржээ. Тэр гурвыг сүйхнээсээ буугаад завинд суухыг харсан эрүүлч тачаадан хөлөө дэвслэхээс өөр юм хийж чадсангүй.

	— Өөдгүй хог! Яваад өглөө. Хоёр мянган фунт хаядаг байна шүү! Ёстой хулгайч шиг үрэмтгий амьтан юм. Гайгүй ээ, хэрэгцээтэй гэж үзвэл орчлонгийн зах хүртэл дагах хум. Гэхдээ ийм маягаар байх юм бол ч хулгайлсан мөнгөө мөдхөн үрчихнэ дээ! гэж зүхэв.

	Цагдаагийн мөрдөгчид ингэж дургүйцэх бүрэн үндэс байсан юм. Үнэндээ ч Филеас Фог Лондоноос гарснаасаа хойш замын зардал, шан харамж, зааны хөлс, барьцаа, торгуульд таван мянгаас хол давсан фунт стерлинг цацчихаад байгаа агаад цаанаа бол хулгайлсан мөнгө хорогдохын хэрээр эрүүлчид ногдох шагнал багасаж байлаа.

	 


ЮУН ТУХАЙ ЯРИАД БАЙГААГ ФИКС ОЙЛГОХГҮЙ БАЙГАА ЦАРАЙ ГАРГАСАН XVI БҮЛЭГ 

	 

	«Пенинсюлар ба Ориентал» Нэгдлийн Хятадын болон Японы далайд зорчдог хөлгүүдийн нэг «Рангун» нь мянга долоон зуун далан тонн усан түрцтэй, дөрвөн зуун морины хүчтэй, сэнстэй уурын төмөр онгоц байлаа. Хурдын хувьд «Монгол» хөлгөөс дутахгүй ч гэлээ тохь тухын хувьд түүнд хүрэхгүй учир хатагтай Ауда, Филеас Фогийн санаанд хүртэл тохитой байж чадсангүй. Эцсийн эцэст гурван мянга таван зуун бээрийг арван нэг хоёр хоногт л туулаад өнгөрөх болохоор залуу бүсгүй ч тэгтлээ цамаан загнах хүн биш байлаа. Аяллын эхний хэд хоногт хатагтай Ауда, Филеас Фогтой улам ч ойртон танилцаж авав. Боломжтой ая таарах тоолонд бүсгүй түүнд зүрхнийхээ угаас баярлаж гялайснаа илэрхийлж явлаа. Дуу цөөнтэй эрхэмсэг эр маань хэлснийг нь ямар ч байсан гадна талаасаа хүйтэн байдалтай сонсож, бага ч атугай сэтгэл догдолсон шинж хөдөлж аяглахад нь ч, дуу хоолойны өнгөнд нь ч мэдэгдсэнгүй. Залуу хүүхнийг юугаар ч дутааж, цуцаахгүй байхыг хичээнгүйлэн эрхэмлэнэ. Тогтмол цагт байнга түүн дээр ирж, ярьж базаадаггүй юм аа гэхэд дор хаяж яриаг нь сонсоно. Түүнд хандахдаа, өөрт нь байдаг автомат гэмээр ёсорхуу байдлаараа, жигтэйхэн эелдэг хүндэтгэлийг үзүүлнэ. Миссис Ауда яахаа ч мэдэхгүй болоод байтал Паспартүү түүнд эзнийхээ ямаршуухан хачин зантай болохыг нь зах зухаас нь ойлгуулжээ. Дэлхийг тойрохоор шавдуулсан мөрийнийх нь тухай түүнээс дуулжээ. Хатагтай Ауда инээмсэглэв. Ер нь ч тэгээд эцсийн эцэст, тэр хүнд насаараа ач санах ёстойгоос гадна, бүсгүй түүнд талтай байлаа гэхэд аврагчаас нь гарз гарах юм байсангүй.

	Газарч эр өөрийнх нь тухай сэтгэл хөдлөм хүүрнэснийг хатагтай Ауда үнэн гэв. Үнэхээр, Энэтхэгийн олон омог дотроос толгой цохидог баян парс омгийн хүн байлаа. Олон парс худалдаачинд Энэтхэгийн хөвөн даавууны худалдаа гомдолгүй эд хөрөнгийн эх булаг болдог ажээ. Тэр бүү хэл тэдний нэг, сэр Жеймс Жежебой английн засгийн газраас тайжийн хэргэм хүртжээ. Хатагтай Ауда, Бомбейд суудаг энэ баян худалдаачны хамаатан байлаа. Хонконгд очиж уулзах хүн нь сэр Жежебойгийн нагац, эрхэм Жиж байжээ. Түүнээс тус дэм авч, толгой хоргодож чадах болов уу? Үүнийг бүсгүй баталж чадахгүй байв. Тэгэхэд нь ноён Фог түүнийг санаа зовж хэрэггүй, бүх юм алга урвуулахын адил «яг таг» бүтнэ гэдэг байв. Хэлдэг нь л энэ.

	Тэр хачин үгийг нь залуу бүсгүй ойлгодог байсан болов уу? Бүү мэд дээ. Ямар ч байсан «Гималайн ариун нуур лугаа адил тунгалаг» том нүдээрээ ноён Фогийн нүдийг эгцлэн ширтдэг байлаа. Гэвч хэзээний хэт ёсорхуу, битүүлэг Фог маань саях нуурт үсрэн орчихоор хүн огтхон ч биш гэдэг нь харваас илт.

	«Рангун» дээрх аяллын эхний хэсэг үүнээс илүү яах вэ гэмээр байдалд өнгөрлөө. Тэнгэр хангай ч сайхан байв. Далайчдын «Бенгалийн усанд ордог газар» гэж нэрлэдэг уужим хоолойн аль ч хэсэгт галт онгоцонд элдэв аюул тохиолдсонгүй. Удсан ч үгүй, Андаманы арлуудын том нь болох Их Андаман, далайн түвшнээс дээш хоёр мянга гаруй метр өргөгдсөн үзэсгэлэнт Седл-Пилс уул, «Рангун» дээрээс харагдаж эхэллээ. Галт онгоц эрэгт ойрхон өнгөрөв. Арлын оршин суугч зэрлэг папаусууд үзэгдсэнгүй. Эдгээр амьтад хүн төрөлхтний иргэншлийн хамгийн доод шатанд байдаг нь үнэн ч гэлээ, тэднийг ямар ч үндэслэлгүйгээр махчин хэмээн үздэг билээ. Арлын үзэмж холоос харахад гайхалтай, хамгийн түрүүн латан, уянгат мод, хулс, задь, энэтхэг нарс, аварга сийрсэн мод болон сал модоор бүрхэгдсэн ой сүглийж, цаагуур нь уулсын цэмцгэр дүрс сүндэрлэн үзэгдэнэ. Эрэг дээгүүр, Тэнгэрийн эзэнт улсад үүрийг нь тансаг идээнд тооцдог саланган хэмээх тэмээн хараацай үй түмээрээ сүлжилдэнэ. Гэвч Андаманы арлуудын элдэв сонин үзэмж, нүд баясган түргэн түргэн өнгөрч, «Рангун» галт онгоц Хятадын тэнгист орох хаалга болсон Малакийн хоолойг зүглэн хар хурдаараа одлоо.

	Эл аяллын үеэр эз нь татсан юм шиг цагаа ололгүй дэлхийг тойрох аянд оролцчихсон эрүүлч Фикс юу хийж байв? Калькутаас гарахдаа, хэрэв Фогийг барих зөвшөөрөл ирдэг юм бол Хонконг руу өөрийнх нь нэрээр дамжуулах заавар өгчхөөд хөлөг онгоцон дээр Паспартүүд харагдалгүйгээр гарч суугаад, «Рангуныг» Хонконг ортол өөрийгөө мэдэгдэхгүй юм шүү гэж тооцож байв. Үнэндээ ч Бомбейд байх ёстой хүн маань яагаад галт онгоцон дээр гарч ирснээ Паспартүүд сэжиг төрүүлэлгүйгээр учирлана гэдэг хэцүү юмны нэг байлаа. Гэхдээ учир шалтгааны эрхээр тэр цагаахан эртэй дахин нүүр учрах хэрэгтэй болжээ. Ямархуу байдлаар гэдгийг нь бид мөдхөн мэдэмз.

	Цагдаагийн газрын эрүүлчийн бүхий л найдвар, хүсэл нь дэлхийн бөмбөрцгийн цорын ганц цэгт, Хонконгд төвлөрчээ. Учир нь усан онгоц Сингапурт, Фиксийн бодсоноо хийж яагаад ч амжихгүйгээр түр зуурхан зогсоод л хөдлөх байлаа. Ингэхээр Хонконгд л хулгайчаа баривчлах хэрэгтэй агаад эс бөгөөс түүнийг гараасаа алдан, дахиж нүүр учрах найдлагагүй болно гэсэн үг байв. Үнэндээ ч, Хонконг нь түүний замд тохиох хамгийн сүүлчийн английн газар нутаг байсан юм. Тэгээд Хятад, Япон, Америк болоод явчихаар ноён Фогт бараг найдвартай хоргодох газар болох юм. Хонконгд л араас нь гарсан байх ёстой нөгөөх баривчлах зөвшөөрөл цагтаа ирдэг юм бол Фикс Фогийг баривчлаад орон нутгийн цагдаагийн газар өгөх болно. Ёстой ямар ч зовлонгүй бүтнэ дээ. Харин Хонконгийг өнгөрчихвөл ганц зөвшөөрөл юу ч болохгүй. Гэмт хэрэгтнийг шилжүүлж өгөх албан ёсны бичиг баримт хэрэгтэй болно. Ингээд л элдэв саатал, хайнга байдал, удаашрал гээд зүсэн зүйлийн саад гарч ирээд, нөгөө хулгайч английн цагдаагийн газраас бүрмөсөн зугтааж арилахын тулд энэ бүгдийг далимдуулах нь мэдээж. Хэрэв Хонконгд л баривчилж амжихгүй бол, цаашид баривчилна гэдэг горьдлого багаар барахгүй, боломжгүй болж ч мэдэх юм.

	«Ингэхээр Хонконгд зөвшөөрөл ирсэн тохиолдолд би тэр нөхдийг баривчилна, харин ирээгүй тохиолдолд, ямар ч үнээр хамаагүй цааш явахыг нь саатуулах хэрэгтэй юм байна! Бомбейд бүтээгүй, Калькутад ч баларсан! Хэрэв Хонконгд алдах юм бол нэр хүнд маань өнгөрлөө гэсэн үг! Юу ч болдог байлаа гэсэн санаснаа л гүйцээе. Хэрэгцээ тохиолдвол тэр өөдгүй амьтныг яаж саатуулъя гэдэг л асуудал байна» хэмээн өрөөнд ганцаараа уйдталаа сууж байхдаа Фикс өөртөө давтан хэлж байлаа.

	Бүр болохоо байхад хүрвэл Фогийн хамсаатан яагаад ч байж таарахгүй Паспартүүд бүх үнэнээ хүлээж, эзэн нь хэн болохыг хэлье гэж Фикс шийджээ. Ийнхүү хоёр нүүртнийг илчлээд өгөхөөр нүд нь нээгдсэн Паспартүү, хэрэгт орооцолдохоос айхдаа өөрийнх нь талд эргэлзээгүй орж таарна. Гэхдээ энэ нь аз үзсэн хэрэг болохоор аргагүйдсэн үедээ л хэрэглэж болох байв. Паспартүүгийн эзэндээ хэлэх ганц үг л бүх хэргийг эргэлтгүйгээр баллаад хаячихад хангалттай.

	Ингээд эрүүлч маань хачин зовлонтой байдалд оржээ. Гэвч «Рангун» дээр Филеас Фогийн хажууд хатагтай Ауда байгаа нь түүнийг шинэ найдвараар сэргээж өгөв.

	Энэ эхнэр хэн гэгч вэ? Ямар юмнаас болоод Филеас Фогийн хажууд байх болов? Харваас Бомбей, Калькут хоёрын хооронд л уулзсан байж таарлаа. Чухам хаана? Ноён Фог энэ залуу бүсгүйтэй санамсаргүй тохиолоор л уулзлаа гэж үү? Эсвэл энэ гоолиг үзэсгэлэнтэй бүсгүйтэй уулзаж учрахын тулд Энэтхэгээр аялсан юм биш байгаа? Үнэндээ ч, хаанаас нь ч харсан сэтгэл булаам сайхан амьтан! Фикс түүнийг Калькутын шүүхийн танхимд гомдолгүй сайн харж авчээ.

	Цагдаагийн газрын эрүүлч, хэчнээн их үгэнд дурлан, сониучирхсан нь ойлгомжтой. Арай буруу замаар бүсгүйг булааж авсан юм биш байгаа гэж өөрөөсөө асууж ч үзэв. Тэгсэн л байж таарах вий! Энэ бодол Фиксийн толгойноос гарахаа байж, үүнээс аль зэрэг ашиг унагаж болохыг дор нь ойлгов. Энэ бүсгүй нөхөртэй байсан үгүй нь хамаа алга, нэгэнт л оргуулж босгуулснаас хойш, Хонконгд очоод хулгайлсан хүнийг нь ямар ч мөнгөөр гарч чадахгүйгээр хэцүү байдалд оруулчхаж болно.

	Ингэхэд «Рангуныг» заавал Хонконг орохыг нь хүлээх хэрэг юу байна. Энэ Фог нэг галт онгоцноос нөгөөд үсэрч явдаг дур гутмаар зуршилтай хүн болохоор Фиксийг яаж ч амжаагүй байтал хэдийн хол явчихсан байж мэдэх юм. Учир иймээс Хонконг дахь английн эрх мэдэлтнүүдэд энэ бүхнийг урьдчилан мэдэгдэх хэрэгтэй юм байна. Энэ бол алга урвуулахаас ч амархан. Галт онгоц Сингапурт очиход тэндээс хятадын нутагтай холбосон цахилгаан мэдээний шугамыг ашиглаж болно.

	Гарцаагүйд нь хийж хөдлөхөөсөө өмнө Фикс Паспартүүг ямар ч байсан янзыг нь үзэхээр шийдэв. Тэр цагаахан амьтныг яриулахад ядаж цөхөх юмгүйг мэдэх болохоор өдий хүртэл нууцалснаа болихоор шийдэв.

	Цаг алдаж яасан ч болохгүй. Энэ өдөр арван сарын гучин байсан агаад «Рангун» хөлөг маргааш нь Сингапурт очих ёстой байлаа. 

	Ингээд Фикс өрөөнөөсөө анх удаа цухуйж, Паспартүү руу өөрөө эхлэн очиж, дайралдсандаа хачин гайхсан дүр үзүүлэх санаатай тавцан дээр гарч очлоо. Паспартүү ч хөлгийн хитэг хавьцаа салхилж явлаа. Эрүүлч түүн рүү ухасхийн очоод

	— Хүүш, та «Рангун» дээр яваа юм уу? гэж дуу алдлаа.

	«Монгол» онгоцон дээр явсан танилаа хараад мэл гайхсан Паспартүү

	— Ноён Фикс байх чинь! Үгүй ер, хачин аа! Бомбейд орхисон хүнтэйгээ Хонконг орох замд уулзаж байдаг! Ингэхэд та ч гэсэн бас дэлхийг тойрч яваа хүн байх нь ээ! гэж дуу алдахад,

	— Үгүй дээ, үгүй. Хонконгд би дор хаяж хэд хононо гэж бодож байгаа шүү гэж хариулаа.

	— Өө, тэр хөөе! Ингэхэд Калькутаас гарснаасаа хойш таныг яагаад огт хардаггүй бил ээ? гэж баахан гайхсан Паспартүү асуув.

	— Юу ч гэх юм бэ дээ, бие жаахан эвгүйрхээд ... далайн өвчин... Өрөөндөө л хэвтээд байлаа... Бенгалийн булан надад энэтхэгийн далайгаас ч хэцүү байдаг юм. Танай эзэн, ноён Фог... гэхэд

	— Эв эрүүл, сав саруул, цагийн хуваарь шигээ л яг таг! Ганц ч хоног хожимдоогүй! Өө, ноён Фикс, та нэг юм мэдэхгүй л дээ, бидэнтэй цуг нэг хатагтай яваа гэв.

	Эрүүлч цаадхынхаа юу хэлж байгааг огт ойлгоогүй царай гарган,

	— Залуу хатагтай гэнэ ээ? гэж асуув.

	Паспартүү ч юу болсныг гуйлгалгүй урсгаад өглөө. Бомбейн сүмд юу тохиолдсоныг, хоёр мянган фунтээр заан авсныг, «суттийн» тухай, Аудаг оргуулснаа, Калькутын шүүхийн тогтоол болон барьцаагаар чөлөөлөгдсөнөө ярьж гарлаа. Сүүлийн явдлыг мэдэх Фикс алийг нь ч мэдээгүй царай гаргахад нь, яриаг нь ийм их сонирхож байгаад хөөрсөн Паспартүү болсон явдлыг сэтгэл ханамжтай хүүрнэж байлаа.

	— Эзэн чинь тэгээд тэр залуу хатагтайг Европт аваачих гэж байгаа юм уу? гэж Фикс сүүлд нь асуув.

	— Үгүй дээ, ноён Фикс, огт үгүй! Бид түүнийг зүгээр л Хонконгийн нэг баян худалдаачин, хамаатанд нь хүргэж өгөх гэж яваа юм.

	Эрүүлч урам хугарснаа нууж ядан «Яах ч арга алга!» гэж өөртөө хэлэв.

	— Аяга жин уувал яасан юм бэ, ноён Паспартүү?

	— Дуртайяа ууя, ноён Фикс. Наад зах нь «Рангун» дээр уулзсанаа тэмдэглэж уудаг байгаа даа, энэ чинь.

	Энэ өдрөөс эхлэн Паспартүү эрүүлч хоёр байнга уулзалдавч цагдаа нөгөөдөхтэйгөө байхдаа биеэ ихэд барьж, дахин юм яриулах гэсэнгүй. «Рангуны» зочдын их танхимд, хатагтай Аудатай ч юм уу, эсвэл нөгөө салдаггүй вистээ тоглон цагийг тавтайхан өнгөрөөж байгаа ноён Фогийг ганц хоёр удаа харжээ.

	Паспертүүгийн хувьд гэвэл, мань эр эзнийх нь зам дээр Фикс яагаад дахин гарч ирэв гэдгийг ултайхан бодож эхэлжээ. Үнэндээ ч, гайхаж болохоор юм байв. Тэр нийлэмжтэй, сайхан зантай хүн эхлээд Суэцэд дайралдсанаа ч «Монгол» онгоцон дээр суугаад, дараа нь Бомбейд удаан хугацаагаар байх юм ярьж үлдсэнээ гэнэт одоо болохоор Хонконг орохоор явж байгаа «Рангун» дээр гараад ирсэн байдаг. Өөрөөр хэлбэл ноён Фогийн явсан замыг яг таг мөрдөөд байгааг анзаарахгүй өнгөрөхийн аргагүй. Дор хаяж л их хачин тохиолдол! Энэ Фикс хэнийг мөрдөөд байна вэ? Паспартүү Фиксийг тэдэнтэй нэг зэрэг Хонконгоос, нэг л онгоцоор хөдөлнө гэж нөгөө амь шигээ хадгалж яваа энэтхэг шаахайгаараа мөрий тавихад ч бэлхэн байлаа.

	Паспартүү зуун жил бодлоо ч, эрүүлч ямар үүрэг даалгавартай явааг даанч таахгүй байлаа. Филеас Фогийг хулгайч болгон, дэлхийг тойруулан «мөшгөж» яваа гэж хэзээ ч толгойд нь орж ирэхгүй байлаа. Гэвч хүн гэдэг амьтан юм бүхэнд тайлбар олж байдаг зантай болохоор Паспартүү ч гэнэт толгойд орж ирсэн бодолдоо хөтлөгдөн, ноён Фиксийн байнга хөндөлдөөд байдгийн учрыг зэгсэн үнэмшилтэйгээр бодож оллоо. Түүний бодлоор Фикс бол, ноён Фогийн араас Реформ клубийн танилуудынх нь, дэлхийг тойрох аяллыг тохиролцсоныхоо дагуу хийж байгаа эсэхийг ажиглаж байхаар тавьсан тандуул байлаа.

	— Ээ, бүр яг тийм! Яг тэгж таарлаа! гэж хэрсүү ухаалагтаа онгирсон хөөрхий амьтан давтан хэлснээ, — Бидний араас тэр хүндэт нөхдийн тавьсан тандуул байж таарах нь ээ. Ямар дэмий юм хийдэг улс вэ! Ноён Фог шиг шударга журамтай хүн хаана байна! Гэтэл түүнийг тандуулын тусламжаар мөрдөж байдаг. За яах вэ, Реформ клубийн ноёд минь, үүнийхээ хариуг гомдоолгүй амсах вий! гэв.

	Нээлтдээ баярласан Паспартүү, өрсөлдөгч нар нь ийнхүү хуншгүй хандаж байгаад эзэн нь үнэнээсээ гомдчих байх гэж айсандаа Фогт хэлэхгүй байхаар шийдэв. Гэхдээ боломж гарах бүрд л Фиксийг битүү үгээр идэж өөрийгөө мэдэгдүүлэлгүй сайхан тохуурхаж авах юм шүү гэж шийджээ.

	Арван сарын гучны лхагва гарагийн үдээс хойш «Рангун» Суматра арлыг нэр нэгтэй хойгоос нь тусгаарлаж байдаг Малакийн хоолойд орлоо. Саях арлаас холгүйхэн, байгалийн үзэмжтэй бүлэг хадархаг арал зорчигчдын нүд баясгана.

	Дараагийн өглөөний дөрвөн цагт «Рангун» цагийн хуваариасаа хагас хоногоор түрүүлэн, түлшний нөөцөө базааж авахаар Сингапурт ирж зогслоо.

	Филеас Фог энэ түрүүлсэн цагаа хожлын хүснэг дээр тэмдэглэж аваад энэ удаа эргээр жаахан зугаалъя гэсэн Ауда хатагтайг даган эрэг дээр гарав.

	Фогийн хөдөлж аяглах болгон нь сэжигтэй санагдсан Фикс араас нь мэдэгдэлгүйгээр дагалаа. Паспартүү Фиксийн сүржигнэж байгааг харчхаад дотроо инээд алдсаар ерийнхөөрөө жаал жуул юм худалдаж авахаар явлаа. Сингапурын арал томоороо ч, сүр бараагаараа ч айхавтар сэтгэгдэл төрүүлэхээр биш ажээ. Түүнд хотгор гүдгэр буюу чухамдаа уулс л дутаж байлаа. Гэлээ гэхдээ сэтгэл татам юм байлгүй яах вэ. Сайхан зассан замаар огтлогдсон асар том цэцэрлэгт хүрээлэн байлаа. Шинэ Голландаас33 авчирсан аргамаг хүлэг хөллөсөн дэгжин сүйхэнд заларсан хатагтай Ауда, Филеас Фог хоёр гялалзсан навчтай далдуу мод, цоморлогоо нээн завдаж байгаа башир цэцгийн моддын дундуур гарсан эдгээр замын нэгээр давхиж явлаа. Европын тосгонд байнга байдаг үүргэнийн өргөст бутны оронд энд чинжүү, бовлиний сөөг нүдэнд өртөнө. Хурган дал, сал моддыг харахад цэвэр халуун орны байгалийн зураг санаанд орж, задийн модны чийдмэл далбагар навчнаас гарах аагтай үнэр агаарт ханхална. Нүүр амаа элдвээр татвагануулан, үсэрч, харайсан сармагчнууд хаа сайгүй харагдаж, ширэнгэд нь бар байхад үгүй гэх газаргүй. Харьцангуйгаар ийм жижигхэн аралд тийм махчин амьтныг үндсээр нь устгачихдаггүй нь юу билээ гэж асуувал, тэр амьтад Малакийн хойгоос хоолойг гатлан энд ирдгийг хэлэх хэрэгтэй биз ээ.

	Хатагтай Ауда болон орчин тойрноо сонирхсон юмаар бага түүний дагуул арлаар хоёр цаг зугаалсныхаа дараа анар, хан боргоцой зэрэг орчлонгийн хамгийн амттай жимс ургуулсан гайхамшигт цэцэрлэгтэй нүсэр намхан байшин барилгатай хотод буцаж ирлээ.

	Арван цагт тэр хоёр, бүх л замынх нь турш, цагдаагийн мөрдөгч, тэднийг сүйх хөлсөлж байгаад л араас нь мөр хатган явсныг сэжиглэсэн ч үгүй, онгоцон дээрээ гарав.

	Паспартүү тэднийг «Рангун» дээр хүлээж байв. Баахан анар жимс худалдаж авчээ. Дунд зэргийн алимын хяраатай гаднаа хүрэн бор, дотроо ув улаан жимсний цагаан гол нь аманд оронгуутаа хайлах агаад жинхэнэ жимсний амт мэддэг хүн их үнэлдэг ажээ. Сэтгэлээсээ баярлаж гялайсан Ауда хатагтайг жимсээр дайлсандаа Паспартүү жигтэйхэн баяртай байв.

	Арван нэгэн цагт «Рангун» түлшээ базааж аваад зангуугаа татаж хэдэн цагийн дараа Малакийн өндөр уулс, дэлхийн хамгийн сайхан барс орогнодог өтгөн ойн бараа зорчигчдод харагдахаа болилоо.

	Сингапураас хятадтай хил залгаа Британийн газар нутгийн өчүүхэн хэсэг болох Хонконгийн арал хүртэл ойролцоогоор мянга гурван зуун бээр ажээ. Филеас Фог энэ зайг ихдээ гэхэд л зургаан хоногт туулж, арван нэгэн сарын зургаанд Японы гол боомтын нэг Иокогама руу Хонконгоос гарах галт онгоцонд суучих юм сан гэж ихэд хүсэж байв.

	«Рангун» их ачаатай байгаа. Сингапураас баахан энэтхэг, цейлон, хятад, малай, португалууд сууж ихэнх нь хоёрдугаар зэргийн өрөөнд орсон ажээ.

	Саяхан болтол сайхан байсан агаар тэнгэр сарын хуучдаар муудаж иржээ. Далай давлагаалж ирэв. Салхи хэд хэдэн удаа ширүүссэн ч гэлээ, аз болоход зүүн өмнөөс үлээх учир хөлгийн явдлыг түргэсгэж өгчээ. Боломж гарах бүрд ахмад далбаагаа дэлгэн явав. Далбаат онгоц болон хувирсан уурын онгоц хажуугийн хоёр далбаа, урд шургийн хөндлөн далбаагаараа хөвж, уурын болон салхины нэгдсэн хүчний эрхэнд хурд нь улам нэмэгдэж байв. Ийнхүү богинохон ч гэлээ зэгсэн ядаргаатай давлагааг туулан онгоц Анам, Кохинлины эргийг өнгөрлөө. Гэвч сэгсчихийн буруу нь далайгаасаа илүү онгоцонд байсан агаад далайн өвчнөөр өвдсөн зорчигчдын ихэнх нь галт онгоцноос л болж зүдэрчээ. Үнэндээ ч «Пенинсюлар» нэгдлийн хятадын далайд аялдаг онгоцнууд гомдолгүйгээр бүтээцийн дутагдалтай байлаа. Онгоцны усанд суух хэсэг, усан дээрх хажуугийн өндрийг муу тооцоолсноос эдгээр онгоц догширсон далайд сулхан эсэргүүцэл үзүүлдэг байлаа. Хөлгийн ус үл нэвчих нөөц нь гавихгүй, далайчдын хэлдгээр «живэмтгий» учир, хурдыг нь сааруулахад хэдхэн өндөр давлагаа хангалттай байдаг байв. Уурын машиныхаа хүчин чадлаар л гэдэггүй юм бол, хөвөх бүтэц чанараараа францын «Мессажери» нэгдлийн «Хатан хаан», «Камбож» хөлгүүдээс зэгсэн доогуур байсан юм. Инженерийн тооцоогоор эдгээр хөлгүүд нь живтлээ өөрийн жинтэй тэнцэхүйц усны жинг дааж чадахаар байсан бол «Пенинсюлар» нэгдлийн «Голгонда», «Корса» мөн «Рангун» нь өөрсдийн жингийн зургааны нэгтэй тэнцэх усны даралтад л доошоо живээд өгөх байв.

	Учир иймээс тэнгэр эвгүйрхсэн үед ихээхэн болгоомжилсон арга хэмжээ авах хэрэгтэй байлаа. Заримдаа уураа бүр багасган хөвөхөд ч хүрнэ. Ингэж цаг алдахыг Филеас Фог юман чинээ ч тоохгүй боловч харин Паспартүү байж ядан унтууцаж, ахмадыг, механикийг, нэгдлийг буруутган загнаж, зорчигчдыг тээвэрлэхэд холбоотой хамаатай бүх юмыг долоон уулын цаагуур далд ороосой билээ гэж хараана. Сэвил гудамж дахь байшинд түүний зардлаар шатаж байгаа хий л ийнхүү тэвчээр алдахад нь нэлээдгүй түлхэц болж байж мэдэх л юм.

	Нэг өдөр эрүүлч,

	— Та Хонконгд очих гэж их яарч байгаа юм аа даа? гэж асуухад нь Паспартүү

	— Учиргүй яарч байна! гэж хариулжээ.

	— Ноён Фог, Иокогама руу гарах онгоцонд сууж амжих гээд улайрч байна гэж та бодож байна уу?

	— Хачин их улайрч байгаа

	— Ингэхэд, та одоо энэхүү дэлхийг тойрох хачин аялалд итгэж байх шив дээ?

	— Итгэхээр барах уу даа. Харин ноён Фикс та итгэж байна уу?

	— Би юу? Би итгэж чадахгүй.

	— Хөөтэй эр! хэмээн Паспартүү нүд ирмэнгээ хэлэв.

	Саях үг эрүүлчийг бодолд оруулчихжээ. Юунаас болсныг бүү мэд, Паспартүүгийн амнаас гарсан энэ үг түүний сэтгэлийг зовоожээ. Франц эр түүнийг тааварлачихсан юм биш байгаа? Юу гэж бодохоо мэдэхгүй байв. Ганц өөрийнх нь мэдэж байгаа нууцыг, түүнийг эрүүлч болохыг нь Паспартүү яаж мэдэх вэ дээ? Тэгсэн атлаа, өөртэй нь ийм маягаар ярингаа Паспартүү мэдээж цаанаа нэг юм нуусан янзтай байх чинь.

	Дараагийн удаа Паспартүү хэлээ хазаж байж дөнгөсөнгүй, бүр ч цаашлаад авах нь тэр. ихэд зальжин царай гаргаж Фиксээс,

	— Ингэхэд ноён Фикс, бид чинь Хонконг очоод танаас салах гэж нэг тоогүй юм болох нь ээ? гэвэл зэгсэн сандарсан эрүүлч,

	— Би үнэндээ мэдэхгүй л байна. Юу л даа хө... гэж түгдчив.

	— Ээ чааваас, хэрэв та цаашид бидэнтэй хамт явбал би ч ёстой баярлах байлаа! Дорнод энэтхэгийн нэгдлийн төлөөлөгч замын хагаст зогсоно гэж байхгүй! Та, зөвхөн Бомбейд очих гэж гарсан хүн, одоохон Хятадад очих гэж явна! Америк юухан байх вэ, ойрхон, Америкаас Европ орно гэдэг нүд ирмэх зуурын явдал! гэж хэлэв.

	Фикс малилзан инээж байгаа Паспартүүг анхааралтай харж байснаа өөрөө ч бас дагаж хөхрөв. Бах нь ханасан Паспартүү,

	— Таны энэ ажил их орлоготой юу? гэж асуулаа.

	— Орлоготой үедээ орлоготой, үгүй үедээ үгүй дээ гэж Фикс хээвнэг хэлээд, — Сайнтай муутай янз бүрийн л байдаг юм. Гэхдээ би өөрийн зардлаар аялдаггүй гэдгийг та мэдэж байгаа шүү дээ гэв.

	— Өө, үүнийг ч би мэдэлгүй яах вэ! гэхдээ Паспартүү улам ч хөхрөв.

	Үүгээр яриа ч дуусаж, Фикс өрөөндөө буцаж ороод, гүн бодолд дарагдлаа. Түүнийг гарцаагүй тааварлажээ. Ямар ч байдаг байлаа гэсэн франц эр түүнийг эрүүлч гэдгийг гадарлачхаж. Гэхдээ эзэндээ хэлчихээ болов уу? Энэ бүх явдалд тэр өөрөө ямар үүрэгтэй юм бол? Хамсаатан нь мөн үү, биш үү? Зорьсон хэрэг нь илрээд, яваандаа балрах гэж байна уу? Эрүүлч нэг болохоор бүх юм баларлаа хэмээн, нэг болохоор Фог одоохондоо юу ч мэдээгүй байгаа гэж найдан, зовлонтойхон шиг хэдэн цаг суужээ. Чухамдаа яахаа мэдэхгүй, ацан шалаанд орчихжээ. Гэвч дараа нь тайвшран, Паспартүүтай илэн далангүй байхаар шийдэв. Хэрэв Фогийг Хонконгд барьж дөнгөлгүй, цаадах нь английн газар нутгийг бүрмөсөн орхих янзтай болчихвол Фикс зарцад нь бүх үнэнийг барин тавин хэлэх болно. Зарц нь эзнийхээ хамсаатан нь юм бол бүхнийг цаадхадаа хэлээд юм буруугаар эргэх нь тэр, хэрэв зарц хулгайд ямар ч хамаагүй бол хулгайчаас аль болох холдохыг л бодно доо.

	Хоёр хүн иймэрхүү байдалтайгаар байхад тэдний дээгүүр Филеас Фог сүр жавхлант тоомжиргүй байдлаараа элэн халина. Дэлхийн бөмбөрцгийг хичээнгүйгээр тойрон, өөрт нь татагдаж буй дагуулуудад даанч санаа зовохгүй байлаа.

	Тэгтэл бас хажууханд нь манай хүний зүрхийг тэсгэлгүй догдлуулж байж таарах, од судлаачдын хэлдгээр «жирвэлзэж донсолгосон од» байж байлаа. Гэтэл үгүй шүү! Хатагтай Аудагийн гоо сайхан Фогийн сэтгэлийг хөдөлгөсөнгүйд Паспартүү ихэд гайхаж байв. Тийм юм болсон байдаг ч байлаа гэхэд ямар ч байсан Тэнгэрийн ванг нээхэд тусалсан Дэлхийн вангийн донслоон дэнсэлгээ шиг гэж үзэж болохооргүй байлаа.

	Залуу эхнэрийн харцанд, эзэнд нь хэчнээн их ач санасан талархал байгааг харж буй Паспартүү хоног өнгөрөх тусам улам ихээр гайхан байлаа! Гэтэл хаанаас нь ч харсан, Филеас Фог баатарлаг явдалд л тэмүүлэхээс бус хайр сэтгэлийн явдалд цочирдохгүй зүрхтэй хүн байжээ! Ийм аминд халтай аяллаас болж гарч таарах сэтгэл түгшсэний ул мөр ч тэр хүнд харагдсангүй. Гэтэл Паспартүү ямагт сэтгэл шаналгаатай явав. Нэгэн өдөр хөдөлгүүрийн тасаг руу орохыг хаасан хаалт түшиж байсхийгээд л хүчтэй сэгсэргээ гарахад, усан дээр байдгаараа эргэлдэх сэнс цухуйн, хөдөлгүүр тэр чигээрээ салганахыг харж зогсов. Тэгэхэд нь хавлагаас бөөн уур цоргин манай хүний уурыг хүргэчихжээ.

	— Энэ хавхалганы байж байгаа царайг! Бид зам хороож байгаа юм алга! Англичууд ийм л улс! Хэрэв америкийн онгоц байсан бол дэлбэрч мэдэх л байсан бай хамаагүй, ямар ч байсан түргэн л явна даа! гэж хашхичив.

	 


ФИЛЕАС ФОГ, ПАСПАРТҮҮ, ФИКС ГУРВУУЛ ТУС ТУСЫН АЖЛАА ХӨӨЦӨЛДСӨН XVIII БҮЛЭГ

	 

	Аяллын сүүлчийн өдрүүдэд агаар тэнгэр зэгсэн эвгүйрхжээ. Баруун хойноос хүчтэй салхи үлээж, хөлгийн явдлыг саатуулав. Тогтвор тэнцвэр муутай «Рангун» байдгаараа сэгсчин, аялагчид дотрыг нь эвгүйрүүлэн бөөлжис цутгуулах өндөр өндөр давалгаанд байж ядан хараал тавих нь зүйн хэрэг байв.

	Арван нэгэн сарын гурван, дөрвөнд нэг ёсны хар салхи тавьжээ. Далай оволзон давлагаална. «Рангун» хагас өдөр хяраатай урагшлалгүй байрандаа зогсон, давалгаанд хамагдчихгүйн тул сэнсээ минутад арав орчим удаа эргүүлж байлаа. Бүх далбаагаа буулгасан учир нүцгэн тавцан дээгүүр салхи ганиран исгэчнэ. Мэдээж галт онгоцны хурд ихэд саарснаас хэрэв шуурга энэ хэвээр үргэлжилбэл онгоц Хонконгд илүү л биш юм бол дор хаяж тогтоосон хугацаанаасаа хорин цаг хожимдож очихоор болов.

	Филеас Фог угийн хэнэггүй байдлаараа, өөртэй нь ач тач үзэлцэж байна уу гэлтэй догшрох далайг ажиггүй ширтэн явав. Хэдийгээр хорин цагийн хойно очно гэдэг Иокогама руу гарах усан онгоцноос хоцорч, ингэснээрээ бүх аяллыг нь баллаж мэдэхээр байсан ч гэсэн хоромхон зуур ч царайгаа барайлгасангүй. Сэтгэл хөдөлнө гэж байхгүй энэ хүн хөөрөн догдлох, унтууцан гуних гэдгийг мэддэггүй ажээ. Хар салхи болно гэдгийг анхнаасаа урьдчилан харж хөтөлбөртөө оруулчихсан юм уу гэмээр байлаа. Ауда хатагтай энэ харамсалтай саатлын талаар үг өдөж үзээд түүнийг хуучин шигээ тайван байгааг мэдэж авчээ.

	Харин Фикс л энэ бүхнийг шал ондоогоор үзэж байв. Хар шуурга түүнд бүр цагаа олсон юм шиг санагдана. «Рангун» далайн шуургыг сөрж чадалгүй буцдаг юм аа гэхэд мэдээж гуяа алгадан баярлах байлаа. Ноён Фогийг Хонконгд хэд хоногоор барьчих ямарваа саатал манай хүнд хэрэгтэй, ашигтай байв. Өөрөөр хэлбэл, тэнгэр хангай муухайран салхи шуурга тавьсан нь түүний хувьд хожлын хөзрөөс ялгаагүй байв. Үнэндээ, бие нь эвгүйрхсэнээ ч тоосонгүй! Далайн өвчинд нэрвэгдэн гэдсээ эргэтэл огиулсан ч, дотроо хачин их сэтгэл ханамжтай явлаа.

	Паспартүүгийн хувьд энэ бүхнийг ямар их уур унтуутай өнгөрөөснийг хэлэх юун. Саяхан болтол бүх юм ямар ч сайхан бүтэлтэй байв даа! Хуурай газар ч, тэнгис далай ч эзэнд нь гар дэлгэн дуулгавартай үйлчилж байх шиг байсан. Усан онгоц, галт тэрэг аясаар нь л байв. Салхи, уурын зуухтай нэгдэн аяллыг нь ивээж байлаа. Гэтэл одоо урам хугарах цаг ирлээ гэж үү? Түрийвчнээсээ хорин мянган фунт стерлинг гарган мөрийд алдах гэж байгаа юм шиг л байж суух газраа олж ядна. Шуурга уурыг нь баран догширсон давлагаа галзууруулах дөхөн, энэ зөрүүд далайг болдог сон бол дуртайяа ташуурдаад өгөхөөр байлаа! Хөөрхий амьтан! Фикс сэтгэл хангалуун байгаагаа түүнээс эвтэйхэн нууж явсан нь аз болсон бөгөөд хэрэв Паспартүү далдуур баярлаж байгааг нь мэдсэн бол ч эрүүлчид нэг их хүсээд баймааргүй юм тохиолдож мэдэх байв.

	Далайн шуурганы үед Паспартүү онгоцны тавцангаас холдсонгүй. Доор өрөөндөө байж чадахгүй байлаа. Далайчдад туслан, шураг өөд авиран гарахдаа сармагчин шиг овжин, махруу хөдөлгөөнөөрөө багийнхныг гайхуулна. Ахмадаас ч, офицеруудаас ч, далайчдаас ч ганц л юмаа дахин дахин асуухад цаадуул нь хөөрхийн сандчин мэгдэж байгааг хараад инээхгүй байж чаддаггүй байлаа. Шуурга хэдий болтол үргэлжлэхийг л яг таг мэдэж авахыг хүснэ. Цаадуул нь агаарын даралтын хэмжүүр зааж явуулна. Паспартүү хэмжүүрийг сэгсчиж, цохин, хараалаа барах боловч хариуцлагагүй багажийн зүү нь даан ч дээшлэхгүй, гөлийсөн хэвээрээ байдаг байлаа.

	Эцэст нь далайн шуурга нэг юм намдав. Арван нэгэн сарын дөрвөнд далай давлагаалах нь гайгүй болжээ. Салхи хойшоо чиглэлтэй болж, хөлгийн явдалд дэм өгчээ.

	Паспартүүгийн царай ч тэнгэрийг даган гийж ирэв. «Рангун» хажуугийн болон доод далбаагаа босгон дахин урагшаа хурдлан замаа хөөв. Гэхдээ алдсан бүх цагаа хожиж чадсангүй. Яалт ч үгүй юманд ямар ч аргагүйгээс хойш, арван нэгэн сарын зургааны өглөөний таван цагт л газар харагдлаа. Хуваариараа бол Филеас Фог Хонконгд тавны өдөр ирэх байсан боловч, зөвхөн зургаанд л хүрч иржээ. Ингээд бүтэн хоног алдаж, дуртай ч бай дургүй ч бай Иокогама руу гарах усан онгоцноос хоцорч таарчээ. Зургаан цагт лоцман хэмээгч усан онгоцны замчин «Рангун» дээр гарч, онгоцыг Хонконгийн усан буудалд оруулахын тулд онгоцны хошуунд очиж зогслоо. Паспартүү түүнээс Иокогама руу онгоц гарсан эсэхийг тэсгэлгүй асуумаар санагдсан авч, сүүлчийн мөч хүртэл найдварын оноо алдахгүй гэсэндээ асууж зүрхэлсэнгүй. Арга барагдахдаа Фикст санаа зовж байгаагаа хэлээд үзвэл цаадах зальтай үнэг нь ноён Фог дараачийн усан онгоцоор явж болно хэмээн сэтгэлийг нь засаж хэлэхэд нь Паспартүү галзууртлаа уурлав.

	Паспартүү замчнаас юм асууж зүрхлээгүй бол харин ноён Фог «Bradshow» хэмээх лавлахаа харж байснаа замчнаас нөгөө л хэнэггүй байдлаараа, Хонконгоос Иокогама руу хэзээ, ямар онгоц гарахыг мэдээгүй биз? гэж лавлалаа.

	— Маргааш өглөөний түрлэгээр гэж замчин хариулахад огтхон ч гайхаагүй ноён Фог

	— Өө тийм үү! гээд өнгөрөв.

	Энэ яриаг чагнасан Паспартүү замчныг үнсээд авахаас ч буцмааргүй болсонд Фикс хүзүүг нь хуга мушгичихаасаа ч сийхгүй байлаа.

	— Ямар нэртэй онгоц вэ? гэж Фогийг асуувал

	— «Карнатик» гэж замчин хариуллаа.

	— Өчигдөр хөдлөх ёстой байсан биш юм уу?

	— Тийм ээ, ноёнтон минь, гэхдээ уурын тогоонуудын нэгийг засах учраас маргааш хөдлөх болсон юм.

	— Танд баярлалаа гэж ноён Фог хэлчхээд нөгөө л нэг хэмийн алхаагаараа онгоцны зочны танхим руу зүглэв.

	Паспартүү замчны гарыг шүүрч аваад байдгаар нь сэгсчин,

	— Лоцман минь, та ёстой сайн хүн! гэж дуу алдлаа.

	Замчин мэдээж, хэлсэн үгнийх нь хариуд яагаад ийнхүү нөхөрсгөөр ний нуугүй баярлах болсны учрыг хэзээ ч ойлгоогүй биз ээ. Шүгэл дуугаран, лоцман ахмадын байран дээр очоод усан зогсоолд шавааралдсан жонк хэмээх завь онгоц, хүмүүс гэр орноороо амьдардаг завь, загас агнуурын онгоц зэрэг зүсэн бүрийн онгоц дундуур хөлгийг замчлан явлаа. Нэг цагийн үед «Рангун» зангуугаа хаян зогсож зорчигсод нь бууж эхлэв. Энэ удаа тохиолдол ноён Филеас Фогт тус болсныг хүлээхээс өөр аргагүй. Хэрэв «Карнатик» тогоогоо засаагүй бол усан онгоц арван нэгэн сарын таванд явдгаараа явчхаад Япон явах зорчигчид дараагийн усан онгоц явтал найм хоног хий дэмий алдах байлаа. Ноён Фог бүтэн хоногоор хожимдсон нь үнэн боловч энэ нь цаашдын аялалд тийм сүйдтэй уршиг болохооргүй ажээ. Иокогама Сан-Франциско хоёрын хооронд Номхон дөлгөөн далайгаар аялал хийдэг усан онгоц Хонконгоос ирэх галт онгоцтой холбоотойгоор далайд гардаг агаад түүнийг ирэхээс нааш хөдөлдөггүй ажээ. Лондоноос гарснаасаа хойш гучин таван өдрийн дараа Филеас Фогийн байдал иймэрхүү байлаа. Маргааш өглөөний таван цагт «Карнатик» далайд гарах учир ноён Фогийн мэдэлд, ажил явдлаа хөөцөлдөх буюу хатагтай Аудаг тохинуулахад арван зургаан цаг байлаа. Онгоцноос буугаад залуу эхнэрт гараа өгч сугадуулаад жууз руу очив. Дамнуургач нараас хамгийн дөмөг зочид буудал зааж өгөөч гэвэл цаадуул нь «Клуб» буудлыг олигтой нь гэв. Ингээд жуузны араас Паспартүү даган хорин минутын дараа нөгөө очих газраа хүрч очно. Залуу эхнэрт зориулан тусгай өрөөнүүд авч, Филеас Фог түүнийг юугаар ч дутаахгүй байх талаар санаа тавилав. Ингэснийхээ дараа хатагтай Аудад өөрийг нь халамжид нь орхих ёстой хамаатныг нь эрж олохоор одоохон явах санаатай байгаагаа хэлэв. Ингэхийн сацуу Паспартүүд залуу эхнэрийг ганцаарыг нь орхиж, буудлаас гарч явж болохгүй гэж тушаав. Ингээд манай хүн өөрийгөө биржид34 хүргэж өгөхийг тушаав. Хотын хамгийн баян худалдаачдын нэг болох хүндэт Жижи шиг хүнийг тэнд мэддэг гэдэг нь эргэлзээгүй. Фог нэг жуучлагчаас сураглавал саях худалдаачин парсыг үнэндээ таньдаг хүн байлаа. Гэхдээ энд суухаа болиод хоёр жил болж байгаа гэнэ. Зэгсэн хөрөнгөтэй болж аваад Голланд руу явсан бололтой байв. Учир нь тэнд худалдаа наймааны талаар гомдолгүй харилцаатай байжээ. Филеас Фог тэр дороо зочид буудалд эргэн очиж, хатагтай Аудатай уулзмаар байгаагаа хэлүүлэв. Тэгээд олон таван үггүйгээр хүндэт Жижи, Хонконгд байхаа больсныг, Голландад нүүж очсон байж таарахыг хэллээ. Эхлээд Ауда хатагтай юу ч дуугарсангүй, гараараа духаа барилан бодолд орлоо. Тэгснээ уянгалаг зөөлөн дуугаар

	— Ноён Фог, одоо би яах вэ? гэж асуув.

	— Яах юу байх вэ, тун амархан, Европ руу явна даа.

	— Гэхдээ, би бас хэтэрхий даварч чадахгүй...

	— Та хэтрүүлж байгаа юм алга, тантай хамт байх нь миний зорьсон хэрэгт ямар ч саад болохгүй... Паспартүү!

	— Эзэнтэн, юу гээ вэ? гэж Паспартүү асуулаа.

	— «Карнатик» руу очоод гурван өрөө захиалаадах.

	Өөрт нь сайн байдаг залуу бүсгүйтэй хамт аяллаа үргэлжлүүлэх болсондоо баярлаж гийсэн Паспартүү тэр дорхноо буудлаас гаран харайлгав.

	 


ПАСПАРТҮҮ ЭЗНИЙХЭЭ ТӨЛӨӨ ХЭТЭРХИЙ АНХААРАЛ ТАВЬСАН НЬ ЮУ БОЛЖ ДУУССАН ТУХАЙ XIX БҮЛЭГ

	 

	Хонконг бол мянга найман зуун дөчин хоёр оны дайны дараах Нанжины хэлэлцээрээр Английн эзэмшил болсон жижиг арал юм. Хэдэн жилийн колоничлох ажиллагааны үр дүнд, овсгоотой Их британи энд том хот сүндэрлүүлж, Виктори хэмээх усан буудал бариад авчээ. Саях арал Кантон35 мөрний адагт байх бөгөөд мөрний нөгөө эрэгт байдагт португалын Макао хотоос жархан бээрийн зайд оршино. Хонконг Макаотой хийсэн худалдааны дайнд гарцаагүй ялагчаар гарах ёстой байсан агаад одоо хятадын барааны ихэнх нь английн хотоор дамжин өнгөрдөг болжээ. Усан онгоц хийдэг, засдаг газар, агуулах, эмнэлэг, гот маягийн сүм, «governement-house»36 чулуу дэвссэн гудамжнуудыг хараад Хятадад байгаа бус харин Кент юм уу, Серей гүнлэгийн аль нэгэн худалдааны хотод байгаа юм шиг, дэлхийн бөмбөрцгийг зүсээд нөгөө талыг нь эргүүлээд авчирсан юм шиг бодогдохоор ажээ.

	Паспартүү гараа халаасандаа шургуулан боомт руу зүглэн Тэнгэрийг тэтгэсэн Эзэнт улсын үеэс маягт тооцогдсоор ирсэн битүү бөс унжуулсан жуузыг нүд хужирлан, гудамжаар дүүрэн хятад, япон, европ хүмүүсийг сонирхон харж явлаа. Нэг жаахан л ялгаатай болохоос энэ нь манай хүний замд тохиолдсон нөгөө л Бомбей, Калькут, Сингапур байлаа. Английн хотууд дэлхийн бөмбөрцгийг тойрон хэлхэлджээ.

	Паспартүү, Виктори боомтод ирлээ. Тэнд Кантон мөрний адагт англи, франц, америк, голланд зэрэг бүхий л улс үндэстний хөлөг онгоц, байлдааны болон худалдааны усан онгоц, япон хятадын суман онгоц, завь, чиргүүл, тэр бүү хэл усанд хөвөх цэцэрлэг мэт цэцэгт завь ч нүдэнд тусна. Паспартүү зугаалж яваад толгойноосоо хөл хүртэл шар өнгийн хувцас өмссөн хэдэн хөгшин хятадыг харав. «Хятад маягаар» сахлаа авхуулж үзэхийн тул үсчний газар ороод англиар сүрхий ярьдаг нутгийн Фигарогоос37 түрүүний харсан хятадууд дор хаяж наяыг насалсан агаад ная хүрэхээр нь эзэн дээдсийн өнгө болох шар өнгийн хувцас хэрэглэх онцгой эрх эдэлдгийг дуулж авав. Яагаад гэдгийг нь мэдэхгүй байж, Паспартүүд энэ нь их инээдэмтэй санагдав. Сахлаа хусуулаад «Карнатикийн» зогсож байгаа эрэг рүү очвол нааш цааш салхинд гарсан маягтай алхлан буй Фиксийг хараад огтхон ч гайхсангүй. Харин цагдаагийн төлөөлөгч маань жигтэйхэн хачин царайтай байлаа.

	«Үгүй ер! Реформ клубийн сайн эрийн ажил ч харваас тааруухан байгаа юм байна даа!» гэж Паспартүү дотроо бодлоо.

	Фиксийн царай муутай байгааг анзаараагүй дүр үзүүлж, малийтлаа инээсээр очив.

	Эрүүлч бүтэл нь хазайсандаа гуньж гутах бүрэн үндэстэй байв. Баривчлах зөвшөөрлийн хуудас бас л байсангүй. Зөвшөөрөл араас нь ирж байгаа нь эргэлзээгүй бөгөөд Фикс энэ хотод хэд хоногоор л саатаж гэмээ нь түүнээ олж авах ганцхан боломж байв. Хонконг, Фогийн замд дайралдах английн хамгийн сүүлчийн эзэмшил болохоор ямар ч юм болдог байлаа гэсэн түүнийг нэгмөсөн гараасаа алдчихгүйн тулд энд л барьж авах хэрэгтэй.

	— За тэгээд, ноён Фикс та биднийг Америк хүртэл гаргаж өгөхөөр шийдээд байна уу? гэж Паспартүүг асуухад,

	— Тийм ээ, гаргаж өгнө! гэж Фикс шүд зуун хэллээ.

	— Хараач хөөе! гэж Паспартүү дуу алдсанаа тачигнатал хөхөрч,

	— Таныг биднээс салахгүй гэдгийг мэдэж байсан л даа. За аль вэ, явцгаая өрөөгөө захиалаач! гэв. Тэгээд хоёулаа далайн тээврийн тасагт орж дөрвөн өрөө захиалав. Албан хаагч тэдэнд «Карнатикийн» засвар дууссан учир найман цагт явна гэдгийг сануулав.

	— Маш сайн байна! Манай эзэнд бүр тохирно. Очиж дуулгая байз гэж Паспартүү хэллээ.

	Фикс эцсийнхээ аргыг хэрэглэхээр зүрхлэн Паспартүүд бүх үнэнээ хэлэхээр шийджээ. Энэ нь Филеас Фогийг Хонконгд хэд хоног саатуулах цорын ганц ч арга байж магадгүй. Тасгаас гараад Фикс цаадхыгаа гуанзанд орж жаахан сууя гэлээ. Паспартүүд цаг хангалттай учир Фиксийн хэлснийг зөвшөөрчээ. Эргийн нэг гуанз замд нь дайралдлаа. Гаднаас нь харахад дур татмаар. Тийшээ хоёулаа орлоо. Тавилга муугүй, саруулхан танхимын буланд нь олон жинтүүтэй ханзан ор тавьсан байв. Дээр нь хэдэн хүн эгнэн унтаж байх шиг харагдана.

	Гучаад үйлчлүүлэгч хулсаар сүлжиж хийсэн жижиг ширээнүүдийн ард сууцгаана. Зарим нэг нь англи пиво эль болон портер хэмээх хар пиво ууж байхад нөгөө зарим нь ликёр, жин, брэнди архи, гарз балган сууна. Түүнээс гадна ихэнх нь урт шавар гаансаар, сарнайн охитой хольсон хар тамхины үрэл татна. Байсхийгээд л тамхичдын нэг ухаан тавин ширээн доогуур гулсан ойчиход, хоёр үйлчлэгч хөл толгойноос нь өргөн, мансуурлын дээд шатандаа байгаа хориод хүн хэзээний зэрэглэн унасан ханзан дээр аваачиж тавина.

	Овсгоо, самбаатай Англи жил болгон хоёр зуун жаран сая франкийн хар тамхи гэгч гайтай мансууруулах бодисыг өөрсдөд нь зориулан зарж байдаг заяа муутай, буянаа баран турж эцэж, таягаа тулсан ухаан санаа нь самуурсан амьтдын ирж тамхи татдаг газрын нэгэнд орж ирснээ Фикс, Паспартүү хоёр ойлгов. Хүн гэдэг амьтны хамгийн чивэлт явдлын нэгээс олж байгаа ёстой жигшил төрөм сая саяын хөрөнгө энэ буй за!

	Хятадын засгийн газар аль дээр үеэс энэхүү хорыг чанга хуулиар хориглох гэж хичээсэн боловч талаар өнгөрчээ. Хар тамхи татахыг анхандаа зөвшөөрдөг байсан дээдсийн баян давхаргаас энэхүү гэм биш зан болсон дадал ард олны өргөн давхаргыг хамарч, тамхины хор уршигт хэмжээ хязгаар гэж байсангүй. Хаа сайгүй хар тамхи татдаг болж ялангуяа нутгийн төв хэсэгт улам газар авчээ. Эр эмгүй саях хөнөөлт хоронд тачаадан автаж, хар тамхинд дасал болон утааг нь сорохгүйгээр байж чадахаа байж, гэдэс дотор нь базлан зовно.

	Хар тамхинд орсон хүн өдөрт найман гаанс ч өлхөн татаж чадах агаад харин иймэрхүүгээр таван жил өнгөрөв үү, үгүй юу нүд аниад өгнө. Хонконгд хүртэл гомдолгүй олноороо байдаг эдгээр тамхи татах газрын нэгэнд жаахан юм балгаж суугаад авах санаатай байсан Фикс, Паспартүү хоёр орчихсон байжээ. Паспартүү биедээ мөнгөгүй явж байсан ч гэсэн сүүлд хариуг нь адилхан бодчихъё хэмээн бодоод цаадхынхаа «найр тавихыг» дуртайяа зөвшөөрчээ. Хоёр шил порто дарс захиалан франц эр ихэд додигор байсан агаад харин биеэ барьсан Фикс цаадхаа ихэд анхааран ажиглана. Энэ тэрхнийг ярилцан ялангуяа Фикс «Карнатикаар» аялахаар шийдсэн сайхан санааг хүүрнэлдэв. Мөн галт онгоц тогтсон цагаасаа өмнө явах болсныг дурдаад Паспартүү хоёр лонхтойг бараад эзэндээ очиж дуулгахаар бослоо.

	Фикс түүнийг татаж зогсоогоод,

	— Жаахан хүлээ гэж хэлэв.

	— Ноён Фикс, та юу гэх гээ вэ?

	— Би тантай чухал юмны тухай яримаар байна.

	— Чухал юм аа! гэж Паспартүү дуу алдаад аяганыхаа ёроолд үлдсэн дарсны шавхрууг хөнтөрснөө, — За яах вэ, маргааш ярилцамз. Өнөөдөр надад зав алга гэв.

	— Жаахан байзна л даа, эзний чинь тухай яриа байгаа юм гэж Фикс шалав.

	Паспартүү үүнийг сонсоод цаадхаа анхааралтай харлаа. Фиксийн царай нэг л эвгүй харагдана. Тэгээд дахин суув.

	— Та надад юу хэлэх гээ вэ?

	Фикс дуугаа намсган цаадхынхаа тохойн дээр гараа тавиад,

	— Та миний хэн болохыг таасан биз? гэж асуулаа.

	— Таахаар барах уу! хэмээгээд Паспартүү инээмсэглэв.

	— Тэгэхээр би танд бүх үнэнээ хэлье.

	— Би бүгдийг нь мэдэж байхад уу? Найз минь, дэмий л юм байна даа. За яах вэ, хэл л дээ тэгээд. Гэхдээ эхлээд цаадуул чинь шал дэмий зардал гаргаж байгааг хэлчихье.

	— Шал дэмий гэнэ ээ?! Хэлэхэд ч амархан л даа. Та чухам аль хэрийн мөнгөний тухай яриа болж байгааг мэдэхгүй нь илт байна гэж Фикс хариу хэлэв.

	— Сайн мэднэ шүү! Хорин мянган фунт гэхэд нь Фикс франц эрийн гарыг базлан

	— Тавин таван мянган фунт! гэж засаж хэллээ.

	Паспартүү дуу алдан

	— Юу! Ноён Фог бүр тэгж зүрхэлсэн байх нь ээ!.. Тавин мянга... Тэгвэл ч бүр, ганц ч минут алдаж болохгүй гээд дахин ширээнээс босох гэж өндөлзөв.

	Фикс Паспартүүг хүчээр суулгаад, дахин нэг шил шарз захиалснаа,

	— Тавин мянган фунт шүү. Амжилт олсон нөхцөлд би хоёр мянган фунтийн шагнал авах юм. Надад туслаад таван зуун фунт авмаар байна уу? гэж асуулаа.

	Гайхсандаа нүд нь орой дээрээ гарах дөхсөн Паспартүү

	— Танд туслах ий? гэж дуу алдлаа.

	— Тийм ээ, ноён Фогийг дахиад хэд хоног Хонконгд саатуулахад надад туслах юм.

	— Үгүй, ер нь юу гэх гээд байна даа?! Ёстой гайгүй байлгүй! Цаадуул чинь эзнийг минь мөрдөж, шулуун шударгад нь эргэлзэж байгаа нь багадчихаад, одоо бүр саад тотгор тавих дээрээ тулаа юу! Өмнөөс нь ичмээр юм! гэж Паспартүү агсарлаа.

	— Та ер нь юу л гэх гээд байна даа? гэж Фикс асуув.

	— Энэ бол тэр чигээрээ зохисгүй хэрэг гэж хэлэх гэсэн юм. Энэ бол ноён Фогийг тонож, халааснаас нь мөнгийг нь булааж авахтай адилхан зүйл! 

	— Бид чинь чухам яг ингэх гээд л байгаа юм шүү дээ!

	— Энэ чинь урхи тавьж байгаа хэрэг! гэж Фиксийн байн байн архиар дүүргэх аягыг санасан бодсон ч юмгүй авч хөнтөрсөөр байгаад нэлээд больж ирсэн Паспартүү хашхираад, — Жинхэнэ занга чинь энэ байна даа! Тэгээд бас өөрсдийгөө найз нь, эрхэмсэг эрс гээд байгаа шүү! гэлээ.

	Фикс юу ч ойлгосонгүй.

	— Найзууд! Реформ клубийн гишүүд. Ингэхээр ноён Фикс, миний эзэн бол үнэнч шударга хүн бөгөөд нэгэнт мөрий тавьснаас хойш түүнээ бүх л ёс горимын дагуу биелүүлнэ гэдгийг мэдэж ав гэж хашхичлаа.

	— Та намайг ер нь хэн гэж бодоод байна аа? гэж Фикс Паспартүүг тас ширтэн асуув.

	— Чөтгөр алгад! Эзний маань явах замыг шалгах даалгавартай, Реформ клубийн гишүүдийн тандуулаас өөр хэн байх вэ, ёстой доромж явдал даа, энэ чинь! Ийм ч учраас би таныг хэдийнээс сэжиглэн таасан ч, мэдээжээр эзэндээ юу ч хэлээгүй явсан нь энэ!

	— Тэр юу ч мэдээгүй юу?.. гэж Фикс шалавхан асуув.

	— Юу ч мэдээгүй гэж Паспартүү аягатайгаа хөнтрөнгөө хэллээ.

	Эрүүлч духаа үрчин сууна. Яриагаа үргэлжлүүлэх эсэхээ шийдэж ядна. Яах ёстой болж байна? Паспартүүгийн андуурсан нь барин тавин илт мэт ч гэлээ, энэ нь эрүүлчийн санаснаа биелүүлэхэд улам ч саад болох шинжтэй. Франц залуу юу байдгаа үнэнээсээ хэлсэн нь гарцаагүй байлаа. Эзнийхээ хамсаа огт биш байв. Фикс хамсаа нь байх вий л гэж юунаас ч илүү айж байжээ. «За яах вэ, нэгэнт л хамсаа нь биш хойно надад тусалж таарна» гэж эрүүлч бодлоо.

	Эрүүлч дахин шийдэв. Ер нь тэгээд хүлээж суух цаг байсангүй. Ямар ч үнээр болов хамаагүй Фогийг Хонконгд л баривчлах хэрэгтэй байв.

	— Миний хэлэхийг сонс! Сайн сонс л доо. Би таны боддог хүн огт биш. Би тэр Реформ клубийн чинь тандуул биш ээ гэв.

	— Үгүй ер өө! гэж Паспартүү түүнийг ёжтойгоор харж сунжруулан хэлэв.

	— Би бол цагдаагийн төлөөлөгч, Нийслэлийн цагдаагийн газраас даалгавартай яваа...

	— Та цагдаагийн төлөөлөгч... болж байна уу?

	— Тийм ээ, одоохон танд нотлоодохъё. «Эрхийн бичиг» маань энэ байна гээд эрүүлч түрийвчнээсээ бичиг баримтаа гаргаж, Лондоны цагдаагийн газрын даргын гарын үсэгтэй эрхийн бичгээ үзүүлэв.

	Мэл гайхаж цэл хөхөрсөн Паспартүү үг ч дуугарах сөхөөгүй, Фиксийг ангайн харна.

	— Ноён Фогийн мөрий гэдэг таныг болон Реформ клубийн түншүүдээ араар нь тавих гэсэн шалтаг төдий зүйл. Таныг энэ хэрэгтээ татан оролцуулах гэсэндээ л тэр дээ гэж Фикс үргэлжлүүлэн ярилаа.

	— Яагаад?.. гэж Паспартүү дуу алдтал

	— Миний хэлэхийг сонс. Есөн сарын хорин найманд Английн банкнаас тавин таван мянган фунт стерлинг хулгай хийсэн хүний онцлог шинж тэмдгийг нь тогтоосон юм. Тэгтэл тэр шинж тэмдэг нь Фогийн гаднах байдалтай яг таг тохироод байгаа юм даа гэж Фикс хэлэв.

	— Хүүе, хараач хөөе! Манай эзэн бол хорвоо дээрх хамгийн шударга хүн! гэж Паспартүү хүнд нударгаараа ширээ шаан хашхирлаа.

	— Та хаанаас мэдэж байгаа юм бэ? Та түүнийг огт танихгүй шүү дээ! Аялалд гарах өдөр нь л зарцаар орсон. Тэр нэг утгагүй зүйлээр шалтаглан, тэр бүү хэл ямар ч чемодан сав авалгүйгээр зөвхөн баахан мөнгөтэй л хурдхан шиг замд гарсан! Гэтэл та ийм хүнийг үнэнч шударга хүн гэж байдаг!

	— Тийм ээ, тийм, шударга хүн! гэж хөөрхий Паспартүү өөрөө мэдэлгүй дуугарч байв.

	— Та чинь ингэхэд, хамсаа нь хэмээгдэн баригдах гэж хүсээд байгаа юм биш биз дээ?

	Паспартүү хоёр гараараа толгойгоо базлав. Царай зүс нь танигдахын аргагүй өөр болжээ. Цагдаагийн төлөөлөгч өөд харж зүрхэлсэнгүй. Филеас Фог хулгайч байдаг! Аудаг аварсан цөс ихтэй, буянтай эр хүн! Гэтэл түүний эсрэг ямар муухай баримт гаргаж байна аа! Паспартүү элдэв эргэлзээ сэжгийг тархинаасаа авч хаяхыг хичээв. Үгүй, эзнийгээ буруутай гэдэгт итгэхийг хүссэнгүй! Тэгээд арайхийж биеэ барин эрүүлчээс,

	— Эцсийн эцэст та надаас юу хүсээд байна? гэж асуулаа.

	— Ийм байна л даа. Би ноён Фогийг Хонконг хүртэл мөрдөн дагалаа. Гэтэл Лондоноос ирүүлэхийг хүссэн баривчлах зөвшөөрлийг одоо болтол авч амжаагүй явна. Та түүнийг энд саатуулахад надад туслах хэрэгтэй байна...

	— Би юу? Одоо би юу даа?..

	— Английн банкны амласан хоёр мянган фунт стерлингийг би тантай тэнцүүхэн хуваах болно.

	— Хэзээ ч үгүй! гэж Паспартүү хариулаад босох гэсэн боловч, хүч тамир, ухаан санаа нь биш болсныг мэдээд сандал дээрээ лагхийн суугаад хэл ам нь ээдрэн байж

	— Ноён Фикс, таны хэлсэн цөм үнэн байлаа ч... миний эзэн таны эрж яваа тэр хулгайч мөн байлаа ч гэсэн ... ийм биш гэдгийг би мэдэж байна... би бол... би бол түүнд үйлчилж байгаа хүн... би түүний өгөөмөр, сайхан сэтгэлтэйг нь барин тавин хараад байгаа юм чинь... Түүнээс урвах гэж! Хэзээ ч үгүй... Буян амлаж, бурхан бүтээсэн ч үгүй. Би тийм хүн биш шүү! гэж бувтналаа.

	— Та татгалзаж байна уу?

	— Татгалзаж байна.

	— Тэгвэл бид юу ч яриагүй гэж тохиролцъё, за аль вэ, ууцгаая гэж Фиксийг хэлэхэд Паспартүү

	— Тэгье, ууя! гэв.

	Паспартүү улам согтож мансуурч байгаагаа мэдэрлээ. Ямар ч үнээр хамаагүй эзэн зарц хоёрыг салгах хэрэгтэйг ойлгосон Фикс түүнийг бүр баллаад өгөхөөр шийдэв. Ширээн дээр хар тамхи дүүргэсэн хэдэн ганс байлаа. Фикс нэгийг нь аваад Паспартүүгийн гарт бариулбал цаадах нь амандаа зуун асаагаад хэд сайн сортол тархи нь хоронд мансууран ширээн дээр толгой тавилаа.

	— За, ашгүй нэг юм боллоо! гэж хөдлөхөө больсон Паспартүүг харангаа Фикс хэлээд

	— Манай ноён Фог «Карнатикийн» хөдлөх цагийг нь мэдэж чадахгүй нь, явдаг байлаа гэхэд наад зах нь энэ өөдгүй францгүйгээр явж таарах нь! гээд авсан зүйлийнхээ мөнгийг төлөөд гуанзнаас гарлаа.

	 


ФИКС, ФИЛЕАС ФОГТОЙ ШУУД ХАРИЛЦАА ТОГТООСОН XX БҮЛЭГ

	 

	Ноён Фогийн хувь заяанд зэгсэн гай болж мэдэх дээрх явдал болж байх хооронд манай хүн хатагтай Аудад хань болон хотын англи хорооллоор зугаалж явлаа. Хатагтай Аудаг Европт хүргэж өгье гэдэг саналыг нь зөвшөөрснөөс хойш тийм холын аянд хэрэгтэй бүх нарийн ширийн зүйлд санаа тавих хэрэгтэй болжээ. Түүн шиг жинхэнэ англи эр ганц аяны цүнхтэй дэлхийг тойроход бас болж л байна! Гэтэл эмэгтэй хүн ийм холын замыг иймэрхүү маягтай туулна гэдэг боломжгүй хэрэг. Иймээс аялалд зориулсан хувцас хунараас авхуулаад элдэв зүйлийг авах шаардлагатай болжээ. Ноён Фог эл үүргийг хэзээ язааныхаараа хэнэггүй тайван амжуулж, ийнхүү хэтэрхий санаа тавьсанд нь сэтгэл зовон уучлалт гуйж, сүйд болох залуу бэлэвсэн эхнэрт,

	— Энэ миний аялалд хэрэгтэй юм, энэ бол миний төлөвлөгөөнд байгаа юм хэмээх ганц үгээ л хэлнэ.

	Хэрэгтэйгээ худалдаж авчхаад ноён Фог, залуу хүүхэн хоёр буудалдаа буцаж очин, тусгай зориулан зассан тансаг сайхан ширээнд сууж хооллолоо. Дараа нь жаахан ядарсан хатагтай Ауда амгалан хэнэггүй аврагчийнхаа гарыг англи маягаар атгачхаад өрөөндөө оров.

	Харин хүндэт эрхэм маань оройжингоо «Таймс» болон «Илюстрайтед Лондон ньюс» сонин уншиж өнгөрөөлөө.

	Хэрэв юманд сэтгэл түвддэг хүн сэн бол Паспартүү унтах цаг болчхоод байхад ирээгүйд гайхах л байлаа. Иокогама руу явах онгоц маргааш өглөө хөдлөхийг мэдэж байсан болохоор огт тоосонгүй. Өглөө хонх цохиход ч Паспартүү бас л ирсэнгүй.

	Зарц нь буудалд буцаж ирээгүйг дуулаад, хүндэт хүн юу болсныг хэлж мэдэх хүн байсангүй. Ноён Фог аяны цүнхээ аваад хатагтай Аудаг бэлд гэж хэлүүлчхээд, жууз хөлсөл хэмээн зарлиг буулгалаа.

	Дөнгөж найман цаг болж байв. «Карнатикийн» задгай далайд гарахын тул хүлээж байгаа далайн түрлэг ес хагасаас нааш эхлэхгүй ажээ.

	Жууз зочид буудлын үүдэнд хүрч ирэхэд, ноён Фог хатагтай Ауда хоёр саях тохитой унаанд суугаад араас нь жижиг морин тэрэгтэй ачаа нь дагалаа. Хагас цагийн дараа онгоцны зогсоол дээр очоод ноён Фог «Карнатик» хөлөг хэдийн яваад өгснийг дуулав. Ноён Фог уг нь онгоц зарц хоёроо зэрэг олох юм санаж байсан чинь аль аль нь байсангүй. Түүний царайд ямар ч халаглаж, хоохойлсны шинж байсангүй, хатагтай Аудагийн түгшсэн харцны хариуд,

	— Нэг л санамсаргүй тохиолдол боллоо хатагтай, өөр юм байхгүй гэж дуугарав.

	Энэ үеэр тэднийг холоос ажиглаад байсан нэг хүн ойртож ирсэн нь цагдаагийн эрүүлч Фикс байлаа. Мэхийн ёслоод

	— Ноёнтон, та миний адил өчигдөр «Рангун»-аар ирсэн зорчигчдын нэг байж таарах нь ээ? гэж асуухад ноён Фог хүйтнээр,

	— Тийм ээ. Гэвч би тантай... гэтэл

	— Намайг уучлаарай, би танай зарцтай энд уулзана гэж бодсон юм сан гэв.

	— Та түүний хаана байгааг мэдэж байна уу? гэж залуу эхнэр шалавхан асуулаа.

	— Юу! Та нартай хамт байхгүй юм уу? хэмээн Фикс гайхсан дүр үзүүлэв.

	— Үгүй шүү. Өчигдрөөс хойш үзэгдээгүй. «Карнатикаар» биднийг орхиод яваад өгсөн юм биш байгаа? гэж Аудаг хэлэхэд эрүүлч, сунжруулан

	— Хатагтай таныг орхиод уу даа?.. Гэвч даруу биш зүйл асуух гэж байгааг минь уучлаарай. Та нар энэ усан онгоцоор явна гэж бодож байсан уу? гэж асуув.

	— Тийм ээ, ноёнтон.

	— Би ч бас, хатагтай, одоо тэгээд аргаа барчхаад байна даа. «Карнатик» засвараа хугацаанаас нь өмнө дуусгаад, хэнд ч хэл өгч мэдэгдэлгүй арван хоёр цагийн өмнө явчихсан байх юм. Одоо дараагийн усан онгоц хүртэл найм хоног хүлээх болжээ дээ! гэж Фикс хэллээ. «Найм хоног» гэж хэлэхдээ зүрх нь баярласандаа түг түг цохилохыг мэдрэв. Бүтэн найм хоног! Фог Хонконгд найм хоног саатаж болно! Энэ хугацаанд баривчлах бичиг хүрээд ирнэ! Явж, явж, хуулийн төлөөлөгчийг ингэж нэг хувь заяа нь түшдэг байжээ.

	— Гэхдээ Хонконгийн усан буудалд «Карнатикаас» гадна өөр онгоцнууд байдаг биз дээ гэж Филеас Фогийн тайвнаар хэлэхийг сонсоод эрүүлч, аянгад ниргүүлчихсэн юм шиг болов.

	Ингэж хэлээд ноён Фог, хатагтай Аудад гараа өгөөд онгоц сураглахаар засварын газрын зүг явлаа. Гайхаж ангайсан Фикс ямар нэг сэжмээр тэр хүнтэй холбогдчихсон юм уу гэлтэй араас нь дагалаа.

	Харваас саяхан болтол шударгаар үйлчилж байсан хувь заяа нь эрүүлчийг орхин одох нь энэ ажгуу. Филеас Фог гурван цагийн турш усан буудлаар нааш цааш хэрж, хэрэгцээ тохиолдвол тусгай онгоцыг Иокогамад хүргүүлэхээр хөлсөлж авахаар шийдсэн боловч харсан онгоцнууд нь нэг бол ачаагаа буулгаж, нэг бол ачаалж байх тул дав даруйхан далайд гарч чадахааргүй байлаа. Фиксийн зүрхэнд найдвар сэргэж ирэв. Харин ноён Фог л санаагаар огт унасангүй. Эрлээ үргэлжлүүлэн, бүр Макао ордог ч юм бил үү гэж байтал нь нэг усан цэрэг хүрч ирээд малгайгаа авангаа

	— Эрхэм минь, усан онгоц хайж явна уу? гэж асуулаа.

	— Хөдлөхөд бэлэн онгоц танд байна уу? гэж ноён Фог өөдөөс нь асуув.

	— Байна, эрхэм ээ. Энд байгаа онгоц дотроос хамгийн чансаатай нь болох дөчин гурван дугаарын зам заагч хөлөг байна.

	— Хурд сайтай юу?

	— Наймаас есөн бээр явна. Хармаар байвал харж болно шүү.

	— Тэгье.

	— Таны санаанд таарна даа. Далайгаар зугаалах юм байгаа биз дээ!

	— Үгүй шүү. Аялна.

	— Аялах ий?

	— Намайг Иокогама оруулаад өгөхгүй юу? гэхэд далайчин нүдээ бүлтийлгэн гар савснаа,

	— Та тоглоом хийж байна уу? гэлээ.

	— Үгүй дээ! Би «Карнатикт» сууж амжилгүй  хоцорчихсон юм. Сан-Франциско руу гарах онгоцонд суухын тулд арван дөрвөнөөс өмнө Иокогамад очсон байх хэрэгтэй байна.

	— Их харамсалтай юм болж, гэхдээ энэ боломжгүй хэрэг.

	— Би танд хоногийн зуун фунт тэгээд цагтаа амжиж хүрдэг юм бол хоёр зуун фунтийн шагнал өгнө.

	— Үнэнээсээ хэлж байна уу? гэж замчныг асуухад,

	— Үнэнээсээ байлгүй яах вэ гэв.

	Лоцман хажуу тийшээ болж зогсоод далай руу харах нь тийм их мөнгө олох юм сан гэдэг хүсэл, холын аянд гарахаас шантарсан айдас хоёр дотор нь тэмцэлдэж буй бололтой. Фикс учиргүй догдлон зогслоо.

	Энэ үеэр ноён Фог, хатагтай Ауда руу эргээд,

	— Хатагтай, та айхгүй биз? гэж асуухад нь

	— Тантай хамт байхад айхгүй шүү, ноён Фог гэлээ.

	Лоцман гартаа малгайгаа эргүүлсээр дахин ойртож ирэхэд нь Фог

	— За замчин минь яая гэж бодож байна? гэж асуув.

	— Эрхэм минь, тэгэхээр ийм байна, жилийн ийм улиралд уртаашаа хорьхон тонн усан түрцтэй онгоцоор тийм хол аялалд гарч, багийн хүмүүсээ ч, өөрийгөө ч, таныг ч, аюулд оруулж зүрхлэхгүй байна. Түүнээс гадна Хонконгоос Иокогама хүртэл мянга зургаан зуун тавин бээр зайтай болохоор бид яагаад ч хугацаандаа амжиж очиж чадахгүй гэв.

	— Уртаашаа мянга зургаан зуун бээр л дээ гэж ноён Фогийг хэлэхэд

	— Ялгаа байхгүй адилхан л даа гэв.

	Фикс цээж дүүрэн амьсгаа авав.

	— Тэгэхдээ хэрэг явдлыг өөр маягаар бүтээчхэж бас болмоор байна гэж лоцман үргэлжлүүлэн хэллээ.

	— Ямар маягаар? гэж Фог асуув.

	— Японы өмнөд эргийн Нагасаки хүртэл эндээс мянга нэг зуун бээр. Эсвэл найман зуун бээр зайтай Шанхай орсон ч болно. Ингэвэл бид хятадын эргээс тийм их холдохгүй учир бидэнд илүү ашигтай, тэгээд ч далайн урсгал нь хойд зүг чиглэсэн байдаг юм.

	— Лоцман, би Иокогамагаас америкийн галт онгоцонд суух ёстой болохоос Нагасаки, Шанхайгаас суух гэж байгаа юм биш.

	— Яагаад болохгүй гэж? Сан-Франциско руу явж байгаа онгоц чухамдаа Шанхайгаас аяллаа эхэлдэг юм. Иокогама Нагасакид зөвхөн түр зогсдог юм шүү дээ.

	— Та хэлж байгаадаа итгэж байна уу?

	— Итгэж байна.

	— Шанхайгаас онгоц хэдийд гарах вэ?

	— Арван нэгний оройн долоон цагт хөдөлнө. Тэгээд бидэнд бүтэн дөрвөн хоног байна. Дөрвөн хоног гэдэг маань ерэн зургаан цаг гэсэн үг. Зүүн өмнө зүгээс салхилан, далай тогтуун байвал бүх юмаа сайтар бэлдээд цагт найман бээр явна гэж бодоход бид Шанхай хүртэлх найман зуун бээрийг дээрх хугацаанд туулах л юм байна.

	— Та хэзээ хөдөлж чадах вэ?

	— Цагийн дараа. Идэш уушны зүйл авч, зангуугаа өргөж амжина л даа.

	— Асуудлыг шийдлээ... Та онгоцны эзэн үү?

	— Тийм ээ. Намайг «Танкадер» онгоцны эзэн Жон Бэнсби гэдэг.

	— Дэнчин авмаар байна уу?

	— Танд бололцоо байвал...

	— За май, хоёр зуун фунт авч бай.., гэснээ Фог Фикс рүү эргэн

	— Ноёнтон, та хүсвэл бас... гэвэл цаадах нь эргэлзсэн ч үгүй,

	— Эрхэм ээ, би өөрөө танаас тус болооч гэж гуйхаар завдаад байсан юм гэж хариуллаа.

	— Тэгвэл сайн байна. Хагас цагийн дараа онгоцон дээрээ гарцгаая гэв.

	— Хөөрхий Паспартүүг яах болж байна? хэмээн францын алга болсонд санаа нь зовоод байгаа хатагтай Аудаг асуухад

	— Би түүний төлөө чадах бүхнээ хийнэ гэж Филеас Фог хариуллаа.

	Урам хугаран, сэтгэл нь хөдөлж, байдгаараа зэвүүцсэн Фикс онгоцон дээр гарч, Фог хатагтайг дагуулан цагдаагийн газар очив. Тэнд Филеас Фог, Паспартүүгийн шинж байдлыг хэлж өгөөд, гэрт нь буцаахад хүрэлцэхүйц хэмжээний мөнгө орхив. Францын консулын газар очиж, мөн адил зүйлийг хийсний дараа жууз, ачаа бараагаа авах хооронд нь зочид буудлын гадаа түр зогсоод дараа нь аялагчдыг усан зогсоолд хүргэж өглөө.

	Гурван цаг цохив. Дөчин гурван дугаарын зам заагч хөлөг явахад бэлэн зогсож байв. Багийнхан онгоцон дээрээ гарч, идэж уух зүйлээ базаажээ.

	«Танкадер» нь хорин тонны усан түрцтэй, урт хошуутай нарийхан, бэсрэгхэн далбаат онгоц байлаа. Уралдааны онгоц юм уу гэлтэй хөлөг байв. Зүлгэж арчсан гуулин хэсэг нь гялалзаж, төмөр хэсгүүдийг нь дэцдэж, тавцан нь зааны яс шиг гял цал буух нь хөлгийн эзэн Жон Бэнсби онгоцоо сайхан авч явдгийг харуулна. Хоёрч шураг нь хойшоо жаахан суусан маягтай харагдана. Хөлөгт кливер фок гро, базань, марсел хэмээх далбаанууд цөм байх учир араас салхи үлээсэн үед бүх далбаагаа босгох ашигтай ажээ. Салхины таарсан үед хурдаа байдгаар нь нэмж болох агаад үүнийхээ хүчээр л зам заадаг онгоцнуудын тэмцээнд хэд хэдэн удаа түрүүлсэн байв.

	«Танкадерийн» баг нь онгоцны эзэн болон дөрвөн далайчинтай. Тэнгэрийн ямар ч муухайд хөлгүүдийг олж эрэхээр гарцгаадаг, далайг арван хуруу шигээ мэддэг зоригт далайчид байв. Жон Бэнсби бол дөчин тав орчим насны, нар салхинд борлосон, сэргэлэн харц, ширүүндүү дүртэй, өөртөө их итгэлтэй, ажлаа гаргууд мэддэг, ямар ч номой хүнийг зүрх зориг оруулчхаж чадахаар булиа эр байлаа.

	Филеас Фог, хатагтай Ауда хоёр онгоцон дээр гарав. Фикс хэдийн тэнд хүлээж байлаа. Аялагчид онгоцны хойд талын доошоо ордог шатаар, хананд нь ор тавих хүнхэр гаргасан дөрвөлжин өрөөнд орлоо. Гол дунд нь хурц чийдэн дээрээс нь туссан ширээ байна.  Зай муутай ч гэлээ цэвэр цэмцгэр ажээ.

	— Үүнээс илүү юмаар найр тавьж чадахгүйдээ харамсаж байна гэж Фогийг хэлэхэд, Фикс дуугүй толгой дохив.

	Эрүүлч, ноён Фогийг найр тавьж байгааг ашиглахаас өөр аргагүй болсондоо жаахан дорд үзэгдсэн юм шиг санагджээ. «Их найрсаг өөдгүй амьтан байх нь ээ, гэхдээ л өөдгүй амьтан!» гэж дотроо бодлоо. Гурван цаг арван минутад онгоц далбаагаа босгож, голын шонд английн туг хийсэв. Аялагчид тавцан дээр зогсож байлаа. Ноён Фог, хатагтай Ауда хоёр Паспартүүг харагдаж магадгүй хэмээн горьдож, эрэг рүү сүүлчийн удаа харлаа.

	Фикс ялимгүй санаа зовж байв. Учир нь тэгж хуншгүй загнасан, нөгөө эр тохиолдлоор хүрээд ирэх аваас, учир байдлыг тайлбарлах хэрэг гарахад хүрвэл эрүүлчид ямар ч ашиггүйгээр эргэж таарна. Гэвч франц эр ирсэнгүй. Мансуурах бодисын нөлөөнд байсаар байгаа нь гарцаагүй.

	Эцэст нь Жон Бэнсби онгоцоо задгай далайд гаргаж, салхинд бүх далбаагаа дэлгэсэн «Танкадер» долгио давлагаан дээгүүр үсчин урагш хурдаллаа.

	Жилийн ийм улиралд хорин тонны усан түрцтэй онгоцоор найман зуун бээр аялна гэдэг нэг ёсны аз үзсэн хэрэг байлаа. Хятадын тэнгис ааш муутайгаараа хэзээнээс алдартай агаад ялангуяа өдөр шөнө тэнцэх үеэр аюултай догшин шуурга болно. Өгүүлж буй явдал арван нэгэн сарын эхээр болж байгааг хэлэх юун.

	Зам заагчийн хувьд бол өдөр тутам авах хөлсөө бодвол зорчигчдоо Иокогама хүргэх нь илүү их унацтай байх нь мэдээж. Гэхдээ ийм үед тэгж явахыг зориглох нь бодолгүй явдал байлаа. Шанхай орно гэж шийдсэн нь зориг хэтэрсэн үү гэхээс ямар ч байсан дутсан хэрэг яагаад ч биш байв. Гэвч Жон Бэнсби давлагаан дээгүүр цахлай мэт элэн халих онгоцондоо найдсан нь жирийн хэрэг биш.

	Эхний өдөртөө «Танкадер» тохойрон мурилзсан, Хонконгийн эрэг даган аясын салхинд хурдаа байдгаар нь нэмж, давлагааг гайхалтайгаар зүсэн хурдаллаа.

	— Лоцман, би танд аль байдгаараа хурдлаарай гэдгийг зөвлөх шаардлага байхгүй гэж бодож байна хэмээн Филеас Фог хөлгийг задгай далайд гарангуут хэлэхэд Жон Бэнсби,

	— Эрхэм минь, та надад бүхнийг найдчих. Бид салхины боломжид тааруулан бүх далбаагаа босгочихсон. Хажуугийн гурвалжин далбааг л босгосонгүй, хөлгийн хурданд саад болохын нэмэр гэж хариулжээ.

	— Тэр таны мэдэх хэрэг болохоос минийх биш! Би танд итгэж байна гэж хэлээд Филеас Фог хөлөө алцайн жинхэнэ далайчин шиг эгцхэн данайж зогсоод, сүртэйеэ давлагаалах далайг харж байлаа.

	Хөлгийн хитэгт суусан залуу эхнэр бэсрэгхэн хөлгийн ач тач үзэлцэж буй бүрэнхийд харлан харагдах далайг ширтэнгээ цаанаа нэг санаа зовоод байгаагаа мэдэрлээ. Хөлгийг харвасан сум мэт авч яваа өргөн далавч лугаа адил цагаан дарвуул толгой дээр нь дэрвэлзэнэ. Шөнө болж ирлээ. Сар цухуйн сулхан гэрэл нь мөдхөн манантай тэнгэрийн хаяанд уусан орохоор завдана. Дорно зүгээс цухуйж эхэлсэн үүл хэдийн тэнгэрийг бүрхжээ. Лоцман дохионы гал гаргасан нь эргээр нь өдий төдий онгоц хөвөх далайд авах зайлшгүй урьдчилан сэргийлсэн арга байлаа. Энд онгоц мөргөлдөх нь цөөнгүй, тэгээд ч ийм их хурдтай явж байгаа болохоор жаахан шүргэхэд л бут үсрэх байв. Фикс онгоцны хошуун тус зогсон бодол болно. Фогийг угийн дуу цөөнтэйг мэдэх учир ойртох гэсэнгүй. Тэгээд ч бас найр тавьсны нь хүртэж байгаа хүнтэй ярихад эвгүй байлаа. Сүүлдээ юу болох бол гэдгийгээ бодов. Фог Иокогамад үлдэлгүй, бушуухан шиг л аюулгүй байдлыг нь хангах уудам сэлүүн газартай Америкт хүрэхийн тулд Сан-Франциско орох галт онгоцонд сууна гэдэгт итгэж байв. Филеас Фогийн төлөвлөгөө нь Фикст хачин санагджээ. Баазхан нэг хулгайч бол Англиас шууд Америкийн Нэгдсэн Улс орох байсны оронд энэ Фог гэгч этгээд цагдаагийн газраас мөрөө буруулж, банкнаас хулгайлсан мөнгөө дураараа үрж болох америк орох гэсэндээ бөмбөрцгийн дөрөвний гурвыг шахуу туулан тойруу замаар явж байгаа нь энэ. Харин Фикс Нэгдсэн Улсад очдог юм гэхэд яах болж байна? Энэ хүнийг дураар нь тавиад туучих болж байна уу? Үгүй шүү, яагаад ч үгүй дээ! Хулгайчийг барих зөвшөөрлийг гартаа оруулж автлаа ганц ч алхам холдохгүй юм шүү! Ийм л үүрэгтэйгээс хойш, эцэст нь хүртэл биелүүлэх болно. Ямар ч байсан нэг азтай нөхцөл байдал бий болсон нь зол болжээ. Фогийн дэргэд Паспартүү байхгүй болжээ. Фикс түүнд үнэнээ хэлсний дараагаар зарц эзэн хоёр хэзээ ч дайралдахгүй байх нь ашигтай байлгүй яах вэ.

	Филеас Фог ч бас зарцаа, түүний битүүлгээр алга болсныг бодож байлаа. Тохиолдож болох бүхий л зүйлийг бодож үзээд эцэст нь хөөрхий амьтан эндүүрснээсээ болоод л яаж ч чадалгүй «Карнатикийг» хөдлөхийн өмнөхөн суучихжээ гэж дүгнэв. Ачийг нь хариулах ёстой үнэнч зарцад үнэхээр харамсаж явсан хатагтай Ауда ч мөн ингэж бодож явлаа. Иокогамад түүнтэй уулзаж болох л юм. Хэрэв «Карнатикаар» тийшээ очсон л бол мэдэж ядах юм байхгүй. 

	Оройн арван цагаас сэрүү татаж эхлэв. Далбаагаа багасгавал муугүй байж мэдэх байсан боловч Лоцман тэнгэрийн байдлыг сайтар ажиглаж байснаа байгаа хэвээр нь орхижээ. Ер нь ч «Танкадер» усанд лав суудаг хөлөг болохоор бүх далбаагаа дэлгэн явахад тогтвор алдахгүйгээс гадна, шуурга тавилаа гэхэд далбаагаа буулгаж амжих байлаа. Шөнө дунд Филеас Фог хатагтай Ауда хоёр өрөөндөө орцгоов. Фикс хэдийн ирээд нэг орон дээр хэвтэж авчээ. Лоцман, усан цэргүүдтэйгээ хамт шөнөжингөө тавцан дээр байв.

	Арван нэгэн сарын наймны өглөө болоход хөлөг зуу илүү бээрийг туулсан байлаа. Байн байн усанд буулгах лаг хэмээх хэмжүүр цагт дунджаар наймаас арван бээрийн хурдтай явааг заана. Бүх далбаагаа дэлгэсэн «Танкадер» хажуугаас үлээх жигд салхинд байдаг хурдаараа урагшилна. Салхины чиг л өөрчлөгдөхгүй бол бүх юм бүтэмжтэй.

	Өдөр турш «Танкадер» эргээс нэг их холдолгүй, урсгал даган хөвлөө. Эргээс таван бээр орчмын зайтай хөвж, байн байн манан арилах үеэр, хөлгийн зүүн гар талд эрэг орчмын газар бараантан харагдана. Салхи хуурай газраас үлээх учраас далай тэгтлээ долгиолсонгүй нь хөлөгт азтай хэрэг болжээ. Учир нь бага усан түрцтэй онгоц хурдыг сааруулдаг, далайчдын хэлээр «хөлгийг алчихдаг» давлагаанаас ихэвчлэн хохирдог ажээ.

	Үд дунд салхи баахан намдаж, зүүн өмнөөс үлээж эхлэв. Лоцман хажуугийн гурвалжин далбааг босго гэж тушаасан боловч хоёр цагийн дараа салхи дахин ширүүсэж ирснээс болж буулгах хэрэгтэй болжээ.

	Аз болоход ноён Фог, түүний залуу дагуул хатагтай хоёр далайн өвчнийг ажирдаггүй улс болохоор лаазалсан мах, хатаасан талх дуртайяа иднэ. Фиксийг идээч гэхэд нь хэдийгээр халаглан эгдүүцэвч гэдэс гүзээнд ч гэсэн усан онгоцны адил тохируулгын ачаа чигжээс хэрэгтэйг хүнээр хэлүүлэлтгүй сайн мэдэх учир урилгыг зөвшөөрөхөөс өөр арга байсангүй. Энэ хүний унаанд дайгдан аялах мөртөө дээрээс нь идэх юмнаас нь хорооно гэдэг тийм ч шударга биш хэрэг хэмээн үзсэн ч гэлээ, яалт ч үгүй идэх юманд нь ам хүрч, жаахан ч гэсэн идэж явлаа.

	Хоолоо идсэний дараа Фикс ноён Фогийг хажуу тийш нь аваачиж, хэдэн үг хэлэх нь зүйтэй гэж үзээд Ноёнтон... гэснээ энэ үг амыг нь түлэх шиг болж, саях «ноёнтон оо» золтой л заамдчихалгүй биеэ бариад «Ноёнтон, та онгоцон дээрээ намайг суулган найр тавьж их тус хүргэлээ. Хэдийгээр миний бэнчин, тан шиг их гараар хөдлөхөд хүрэлцэхгүй ч гэлээ, ямар ч байсан би өөрийн хувийг төлмөөр байна... гэж хэлэхэд, ноён Фог,

	— Энэ тухай яриад яах вэ, ноёнтоон гэв.

	— Гэхдээ би, энэ чинь бас...

	— Хэрэггүй дээ, ноёнтон гэж Фог үгийг нь авахгүй шинжтэй хэлээд, — Энэ бол ерөнхий зардалд тэртэй тэргүй орчхож байгаа юм! гэлээ.

	Фикс Мэхийн ёслоод амаа хамхив. Тэгээд онгоцны хошуу руу очиж, зогсоод, өдөржингөө дахиж ам ангайсангүй.

	Онгоц урагшаа байдгаараа дүүлнэ. Жон Бэнсби амжилт олно гэдэг итгэл дүүрэн байв. Ноён Фогт хөлөг Шанхайд цагтаа очиж амжина гэдгийг хэд хэдэн ч удаа хэлээд авав. Ноён Фог, мөн тэгж бодож байна хэмээн товчхон хариу хэлнэ. Ерөнхийдөө, бэсрэг хөлгийн багийнхан байдгаараа зүтгэж байлаа. Амласан шагнал саях зоригт хүмүүсийг урамшуулан хөдөлгөжээ. Тиймээс ч эцэст нь тултал хөвчлөөгүй ганц ч татлага байсангүй. Ганц ч сулхан дэлгэсэн далбаа байсангүй! Залуурчныг буруутгачихмаар ганц ч буруу эргэлт гарсангүй! Бүх хөдөлгөөнийг, далбаат онгоц «Хааны Яхт клубийн» уралдаанд оролцож байгаагаас ялгаагүйгээр нарийн, нямбай үйлдэх ажээ.

	Орой нь лоцман лагаар хэмжиж үзээд хөлөг Хонконгоос гараад хоёр зуун хорин бээр явсныг тогтоож, Филеас Фог Иокогамад очоод, тэмдэглэлдээ ганц ч минутын хожигдол нэмж бичихгүй нь гэж найдаж болохоор байв. Ийнхүү Лондоноос гарснаас нь хойш тохиолдсон анхны бүтэлгүй явдал харваас түүний төлөвлөсөнд ямар ч хохирол учруулахааргүй болжээ.

	Шөнө дундаас хойхон «Танкадер» хөлөг хятадын эргийг Формоз38 арлаас салгаж байдаг. Фу-цяны хоолойд орж, Мэлхийн замыг огтоллоо. Энэ хавьдаа тэнгисийн урсгал их аюултай болж, сөрөг урсгалын хүчинд үүссэн усан эргүүлэг газар сайгүй дайралдана. Онгоц байдгаараа сэгсчинэ. Ойр ойрхон үелзэх давлагаа замыг нь огтолж, тавцан дээр байхын аргагүй тонгочно.

	Үүр цайхын үеэр салхи улам ширүүсэв. Шуурга болохыг ёрлон тэнгэр ч эвгүйрхжээ. Хажуугаар нь барометр тэнгэр одоохон эвгүйрхэхийг заан, хоногийн заалт нь тогтворгүйтэж, мөнгөн ус нь дээш доош гүйнэ. Тэнгисийн зүүн өмнө зүг «шуурга үнэртсэн» урт урт давлагаа босож харагдана. Урьд үдэш нь наран, фосфоржсон далайн долгион дээгүүр бүүдийх улаан манан дундуур оржээ. Лоцман эвгүйрхэж буй тэнгэрийг удаан ширтэж байснаа шүдэн завсраа эс ойлгогдох юм бувтнав. Тэгээд зорчигчийнхоо дэргэд очоод нам дуугаар,

	— Эрхэм минь, танд бүгдийг хэлж болно биз? гэж хэлэхэд Филеас Фог,

	— Бүгдийг хэлэгтүн гэлээ.

	— За тэгвэл, тайфун хэмээх хар салхи болох нь байна.

	— Хаанаас, өмнөдөөс үү, умардаас уу? гэж Фог тайвнаар асуувал лоцман,

	— Умардаас, хар л даа, аймшигтай хар салхи айсуй! гэв.

	— Тэгээд яагаа вэ! Умардын хар салхи гэдэг биднийг харин урагшлуулах юм биш үү? гэж Фог хариуллаа.

	— Та ингэж үзэж байгаа бол надад хэлээд байх юм алга даа гэж лоцман дуугарав.

	Жон Бэнсбийн ёрлосон нь хуурсангүй. Жилийн эхээр бол тайфун нь нэрд гарсан нэгэн цаг уурчийн хэлснээр цахилгаан цэнэгийн гэрэлтсэн хүрхрээ л байдаг бол, намар өдөр шөнө тэнцэх үеэр ганирсан догшин шуурга болон баллах аюултай байлаа.

	Лоцман урьдаас болгоомжилсон арга хэмжээг авч эхэллээ. Бүх далбаагаа буулгаж, рей хэмээх шурагт бэхэлгээтэй байдаг хөндлөвчийг тавцан дээр доошлуулахыг тушаав. Мөн хажуугийн гурвалжин далбааны шургийг ч буулгажээ. Доош буудаг нүхнүүдийг, онгоцны хөндийд дусал ч ус орохгүйгээр сайтар таглаж авав. Шуурганд зөвхөн зузаан даавуун ганц гурвалжин далбааг араас үлээх салхинд хөлгийг тогтоож байхын тулд үлдээжээ. Ингээд л хүлээхээс өөр юм үлдсэнгүй.

	Жон Бэнсби зорчигчдоо өрөөндөө ор гэсэн боловч амьсгалах агаар байхгүй шахам, байдгаараа сэгсчих умгар өрөөнд байх нь хүсмээр зүйл биш байлаа. Филеас Фог ч, хатагтай Ауда ч тэр бүү хэл Фикс ч хүртэл тавцангаас явахыг хүссэнгүй.

	Найман цагийн үед бороотой хуй салхи онгоцыг бөмбөрдөж эхлэв. Ганц жижигхэн далбаатай «Танкадер» хөлөг тийм гэхийн тэмдэггүй догшрон хуйлрах салхинд өд шиг авхуулах нь тэр. Түүний хурдыг, байгаа бүх хурдаа чинээнд нь хүртэл тавьсан бух тэрэгний явдалтай зүйрлэвэл л үнэнд арай дөхөж очихоор байлаа.

	Онгоц өдөржингөө аймшигт давалгаанд авхуулан, аз болоход давлагааны хурдтай тэнцүү хурдаар хойд зүг довтолгож гарлаа. Хорин ч удаа онгоцны хитэгт босох уул шиг өндөр давлагаа хөлгийг залгихаар заналхийлсэн боловч лоцман өөрийн биеэр залуурыг овсгоотой жолоодсоор аюулаас тухай бүр аврагдаж гарчээ. Байсхийгээд л зорчигчид хөлөөсөө толгой хүртэл хөлгийн хажууг даван ирэх давалгаанд норох боловч бодь сэтгэл гарган тэвчсээр байлаа. Фикс мэдээж хараалаа барах боловч харин Филеас Фогийн хэнэггүй тайвныг шагшин гайхаж нүдээ салгалгүй ширтэж байгаа аймшиггүй Ауда тал бүрээс исгэрэн үлээх салхийг ч ажралгүй, түүнд тохирох хань гэдгээ харуулж чадлаа. Филеас Фогийн хувьд гэвэл, хар салхи түүний тооцоонд бас л орсон юм уу гэлтэй ажиггүй зогсоно.

	Сая болтол хөлөг хойд зүгийг чиглэн явж байтал үдэш хэрд салхины чиг гурван румбээр эргэж баруун хойноос үлээж эхлэв. Одоо хажуу талаараа давлагаа сөрөх хэрэгтэй болсон хөлөг байдгаараа сэгсчиж ирлээ. Далай түүнийг хайр гамгүй нүдэх нь хэрэв хөлгийн бүх хэсгийг бие биетэй нь уялдуулан бөхлөөгүй сэн бол, бүрэн бүтэн үлдэх эсэхэд нь эргэлзмээр болж иржээ.

	Шөнө болоход салхи улам гаарлаа. Харанхуй болж байгааг хэлэх үү, харанхуйтай хамт шуурга улам ширүүсэж ирэхэд Жон Бэнсби сэтгэл нь түгших эхлэв. Оройтоогүй дээр нь эрэг барааддаг юм бил үү гэж бодоод, энэ талаар далайчидтайгаа зөвлөлдөв.

	Тэгээд Филеас Фог дээр очиж,

	— Эрхэм ээ, ойр байгаа боомтуудын нэгийг бараадвал муугүй гэж бодох юм гэвэл Фог,

	— Би ч бас тэгж бодож байна гэлээ.

	— Өө тийм үү, гэвч алийг нь гэх вэ? гэж лоцман асуулаа.

	— Би ганцханыг нь л мэднэ гэж ноён Фог тайван хариуллаа.

	— Тэр чинь ямар нэртэй бил ээ?..

	— Шанхай

	Санаснаараа зүтгэн, буцалтгүй зөрүүдлэхийн жишээ болсон саях хариултын утгыг эхлээд ойлгохгүй байсан лоцман гэнэт

	— Нээрэн энэ чинь, болохгүй нь юу байх вэ! Эрхэм минь, таны зөв, Шанхай руу! гэж орилов.

	Ингээд «Танкадер» зөвхөн хойд зүгийг эргэлт буцалтгүй барих болов.

	Үнэндээ аймшигтай шөнө байлаа! Ёстой гайхамшгаар л бэсрэг хөлөг хөмөрсөнгүй. Хоёр ч удаа усан доор тэр чигээрээ далд ороход сайтар холбосон бэхэлгээ байгаагүй сэн бол тавцан дээрх бүх юм арчигдаж мэдэх байлаа. Ауда хатагтай тэнхээ нь тасран алдан цуцсан гэлээ ч ганц ч удаа гомдоллосонгүй. Нэг бус удаа ноён Фог түүнийг аймшигт догшин давлагаанаас хамгаалахаар ухасхийжээ.

	Өглөө болов. Догшин шуурга ганирсан хэвээр. Харин салхины чиг дахин өөрчлөгдөж, одоо зүүн өмнөөс үлээх болов. Энэ өөрчлөлт хөлөгт ашигтайгаар эргэж, дахин давлагааг сөрөн, догшрон эргэлдэх далай дундуур урагшиллаа. Хөлгийг босгохдоо бөх батыг нь бодолцоогүй сэн бол саях давлагааны ганц нь л зомгол болтол бут үсэргэхэд хангалттай ажээ.

	Байсхийгээд л үл мэдэг сийрэгжих манан будангийн цаанаас хуурай газар үзэгдэх боловч ганц ч усан онгоц замд харагдсангүй. «Танкадер» л цор ганцаархнаа далайтай хүчээ үзэж байгаа ажээ.

	Үдийн хэрд далай ялимгүй номхрох янзтай болж, нар орохын үед бүр ч мэдэгдэхүйц зөөлрөв.

	Хар салхи гэнэт эхэлсэн шигээ шууд номхрох нь энэ. Байдгаараа туйлдсан зорчигчид одоо л нэг жаахан идэж ууж алжаалаа тайлахтайгаа боллоо.

	Шөнө нь зэгсэн тайван өнгөрөв. Лоцман дахин далбаагаа босгов. Хөлгийн хурд ч мэдэгдэхүйц нэмэгдлээ. Маргааш нь, арван нэгэн сарын арван нэгний үүр цаймагц Жон Бэнсби хөлгийнхөө байрлалыг тодорхойлж үзээд Шанхай хүртэл зуу хүрэхгүй бээр үлдсэнийг мэдэгдлээ.

	Гэхдээ энэ зуун бээрийг ганцхан өдөрт туулах ёстой байдаг. Ноён Фог, Иокогама руу гарах уурын онгоцноос хожигдъё л гэж бодоогүй юм бол үдэш гэхэд Шанхайд очсон байх ёстой байлаа. Хар салхинаас болж хэдэн цагаа алдаагүй сэн бол онгоц хэдийн боомтоос гучаадхан бээрд оччих байжээ.

	Салхи мэдэгдэхүйц намдахын хамт аз болоход давлагаа ч номхроод ирэв. Бүхий л байдаг далбаагаа босгож авсан онгоц хошуугаараа далайг хөөсрүүлэн урагшаа тэмүүлнэ. Үд дунд болоход «Танкадер» Шанхайд дөчин таван бээр тулж очсон байлаа. Иокогамаас галт онгоц хөдлөхөд зургаан цаг үлджээ. Онгоцон дээр илэрхий сэтгэл түгшицгээж ирэв. Бүгдээрээ л, ямар ч юм болдог байсан цагтаа л амжиж очихоор хөдөлцгөөнө. Мэдээжээр Филеас Фогоос бусад нь цөм тэгж ядсанаасаа болж зүрх нь түг түг цохилон буйг мэдэрч байлаа. Бэсрэг хөлөг цагт дор хаяж арван бээрийн хурдаа хадгалах ёстой атал, салхи улам улмаар намдан тогтож байлаа! Тогтворгүй сэвэлзсэн салхи, хаанаас ч хамаагүй, байсхийгээд л хөлгийн хажуугаас ч үлээнэ. Тэр сэвсээ салхи үлээгээд өнгөрмөгц, далай тэр дороо л номхроод явчихна. Тэглээ ч, хөлөг угийн хөнгөн, дарвуул нь нимгэн эдээр хийсэн, өндөр болохоор аль ч зүгээс салхилсан алзахгүйгээс гадна, урсгал даган хөвсөөр оройн зургаан цагт Шанхай хот эрэг дээр нь байдаг голын адгаас арваад бээрийн зайд очжээ. Жинхэнэ хот нь голоо өгсөөд арван хоёр бээр орчимд байдаг ажээ. Долоон цаг гэхэд Шанхай хүртэл гурван бээр үлдэв. Лоцманы амнаас өөрийн эрхгүй хараалын үгс урсан гарлаа... Хоёр зуун фунт стерлингийн шан харваас горьдолтгүй болжээ. Ноён Фогийг л хий дэмий харна. Хамаг хөрөнгөний нь хувь заяа шийдэгдэж байгаа ч гэсэн Филеас Фог тайван хэвээр байна. Яг энэ үеэр утаа суунаглуулсан, урт хар дүрс алсад харагдсан нь тогтсон цагтаа боомтоос хөдөлж байгаа америкийн галт онгоц байжээ.

	— Хараал хүрмэр! гэж Жон Бэнсби жолоогоо сул тавингаа тачаадан дуу алдав.

	— Дохио! хэмээн Филеас Фог тайвуухнаар тушаав.

	«Танкадерийн» хошуунд манан будан татсан үед дохио өгч бууддаг жижиг гунан буу байлаа. Буундаа аманд нь хүртэл дарь хийгээд бялтаа асаахаар бэлэн болгоод байтал ноён Фог,

	— Далбаагаа буулга! гэж тушаав.

	Далбааг шургийн гол хүртэл буулгав. Энэ нь аюулд орсны дохио агаад галт онгоц саях дохиог хараад хөлөгт ойртохын тулд чиглэлээ өөрчилнө гэж найдаж болохоор байлаа.

	— Буудаад! гэж ноён Фог командлав.

	Ингээд жижиг гунан бууны дуу агаарт хадлаа.

	Арван нэгэн сарын долооны оройн зургаан цаг хагаст «Карнатик» уурын онгоц Хонконгоос гарч, Японыг чиглэн хар хурдаараа явлаа. Дүүрэн ачаа бараа ачиж, баахан зорчигч суулгажээ. Зөвхөн нэгдүгээр зэргийн хоёр өрөө л хүнгүй байсан нь ноён Фогийн захиалсан өрөөнүүд ажээ.

	Маргааш өглөө нь хоёрдугаар зэргийн өрөөний зорчигчид үс гэзэг нь арзайн, харц нь гөлийсөн нэгэн эр энд тэнд гишгэлэн гуйвлаж, өрөөнөөсөө гарч ирээд тавцангийн зандан сандал дээр лагхийн суухыг хараад гайхалдаж байлаа.

	Энэ хүн Паспартүү байв. Юу болсныг өгүүлье.

	Фиксийг тамхи татдаг газраас гараад явсны дараахан хоёр зарц нам унтсан Паспартүүг сугадан, мансуурагчдад зориулсан ханзан дээр аваачиж хэвтүүлжээ. Гэвч гурван цаг хяраатай болоод нойрон дундаа хүртэл нөгөө бодлоосоо салаагүй Паспартүү хар тамхины мансууруулах хүчийг арай ядан дийлж, нүдээ нээж чаджээ. Үүргээ биелүүлээгүй шүү гэдэг бодол бэтгэрсэн байдлаас нь гаргажээ. Ханзан дээрээс босоод гуйвж дайван хана түшиж, бүдчин ойчивч дахин босоод ямар нэгэн зөнд хөтлөгдсөн мэт урагшлан, тамхины газраас гарч, зүүдэн дундаа орилох мэт «Карнатик!» «Карнатик!» гэж явав.

	Галт онгоцноос хэдийн утаа олгойдон хөдлөхөд бэлэн болсон байлаа. Паспартүү хэд алхах л үлджээ. Шатан дээгүүр эрчээрээ тунтганан гүйж, онгоцон дээр гараад ухаангүй унахад нь «Карнатик» яг зангуугаа өргөж байлаа. Иймэрхүү юманд нүд дассан далайчид хөөрхий амьтныг хоёрдугаар зэргийн өрөөнд чирч оруулаад, Паспартүү маргааш нь хятадын эргээс зуун тавин бээр холдсон хойно сэржээ. Ингээд л энэ өглөө манай хүн «Карнатик» дээр ухаан орж, тэнгисийн цэвэр салхийг цээж дүүрэн амьсгалж байгаа нь энэ. Саях цэнгэг агаар түүнийг нэгмөсөн сэргээжээ. Бодол санаагаа арайхийн төвлөрүүлж, эцэст нь юу болсныг, Фиксийн үнэнээ хэлснийг, хар тамхи татдаг газрын тухай саналаа.

	«Харваас гомдолгүй согтсон байна шүү! Одоо ноён Фог юу гэх бол? Ямар ч байсан онгоцноос хоцорч балраагүй нь л яамай, хамгийн гол нь энэ шүү дээ» гэж бодов.

	Дараа нь Фиксийн тухай бодлоо. «Одоо нэг юм бид түүнээс салж амар аа вий, тийм юм санал болгосныхоо дараа ямар нүүрээрээ биднийг «Карнатик» дээр мөшгөж зүрхлэх юм билээ. Цагдаагийн төлөөлөгч - эрүүлч эзнийг минь банк ухсан хэрэгт сэжиглэн араас нь мөшгөж байдаг! Энэ нь л дутсан хэрэг! Ноён Фог хулгайч гэвэл намайг алуурчин гэсэнтэй адил юм болох биз» хэмээн өөртөө хэлж байв.

	Паспартүү, энэ бүгдийг эзэндээ хэлэх хэрэг байна уу? Үгүй юу? Энэ явдалд Фиксийн оролцсон үүргийг ноён Фог мэдэх хэрэг байна уу? Эсвэл тэсэж байгаад Лондонд буцаж очсон хойноо цагдаагийн эрүүлч тэднийг замд гарахаас нь эхлэн дэлхийг тойруулан мөшгөсөн тухай хэлж, эзэнтэйгээ хамт хөөрхий амьтныг шоолж хөхрөлдсөн нь ч дээр болох юм уу? Мэдээж ингэсэн нь дээр. Ямар ч байсан энэ талаар бодох хэрэгтэй юм байна. Харин одоо хурдхан шиг эзэн дээрээ очиж, хуншгүй зан гаргасандаа уучлал гуйх хэрэгтэй юм байна.

	Паспартүү суудлаасаа босов. Тэнгис давлагаалан, галт онгоц хүчтэй сэгсчиж байв. Хөөрхий шударга залуу, хөл дээрээ хараахан сайн зогсож чадахгүй байгаа ч яаж ийгээд нэгдүгээр зэргийн өрөөнүүд байдаг хитэгт хүрч чадав.

	Тавцан дээр, эзэн болон хатагтай Аудатай төсөөтэй нэгээхэн хүн ч дайралдсангүй.

	«Өө Ауда хатагтай ч одоо унтаж байгаа л даа. Харин ноён Фог мэдэж цөхөх юмгүй хөзөр тоглох хамсаануудаа олж авчхаад нөгөө л байдгаараа... тоглож суугаа байлгүй» гэж өөртэйгөө ярина.

	Ингэж бодсон Паспартүү зочдын танхим руу буув.

	Ноён Фог тэнд байсангүй. Хөлгийн нярваас ноён Фог аль өрөөнд орсныг сураглахаас өөр юм үлдсэнгүй. Цаадах нь тийм нэртэй зорчигчийг мэдэхгүй гэдгээ хэлэв.

	— Уучлаарай намайг, тийм нэг өндөр тайван, яриа хөөрөө багатай нэг эрхэм бас нэг залуу бүсгүй хаана байна... хэмээн Паспартүү салалгүй шалж гарав.

	— Хөлөг дээр ямар ч залуу эмэгтэй байхгүй. Май энэ зорчигчдын нэрийн жагсаалтаас өөрөө хар л даа гэж нярав хариулав.

	Паспартүү жагсаалтыг нь гүйлгэн уншлаа... Эзнийх нь нэр тэнд байсангүй. Паспартүүгийн нүд бүрэлзээд явчхав. Гэтэл нэгэн бодол толгойд нь харван орж ирлээ.

	— Чөтгөр ав гэж, би чинь «Карнатик» дээр байна уу? гэж дуу алдахад нь нярав

	— Тийм гэлээ.

	— Иокогама руу явж байна уу?

	— Яг тийм, тийшээ явж байна.

	Паспартүү онгоцоо андуураад суучихсан юм биш байгаа даа гэж айсан юм санж. Гэтэл энэ нь «Карнатик» гэдэг нь тодорхой болж харин эзэн нь л байсангүй.

	Паспартүү зөөлөн сандал дээр лагхийн суучхав. Аянгад цохиулснаас ялгаагүй юм болжээ. Тэгтэл гэнэт нэг бодол харван орж ирлээ. «Карнатикын» хөдлөх цаг өөрчлөгдөж, Паспартүү үүнийг эзэндээ сануулах ёстой байснаа хэлээгүйгээ санажээ! Тэгэхээр түүний буруугаас болж, ноён Фог, хатагтай Ауда хоёр галт онгоцноос хожимдсон байж таарах нь! Мэдээж түүний буруу байгаа ч гэлээ түүнээс илүүгээр Фогийг Хонконгд саатуулахын тул эзнийг зарцаас нь салгах далд санаагаар Паспартүүг согттол нь уулгасан өөдгүй этгээд л хамгийн их буруутай байлаа. Ингээд эцэст нь цагдаагийн эрүүлчийн хорон явуулгыг ойлгожээ! Ингээд одоо ноён Фог буцалтгүйгээр сүйрч, мөрийгөө алдсанаар барахгүй, хэдийн баривчлагдан шоронд сууж байж ч магадгүй еэ!.. Ингэж бодоод Паспартүү ёстой л үсээ зулгаах нь холгүй байлаа! Гайгүй ээ! Тэр Фикс нэг дайралддаг юм бол тооцоо хийнэ дээ, чамтай!..

	Тэгээд мэгдсэн нь жаахан гайгүй болж дотор нь уужирсан Паспартүү бий болсон байдлыг тайвнаар тунгааж үзэв. Тийм ч хүсмээр юм байсангүй. Манай франц эр Япон орохоор явж байв. Очих нь ч нэг юм очиж л таараа, харин яасхийж буцдаг юм болж байна? Халаасанд нь үзээд өгье гэсэн ч хов хоосон. Ганц ч сохор зоос байсангүй! Ямар ч байсан очих унаа, идэх хоолны нь хөлсийг төлсөн байлаа. Тэгэхээр түүний мэдэлд ямар нэг шийд гаргатал нь бүтэн тав, зургаан хоног байх нь. Түүний хэчнээн ч их ууж, идсэнийг тоочих юм биш. Эзнийхээ өмнөөс, Ауда хатагтайн өмнөөс, өөрийнхөө өмнөөс идэж явлаа. Буух ёстой Япон гэгч газар нь идэж уух юм юу ч үгүй цулгуй цөл шиг л чихэж авчээ.

	Арван нэгэн сарын арван гуравны өглөөний далайн түлхэлтийн үеэр «Карнатик» Иокогама боомтод оржээ. Иокогама бол Хойд Америк, Хятад, Япон, Малайзын бүлэг арлуудын хооронд аялдаг шуудангийн, зорчигчийн бүх галт онгоц бууж байдаг Номхон дөлгөөн далайн чухал боомт юм. Иокогама нь Японы эзэнт улсын хоёр дахь нийслэл, цагтаа тайкун хэмээх иргэний эзэн хаан гэж байх үед түүний орд харш байсан Иеддо хэмээх том хотоос холгүйхэн байдаг саях хотын нэрээр нэрлэгдсэн далайн буланд оршино. Иеддо бол тэнгэрээс гаралтай, микодо хэмээх тэнгэрлэг эзэн хаан суудаг Киотогийн39 өрсөлдөгч юм. «Карнатик» хөлөг Иокогамагийн зогсоолд, боомтын далан, гаалийн агуулахаас холгүйхэн, янз бүрийн улс орны олон онгоцны дунд орж зогслоо. Паспартүү ямар ч хөөр баяргүйгээр тэнгэрийн хөвүүдийн нутагт хөл тавилаа. Аз мэдэг хэмээн толгой хандсан зүгтээ гудамжаар тэнэхээс илүү юм байсангүй. Зогсоолоос эхлэн онгоц засварын газар, агуулах, талбай, гудамжны хажуугаар журамтай эгнэсэн, жигүүрийн асартай намхан байшингуудтай европын хороолол руу эхлээд орчхов. Энд Хонконг, Калькуттай л адилхан америк, англи, хятад, голланд гээд л бүхнийг наймаалж, бүхнийг худалдаж авахад бэлэн долоон хэлний худалдаачин дүүрэн. Энд манай франц эр, готтентотуудын40 дунд орчихсон бол ямар байх вэ, тэрүүн шиг л ганцаардах ажээ. Түүнд Иокогама дахь английн юм уу, францын консулын газар очих ганц арга байсан боловч, эзнийхээ нэртэй холбоотой түүхээ ярьж таарах учир түдгэлзэн, тийшээ очихоосоо өмнө элдэв өөр боломж хайгаад үзье гэж шийдэв. Ингээд хотын европын хэсгийг хэсэн замдаа өөрт нь тус болчихоор юмтай дайралдсангүй явсаар, хэрэгцээ тохиолдвол Иеддо хүрэх нь ээ ч яах вэ гэж шийдээд хотын япон хэсэгт орлоо. Иокогамагийн уугуул нутгийн төвийг хажуугийн арлуудад шүтдэг далайн охин тэнгэрийн нэрээр Бентен гэж нэрлэнэ. Хоёр талаар нь хуш, жодоо ургасан гудамж, хачин чамин маягаар барьсан ариун хаалга, хулс зэгсэн ширэнгэ дундуур тавьсан гүүр, олон зуун настай уйтгартай өндөр жодоонуудын доор нуугдсан мэт сүм хийд, буддын лам нар. Конфуцийн41 шашны сургаал баримтлагчдын шар нар, бор хоног өнгөрөөдөг дуган, япон зураг дээрээс буугаад ирчихсэн юм шиг улаа бутарсан бумбагар хацартай хүүхдүүд, хачин залхуу, хачин номхон сүүлгүй шар улаан муур, богино хөлтэй хавтай, голд нь хүүхдүүд хөөцөлдөн тоглож байгаа урт гудамжнуудыг нүд халиаж явлаа. Гудамжаар түм буман хүн бужигнан зөрөлдөнө. Хэнгэргээ нэгэн хэмээр уйтгартай дэлдэх лам нар маажиндсан шовх оройтой малгай духдуулж бүсэндээ хоёрын хоёр илд хавчуулсан якунин хэмээх гаалийн болон цагдаагийн дарга нар, цагаан хөх судалтай даавуун дээл өмсөж, цахиур буу барьсан цэргүүд, торгон хантааз, гархин хуягтай микадогийн бие хамгаалах цэргүүд болон Хятадад нүд үзүүрлэгдэхийн хэрээр Японд хүндлэгдэж байдаг бусад төрлийн цэрэг, дарга нар нүдэнд тусна. Хаана л бол хаана бадар барьж байгаа лам нар, хөл орооцолдсон урт хувцастай мөргөлчин, намхан биетэй, хэрээний даль шиг гялалзсан хар үстэй, хавчгар цээж, чөрийсөн шилбэтэй, хар хүрнээс бүрзгэр зэвхий хүртэл янз бүрийн царай зүстэй энгийн зорчигчид харагдах агаад япончуудын хятадаас ялгаатай нь гэвэл хэзээ ч шар царайтай байдаггүй ажээ. Морин тэрэг, сүйх, жууз, дамнуурга, дугуйн зөөврийн тэрэгнүүдийн завсар зайгаар, сүрэл, ёргон болон хөөрхөн модон шаахай жижиг хөлдөө угласан эхнэрүүд ойр ойрхон гишгэлэн шожиг шожиг алхална. Саях эхнэрүүд тийм ч их нүдэнд тусахаар бус, монголжуу маягийн жартгар нүдтэй, хавтгай цээжтэй, заншлаа дагаж шүдээ харлуулсан байх агаад харин цөмөөрөө үндэсний хувцас «кимоно» хэмээх өргөн бүснийхээ ард нь хачин маягийн зангилаа гаргадаг нэгэн зүйл торгон тэрлэг маягийн хувцсаар биеэ ороосон нь харваас орчин үеийн Парисын гангачуул япончуудаас энэ маягийг нь хуулан хэрэглэсэн нь илт ажээ. Паспартүү хэдэн цагийн турш энэхүү долоон шидийн эрээн мяраан амьтдын дундуур хэсэж, элдэв төрлийн сонин бараа өрсөн мухлаг, алт мөнгөн япон эдлэл, хэрэгтэй хэрэггүй эд агуурс наймаалах захаар орж, олон өнгийн хиур, туузаар чимсэн зуушны газар, эсгэсэн цагаан будаанаас гаргаж авдаг «саке» ундаатай хольсон сайхан үнэртэй бүлээн ус аягаар оочлон буй цайны газар дайралдавч босгыг нь давах бэнчин байсангүй. Мөн Японд бараг мэддэггүй хар тамхи бус харин жирийн зөөлөн тамхи татаж байгаа тамхины газар ч дайралдав. 

	Дараа нь тутаргын уужим тариалангийн талбайн дундах талд гарч иржээ. Намрын сүүлчийн анхилам үнэрээ түгээн, бургас бус модон дээр цэцэглэж буй гайхамшигт буурцгийн цай, хулсан хашаа дотор алим, интоор лишийн модод харагдана. Нутгийн хүмүүс эдгээр модыг жимснээс нь илүүгээр цэцгийг нь сонирхон ургуулах агаад, хөдөлдөг айсгуур тарчигнуурын тусламжаар болжмор, хэрээ, тагтаа болон бусад ховдог жигүүртний дайралтаас хамгаална. Аварга бүдүүн самрын модон дээр бүргэд үүрээ засжээ. Унжгар уд болгоны мөчир дунд үүрээ зассан хөх дэглий ганц хөл дээрээ уйтгартайгаар зогсож, газар сайгүй турлиах, нугас, шонхор, зэрлэг нугас болон япончуудын «ноёд» хэмээн дээдлэн урт нас удаан жаргалын бэлэг тэмдэг болгодог тогоруу сүрэг сүргээрээ нүдэнд тусна. Паспартүү талаар тэнэж явангаа зүлэг ногоон дундаас хэдэн нил цэцэг олж хараад 

	— Энэ ч зүгээр шүү. Өл залгачих юм байна гэж хэлээд үнэрлээд үзвэл ямар ч анхилам үнэр байсангүй. 

	— Аз алга даа! гэж бодлоо. 

	Үнэндээ хөөрхий амьтан «Карнатикаас» буухынхаа өмнө хаширлан сайтар хооллож авсан ч гэлээ өдөржингөө салхинд явсны дараа гэдэс нь хоосон хонхолзохыг мэдэж явлаа. Махны худалдагчийн лангуун дээр хонь, ямаа, гахайн мах огт байхгүй байгааг ажиглаад авсан бөгөөд зөвхөн тариалангийн ажилд хэрэглэдэг шар үхэр нядлахыг Японд шүтээн доромжилсон хэмээн үздэгийг угийн мэдэх учир ер нь Японд мах бага хэрэглэдэг юм байна гэдэг дүгнэлтэд хүрчээ. Тэрээр андуурсангүй. Гэхдээ мань эр малын махны оронд зэрлэг гахай, бор гөрөөсний хэрчим мах ч юм уу, эсвэл ятуу, бөднө гээд л япончуудын энгүүндээ цагаан будаатай хольж иддэг шувуу, загасны алийг ч болов дуртайяа ходоод руугаа хийчих л байлаа. Гэвч сэтгэлээ чангалан барьж, хоол ундны талаар маргааш болтол хойшлуулахаас өөр арга байсангүй. Шөнө боллоо. Паспартүү хотын уугуул хэсэг рүү буцан ирж, олон өнгийн дэнлүү өлгөсөн гудамжаар илбэчин жилбэчин, дуранбайгаа тойруулан баахан хүмүүс цуглуулсан тэнэмэл зурхайч нарыг сонирхон харж баахан тэнэв. Дараа нь шатаасан бамбарын гэрэлд загас оруулан барьж байгаа загасчны завины гэрлээр дүүрсэн усан зогсоолыг харж зогслоо. Эцэст нь гудамжинд хүн амьтны хөл татран эзгүйрэв. Оронд нь якунинууд үзэгдэх болжээ. Чамин дэгжин хувцастай тэр харуулын офицерууд, дагалдан яваа цэргүүдийнхээ дунд элчнээс ялгаагүй сүртэй харагдах учир Паспартүү энэхүү гял цал болсон харуултай дайралдах тоолондоо, 

	— За тэр, дахиад нэг, Европ руу явж байгаа японы элчин сайд! гэж тоглоом хийж давтан хэлж явав.

	Маргааш өглөө нь сульдан тамирдаж, гэдэс нь хонхолзсон Паспартүү ямар ч байсан юм идье, тэгэхдээ түргэн тусмаа сайн сан гэж бодлоо. Цагаа зарах нэг арга байсан боловч тэгсэнд орвол тээглэж үхсэн нь дээр гэж бодсон ажээ. Хөөрхий амьтан байгалиас түүнд заяасан хэдийгээр уянгалаг бус ч аргил хоолойгоо одоо л хэрэглэхгүй бол хэзээ ч хэрэглэх юм билээ гэдэгтээ хүрэв. 

	Мэддэг хэдэн франц, англи дуугаа дуулаад үзэхээр шийджээ. «Япончууд гэдэг, бүх юм янчир, хэнгэрэг, бөмбөрийн дуун доор болж байдаг болохоор мэдээж хөгжимд дуртай улс байх ёстой, тэгэхээр европын дадамгай жүжигчний авьяасыг үнэлж л таараа» гэж бодов. 

	Гэхдээ концерт тавихад арай л эрт байгаа болов уу? Хар өглөөгүүр гэнэт сэрсэн хүмүүс микадогийн дүрстэй зоосоо дуучинд төлөхгүй байхыг хэн байг гэх вэ. Паспартүү дахиад хэдэн цаг хүлээхээр шийдээд явж байтал, тэнэмэл дуучны хувьд хэтэрхий сайн хувцастай харагдаж болох юм гэж бодоод ахуй байдалдаа илүү тохирсон хуучин хувцсаар солих хэрэгтэй юм байна гэж бодлоо. Тэгээд ч бас энэ нь одоохон бор ходоодоо борлуулчихаар хэдэн мөнгөтэй ч болгох ёстой. 

	Шийддэгээ шийдсэн болохоор үүнээ ажил болгох л үлдэв. Баахан эрж хайсны эцэст Паспартүү хуучин юмны наймаачин олж санаагаа хэлбэл, европ хувцас наймаачинд муугүй харагдсаных бололтой удсан ч үгүй, Паспартүү тэндээс хуучирч элэгдсэн хувцастай, цагийн эрхэнд өнгө алдсан толгойн ороолт хажуулдуулан тавьсаар гарч иржээ. Тэгэхдээ бас халаасандаа хэдэн мөнгөн зоос хангинуулж явлаа. 

	«За яах вэ, өнөөдөр багт наадамд байгаа л биз» гэж бодов. 

	«Япончлогдсон» Паспартүүгийн анхны санаа тавьсан зүйл гэвэл, гаднаас нь харваас ядуухан шиг цайны газар орж, үмх шувууны мах жаахан цагаан будаатай идэж авчээ. Хоол унданд гар татахаас өөр аргагүй хүний байдлаар өл залгав. Дараа нь «Одоо барьц алдахгүй шүү. Энэ навсархайг илүү японжуу юмаар солих ямар ч бололцоогүй болсон. Тэгэхээр хамгийн уйтгартай дуртгалыг насан туршид минь үлдээсэн энэ Мандах нарны орноос аль болох хурдхан шиг явах арга зам хайх хэрэгтэй байна гэж дотроо бодов. Америк руу явах галт онгоцыг хайж олъё» гэж шийджээ. Тогооч юм уу, үйлчлэгчээр орж, оронд нь замын хөлс төлөлгүй үнэгүй хоол идэж явъя гэж хэлэхээр тооцжээ. Сан-Францискод нэг оччихсон байхад цаашдаа арга нь олдоно. Гол нь Японыг, Шинэ ертөнцөөс тусгаарлаж байгаа Номхон дөлгөөн далайн дөрвөн мянга долоон зуун бээрийг л гатлах байлаа. 

	Паспартүү угийн бодож сэдсэнээ бугшуулна гэж байдаггүй хүн болохоор шууд усан буудал руу зүглэв. Гэхдээ зогсоолд ойртох тусмаа саяхан болтол хачин амархан санагдаж байсан төлөвлөгөө нь улам улмаар биелүүлэгдэшгүй юм шиг санагдана. Яахлаараа ч америкийн онгоцон дээр гэнэтхэн тогооч ч юм уу, үйлчлэгчийн хэрэг гарах бил ээ? Ийм хачин хувцастай амьтанд хүн яаж ч итгэх юм бил ээ? Ямар ч зуучлах бичиг байхгүй хүн чинь хэнийхээ ч нэрийг барьдаг юм бил ээ? гэж бодов. 

	Ийнхүү бодол болон явж байгаад нэгэн алиалагч Иокогамын гудамжаар чирэн яваа асар том зарлал дээр нүд тусах нь тэр. Саях зарлал дээр англиар бичсэн нь: 

	 

	Хүндэт Уильям Батулкарын япон уран нугараачдын жүжигчид 

	Америкийн Нэгдсэн Улсад явахын өмнөх сүүлчийн тоглолт 

	Тэнгу тэнгэрийн шууд ивээлээр 

	Урт хамрууд-урт хамрууд хэмээх 

	гайхалтай тоглолт

	 

	— Америкийн Нэгдсэн Улс! Миний яг хэрэгтэй юм чинь энэ байна!.. гэж Паспартүү дуу алдлаа. Ингээд хүн-зарлалын араас дагасаар байгаад төдхөн япон хот руу орж очив. Мөчийн дараа, хэдэн эгнээ цаасан туузаар чимж, ханан дээр нь бөөн алиалагч нарыг ур муутайхан шиг хурц өнгөөр зурсан уужим саравчны дэргэд зогсож байлаа. Энд зарлал дээр бичсэнээр бол Америкийн Нэгдсэн Улсад явахынхаа өмнө Мандах Нарны Оронд сүүлчийнхээ тоглолтыг үзүүлж байгаа марзганагч, жонглёр, алиалагч, дүүлэгч, нугараач, уран биет тамирчдын дарга, америкийн Барнум болох хүндэт Батулкарын шийний газар байдаг аж. Паспартүү саравчны үүдэвчээр ороод ноён Батулкарыг сураглав. Ноён Батулкар ч төдхөн биеэрээ гарч ирээд, Паспартүүг уугуул нутгийн хүн гэж бодов бололтой. 

	— Танд юу хэрэгтэй байна? гэж асуухад нь

	— Танд зарц хэрэггүй биз? гэж өөдөөс нь асуугаад авав. 

	— Зарц гэнэ ээ? гэснээ Батулкар эрүүнийхээ өтгөн буурал сахлыг илснээ, — Надад үнэнч дуулгавартай, хэзээ ч намайг орхиж үзээгүй, зөвхөн тэжээснийх нь төлөө л надад үйлчилж байдаг хоёр зарц бий... энэ байна гээд их хуурын утас шиг бүдүүн бүдүүн судас гүрийсэн хоёр булиа гараа сунган хэлэв. 

	— Тэгэхээр би танд ямар ч хэрэг болохгүй байх нь ээ. 

	— Ямар ч хэрэг болохгүй. 

	— Чөтгөр ав! Гэтэл би гэдэг хүн тантай хамт явмаар байдаг! 

	— Үгүй ер, хараач! Таны япон гэдэг миний сармагчин байхтай л адилхан юм байна! Яахаараа та ингэж хувцасласан байна аа? гэж хүндэт Батулкар хэлэв. 

	— Хүн боломжоороо л хувцасладаг шүү дээ! 

	— Энэ үнэн шүү. Та франц хүн үү? 

	— Тийм ээ. Парис хотын уугуул иргэн! 

	— Тийм бол та мэдээж, нүүр амаа татвагануулж, урвалзуулж чадна биз дээ? гэхэд нь яс угсаа нь ийм асуулт тавихын шалтаг болсонд шар нь хөдөлсөн Паспартүү, 

	— Чөтгөр алгад! Бидний францчууд нүүр амаа элдвээр татвагануулж чадах нь ч чадна л даа, тэгэхдээ америк хүнийг яаж гүйцэх вэ гэчхэв. 

	— Зөв хө. Тэгэхээр би таныг зарцаар авч чадахгүй, харин алиалагчаар бол болох юм. Хонгор минь, ийм юм л даа. Францад бол гадаадын алиа салбадайд дуртай байдаг бол хилийн чанад болохоор франц салбадайг илүүд үздэг юм. 

	— Өө, тийм вий! 

	— Бяр чадалтай биз дээ? 

	— Бяртай, ялангуяа ширээнээс босохдоо бүр ч чадалтай болно.

	— Дуулж чадах уу? гэхэд нь цагтаа бас гудамжны хэдэн концертод орж явсан Паспартүү, 

	— Чадна аа гэлээ. 

	— Тэгэхдээ, толгойгоороо зогсоод, зүүн хөлийнхөө таваг дээр эрчигнүүр эргүүлж, баруун хөлийнхдөө сэлэм тэнцүүлж байгаад дуулж чадах уу? 

	— Үгүй ер бололгүй дээ! гэж залуу цагтаа дасгал хийж байснаа санасан Паспартүү хэлэв. 

	— За энд чинь л хамаг юм байгаа юм даа гэж хүндэт Батулкар хэллээ. 

	Хэлэлцээрээ hiс еt nunс42 тохиролцох нь тэр. Ингээд нэг юм ажилтай болдог байжээ. Паспартүү японы алдартай жүжигчдийн дунд юу ч байсан хийхээр тохиролцов. Энэ нь тийм бахадмаар юм биш ч гэлээ, долоо хоногийн дараа Сан-Франциско руу замд гарчихсан байх болно. 

	Хүндэт Батулкарын бөөн шуугиан дэгдээж зарласан тоглолт гурван цагт эхэлж, төдхөн японы найрал хөгжмийн сүрт зэмсэг-бөмбөр хэнгэрэг саравчны хаалган дээр нижигнэж гарав. Паспартүүд ямар нэгэн дүрийг сургуулилах цаг байгаагүй нь мэдээж болохоор, манай хүн Тэнгу тэнгэрийн «Урт хамартуудын» хүн овоог хүчирхэг мөрөн дээрээ тулах хэрэгтэй болж л дээ. Саях хөтөлбөрийн дээжээр төрөл бүрийн үзвэр оролцсон цуврал тоглолт төгсөх ажээ. Гурав болохоос өмнө уудам саравч үзэгчдээр дүүрсэн байлаа. Европынхон, нутгийнхан, хятад, япон, эр эм, хүүхэд багачуул нарийхан вандангуудад болон тайзны өмнөх лоожид шахцалдан суусан байв. Хөгжимчид саравчны буланд очиж найрал хөгжим бүрэн бүрэлдэхүүнээрээ харанга, янчир, хэнгэрэг, хоржигнуур, лимбэ, хэц, зуу бөмбөр чих дөжрөм нүргэлж гарав. Тоглолт нь ердийн л нэг акробатын тоглолттой адилхан ажээ. Гэхдээ япончууд бол ертөнц дээр толгой цохих тэнцвэрийг хийдэг гэдгийг хүлээх хэрэгтэй. Жонглёрчдын нэг нь дэвүүр, цаасны өөдөснүүдээр зэвсэглэн, цэцгэн дээр эргэлдэх хөөрхөн эрвээхэйг чадмагаар үзүүлнэ. Нөгөөдөх нь гаанснаасаа уугих сайхан үнэрт утаагаар, цугласан хүмүүст баяр хүргэсэн цэнхэрдүү үсгийг яах ийхийн зуургүй агаарт биччихнэ. Гурав дахь нь асаалттай лаагаар жонглёрдож, амныхаа хажуугаар өнгөрөхөд нь ээлж дараалан үлээж унтрааснаа, дахин нэгийг нь нөгөөхөөс нь асаан үргэлжлүүлнэ. Нөгөөх нь эрчлэн эргэлдэх удган ээрүүлээр элдвийг үзүүлнэ. Тэр жонгинон эргэлдэх тоглоом, жүжигчний гараар өөрийн гэсэн амьдралтай болж амь оров уу гэлтэй, гаансны соруул дээгүүр ч, сэлмийн ирэн дээгүүр ч, тайзны нэг талаас нөгөө тал хүртэл татсан үсний чинээ нарийхан утсан дээгүүр ч гүйж, том болор сав дээгүүр дамжин, хулсан шатны гишгүүр дамжин харайж, тал тал тийш таран эрчлэхдээ нэг л сонин хөг аялгууны зохицлыг бий болгоно. Жүжигчид тэдгээрээр жонглёр хийхэд бөмбөг шиг эргэлдсэн хэвээр, модон дэлдүүрээр дээш нь хөөргөхөд ч эргэлдсэн хэвээр, халаасандаа хийчхээд эргүүлээд гаргахад ч шүнгэнэн эргэлдсэн хэвээр байсаар эцэст нь бенгалийн галын бөөн цацраг дүрсхийн бүхнийг залгих шиг болно. 

	Акробатчин, нугараачдын хийж үзүүлэх элдэв гайхамшгийг тоочихын аргагүй. Агаарт өлгөсөн шат, бөмбөлөг, торхтой хийх үзүүлбэрүүдийг гайхамшигтайгаар яг таг тооцон хийж байлаа. Гэхдээ тоглолтын дээж нь Европынхны сургийг нь ч сонсоогүй, хачин чадалтай жүжигчдийн хийж үзүүлэх «Урт хамартнууд» тоглолт байв. Эл «Урт хамартнууд нь» Тэнгу тэнгэрийн шууд ивээлд багтдаг тусгай хүмүүс байдаг. Мөрөн дээрээ хоёр том далавчтай, дундад зууны хувцас өмсөнө. Гэхдээ гол юм нь нүүртээ бэхэлсэн урт хамар агаад ялангуяа түүнээ хэрэглэх нь онцлогтой. Хулсаар хийсэн эдгээр хамар нь тав зургаа, зарим нь арван тохой хүртэл урт, зарим нь шув шулуун, нөгөө зарим нь мурийсан байхаас гадна, нэг зарим нь мөлчгөр нөгөө зарим нь бижрүүтэй байна. Түүнээ сайтар бэхэлсэн байх тул бүх акробатын үйлдлийг хамрынхаа тусламжаар хийнэ. Тэнгу тэнгэрийг тахигч арваад хүн нуруугаараа хэвтмэгц бусад нь аянга зайлуулагч мэт ёрдойсон хамар дээгүүр нь нэгээс нөгөөд харайж, үсчин элдвийн гайхамшгийг үзүүлэн зөрөлдөнө. Тоглолтын төгсгөлд, хүн овоо гэсэн тусгай үзүүлбэрийг зарлалаа. 

	Тавиад урт хамарт «Жагарнотын их тэргийг» дүрслэх хэрэгтэй байв. Харин овоо босгохдоо бие биеийнхээ мөрөн дээр тулахын оронд хүндэт Батулкарын жүжигчид хамраа тулгуур болгох ажээ. Их тэрэгний гол болж байсан жүжигчин нь саявтар яваад өгчихсөн учир Паспартүү сэргэлэн, хүчтэй хүн болохоор түүний оронд гарах хэрэгтэй болсон байна. 

	Мэдээжээр хөөрхий амьтан, гунигт бага насыг нь санагдуулсан, өнгө бүрийн будгаар хээлсэн далавчтай дундад зууны хувцас өмсөөд, дээрээс нь зургаан тохой урт хамар нүүрэн дээр нь наагаад өгөхөөр зэгсэн гунигтай болж ирэлгүй яах вэ. Гэхдээ эцсийн эцэст энэ хамар түүнд өл залгах юм болж байгаа болохоор үйлээ дагахаас өөр яах вэ. 

	Паспартүү тайзан дээр гарч, «Жагарнотын их тэрэгний» гол болох бусад жүжигчидтэйгээ эгнэн зогсов. Тэгээд цөм хамраа ёрдойлгон шалан дээр хэвтэцгээлээ. Нугараачдын хоёрдугаар хэсэг нь ёрдгор хамар дээрээ тогтож, түүний дээрээс гурав дахь нь давхарлаж, араас нь дөрөв дэх нь нэмэгдсээр зөвхөн хулсан хамрынхаа үзүүр дээр тэнцвэрээ олон тогтож байгаа хүн овоо саравчны таазанд тултал сүндэрлэнэ. 

	Үзэгчид ч нижигнэтэл алга ташиж, цан хэнгэргийн дуу ч аянга бууж байгаа юм шиг ширүүсэж байтал гэнэт овоо ганхан, тэнцвэрээ алдаж ирэв. Сууринд байсан хамрын нэг харваас алдаа гаргав бололтой хажуу тийш гарахад нь нөгөө овоо маань, цаасан шилтгээн шиг нурах нь тэр.... 

	Тэр нь байраа орхин рампан дээгүүр далавчныхаа тусламжгүйгээр дүүлэн харайж, баруун талын хоёрдугаар давхрын лоож өөд мацан гараад нэг хүний өмнө хөсөр сөхрөн ойчсон Паспартүүгийн буруу байжээ. 

	— Эзэнтэн минь! Эзэнтэн минь! гэж орилно. 

	— Энэ чинь та юу? 

	— Тийм ээ, би байна! 

	— За, тийм бол галт онгоц руу явъя, хонгор минь. 

	Ноён Фог, хамт явсан хатагтай Ауда, Паспартүү гурав саравчнаас гарах гэж зүтгэлэн явтал, уур нь хүрч уушги нь сагсайсан хүндэт Батулкар тэднийг зогсоон гарсан хохирлыг төлөхийг шаардав. Филеас Фог театрын даргын уурыг боодол мөнгөн дэвсгэрт шидсэнээр дорхон нь дарлаа. Ингээд зургаан цаг хагаст, яг онгоц хөдлөхийн даваан дээр ноён Фог, хатагтай Ауда хоёр, нуруундаа дальтай, зургаан тохой урт хамартай Паспартүүг дагуулсаар онгоцон дээр гарав. Хөөрхий амьтан саях дөнгөнөөсөө салж амжаагүй л байсан аж!

	 


НОМХОН ДӨЛГӨӨН ДАЛАЙГ ТУУЛСАН XXIV БҮЛЭГ 

	 

	Шанхайн боомтоос холгүйхэн болсон явдлыг ойлгож ядах юмгүй. «Танкадераас» өгсөн дохиог Иокогамаас гарсан галт онгоц мэдээд доошлуулсан далбааг харсан ахмад далбаат онгоцонд ойртож очжээ. Хэдхэн хормын дараа Филеас Фог тохиролцсон ёсоороо Жон Бэнсбийн халаасанд таван зуун тавин фунт стерлинг шургуулчхаад шударга Ауда хатагтай, Фикс хоёрын хамт Нагасаки, Иокогам руу зүглэх галт онгоцны тавцан дээр гарчээ. 

	Иокогамад арван нэгэн сарын арван дөрөвний өглөө тогтсон цагтаа ирээд Филеас Фог ажлаа хөөцөлдөхөөр явсан Фиксийг явуулчхаад, өөрөө «Карнатик» хөлөг дээр очиж, Паспартүү гэдэг франц эр үнэхээр түрүүхэн нь Иокогамад ирснийг мэдэж авчээ. Энэ нь хатагтай Аудаг, мөн гаднаа гаргахгүй болохоос өөрийг нь ч гэсэн учиргүй баярлуулжээ. Тэр оройдоо Сан-Франциско руу гарах ёстой байсан Филеас Фог цаг алдалгүй зарцаа хайжээ. Франц, Английн консулд очоод юу ч олж сонссонгүй. Паспартүүтэй дайралдаж магадгүй хэмээн хотын гудамжаар баахан дэмий тэнээд, ер нь олдохоосоо өнгөрлөө гэж цөхрөнгөө барчхаад байснаа гэнэт ямар нэг зөн совинд татагдан хүндэт Батулкарын задгай театрт яваад орчихжээ. Мэдээжээр, хачин жигтэйгээр хувцасласан зарцаа танихгүй өнгөрөх байсан боловч дээшээ хараад хэвтэж байсан зарц нь лоожид байсан үзэгчид дундаас эзнээ олж харчхаад өөрийн эрхгүй урт хамраа хөдөлгөөдөхсөн нь овооны тэнцвэр алдагдаж, дараа нь юу болсныг бид хэдийн мэдэх билээ. 

	Энэ бүхнийг Паспартүү, Ауда хатагтайн амнаас дуулсан хэрэг. Хатагтай түүнд бас, Хонконгоос Иокогама хүртэл ноён Фикс гэгчтэй хамт «Танкадер» далбаат онгоцоор аялснаа ч ярьсан байлаа. 

	Фиксийн нэрийг сонсоод Паспартүү жишим ч үгүй байлаа. Эрүүлч, тэр хоёрын дунд юу болсныг ноён Фогт хэлэх цаг хараахан болоогүй гэж боджээ. Тэгээд өөртөө юу тохиолдсоныг ярихдаа бүх юманд өөрийгөө л буруутган, Хонконгд ухаанаа тавьтал хар тамхи татсандаа уучлалт гуйв. 

	Ноён Фог яриаг нь хайхрамжгүй сонсоод юу ч дуугарсангүй дараа нь зарцдаа арай аятайхан хувцас онгоцон дээрээс олж авахад бардаагаар хүрэлцэх мөнгө өгчээ. Цаг ч өнгөрөөгүй байхад урт хамар, далавчнаасаа салсан Паспартүүд, Тэнгу тэнгэрийг тахигчийг санагдуулах юм огт үгүй болов. 

	Иокогама, Сан-Францискогийн хооронд зорчдог галт онгоц нь «Номхон далайн шуудангийн нэгдэлд» хамаарагддаг «Генерал Грант» нэртэй хөлөг байв. Энэ нь хоёр мянга таван зуун тонны усан түрцтэй, сайтар тоноглогдсон, хурдаа дураараа нэмж чадах, том галт онгоц байлаа. Нэг үзүүр нь бүлүүрийн шилбэтэй, нөгөө үзүүр нь шулуун шугамын хөдөлгөөнийг эргэх хөдөлгөөн болгон хүрдний тэнхлэгт дамжуулж байгаа тахир голтой холбогдсон аварга тэнцүүр хөлгийн тавцан дээр зогсолтгүй нэг өргөгдөн, нэг бууна. «Генерал Грант» гурвын гурван шурагтайгаас гадна өргөн гадаргуу нь хөлгийн хурдыг зэгсэн нэмэгдүүлж чадах далбаа босгож чадах байлаа. Цагт арван хоёр бээр яваад байхад Номхон далайг хорин нэг хоногт туулах ёстой байв. Ийм маягаар Филеас Фог, Сан-Францискод арван хоёр сарын хоёронд очоод, Нью-Йоркт арван нэгэнд, Лондонд хоринд буюу нөгөө үйлийн үргүй өдөр болох арван хоёр сарын хорин нэгнээс хэдэн цагийн өмнө очих болно гэж тооцож болохоор байв. 

	Галт онгоцон дээр англи, америк, Америкт цагаачилж яваа баахан азийн гаралтай хар ажилчин, түүнчлэн амралтаараа дэлхийг тойрон аялж яваа энэтхэгийн армийн хэдэн офицер гээд олон хүн байлаа. 

	Аяллын үеэр далайн зүгээс элдэв явдал болсонгүй. Хүчирхэг хүрдээр хөдлөхөөс гадна чамгүй олон далбаагаа босгосон галт онгоц ер дайвалзахгүй урагшилна. Номхон дөлгөөн далай нэрээ хадгалж байлаа. Ноён Фог нөгөө л байдгаараа тайван, зожигдуу байх ажээ. Хамт яваа залуу бүсгүй зөвхөн ач санаснаар ч зогсохгүйгээр улам улам тэр хүнд дотно болж байгаагаа мэдэж явлаа. Үг дуу цөөтэй ч өөрт нь өчнөөн их өгөөмөр сэтгэл гаргаж байгаа Филеас Фог, бүсгүйн бодож байснаас хамаагүй илүү сэтгэлийг нь татан, бараг өөрөө ч учрыг нь олохгүй шахам тэмүүлэх хайрын сэтгэл нь Фогийн битүүлэг зан аашинд огтхон ч нөлөөлөхгүй байна уу даа гэлтэй санагдана. 

	Ауда хатагтай одоо манай хүний төлөвлөгөөг үнэн сэтгэлээсээ шимтэн сонирхох болжээ. Аяллыг амжилтгүй болгож мэдэх саад тотгор бүрд санаа зовно. Энэ тухайгаа, зүрхийг нь өнгийж харснаас ялгаагүй байгаа Паспартүүтэй байнга ярилцана. Залуу эр одоо эзэндээ хоёргүй сэтгэлээр итгэдэг болж, ноён Фогийн өгөөмөр сэтгэл, буянтай үйл, амь биеэ хайрладаггүй, үнэнч чанарыг нь үг хайрлалгүй өнгөрүү магтаж, аялал сайнаар төгсөнө гэж тайвшруулангаа, аяны хамгийн хүнд хэсгийг давсан хэмээн батална. Харийн хачин сонин, японыг туулснаа, соёлт ертөнцийн зааг руу дахин орж байгаагаа, энэхүү санахын эцэсгүй дэлхийг тойрох аяллыг хэлсэн хугацаандаа дуусгахын тул, Сан-Францискоос Нью-Йоркт галт тэргээр очиж, тэндээс Лондон хүртэл галт онгоцоор л явах үлдлээ гэж ярина. 

	Иокогамаас гараад ес хоносны дараа, Филеас Фог дэлхийн бөмбөрцгийн тэн хагасыг туулсан байлаа. Үнэндээ ч арван нэгэн сарын хорин гурванд «Генерал Грант», зуун наядугаар уртраг буюу бөмбөрцгийн Хойд хагаст нь Лондон байдаг уртрагийг өнгөрчээ. Ноён Фогийн мэдэлд байсан наян хоногоос тавин хоёр нь өнгөрч, цаана нь уртаашаа хорин найман хоног үлдсэн байв. Гэхдээ аялагч маань замынхаа хагаст байгаа гэдэг нь «уртрагийн ялгаагаар» л тэр болохоос бус хэрэг дээрээ бол явах замынхаа гуравны хоёрыг хэдийн туулчихсан байв. Хэрэг дээрээ Лондоноос Аден, Аденаас Бомбей, Калькутаас Сингапур, Сингапураас Иокогама хүртэл хэчнээн ч олон удаа зайлшгүй замаас гарч, тойрч, мурилзах шаардлага гарав даа. Хэрэв дэлхийн бөмбөрцгийг Лондон оршдог тавьдугаар өргөргийн дагуу тойрдог сон бол ч, бүх зам нь уртаашаа арван хоёр мянган бээр байтал Филеас Фог унааны хэрэгсэл гэгч юманд хавчигдаж бараг хорин зургаан мянган бээр зам туулахад хүрсэн агаад арван нэгдүгээр сарын хорин гурванд арван зургаан мянга таван зуун бээрийг ардаа хийгээд байлаа. Одоо бол тахиралдаж мушгиралдах юмгүй шулуун замдаа орсноос гадна элдэв саад тотгор учруулж мэдэх Фикс ч алга болжээ. 

	Яг энэ арван нэгэн сарын хорин гуравны өдөр, Паспартүү хагартлаа баярлав. Манай зөрүүд эр, нөгөө үе уламжлан ирсэн алдарт цагаа, явж өнгөрсөн бусад орны цагийг худлаа хэмээн тооцож, Лондоны цагаар нь л байлгахыг эрхэмлээд байсныг нь уншигчид мэдээж санаж байгаа биз ээ. Тэгээд арван нэгэн сарын хорин гуравны энэ өдөр, нэг ч удаа зүүг нь хойшлуулж урагшлуулаагүй цаг нь хөлөг онгоцны цагтай яг адилхан цаг хугацааг зааж байх нь тэр. Паспартүүгийн тун додигор байсныг хэлэх юун. Фикс энд байсан бол энэ талаар юу гэж хэлэхийг нь сонсмоор л байлаа. 

	«Тэр өөдгүй амьтан надад уртрагийн тухай, нар, сарны тухай ч гэх шиг элдэв долоон юм донгосож билээ! Хэ, тийм амьтдыг яая даа! Үгэнд нь орсон бол цагаа баллах нь байна шүү дээ! Эрт орой хэзээ нэгэн цагт миний цагаар л явна гэдэгт би итгэж байсан юм!..» гэж Паспартүү амандаа үглэнэ. Паспартүүгийн огт мэдэхгүй байгаа нэг юм нь гэвэл хэрэв цагийнх нь нүүр италийн хананы цаг шиг хорин дөрвөн цагт хуваагддаг байсан бол, тэгтлээ баярлах учиргүй байлаа. Учир нь хөлгийн цагийн зүү өглөө есийг зааж байгаа үед, түүний цаг нь оройн есийг зааж байгаа гэсэн үг агаад, өөрөөр хэлбэл шөнө дундаас хойш хорин нэгэн цаг өнгөрч байгааг заасан хэрэг бөгөөд зөрөө нь Лондон болон зуун наядугаар уртрагийн хоорондох цагийн зөрөөтэй адил байв. 

	Гэхдээ Фикс байгаад, энэ цэвэр бодисзүйн үзэгдлийг тайлбарлачихдаг юм аа гэхэд Паспартүү түүнийг нь ойлгож, гол нь хүлээн зөвшөөрч чадахгүй байсан биз ээ. Тэгээд ямар ч байлаа гэсэн, хэдийгээр байж боломгүй ч гэсэн энэ үеэр хөлгийн тавцан дээр гараад ирдэг юм гэхэд түүнд байдгаараа уурлах эрхтэй Паспартүү шал өөр сэдвээр, тэс ондоо маягаар ярих байсан биз. 

	Ингэхэд Фикс ер нь хаана байв аа?.. Чухамдаа «Генерал Грант» дээр л байжээ. 

	Иокогамад ирэнгүүтээ цагдаагийн эрүүлч, эргээд уулзахаас хойш гээд ноён Фогийг орхин бушуухан английн консул руу очжээ. Тэнд дөчин хоногийн өмнө бичсэн, Бомбейгоос эхлээд л араас нь яваад байсан баривчлах зөвшөөрлийн бичгээ сая нэг хүлээн авчээ. Зөвшөөрлийн бичиг нь Хонконгоос түүний суух ёстой байсан «Карнатик» хөлгөөр ирсэн байв. Эрүүлч хэчнээн их урам хугарсныг хэлэх юун. Одоо зөвшөөрлийн бичгийн хэрэг гэж байсангүй! Фог хэдийн английн эзэмшлээс гарчихсан байв! Ийм нөхцөлд түүнийг баривчлахын тулд тухайн улсад шилжүүлсэн шүүхийн тогтоол хэрэгтэй байлаа! 

	Фиксийн шар нь жаахан дарагдаж «За яах вэ, зөвшөөрлийн бичиг энд хэрэг болдоггүй юм гэхэд Англид хэрэг болох вий. Энэ өөдгүй шаар цагдаагийн газрыг төөрүүлчихлээ гэж бодоод одоо нутаг буцахаар завдаж байгаа нь илт байна. Тэгж л байг! Би салахгүй дагаад байх минь. Мөнгөний хувьд, тэнгэр минь жаахан ч болтугай үлдээгээсэй билээ! Энэ бүх замын зардал, шан харамж, шүүхийн тогтоол, торгууль, заан гээд бас бус зардалд манай хүн хэдийнээ таван мянга илүү фунт стерлинг үрчихлээ. Гэхдээ эцсийн эцэст банк гэдэг маань зэгсэн баян газар шүү дээ» гэж ганцаараа ярина. 

	Ингэж шийдээд Фикс тэр дороо «Генерал Грант» галт онгоц руу очжээ. Ноён Фог, Ауда хатагтай хоёрыг онгоцон дээр гарахад Фикс тавцан дээр байжээ. Хачин их гайхан байж Тэнгү тэнгэрийн зарчийн хувцастай Паспартүүг таньсан байна. Фикс тэр дороо л бүх юмыг баллаад хаячхаж мэдэх уулзалтаас зугтан өрөөндөө орж нуугджээ. Зорчигч олон байгаа болохоор, өстэй хүнийхээ нүдэнд өртөхгүй гэж итгэж байсан эрүүлч маань явж явж түүнтэйгээ хөлгийн хошуун дээр улаан нүүрээрээ тулгарах нь тэр. 

	Паспартүү Фиксийг олон таван ч үггүй заамдаж аваад харангуутаа л түүний төлөө бооц тавьж эхэлсэн хэдэн америкийн бахыг ханган байж, хөөрхий муу эрүүлчийг францын нударган зодоон английнхаас толгой илүү гэдгийг ойнд нь ортол харуулан байж хэд сайн нударганы амт үзүүлээд өгөв. Санаснаа хийж авчхаад Паспартүү дорхноо тайвшран бие нь сулраад явчхав. Фикс зэгсэн өрөвдмөөр байдалтай болсон амьтан салганан босож ирээд 

	— Та дуусав уу? гэж хүйтнээр асуулаа. 

	— Одоохондоо бол дууслаа. 

	— Тэгвэл, ярилцъя. 

	— Би тэгээд... 

	— Таны эзэнд л хамаатай юм даа. 

	Паспартүү эрүүлчийн ийм хэнэггүйд ховслогдчихов уу гэлтэй араас нь дагаж хөлгийн хошуун дээр очиж суулаа. 

	— Та намайг болгож өглөө. Энэ яах вэ. Харин одоо миний хэлэхийг сонс. Саяхан болтол би ноён Фогийн өрсөлдөгч байлаа, харин одоо бол түүний талд байна гэж Фиксийг хэлэхэд Паспартүү,

	— Ингэдэг байжээ бас! Та түүнийг үнэнч хүн гэдэгт итгэв үү? гэж дуу алдлаа. 

	— Огтхон ч үгүй шүү гэж Фикс хүйтнээр хэлээд, — Би түүнийг өөдгүй амьтан гэж үзэж байна. Чимээгүй ээ! Тайван шиг суугаад намайг яриулаадах. Ноён Фогийг английн эзэмшил газар байхад нь би баривчлах зөвшөөрөл хүлээнгээ түүнийг аль болохоор саатуулах сонирхолтой байлаа л даа. Чадах бүхнээ л хийлээ. Бомбейн дуганы лам нарыг түүний эсрэг тухирч, таныг Хонконгд согтоон мансууруулж, эзнээс чинь салгаад Иокогама руу гарах онгоцноос түүнийг хоцроож дөнгөсөн юм... гэхэд нь Паспартүү нударга зангидан сонсож байлаа. 

	— Одоо бол ноён Фог, Англид буцах шинжтэй байна аа даа? Сайхан хэрэг, би салалгүй дагана. Гэхдээ би түүний замд саяхан хүртэл яаж саад хийж байсан шигээ одоогоос эхлэн замд тохиолдох элдэв саадыг зайлуулахын тулд байгаа бүхнээрээ зүтгэх болно. Нэмж хэлэхэд, таны сонирхол минийхтэй адилхан шүү, учир нь та зөвхөн Англид л гэмт хэрэгтэнд үйлчилж явав уу, эсвэл шударга хүнд тусалж явав уу гэдгээ мэдэх болно гэж Фикс үргэлжлүүлэн ярив. 

	Паспартүү Фиксийн хэлснийг мөн анхааралтайгаар сонсоод илэн далангүй ярьсанд нь итгэжээ. 

	— Бид найз болох шив дээ? гэж Фиксийг асуухад Паспартүү 

	— Найз бол үгүй ээ. Холбоотон бол болно, гэхдээ нэг болзолтойгоор шүү. Өчүүхэн төдий тэрслэх янз гаргавал хүзүүг чинь тас мушгимз гэлээ. 

	— Болж л байна! гэж цагдаагийн төлөөлөгч тайван хариулав. 

	Арван нэг хоногийн дараа, арван хоёрдугаар сарын гурванд «Генерал Грант» Алтан хаалга хэмээх хоолойд орж, Сан-Францискод хүрч ирлээ. 

	Ноён Фог одоохондоо нэг ч хоног алдсангүй, бас хожсон ч үгүй. 

	 


ЦУГЛААН БОЛСОН ӨДӨР, САН-ФРАНЦИСКО ХОТЫГ НҮД ГҮЙЛГЭН ХАРСАН XXV БҮЛЭГ 

	 

	Хэрэв хөвдөг зогсоолыг газар гэж нэрлэж болдог л бол ноён Фог, Ауда хатагтай, Паспартүү гурвыг америк тивд хөл тавихад өглөөний долоон цаг болж байлаа. Далайн түрлэг, татлагаас шалтгаалан өргөгдөж бууж байдаг саях онгоцны буудал, хөлөг онгоцноос ачаа буулгах, ачих ажлыг хөнгөвчилж өгнө. Энд төрөл бүрийн том жижиг моторт, далбаат онгоц, орон бүрийн галт онгоц түүнчлэн Сакраменто гол болон түүний цутгалангаар хөвдөг олон давхартай мөрний усан онгоцнууд зогссон байлаа. Мөн энд Мексик, Перу, Чили, Бразил, Европ, Ази, Номхон далайн арлуудад аваачих элдэв янзын бараа таваар овоолсон байв. 

	Арайхийж америкийн газар дээр хөл тавих болсондоо баярласан Паспартүү дээд зэргийн годройтсон үсрэлт хийж эрэгт бууя гэж боджээ. Тэгээд зогсоол дээр годройтон буувал, үжирсэн хучлага банз дайралдаж золтой л савж ойчсонгүй. Шинэ тивд илт эвгүй газардсандаа ичсэндээ хөөрхий амьтан байдгаараа хашхирвал хөвөгч зогсоолын байнгын зочид болох бөөн хотон шувуу үргэн нислээ. 

	Ноён Фог буунгуутаа Нью-Йорк руу гарах эхний галт тэргийг сураглавал оройн зургаан цагт явах байлаа. Ийнхүү Калифорнийн гол хоттой танилцахад ноён Фогийн мэдэлд бүтэн өдөр гарчээ. Хөлсний сүйх тэрэг дуудаад хатагтай Аудатай хамт орж суув. Паспартүү дэлбэгчийн суудал дээр авиран гармагц талдаа гурван долларын тэрэг «Интернейшнал отелийг» чиглэн хөдлөв. 

	Өндөр суудал дээрээсээ Паспартүү америкийн том хотыг ангайн харж явлаа. Өргөн гудамж, эмх цэгцтэй эгнэсэн намхан байшин, англо-саксын, гот маягийн сүм, дуган, асар том онгоц засварын газар, ордон шиг сүртэй, модон, тоосгон янз бүрийн агуулах, гудамжаар битүү тэрэг, омнибус, трамвай битүү сүлжилдэх, явган хүний зам дээр америк европчуудаас гадна, хятад, индиан гээд л хотын хоёр зуун мянга илүү хүн амыг бүрдүүлэгч есөн шидийн амьтад цувна. 

	Паспартүү харсан бүгдээ гайхан байлаа. Мянга найман зуун дөчин есөн он гэхэд л дээрэмчин, алуурчин, галдан шатаагч зэрэг элдэв шаар болоочдын үүр болсон энэ хотод бөөнөөрөө алт хайн цуварч, алтан элсээр бооц тавин нэг гартаа гар буу, нөгөөдөө хутга бариад хөзөр тоглодог байжээ. Гэтэл энэ «сайхан цаг» үеэ өнгөрөөжээ. Одоо бол Сан-Франциско худалдааны том хотын шинжтэй болсон байлаа. 

	Дөрвөлжин өнцөг гаргаж огтолсон юм шиг шулуун гудамж, өргөн чөлөөний дээгүүр харуулууд зогссон хотын захиргааны байшингийн өндөр цамхаг, сүндэрлэнэ. Тэдгээрийн хооронд энд тэнд ногоон цэцэрлэгт талбай нүдэнд тусаж, цаана нь Тэнгэрийн хаант улсаас тоглоомын хайрцагт хийгээд аваад ирсэн юм уу гэлтэй хятад хот байлаа. Нөгөө алт хайгчдын цагтаа өмсдөг байсан самбреро хэмээх далбагар хүрээтэй бүрх, улаан цамц ч, өд сөд болсон индианчууд ч харагдсангүй, харин хар цахлай цамц, торгон өндөр оройт бүрх зэрэг алба ажлын дон туссан эрхэмсэг эрчүүдийн хувцас нүдэнд тусна. Зарим гудамж нь түүн дотроос Монтгомери-стрест хэмээх Лондоны Рижент гудамж, Парисын Италийн модот гудамж, Нью-Йоркийн Бродвей болсон гудамж, шилэн хоргондоо хорвоогийн дөрвөн зүг, найман зовхисоос авчирсан элдэв бараа таваар өрсөн гайхамшигт дэлгүүрээр дүүрсэн ажээ. 

	«Интернашнал отельд» ороод Паспартүү Англиас ерөөсөө яваагүй юм шиг санагджээ. 

	Доод давхрыг тэр чигээр нь зуушны газар маягаар янзлан, асар том «баар» болгож, буусан хүмүүст үнэгүй үйлчилнэ. Борцолсон мах, хясаан шөл, честерийн бяслаг зэргийг үнэгүй авч болох бөгөөд харин юм уумаар байвал эль, портвейн, херес зэрэг дарсыг л мөнгөөрөө авна. Энэ нь Паспартүүд «аргагүй америкчлагдсан» юм шиг санагдав. 

	Буудлын ресторан нь их тохилог ажээ. Ноён Фог, хатагтай Ауда хоёр нэгэн ширээнд сууж, цадталаа хооллов. Жижиг тавагт хийсэн хоолыг тас хар негр үйлчлэгч нар авчирч өгнө. Өглөөнийхөө хоолны дараа ноён Фог, хатагтай Аудаг дагуулан, паспорт дээрээ виз даруулахаар английн консул руу явав. Гадаа гартал зарцтайгаа дайралдаж, цаадах нь Номхон далайн төмөр замаар явахынхаа өмнө, сэрэмжлэхийн үүднээс хэдэн Инфелдийн карабин, Кольтын гар буу худалдаж авбал яасан юм бэ гэж асуужээ. Паспартүү сиү болон пеан овгийн индианчууд испанийн дээрэмчид шиг галт тэрэг зогсоож уулгалдаг гэж ярихыг сонссон аж. Ноён Фог үүнийг ямар ч хэрэггүй болгоомжлол байна гэж хэлсэн боловч зарцаа үзэмжээрээ л бол хэмээн орхижээ. Тэгээд манай хүн английн консул руу замаа хөөн одов. 

	Филеас Фог хоёр зуу ч алхаж амжаагүй байтал «ёстой цэвэр тохиолдлоор» Фикстэй дайралдах нь тэр. Эрүүлч байдгаараа гайхсан дүр үзүүлнэ. Юу вэ, энэ чинь! Ноён Фогтой хамт Номхон дөлгөөн далайг туулсан атлаа бараа бараагаа ч харалцаагүй байдаг! Ямар ч байсан Фикс ачийг нь санаж явах ёстой эрхэмтэй дахин уулзсанаа нэр төрийн хэрэг гэж үзэх агаад ажил явдал нь Европт очихыг шаардаад байгаа болохоор ийм сайхан хүнтэй хамт аялахдаа үнэнээсээ баярлана гэдгээ хэлэв. 

	Ноён Фог, сэтгэл ихэд ханамжтай байгаагаа хэлэхэд, манай хүнийг хараанаасаа салгахгүйг бодсон Фикс, энэ сонин хотыг хамтдаа сонирхвол яасан юм гэдгээ хэлээд авав. Фог зөвшөөрчээ. 

	Ингээд хатагтай Ауда, Филеас Фог, Фикс гурав Сан-Францискогийн гудамжаар хэсэж гарав. Удалгүй бөөн хүн зон бужигнасан Монтгомери гудамжинд орлоо. Явган хүний зам дээр, гудамжны голоор тэрэг, омнибус явж байгаа ч гэсэн трамвайн зам дээр, мухлаг дэлгүүрийн үүдэнд, байшингийн цонхон дээр, тэр бүү хэл дээвэр дээр хаа сайгүй олон хүн харагдана. Хүмүүсийн завсар зайгаар хүн зарлал зөрөлдөнө. Туг, дарцаг салхинд хийснэ. Тал бүрээс 

	— Кэмерфилд мандтугай! 

	— Мэндбой ура! гэж хашхиралдана. 

	Ямар нэг цуглаан бололтой. Дор хаяад л Фикс ингэж боджээ. Санаснаа ноён Фогт хэлээд 

	— Ер нь бид энэ шахцалдаанд орооцолдохгүй нь өлзийтэй болох болов уу даа. Нударганы амт үзэж ч мэдэх шүү гэж нэмж хэллээ. 

	— Таны зөв. Улс төрийн бодлогын үед ч нударга нударгаараа л үлдэнэ шүү дээ! гэж ноён Фог хариулав. 

	Үүнийх нь хариуд Фикс муухан инээмсэглэх аядаад болж байгаа бүхнийг сайн харж авах, тэгэхдээ олны дунд чихцэлдэхгүйн тулд тэр гурав, гудамжнаас дээш гаргасан дэвсэгт очдог шатаар өгсөн дээр гарч зогслоо. Тэдний өмнө, гудамжны нөгөө талд нүүрсний агуулах, гаршийн тосны худалдаачны мухлаг хоёрын хооронд задгай индэр засаж, тэр зүг хүмүүс бөөн бөөнөөрөө очих нь харагдлаа. 

	Ямар учиртай, юун цуглаан юм бол? Филеас Фогт энэ талаар ямар ч төсөөлөл байсангүй. Цэргийн ч юм уу, эсвэл иргэний нэг том түшмэл томилж байна уу, муж улсын амбан сайд, эсвэл улсын хурлын гишүүн сонгож байгаа юм болов уу? Энэ их хөл үймээнийг харваас иймэрхүү юм болж байгаагаас зайлахгүй. 

	Яг энэ үед цугларсан олон мэдэгдэхүйц хөл хөдөлгөөнтэй болоод эхлэв. Бүх хүн гараа дээш өргөнө. Зарим нь саналаа хүчтэйгээр илэрхийлж байгааг илтгэсэн зогсоо зайгүй хашхираан, орилоон дунд нударгаа байдгаар нь зангидан дээш доош болгоно. Дуу шуу ч нэмэгдэн, бужигналдаж эхэллээ. Хийссэн туг далбаа гэнэт алга болсноо дахин гарч ирэхдээ салмайсан юм болсон харагдана. Хүмүүсийн давлагаа шатанд тулан ирж, хүн зоны толгой түрүү нь хуй салхинд хамагдах тэнгисийн давлагаа лугаа адил нэг урагшаа, нэг хойшоо ханарна. Торгон бүрх нүдэн дээр цөөрөн цөөрсөөр, үлдсэн нэг нь тэр гэхийн тэмдэггүй болон, ердийн хэвээ алдсан харагдлаа. 

	— Харваас, ямар нэг онц чухал асуудалд зориулсан цуглаан байна л даа. Хэдийгээр шийддэгээ шийдээд өнгөрсөн ч гэлээ, Алабамын хэргийг дахин хэлэлцэж байна гэхэд би л лав гайхахгүй гэж Фиксийг хэлэхэд, ноён Фог энгүүхнээр, 

	— Магадгүй ээ, гэж хариулав. 

	— Ямар ч байсан, хүндэт Кэмерфилд, хүндэт Мэндбой гэдэг хоёр удирдагч байгаа нь л илт байна гэж Фикс хэллээ. 

	Хатагтай Ауда, Филеас Фогийг сугадан зогсоод гудамжинд болж байгаа бужигналдааныг сонирхон харна. Фикс хүн зон ийнхүү үймэлдсэний шалтгааныг хажуугийнхаа хүнээс асуухаар завдтал цугласан олон улам үймэлдээд явчхав. Баяр хүргэн орилолдох, харааж зүхэх улам нэмэгдэн, дуу шуу ч ширүүсэв. Тугийн иш дайрах зэвсэг болон хувирлаа. Нударга зангидаагүй ч хүн алга. Зогсож байгаа тэрэг, хөдөлж чадахаа байсан омнибусын дээврээс харилцан харвалцаж эхлэв. Гутал, шаахай агаарт нуман тойрог гарган шунгинаж, орилоон хашхираан дундуур гар буугаар хэд хэдэн удаа буудах ч сонстов. 

	Бөөн амьтан шахцалдан ухарч шатанд тулан, доод гишгүүр дээр нь гарч ирэв. Харваас нэг тал нь ухарсан ч гэлээ, хараад зогсож байгаа хүнд, Мэндбой, Кэмерфилд хоёрын чухам хэн нь ялсныг ойлгоход бэрх ажээ. Хараанд нь яваа хүн «Ямар нэг дэмий юманд орооцолдох ч юм уу, нударганы амт үзэхийг» огт хүсээгүй Фикс, 

	— Бид эндээс холдсон л өлзийтэй болно байх, Хэрэв энэ бүхэнд Англи хамаатай байгаад, биднийг англи гэж мэдчих юм бол ч заавал гар зөрүүлэх гэнэ дээ! гэж хэлэхэд нь Филеас Фог, 

	— Английн иргэн гэдэг... хэмээн эхлээд үгээ дуусгаж чадсангүй. 

	Ард нь, дэвсэг дээр «Хурай, хүүе, хүүе! Мэндбой мандтугай!» гэж чих дөжрөм хашхирлаа. Энэ нь Кэмерфилдийн талынхныг хажуугаас нь шахан, өөрийнхөндөө туслахаар ирсэн сонгогчдын шинэ баг ажээ. 

	Ноён Фог, хатагтай Ауда, Фикс гурав хоёр галын хооронд оржээ. Зайлна гэхэд хожимдсон байлаа. Цохиур, голоор нь тугалга гүйлгэсэн таягаар зэвсэглэсэн хүмүүсийг тогтоохын аргагүй. Залуу бүсгүйг хамгаалангаа ноён Фог, Фикс хоёр гомдолгүй нүдүүлжээ. Хэзээний хэнэггүй, нямбай байдаг ноён Фог байгалиас англичуудад заяасан төрөлхийн зэвсгээрээ хамгаалах гээд үзсэн боловч ямар ч ашиг гарсангүй. Бүлгийн толгойлогч бололтой, минчийсэн хүрэн царайтай, улаан сахалтай нэгэн ханхайсан булиа эр зантайсан нударгаа ноён Фогийн дээрээс далайхад, нь саях цохилтыг нь Фикс зоригтойгоор өөртөө буулгуулаагүй сэн бол манай хүнд муу юм болж мэдэх байлаа. Тэр дорхноо, тоорцогрхуу болж налчийсан торгон бүрхнийх нь доор овоохон том булдруу ургаад ирэв. Ноён Фог өрсөлдөгчөө жигшин зэвүүцсэн харцаар ширтэн 

	— Янкууд! гэж хэлэхэд, 

	— Англи хүн шив гэж цаадах нь хариу дуугарав. 

	— Тантай дахиж дайралдана аа, гайгүй! 

	— Дуртай цагтаа уулзаарай. Таныг хэн гэдэг вэ? 

	— Филеас Фог. Таныг! 

	— Хурандаа Стэмп В. Проктор 

	Ингэж хэлж амжаад л бөөн хүнд хамуулан цааш одов. 

	Фикс баахан хүнд түлхүүлэн ойчоод босож ирвэл, хамаг хувцас нь урагдсан харагдавч, азаар тэгтлээ гэмтсэнгүй. Аяны пальто нь их бага хуваагдан урагдаж, өмд нь зарим индианчууд өмсөхийнхөө өмнө ар талын хэсгийг нь нутгийнхны маягаар зориуд аваад хаячихдаг шалбуур өмдөрхүү юм болчихсон байв. Гэхдээ гол нь хатагтай Ауда юунд ч өртөгдсөнгүй, ганц Фикс л нударганы амт үзсэн байв. 

	Олон хүний дундаас гарсны дараа ноён Фог, 

	— Танд гялайлаа гэвэл, Фикс хариуд нь,

	— Зүгээр, зүгээр. Харин явцгаая гэв.

	— Хаашаа?

	— Бэлэн хувцасны дэлгүүрт очъё.

	Үнэндээ ч тийшээ явах нь цагаа олсон хэрэг байв. Филеас Фог, Фикс хоёрын хувцас нь салбайн, манай хоёр хүн хүндэт Кэмерфилд ч юм уу, Мэндбойн төлөөнөө нанчилдчихсан юм шиг болжээ.

	Цагийн дараа шинэ хувцас малгай авч өмсөөд зочид буудалдаа буцаж ирлээ.

	Зургаа үсэрдэг дунд гарын хэдэн буугаар зэвсэглэсэн Паспартүү эзнээ хүлээж байв. Ноён Фогийн хажууд Фикс явааг харчхаад царай нь хүрлийгээд ирэв. Гэвч хатагтай Ауда юу болсныг товчхон ярьсны дараа тайвширчээ. Харваас Фикс дайсагнадгаа болиод холбоотон болж, хэлсэн амандаа хүрчээ. Хоолоо идчихээд, ачаа бараатайгаа хамт галт тэрэгний буудалд хүргүүлэх тэрэг дуудуулав. Тэргэнд суухдаа ноён Фог, Фиксээс,

	— Та тэр хурандаа Проктор гэдгийг дахиж хараагүй биз? гэж асуухад нь Фикс

	— Хараагүй шүү гэв.

	— Америкт буцаж ирж, тэр хүнтэй нэг уулзамз. Английн иргэн өөртэйгөө тиймэрхүү маягаар харилцахыг зөвшөөрөх гэдэг ёсонд таарахгүй гэж ноён Фог хүйтнээр хэлэв.

	Цагдаагийн төлөөлөгч инээмсэглээд, юу ч хэлсэнгүй. Харваас, ноён Фог бол нутагтаа ирүүл тулалдаан хийхийг зөвшөөрдөггүй, харин харийн оронд бол нэр төрөө хамгаалан гар зөрүүлчихдэг англичуудад хамаарагдах хүн байжээ. Зургаад нэг мөч дутуу байхад, манай хүмүүс галт тэрэгний буудалд очиж, хөдлөхөд бэлэн байгаа тэргээ оллоо.

	Ноён Фог вагонд оронгоо үйлчлэгчээс,

	— Найз минь, ингэхэд өнөөдөр Сан-Францискод юу гэгч болов оо? гэж асуувал

	— Цуглаан болсон юм аа, ноёнтон гэж хариулав.

	— Гэхдээ гудамжинд мөн их хөл хөөрцөг болов оо доо, янз нь.

	— Зүгээр л нэг ерийн сонгуулийн цуглаан болсон юм.

	— Ерөнхий командлагчийг сонгосон байж таарах нь, тийм үү? гэж ноён Фог асуухад,

	— Үгүй дээ, эрхэм ээ, хотын шүүгчийг сонгосон юм гэв.

	Үүнийг сонссон ноён Фог юм дуугарсан ч үгүй өрөөндөө орвол галт тэрэг ч хурдаа аван урагшлав.

	 


НОМХОН ДАЛАЙН ТӨМӨР ЗАМЫН БУУХИА ТЭРГЭЭР АЯЛСАН XXVI БҮЛЭГ

	 

	Америкийн Нэгдсэн Улсын газар нутгийг хамгийн өргөн газраар нь хөндлөн гарсан их төмөр замын шугамыг америкчууд «Далайгаас далай хүрэх» гэж нэрлэнэ. Чухамдаа бол уг төмөр зам нь: Сан-Франциско-Огдений хооронд байдаг Номхон дөлгөөн далайн төв төмөр зам Огден-Омахагийн хоорондох Номхон дөлгөөн далайн төмөр замын холбоо хэмээн хоёр хуваагдана. Тэнд Омахыг Нью-Йорктой холбосон тус тусдаа таван шугам салаална.

	Ийнхүү гурван мянга долоон зуун наян зургаан бээр үргэлжилсэн төмөр туузаар Нью-Йорк, Сан-Франциско хоёр холбогджээ. Омаха-Номхон далайн хооронд төмөр замын шугам нь мянга найман зуун дөчин таван оны орчим Илинойсоос хөөгдсөнийхөө дараагаар мормончуудын43 суурьшиж эхэлсэн, одоо ч индианчууд, зэрлэг араатан байнга үзэгддэг өргөн нутгийг дайран гарна. Дээхэн үед хамгийн тохиромжтой нөхцөлд ч Нью-Йорк-Сан-Франциско хоёрын хооронд явахад зургаан сар ордог байсан бол одоо долоохон хоног хангалттай.

	Мянга найман зуун жаран хоёр онд, замыг өмнөд нутгаар тавих хүсэлтэй байсан өмнөд муж улсуудын депутатуудын эсэргүүцэлтэй тулгарсан ч гэлээ, төмөр замыг дөчин нэг, дөчин хоёрдугаар өргөргийн хоорондуур гаргахаар шийдвэрлэжээ. Талийгаач ерөнхийлөгч Линкольн өөрийн биеэр Небраск муж улсын Омаха хотын замыг эхлүүлсэн байна. Ажил ч тэр дороо эхлэн, элдэв бичиг цаас, хүнд суртал гэгчийг үл тэвчдэг жинхэнэ америк маягаар ажил хэрэгчээр өрнөв. Ажлын хурд нь хийж байгаа зүйлийн бат бэхэд юугаар ч хор болох ёсгүй байлаа. Төмөр зам, тал газраар өдөрт нэг бээр хагас урагшилж байв. Түрүүчийн тавьсан замаар маргааш нь хэрэглэх зам төмрийг бух тэрэг авчирч, зам төмөр сунахын хэрээр улам урагшлан ахиж байлаа.

	Номхон далайн төмөр замаас Айова, Канзас, Колорада, Орегон муж улсуудад салбар замууд салаалжээ. Омахыг дайран өнгөрөөд Плат голын зүүн эргийг даган түүний хойд салаанд тулж тэндээсээ урагшаа эргэн Ларомын хөндий, Уасач уулыг хөндлөн гарч, Давст нуурыг тойрсноо, мормончуудын нийслэл Солт-Лэйк-Сити хэмээх Давст нуурын хот хүрч, дараа нь Туйлын хөндий рүү уруудан, америкийн цөлийг, Садар болон Гумбольдт уул, Гумбольдтын гол, Сьерра, Невадагийн уул, Хадат уулыг тус тус хөндлөн гарснаа Сакраменто голын хөндийг уруудаж аажмаар Номхон дөлгөөн далайд тулж очно.

	Галт тэрэг долоо хоногийн турш явж өнгөрдөг төмөр замын гол судал ийм агаад ийнхүү ноён Фог Ливерпуль орох уурын онгоцонд арван хоёрдугаар сарын арван нэгэнд, Нью-Йоркоос суучихна гэж найдаж болохоор байлаа.

	Филеас Фогийн суусан вагон нь, дөрвөн дугуйтай хоёр хашлага дээр тавьсан урт омнибус агаад түргэн хөдөлгөөнийхөө ачаар огцомхон эргэхэд саад болох юмгүй ажээ. Тусгайлсан тасалгаа гэх юм байхгүй, голыг нь дагуулан тавьсан хоёр эгнээ зөөлөн сандлын хоорондох зайгаар ариун цэврийн өрөөнд очно. Вагонууд нь хоорондоо жижиг тавцангаар холбогдох учир, зорчигчид нэг үзүүрээс нөгөө рүү ресторан, тоглоомын танхим, саравчит тагт, зуушны газар зэргийг дамжин чөлөөтэй нэвтэрнэ. Театрын вагон л гэж байсангүй. Гэвч цагаа болохоор гарах нь мэдээж.

	Вагонуудыг холбосон тавцан дээр ном сонин, ундаа, навчин тамхи, идэж, уух юмны доншуур худалдаачин бараагаа дэлгэж, худалдан авагчид ч мундахгүй ажээ.

	Галт тэрэг Оклендын өртөөнөөс оройн зургаан цагт хөдлөв. Харанхуй хүйтэн шөнө болж, мөдхөн цас хаялах шинжтэй бараан үүлээр бүрхэгджээ. Галт тэрэг тэгтлээ хурдалсангүй. Зам гудас зогсох хугацаагаа тооцоолон цагт хорин бээрээс илүүгүй хурдтай явах боловч, энэ маягаар Нэгдсэн Улсыг урьдаас тогтсон хугацаандаа туулах ажээ.

	Зорчигчид хоорондоо элдвийг ярилцах нь үгүй. Бүгд аажмаар давсан жинд явцгааж эхлэв. Паспартүү, цагдаагийн төлөөлөгчийн хажууд суусан боловч хэн нь ч ам ангайсангүй. Дээр өгүүлсэн явдлаас хойш тэдний харилцаа мэдэгдэхүйц хөрсөн нь мэдээж. Урьд өмнийн найрсаг талтай байдал нь ор мөргүй алга болжээ. Фикс хуучнаараа л аяглан найр тавивч, Паспартүү байдгаараа биеэ барин, өчүүхэн төдий л сэжиг гаргавал хуучин андаа багалзуурдахаас ч буцахгүй шинжтэй харагдана.

	Галт тэрэг хөдөлснөөс хойш цагийн дараа цас орж эхэлсэн боловч, аз болоход цувааны хөдөлгөөнд саад хийхээр лавссангүй. Цонхоор нүд алдам цав цагаан тал нэлийн, бух тэрэгний утаа нь саарал юм шиг харагдах нь сонин.

	Найман цагт галт тэрэгний үйлчлэгч орж ирэн зорчигсдыг унтаж хэвтэх цаг боллоо хэмээн зарлав. Энэ нь «унтлагын» вагон байсан болохоор төдхөн л жинхэнэ дортуар (унтлагын өрөө) болон хувирах нь тэр. Суудлын түшлэг нь нарийн эрэг шургийн тусламжаар налан доошилж зөөлөн намбагар дэвсгэр бий болон хэдхэн хормын дотор хүн бүр тусдаа сониуч харцнаас зузаан хөшгөөр халхлагдсан тохилог ор дэвсгэртэй болоод авав. Ор дэвсгэрийн даавуу нь цав цагаан, зөөлөн дэртэй ажээ. Хэвтэж амрахаас өөр үггүй учир бүгд л тохилог онгоцны өрөөнд яваа юм шиг хэвтэхэд галт тэрэг Калифорни мужийг хар хурдаараа гаталж явлаа.

	Сан-Франциско Сакроменто хоёрын хоорондох газар нутаг нь зэгсэн тэгш тал билээ. Төмөр замын энэ хэсгийг Номхон далайн Төв төмөр зам гэж нэрлэнэ. Энэ зам нь Сакроментогоос эхлэн дорно зүг Омахаас ирж яваа шугамтай нийлдэг ажээ. Сан-Францискоос Калифорнийн нийслэл хүртэл зам нь Сан-Паблогийн буланд цутгадаг Америкийн голыг даган шууд умардыг зорино. Энэ хоёр хотын хоорондох зайг зургаан цагийн дотор туулан, зорчигчдын дөнгөж нойроо авч эхлэхэд нь галт тэрэг Сакроментод шөнө дунд ирчихсэн байлаа. Ийнхүү зорчигсод, Калифорнийн нийслэл том хотын гайхамшигт засмал эргийг нь ч, өргөн гудамжийг нь ч, сүрлэг зочид буудал, модот гудамж, сүмийн алийг нь ч харж сонирхож чадсангүй өнгөрчээ.

	Галт тэрэг энэ хотоос гарч Жанкшен, Роклин, Оберн, Колфаксын өртөөг дайран явсаар Сьерра Невадын хөвчид шурган оров. Өглөөний долоон цаг орчимд Сиско өртөөг өнгөрөв. Цагийн дараа унтлагын өрөө маань жирийн вагон болон хувирч зорчигсод цонхоор саях уулархаг нутгийн гоёмсог үзэмжийг нүд халиаж явлаа. Сьерра уулын олон зангаас болж төмөр зам энэхэн хэсэгтээ уулын хажуу руу уруудан, тэрхэн хэсэгтээ цавчим хавцлын ирмэгээр өгсөн тойрч, зам алдахгүйн тул өөдөө сөөргөө тахирлан мурилзаж, заримдаа гарах газар байгаа юм уу гэлтэй нарийхан хавцал руу ороод явчихна. Мөнгөн хонх, тал бүр тийшээ шаравтар гэрэл цацруулах том дэнлүү өлгөсөн, өмнө талдаа нүдний шилний хүрээ шиг гялалзсан даравч гэлтэй «үнээ зайлуулагч»44 түрсэн бух тэрэгний исгэчин орилох нь усны урсгалын хүрхрэх, хүрхрээний хүнгэнээнтэй сүлэгдэн нийлж, утаа нь өтгөн саглагар нарс, гачуурын бараан мөчир дундуур мушгиран замхарна.

	Замд гүүр, хонгил гэх юм бараг тааралдсангүй. Төмөр замын далан нь ерөнхийдөө зам товчлон, шулуухан зүтгэж, байгальтай хүчээ үзэхийг бодсонгүй, уулын хажууг барин тойрох ажээ.

	Есөн цагийн орчим Карсоны хөндийг гатлаад ямагт зүүн хойд зүгийг барьсан чигээрээ Невада муж улсын захад орлоо. Ренод хорин минут орчим зогсоход зорчигсод үдийн хоолоо идэж амжсан агаад, цааш хөдлөхөд яг үд дунд болж байлаа.

	Эндээс эхлэн төмөр зам, Гумбольдт голын эргийг даган хойд зүгийг чиглэн хэдэн бээр явах ажээ. Тэгснээ зүүн тийш эргэн голын эх авсан Невада мужийн дорнод үзүүр болох Гумбольдтын нуруу хүртэл голоо даган явна. Үдийн хоол идсэний дараа ноён Фог, хатагтай Ауда болон цуг яваа хүмүүс дахин вагонд орж суулаа. Филеас Фог, залуу авхай, Фикс, Паспартүү дөрөв тавтайхан сууж аваад цонхоор жирэлзэн өнгөрөх байгалийн үзэмжийг нүдний үзүүрт өндөр уулс дүнхийсэн өргөн уудам тал хээрийг, хөөсрөн хүрхрэх гол горхийг нүд хужирлан явлаа.

	Байсхийгээд л амьд далан гэлтэй, үй түмэн зэрлэг бизоны сүрэг алсад харагдана. Тэр хивэгчдийн тоолж баршгүй сүрэг нь галт тэрэгний хөдөлгөөнд давахын аргагүй тотгор болох нь олонтоо. Олон арван мянган бизон, зам төмрийг хөндөлсөн хэдэн цагийн турш зай завсаргүй цувах ч явдал гардаг ажээ. Тийм тохиолдолд галт тэрэг зогсож, замыг дахин чөлөөтэй болтол хүлээхээс өөр аргагүйд хүрнэ. Энэ удаад ч ийм юм тохиолдов. Өдрийн гурван цагийн үед, арваас арван хоёр мянган бизон зам хаажээ. Бух тэрэг хурдаа сааж, нөгөөх даравчныхаа тусламжаар саях цувааг хажуугаас нь бутаргахыг оролдсон авч, эцсийн эцэст тоо томшгүй амьтдын өмнө зогсоход хүрчээ.

	Америкчууд одос хэмээн буруугаар нэрлэдэг энэ бизон хааяа нэг хүнгэнэтэл мөөрчхөөд, тайванхан алхлан урагшилна. Биеэр европын бухаас том агаад, сүүл хөл богинотой, шилэн хүзүү нь булчинлаг, бөгтгөртэйгөөс гадна цалгар эвэртэй толгой, сэрвээ дал нуруун дээгүүрээ сагсалзсан урт дэлтэй ажээ. Энэхүү нүүдлийн цувааг зогсоож саатуулна гэж санахын ч гарз. Бизонууд нэг тийшээ зүтгэвэл ямар ч саад тотгор тохиолдлоо гэхэд тоох ч үгүй урагшилна. Ямар ч далан хаалт энэхүү амьд урсгалыг тогтоож чадахгүй ажээ.

	Зорчигчид тавцан дээр бөөгнөрөн сонин хачин үзэгдлийг сонирхон харцгаана. Гэтэл бүхнээс илүү адгах ёстой Филеас Фог суудлаасаа ч боссонгүй, хээвнэг тайвнаар, бизонууд түүнд зам тавьж гялайлгахыг хүлээн байлаа. Бөөн амьтнаас болж цаг алдаж байгаад галзуурах дөхсөн Паспартүү худалдаж авсан буунуудынхаа бүх сумыг тэдэн рүү тавихад бэлэн байлаа.

	— Ямар орон гэж ийм байдаг байна аа? Ерийн бух нь галт тэрэг зогсоочхоод, хөдөлгөөнд саад болж байгаагаа ч тоосон юмгүй, жагсаалд явж байгаа юм шиг хээвнэг алхаж байгааг нь! Чөтгөр алгад! Ноён Фог энэ саатлыг төлөвлөгөөндөө урьдчилж тооцоолсон эсэхийг мэдэх юм сан! Бас энэ машинчийн байж байгаа царайг! Энэ өөдгүй амьтдыг хэмх дайраад л гарчихдаггүй! гэж дуу алдан үглэв.

	Машинч саадыг сад тавья гэж огтхон ч оролдоогүй нь зөв зүйтэй, ухаалаг хэрэг байлаа. Мэдээжээр, бух тэрэг эхний хэдэн бизоныг тас татан дайрах боловч эцэст нь өөрийнхөө хүчинд автан зам төмрөөс гарч, галт тэрэг зайлшгүй сүйрэх болно. Хамгийн сайн арга нь тэсвэртэйгээр хүлээж, дараа нь хурдаа нэмэн алдсан цагаа нөхөхийг бодоход л байлаа. Бизоны цуваа сунайсан гурван цаг үргэлжилж, зөвхөн харанхуй болохын үед л зам чөлөөтэй болов. Тэр үес бизоны сүүлчийн эгнээ нь замыг гаталж байхад толгойн хэсэг нь тэнгэрийн хаяанд хэдийн далд оржээ.

	Найман цагт галт тэрэг Гумбольдт уулын хавцлыг өнгөрөн, есөн цаг хагас гэхэд мормончуудын сонирхолтой орон-Их давст нуурын хязгаар, Юта муж улсын газар нутагт орж иржээ.

	Арван хоёр сарын тавнаас зургаанд шилжих шөнө галт тэрэг зүүн өмнө зүг тавин бээр орчим зайг туулж, дараа нь зүүн хойд зүг тэр хяраатай газрыг яваад Их Давст нуурт дөтөлж иржээ.

	Өглөөний есөн цагт Паспартүү цэнгэг агаараар амьсгалах гэж тавцан дээр гарч ирэв. Тэнгэр эвгүйрхэн хүйтэрч, бүрхэг байсан авч цас орохоо больжээ. Будангаас болж улам томрон харагдах дугариг наран, аварга том алтан зоос лугаа адил харагдаж, Паспартүү түүнд хэчнээн фунт стерлинг орсныг бодож гаргахаар шийдээд байтал зэгсэн хачин нэгэн хүн гарч ирээд ашигтай ажлаас нь хөндийрүүлэх нь тэр.

	Элко өртөөнөөс суусан энэ хүн нь нар салхинд борлосон царайтай, хар сахалтай гулжийсан эр агаад хар оймс, хар торгон бүрх, хар өмд, цагаан зангиа, илгэн бээлийтэй нэгэн байлаа. Санваартан бололтой харагдана. Галт тэрэгний нэг үзүүрээс нөгөөд хүртэл вагоноос вагон дамжин, вагон болгоны хаалган дээр гараар бичсэн зарлал нааж байлаа. Паспартүү очиж үзвэл, Мормоны шашин номлогч хүндэт «өтгөс» Вильям Хич дөчин найман дугаарын галт тэргэнд явж буйгаа ашиглан арван нэгээс арван хоёр цагийн хооронд зуун арван долоодугаар вагонд мормонизмын тухай лекц уншина. «Сүүлчийн өдрүүдийн гэгээнүүдийн» шашны нууцыг мэдэж авахыг хүссэн хүмүүсийг энэхүү лекцэд урьж байна гэжээ.

	«Энэ чинь, очилгүй яах вэ» гэж мормоны нийгэмлэгийн үндэс нь олон эхнэртэй байхад л оршдог гэдгээс цааш тэдний тухай юу ч мэдэхгүй Паспартүү дотроо боджээ. Тэр мэдээ зуугаад зорчигч явсан галт тэргэнд тэр дорхноо тархав. Тэднээс лекцэд татагдсан гуч гаран хүн, арван нэгэн цагт зуун арван долоодугаар өрөөний вандан дээр сууж байлаа. Паспартүү бүр хамгийн эхний эгнээнд суудал эзэлжээ. Эзэн нь ч, Фикс ч лекцэд ирж биеэ зовоосонгүй. Яг дурдсан цагтаа «өтгөс» Вильям Хич босож ирээд, хүн үгийг нь эсэргүүцэн сөрсөн юм шиг зэгсэн хахир хоолойгоор,

	— Миний бие та бүхэнд, Жо Смитийг зовлон эдлэгч байсныг, түүний дүү Хайрам ч мөн зовлон эдэлснийг, холбооны засгийн газраас бошгыг үзүүлэгч нарыг мөрдсөнөөрөө Брант Юнгийг ч бас зовлон наждыг гэтэлсэн хүн болсныг хэлж байна. Хэн үүнийг үгүй хэмээн зүрхлэх вэ? гэж орилов.

	Угийн тайван царайд нь уурлаж эгдүүцэх огт тохирохгүй байгаа шашин дэлгэрүүлэгчийн үгийг сөргөх хүн гарсангүй. Гэхдээ түүний эгдүүцэн хилэгнэсэн нь тэр үед мормонизмыг хайр найргүй хяхан хавчиж байсантай холбоотой нь эргэлзээгүй. Үнэндээ ч Нэгдсэн улсын засгийн газраас чамлахааргүй хүч гарган байж саях зоргоороо хэнээтнүүдийг номхруулж чаджээ. Юта муж улс холбооны хуульд захирагдан, Брайм Юнгийг олон эхнэртэйгээс гадна үймээн дэгдээхийг завдсан ялд тулгаж шоронд хийчхээд байлаа. Энэ үеэс эхлэн, лүндэн буулгагчийн шавь нар хараахан хүч хэрэглэлгүйгээр, улсын хурлаас гаргасан тогтоолыг ам хэлээр эсэргүүцэн, хүч чармайлтаа нэмэгдүүлээд байжээ. Ийнхүү «өтгөс» Вильям Хич галт тэргэнд хүртэл сүслэгч элсүүлж байгаа нь энэ.

	Гар хуруугаа савчин, дуу хоолойгоо чахруулж ирээд л сонсогч нартаа, мормонизмын түүхийг: Израилд, Иософийн үеийн мормоны нэгэн лүндэн буулгагч шинэ шашны байдлын тухай тунхаглан бичиж, түүнийгээ хүү Моромдоо дамжуулан үлдээснийг; хэдэн зууны дараа энэхүү миссир үсгээр бичсэн үнэт судрыг Вермонт муж улсын газрын эзэн, мянга найман зуун хорин таван онд лүндэн буулгагч гэдэг нь тодорсон отгон Жозеф Смит орчуулсныг, эцэст нь тэнгэрийн зардас нэгэн гэрэл цацарсан ойд түүний өмнө гарч ирээд бүхнийг чадагч дээдсийн лүндэнг гардуулсан зэргийг христосын хөлгөн судрын үеэс эхлэн ярьж эхлэх нь тэр.

	Энэ үеэр иймэрхүү урт түүхийг сонсохоос залхсан зарим сонсогч вагоноос гарч явсан боловч Уильям Хич яриагаа үргэлжлүүлэн, эцэг болон хоёр ах хэдэн шавиа өөртөө татаж дулдуйдсан отгон-Смит зөвхөн Америк төдийгүй Англи, Скандинавын орон, Германд дэмжлэгийг олон, сүсэглэгчдийнх нь дотор гар урчуудаар зогсохгүй чөлөөт мэргэжлийн хүмүүс ч байдаг «Сүүлчийн өдрүүдийн Гэгээнүүд» гэдэг шашныг үүсгэн байгуулсныг; Огайд колони бий болгосныг, мөн Киркланд хэмээх хот байгуулан, хоёр зуун мянган долларын үнэтэй сүм босгосныг; Смит өөрөө овжин авхаалжтай банкны эзэн болж, жирийн нэг занданшуулсан хүүр үзүүлж сонирхуулдаг хүнээс Авраам болон бусад алдартай миссирүүдийн гараар бичсэн папирусыг олж авсныг хүүрнэж гарлаа.

	Хүүрнэл нь ялимгүй сунжирснаас болж, хүн дахиад сийрээд вагонд хориос илүүгүй сонсогч үлдэв. Гэвч хүмүүсийн зугтааж буйд огтхон ч санаа зовоогүй «өтгөс» хээвнэг, мянга найман зуун гучин долоон онд Жо Смит яаж өрөнд баригдаж дампуурсныг, хоосорсон хувь нийлүүлэгчид нь түүнийг яаж давирхайдан өдөнд өнхрүүлснийг; гэтэл хэдэн жилийн дараа урьдахаасаа улам ч хүндтэй, алдар нэртэй хүн Миссури муж улсын Индепендест хөгжин цэцэглэсэн гурван мянган шавьтай нийгэмлэгийн тэргүүн нь болсныг; дараа нь тэрс үзэлтнүүдийн хавчлагад мөрдөгдөн хяхагдсаар америкийн Алс өрнөд рүү дутаахад хүрснийг урсгасаар байлаа.

	Арваадхан хүн үлдэхэд тэдний дунд байдгаараа чих тавин ангайсан шударга Паспартүү сууж байлаа. Ийнхүү манай хүн, урт удаан мөрдлөг хавчлагын эцэст Смит гуай Иллинойст дахин үзэгдэх болж, мянга найман зуун гучин есөн онд Миссипийн эрэг дээр хорин таван мянган хүнтэй үзэсгэлэнт Науво хот байгуулсныг, яаж хотын дарга, дээд шүүгч, ерөнхий командлагч болсныг; мянга найман зуун дөчин гурван онд Нэгдсэн Улсын ерөнхийлөгчийн сонгуульд нэрээ дэвшүүлснийг, эцэст нь түүнийг Картажд занганд мэхэлж оруулаад хар гэрт хорин, хөлсний алуурчдаар амийг нь хөнөөлгөснийг... мэдэж авчээ.

	Энэ үед Паспартүү цор ганцаархнаа вагонд үлдэж «өтгөс» түүний нүүр өөд ширтэж байгаад л олон үгээрээ ховслон Смитийг алуулснаас хойш хоёр жилийн дараа дээд тэнгэрээс заяат түүний залгамжлагч виваангирдич Брайм Юнг, Наувоо хотыг орхиж, Давст нуурын эрэгт суурьшсаныг; Ютагаас Калифорнийд нүүн шилжигчдийн зам гудаст байдаг үржил шимт газар дээр шинэ нийгэмлэг үүсгэж, мормонизмын олон эхнэр авдаг зарчмын ачаар итгэмээргүй өргөжсөнийг хүүрнэв.

	— За, ийм янзаар л улсын их хурлын атаа жөтөө нь биднийг баллачхаад байгаа нь энэ дээ! Ийм учраас холбооны цэрэг Ютагийн газар нутгийг гишгэчин, манай удирдагч, гэгээн Брайм Юнгийг маань хууль бусаар хар гэрт хорьчхоод байна? Бид хүчинд автагдах гэж үү? Хэзээ ч үгүй! Вермонтоос хөөгдөж, Иллинойсоос нуугдаж, Отайтогоос шахагдан Миссурээс хөөгдөж, Ютагаас туугдсан бид бүхэн тусгаар тогтносон шинэ газар нутгийг олохдоо л олж, гэрээ барихдаа л барина... Харин та, миний үнэнч шавь минь хэмээн «өтгөс» цорын ганц сонсогч өөд ууртайгаар ширтэн харснаа,

	— Та өөрийн цацрыг бидний тугийн сүүдэр доор босгох уу? гэж Вильям Хич асуухад нь Паспартүү

	— Үгүй шүү! гэж зоригтойгоор хариулаад хөөрхий ганирсан амьтныг ганцаарыг ангайтал нь үлдээгээд шалавхан гарч одов.

	Номлол айлдаж байх үеэр галт тэрэг байдгаараа хурдлан үд дундын алдад Их Давст нуурын баруун хойд захад орчихсон байлаа. Эндээс эхэлж зорчигчид, америкийн Иордан гол цутгадаг Үхмэл далай гэж нэрлэгддэг дотоод тэнгисийг нүд хужирлаж явав. Саях дөлгөөн нуур, ёроолын хэсэг нь хужир шүүнд хогжруутан цайрах онгон зэрлэг хад чулуугаар хүрээлэгджээ. Цагтаа өргөн уудам газрыг эзлэн асан усан мандал нь аажим аажмаар хумигдавч улам гүнзгий болсоор ажээ.

	Дал орчим бээрийн урттай, гучин таван бээр өргөнтэй Давст нуур далайн түвшнээс дээш гурван мянга найман зуун тохой өндөрт байдаг. Мянга хоёр зуун тохой илүү гүнзгий Барагшин нуураас ялгаатай нь ус нь давсаар арвинаас гадна, усны дөрөвний нэг нь уусдаг хатуу бодисоос бүтдэг ажээ. Нэрмэл усны хувийн жин мянга байдаг бол энэ нуурынх мянга нэг зуун дал байдаг. Энд загас байхын аргагүй. Иордан, Вебер болон бусад цутгалангийн загас дорхноо үхэх боловч, энд хүн шумбаж болохооргүй нягтралтай гэдэг нь худал юм.

	Мормончууд газар тариаланд үнэхээр сүсэглэдэг болохоор нуурын эргэн тойрны газрыг гомдолгүй боловсруулан эдэлжээ. Газар сайгүй аж ахуй, малын хашаа, улаан буудай, арвай, эрдэнэ шишийн талбай, өтгөн өвс ногоотой нуга, зэрлэг сарнайн хонин хашаа, хуайс болон сүүн модны төгөл, энэ бүхэн зургаан сарын дараа зун болохоор ингэж нүд булаах агаад, харин одоохондоо бол газар битүү цасан нөмрөгт хучигджээ.

	Өдрийн хоёр цагт зорчигчид Огден өртөөн дээр бууцгаав. Галт тэрэг цааш оройн зургаан цагт л хөдлөх болохоор ноён Фог, хатагтай Ауда болон Паспартүү, Фикс нарт Огденоос гарсан салаа замаар «Гэгээнүүдийн хотод» очиж сонирхох хангалттай цаг байв. Виктор Хюгогийн хэлсэнчлэн «уйтгар хүрэм, баргар шулуун өнцөг» гарган Нэгдсэн Улс даяар улиг болсон нэгэн загвараар барьсан цэлийсэн урт гудамжнуудтай том шатрын хөлөг мэт, хаанаас нь харсан ч америк хотыг сонирхоход хоёр цаг бүрэн хангалттай байлаа. «Гэгээнүүдийн хотыг» үндэслэгч англо-саксын гэм биш зан болсон тэгш хэмийг баримтлах уламжлалаас хазайж чадсангүй. Хүмүүс нь барьж, босгохын талаар хөл дээрээ хараахан зогсож чадаагүй яваа энэхүү өвөрмөц оронд хот хороо, байшин барилга, тэнэг явдал гээд бүгдийг «гуйвж дайвалгүйгээр» шулуухан хийнэ.

	Өдрийн гурав гэхэд манай хүмүүс Иордан гол Уосачийн нурууны захын уулсын хооронд агч хотын гудамжаар зугаалж явлаа. Хотод сүм дуган гэхээр юм бараг харагдахгүй, хамгийн сүртэй барилга нь хотын захиргаа, зэвсгийн хороо байдаг лүндэн буулгагчийн байшин байлаа. Хажуугаар нь жигүүрийн асарт сэрүүн тавцан гарган хөхөвтөр тоосгоор барьсан, далдуу, хуайс, эвэрлэг модтой цэцэрлэгээр хүрээлсэн байшингууд нүдэнд тусна. Мянга найман зуун тавин гурван онд хотыг тойруулан шавар, чулуун хана босгожээ. Зах гаргадаг гол гудамжинд нь туг, хиур хийсгэсэн хэдэн зочид буудал байгаагийн нэг нь «Давст нуурын буурчийн газар» нэртэй ажээ. Манай аялагчдад хот тэгтлээ олон хүнтэй санагдсангүй. Тэдний баахан шивээ, хороо тойрон байж очсон Сүмийн ойролцоогоос бусад гудамжнуудад хүн амьтан бараг үзэгдсэнгүй. Эмэгтэйчүүд зэгсэн олноороо дайралдах нь мормон айлын өвөрмөц бүтцээр тайлбарлагдана. Гэхдээ бүх мормоныг олон эхнэртэй гэж бодвол андуу явдал болох билээ. Хүссэнээрээ л чөлөөтэй гэрлэдэг, гэлээ ч мормоны шашны ёсоор, саях нутгийн тэнгэр нь гэрлээгүй бүсгүй хүнд хишиг буян хайрлахдаа харам болохоор Юта муж улсын бүсгүйчүүл хадамд очихыг урьтал болгодог ажгуу. Энэхүү азгүй амьтад ямар ч баяр жаргал, сэтгэл ханасан царайгүй харагдана. Харваас мэдээжээр баян чинээлэг бололтой нэг нь халхгар хар торгон хантааз өмсөж, толгойдоо юүдэн, эсвэл баазхан алчуур зангидсан харагдана. Бусад нь бие халхлах төдий даавуун даашинз өмсжээ.

	Угийн эхнэр хүүхэнд сүжиггүй Паспартүү, хэд хэдээрээ нийлж ганц мормон эрийг жаргаахаар заяагдсан энэхүү эмэгтэйчүүдийг харж явахдаа нуруугаар нь хүйт оргиж байлаа. Угийн ухаж ойлгохдоо сайн болохоор, хөөрхий нөхрийг нь үнэнээсээ өрөвдөнө. Тийм олон эхнэрийг хорвоогийн хувирах тавилангийн дундуур замчлан дагуулж, зүтгэн зүтгэсээр эцсийн эцэст үүрдийн жаргал цэнгэлийн оронд тэдэнтэйгээ хамт энэхүү диваажингийн чимэг болох ёстой зөнч Смитийн хажууд насаа элээнэ гэдэг аймшигтай санагдахыг хэлэх юун. Ийм ирээдүй түүнд аятайхан санагдаагүйгээр барахгүй, тэр бүү хэл Их Давст нуурын хүүхнүүд Паспартүү өөд нэг л сэтгэл хөдөлсөн харц чулуудаад байх шиг санагдсан нь андуурсан хэрэг ч байж болох юм.

	Азаар, «Гэгээнтнүүдийн хотод» удсангүй. Дөрвөн цагийн хэрд аялагчид маань галт тэрэгний буудалд эргэн ирж суудалдаа хэдийн суучихсан байв.

	Шүгэл тасхийн дуугарч, бух тэрэгний дугуй зам төмөр дээгүүр тарчигнан хөдөлж, хүчээ авч эхлэх агшинд «Зогсоорой!» «Зогсоорой!» гэж орилох сонстлоо.

	Нэгэнт хөдөлсөн галт тэрэг яаж зогсох билээ. Тэрэгнээс хожимдоод орь дуу тавьж буй хүнийг харваас мормон бололтой. Байдгаараа харайлгаж яваа харагдав. Аз нь ирэхэд галт тэрэгний буудал хашаа хаалт гэж байсангүй. Зам даган харайлгаж, сүүлчийн вагоны гишгүүр дээр зүүгдэн гарснаа, байдгаараа амьсгаа нь давхацсан амьтан вандан сандал дээр ойчоод өгөв.

	Энэхүү биеийн хүч шалгасан хөдөлгөөнийг сэтгэл хөдлөн харж байсан Паспартүү, Ютын саях иргэн гэр орны хэрүүлээс болоод зугтаж явааг нь мэдэж авангуутаа улам ч сонирхон үгэнд дурлав.

	Мормоны амьсгаа жаахан дарагдсаны дараа Паспартүү түүнээс хэдэн эхнэртэй болохыг нь эелдгээр асуугаад авав. Ингэж их адган дутааж байхыг бодоход дор хаяж хорин эхнэртэй байж таарна гэж манай хүн бодсон ажээ.

	— Ноёнтон минь, ганцхан эхнэртэй хүн дээ би гэснээ гараа тэнгэр өөд сарвайж

	— Цорын ганц ч гэсэн ганцаддаггүй юм байна гэж дуу алдав.

	Галт тэрэг Их Давст нуур, Огден өртөөг өнгөрөөд нэг цагийн турш хойд эргийг барин Вебер гол хүртэл явлаа. Сан-Францискогоос гарснаас хойш есөн зуун бээр орчим зам туулжээ. Эндээс дахин зүүн тийш эргэн Уосичийн уул дундуур мурилзан урагшлав. Энэ нуруу болон Хадат уулын хоорондох зайд зам тавихдаа америкийн инженерүүд ёстой л мэддэг чаддаг бүхнээ гаргажээ. Талд бол Төмөр замын бээр бүрд Нэгдсэн улсын засгийн газраас арван зургаан мянган доллар гаргахад хангалттай байсан бол чухамхүү энэ хэсэгт бээр бүрд дөчин найман мянган доллар гаргахад хүрчээ. Дээр хэлсэнчлэн, инженерүүд байгальтай шууд нүүр тулан хэн нь дийлэхээ үзье гэсэнгүй харин түүнийг залилан, бэрхшээлүүдийг эвтэйхэн тойрон гарчээ. Хоёр далайн хооронд тавьсан бүх замын турш мянга дөрвөн зуун алхмын цорын ганц уулын хонгил ухсан байна.

	Төмөр замын хамгийн өндөр цэг нь Давст нуур, Тэндээс Битеркрикийн хөндий рүү нумлан доошилж, дараа нь Атлантын далай Номхон дөлгөөн далай хоёрын усны хагалбар хүртэл өгсөнө. Энэхүү уулархаг муж гол мөрнөөр дутахгүй ажээ. Галт тэрэг Муди, Ногоон мөрөн болон бусад олон голыг гүүрээр гаталлаа. Паспартүү зорьсондоо ойртох тусам байж суух газраа бүр олж ядна. Фикс ч энэхүү ярвигтай газрыг хурдан туулчих юм сан гэж хүсэж байв. Замд элдэв золгүй явдал тохиолдож, саатчих вий хэмээн айж, ноён Фогоос ч дутахгүй английн газар шороон дээр шалавхан хөл тавихын хүслэн болж явав.

	Оройн арван цагт л галт тэрэг Форт-Брижер өртөөнд түр зогсоод дараа нь хориод бээр явж, цагтаа дакотуудын45 эзэмшиж байсан Вайлинг муж улсад, Колорадын гол мөрний усан санг бүрдүүлдэг усны нэг хэсэг нь урсаж буй Битер голын хөндийг даган явсаар орж очив.

	Дараагийн өдөр, арван хоёр сарын долоонд галт тэрэг Ногоон голын өртөөнд арван таван минут зогслоо. Шөнө турш цас бороо холилдон орсон боловч тогтолгүй шахам хайлсан болохоор галт тэрэгний хөдөлгөөнд саад болох юм байсангүй. Гэлээ ч тэнгэр эвгүйрхсэн нь цасан хунгар зам хааж, цааш хөдлөхийн аргагүй болгож магадгүй учир Паспартүү багагүй зовон явлаа.

	«Ямар юмаа хийж, манай эзний толгойд өвөл аялах санаа орж ирдэг байна аа. Аялахад зовлон багатайг нь бодсон ч зуныг хүлээж болоогүй юм байх даа?» гэж бодно.

	Хөөрхий амьтныг тэнгэрийн байдал хүйтэрч байгаад санаа зовж байх үед Ауда хатагтай шал өөр юманд сэтгэл түгшиж яалаа.

	Хэргийн учир нь Ногоон голын өртөөн дээр хэдэн зорчигчид вагоноос бууж, галт тэрэг явахыг хүлээнгээ тавцан дээгүүр зугаалж байв. Тэгтэл тэдэн дотор нөгөө Сан-Францискод болсон цуглааны үеэр ноён Фогтой бүдүүлэг харьцсан америк хүн Стемп Проктор байхыг залуу бүсгүй цонхоор хараадахжээ. Хатагтай Ауда харагдахгүйн тулд цонхноос хоромхон зуур холдсон байна. Энэ явдалд залуу бүсгүй айхавтар сэтгэл зовсон нь мэдээж. Хэдийгээр хүйтэн хөндий ч гэлээ, өдөр бүр үнэнч хүндэтгэлээ үзүүлж буй энэ эрд дасаж энэгшсэн байлаа. Өөрийгөө аварсан хүний талаар төрж буй сэтгэгдлийнхээ хэр зэрэг гүн болохыг мэдээж ойлголгүй, үүнээ ачийг санасан явдал гэж байгаа ч үүнээс нь илүү зүйл гарч ирж болзошгүй байсныг хэлэх юун. Иймээс ч ноён Фог эрт орой хэзээ нэгэн цагт бүдүүлэг авирласных нь хариуг нэхэж таарах тэр хүнийг харчхаад зүрх нь базлах шиг болжээ. Хурандаа Проктор энэ галт тэргэнд огт санамсаргүй суусан нь илт боловч нэгэнт л энд байгаагаас хойш, ямар ч аргаар хамаагүй ноён Фогийг дургүй хүнтэй нь уулзуулахгүй байх хэрэгтэй болжээ.

	Галт тэрэг хөдөлж, ноён Фогийг дугхийх хооронд хатагтай Ауда самбаачлан Фикс, Паспартүү хоёрт болсон явдлыг хэлээд авав.

	Фикс дуу алдан

	— Нөгөө Проктор манай галт тэргэнд явж байна гэнэ ээ! За. яах вэ, тийм байдаг байж, хатагтай минь бүү зов. Эрхэм... ноён Фогтой учрахаасаа өмнө надтай уулзах вий, гайгүй! Миний бодоход чухамдаа хамгийн илүү доромжлуулсан хүн нь би байх шүү гэхэд

	— Түүнээс гадна, тэр хурандаа цолтой ч гэсэн би өөрийн биеэр тооцоо бодомз гэж Паспартүү үг нэмэв.

	Хатагтай Ауда дургүйцэн

	— Ноён Фикс! Ноён Фог өөрийн өмнөөс тооцоо бодохыг хэнд ч зөвшөөрөхгүй дээ. Гомдоосон хүнээ дахин олж уулзахын тулд Америкт буцаж ирнэ гэснийг нь дуулаа биз дээ. Тэгэхээр хурандаа Прокторыг харчихвал эвгүй юмаар дуусаж магадгүй, энэ уулзалтыг бид яагаад ч саатуулж чадахгүй. Нүүр учруулахгүй л байх юм сан гэв.

	— Таны түмэн зөв, хатагтай тэд уулзвал бүх юм өнгөрөх нь тэр. Дийлсэн ч, дийлэгдсэн ч байсан ноён Фог цаг алдаад... тэр нь... гэтэл Паспартүү хажуугаас нь,

	— Тэгээд Реформ клубийн эрхмүүдийн идэш болно. Дөрөв хоногийн дараа л бид Нью-Йоркт очлоо шүү дээ! Энэ дөрөв хоногт эзэн маань вагоноос гарахгүй байвал ч, тэнгэрт ниргүүлмэрийн тэр өөдгүй америктай нүүр тулахгүй гэдэгт итгэж болно л доо. Тэгэхээр бид аль болохоор хичээж... гэснээ цааш үг хэлж чадсангүй дуугаа хураав.

	Ноён Фог сэрснээ, цас шавсан цонхоор гадагш харж эхэллээ. Жаал азнаснаа Паспартүү эзэн, хатагтай Ауда хоёрт дуулдахгүй намуухнаар

	— Та түүний өмнөөс үнэнээсээ нударга зөрүүлэх нь үү? гэж эрүүлчээс асуувал

	— Түүнийг Европт амьд хүргэхийн тулд би юу ч хийхээс буцахгүй! хэмээн Фикс үнэн голоосоо сэтгэл шулуудсан өнгөөр эрсхэн хэллээ.

	Паспартүү нуруугаараа хүйт оргихыг мэдсэн боловч эзнийхээ ариун шударгад итгэсэн итгэл нь огт гуйвсангүй. Харин ингэхэд хурандаа, тэр хоёрыг мөргөлдүүлчихгүйн тулд ноён Фогийг ямар маягаар өрөөнөөс нь гаргалгүй байлгадаг юм билээ дээ? Манай хүн угаасаа хөдөлгөөн багатай, элдэвт дурладаггүй хүн болохоор энэ тийм ч хэцүү зүйл биш байлаа. Тэгээд ч цагдаагийн эрүүлч нэг сайн арга олсон байв. 

	Хэдэн минутын дараа Филеас Фогт хандан

	— Галт тэргэнд ч ёстой цаг өнгөрч өгдөггүй эд шив дээ ноёнтон гэвэл,

	— Тийм ээ, гэхдээ урагшилж л байгаа юм даа гэж цаадах нь хариуллаа.

	— Усан онгоцон дээр, та ч энгүүндээ вист л тоглодог шиг билээ гэж эрүүлчийн хэлэхэд,

	— Тийм ээ, харин энд арга алга. Надад хөзөр нь ч алга, тоглохоор хүн ч алга гэж Фог хариулав.

	— Өө! Хөзрийг бол зовлонгүй олчихно. Америкийн галт тэргэнд зарахгүй юм гэж байхгүй. Хамт тоглох хүний хувьд гэвэл хэрэв хатагтай Ауда тоглодог бол... гэхэд нь залуу бүсгүй үгийг нь шүүрч аваад

	— Тэгэлгүй яах вэ! Би вист мэднэ шүү. Англи боловсролын төлөвлөгөөнд ордог юм гэв.

	— Би ч муугүй тоглочихдог гэж өөрийгөө боддог юм. Тэгэхээр гурвуулаа нэг «чалчаа» буюу «хий хүнтэй» тоглоё... гэхэд нь галт тэргэн дотор хүртэл дуртай тоглоомоо дахин барьж авах болсондоо баяртай байгаа Филеас Фог

	— Таныхаар болъё, эрхэм ээ гэв.

	Паспартүү ухасхийн үйлчлэгч рүү очиж удалгүй хоёр багц хөзөр хожооны хасаа, жетонууд46 цэмбээр бүрсэн самбар зэргийг авчрав. Хэрэгтэй бүх юм байлаа. Тоглоом эхлэв. Хатагтай Ауда вистийг зэгсэн боломжийн тоглох агаад, тэр бүү хэл угийн хатуу Филеас Фог хүртэл магтаж байлаа. Эрүүлчийн хувьд бол ерөөсөө л их гарын тоглоомч агаад манай хүнд тохирох өрсөлдөгч байлаа.

	«Одоо ч бид эзнээ хөдөлгөхгүй тогтоох нь ч тогтоолоо шүү!» гэж Паспартүү дотроо бодов.

	Өглөөний арван нэгэн цагт галт тэрэг хоёр далайн усан хагалбар газар хүрэв. Энэ нь Хадат уулыг хөндлөн гарсан төмөр замын хамгийн өндөр цэг болох далайн түвшнээс дээш найман мянга таван зуун хорин дөрвөн тохой өргөгдсөн Брижэрийн даваа ажээ. Даваанаас хоёр зуун бээр орчим яваад, байгаль ёстой л төмөр замд тусгайлан бүтээсэн юм уу гэлтэй, Атлантын далай хүртэл үргэлжилсэн өргөн тэгш талд орж очно.

	Атлантын далай талын хажууд Порт-Плат мөрний цутгалангууд болон тэдгээрт урсан ордог олон гол байх ажээ.

	Умард, дорно зүг тэр аяараа Ларам оргил тэргүүтэй Хадат уулсын хойд хэсгээр хүрээлэгджээ. Уулс төмөр зам хоёрын дунд ус чийг сайтай үржилт тал нутаг цэлийнэ. Төмөр замын баруун гар талд Миссури мөрний гол цутгалангийн нэг Арканзас голын эх хүртэл нумлан үргэлжилсэн уул нуруудын эхний салбар нүдэнд тусна.

	Арван хоёр цаг хагаст зорчигчид, тус нутгийг захирч байдаг Хамк бэхлэлтийг хараад өнгөрөв. Дахиад хэдэн цаг болсны дараа Хадат уулыг ардаа хийсэн байлаа. Галт тэрэг туулахад амаргүй давааг элдэв осол бэрхшээлгүй давлаа гэж итгэж болохоор болжээ. Цас зогсжээ. Зэврүүн хүйтэн болж ирэв. Бух тэрэгнээс үргэж цочсон том хар шувууд нисэлдэнэ. Чоно, баавгай мэтийн амьтад талд огт үл харагдана. Нүд алдам нүцгэн цөл байлаа.

	Зэгсэн амттай үдийн хоол вагондоо идчихээд ноён Фог нөгөөдүүлтэйгээ дуусна гэж байдаггүй хөзрөө дахин тоглож гарав. Гэнэт шүгэл дотор арзасхийлгэм тачигнаснаа галт тэрэг зогсов.

	Паспартүү цонхоор толгойгоо гарган хараад юунд зогсох болсны учрыг хэлчихмээр юм олж үзсэнгүй. Ямар ч өртөө ойр хавьд байсангүй. Хатагтай Ауда, Фикс хоёр ноён Фогийг вагоноос гарна гэж золигтох юм биш байгаа даа гэж айж байв. Гэвч манай хүн зарцдаа

	— Юу болсныг гараад хараадхаач гэж хэлснээс хэтэрсэнгүй.

	Паспартүү ч ухасхийн гарав. Дөчөөд зорчигч хэдийн гарч ирсний дотор хурандаа Стемп В. Проктор ч зогсож байлаа. Замыг хаан улаан гэрэл нь ассан гэрлэн дохионы өмнө галт тэрэг зогсжээ. Машинч туслагчтайгаа буучихсан, хажуугийн Медесин Боу өртөөний даргаас галт тэргийг угтуулан явуулсан замын эргүүлтэй том том дуу гарган маргалдаж харагдав. Зорчигчид тэдний хажууд очин хэрүүлд нь хошуу нэмэрлэнэ. Тэдний дунд хурандаа Проктор орчихсон, бас л гар хуруугаа захирангуй савчин их дуугаар хашхичиж байлаа.

	Паспартүүг ойртох үес эргүүл түүнд

	— Үгүй ээ! Явах ямар ч боломж алга! Медесин Боу дээгүүрх гүүр ганхчхаад байна. Галт тэрэг гарах боломжгүй гэх дуулдав.

	Галт тэрэг зогссон газраас бээр хэрийн зайд байгаа нарийхан гол дээгүүр тавьсан дүүжин гүүрийг хэлжээ. Замын эргүүлийн хэлж байгаагаар бол гүүр унах гээд байгаа бөгөөд дүүжилсэн төмөр татлагуудын нэлээн хэд нь тас үсэрсэн ажээ. Гүүр галт тэргийг даахгүй хэмээн батлаад байгаа эргүүл огтхон ч хэтрүүлсэнгүй. Угийн хэнэггүй байдаг америк хүмүүс болгоомжлоход хүрч байгаа үед тэдний жишээг дагахгүй байна гэдэг ухаан солиотой хүний л явдал байж таарна. Паспартүү эзэндээ юу болсныг хэлж зүрхэлсэнгүй, чулуу шиг хөшөөд, шүдээ тас зуун чих тавьж зогслоо.

	— Үгүй ер! Бид чинь тэгээд, арай энэ цасан дунд хаашаа ч үгүй зогсоод байх юм биш биз дээ! гэж хурандаа Проктор хашхирч дуулдав.

	— Хурандаа, Омаха өртөөнд өөдөөс галт тэрэг гаргаач гэсэн цахилгаан явуулсан л даа. Тэглээ ч Медисин Боу өртөөнд зургаан цагаас наана багтаж ирнэ гэдэг юу л бол хэмээн үйлчлэгч хариу хэлэв.

	— Зургаан цаг ий! хэмээн Паспартүү тэсгэлгүй дуу алдав.

	— Тэгэлгүй яах вэ. Тэгээд ч бид энэ хооронд нөгөө өртөөнд явганаар амжиж очиж чадвал их юм.

	— Явган ий! гэж зорчигчид орилолдлоо.

	— Тэр өртөө чинь аль хэр хол юм бэ? гэж нэг хүн үйлчлэгчээс асуулаа.

	— Голын нөгөө талд, арван хоёр бээр

	— Цасан дундуур арван хоёр бээр туучих нь ээ? гэж Проктор дуу алдав.

	Хурандаа төмөр замын нэгдлийг, үйлчлэгчтэй нь хамтруулан байдгаараа харааж гарав. Уур нь хүрсэн Паспартүү ч хажуугаас нь хошуу нэмэхээс буцахгүй байлаа. Эзнийх нь бүх мөнгийг гаргаад ч давахааргүй бодит саад тотгор гараад ирэх нь энэ.

	Ер нь аялагчид цөмөөрөө дургүйцжээ. Хожимдох нь яах вэ гэхэд, цасан тал дундуур арван хэдэн бээр туучих хэрэгтэй байлаа. Хэрэв тоглоомдоо улайрчхаагүй сэн бол Филеас Фогийн анхаарлыг зайлшгүй татаж таарах бөөн шуугиан үймээн, хараал ширээл сонстон байв. Ямар ч байсан болсон явдлыг эзэндээ хэлэх нь зүйтэй гэж үзсэн Паспартүү толгой гудайлган вагон руугаа явахаар завдтал Форстер гэдэг жинхэнэ янк болох галт тэрэгний машинч өндөр дуугаар

	— Ноёд оо, гүүрээр гарчих арга байна гэж бодох юм! гэх нь сонстов.

	— Гүүрээр үү дээ? гэж зорчигч асуув.

	— Тийм ээ, гүүрээр гарна.

	— Манай энэ галт тэрэг гарах болж байна уу? гэж хурандаа асуухад

	— Манай галт тэргээр гарна аа гэж хариулав.

	Паспартүү зогсоод байдгаараа чих тавилаа.

	— Гүүр нурчих гээд байгаа юм биш үү? гэж үйлчлэгч дуугарав.

	— Тэр хамаагүй ээ. Галт тэрэгний дээд хурдаар дайраад үзвэл гараад явчих боломж байгаа юм гэж машинчийг хэлэхэд Паспартүү

	— Чөтгөр алгад! гэж дуу алдлаа.

	Гэвч зарим зорчигчдод энэ санал таалагджээ. Ялангуяа хурандаа Прокторт загатнасан газар нь маажсанаас ялгаагүй болсныг хэлэх юун. Тэр цөс ихтэй эр машинчийн саналыг бүрэн бүтэж болох юм гэж үзжээ. Тэр бүү хэл, зарим инженер, галт тэргийг дээд хурдаар нь дайруулж, голыг «гүүргүйгээр» гарч болно гэдэг санаа оноо гаргаж байсныг ч дурдаад авав. Тэглээ яалаа ч эцэст нь, гүүрээр хоромхон зуур гарч болох юм гэж зөвшсөн зорчигчид, машинчийн талд оров.

	— Гараад явчихад тавин хувийн боломж байна гэж нэг нь хэлэхэд,

	— Жаран хувь гэж нөгөө нь өлгөн авав.

	— Наян хувь!.. Ерэн хувь!

	Паспартүү мэгджээ. Гол гарч л байвал юу ч хийхээс буцахгүй байсан ч гэлээ яриа болоод байгаа оролдлого түүнд дэндүү «америк» маягтай санагдсан хэрэг «Үүнээс ч амархнаар хийж болохоор байтал энэ хүмүүс тэр тухай бодох ч үгүй байх юм даа!» гэж бодоод, зорчигчдын нэгэнд хандан

	— Эрхэм ээ, машинчийн хэлж байгаа санал миний бодоход, баахан азаа үзсэн хэрэг юм гэхдээ... гэхэд цаадах нь

	— Наян хувийн боломжтой гэж хэлчхээд эргээд явав.

	— Би үүнийг мэдэж байна л даа гэж хэлэнгээ Паспартүү өөр нэг хүнд хандан

	— Гэхдээ зүгээр бодоход л.. гэхэд нь

	— Бодоод байх юу байх вэ! гэж хэлээд америк эр далаа хавчсанаа, — Машинч гарна гэж батлаа биз дээ? гэв.

	— Мэдээж гарах нь гарна л даа. Тэгэхдээ бодоход илүүдэхгүй юм бас байна... хэмээв.

	— Юу?! Бодоход илүүдэхгүй гэнэ үү? хэмээн чих дэлссэн үгэнд зэвүү нь хүрч хилэгнэсэн хурандаа дуу алдаад, — Дээд хурдаар гэж танд хэлээд байна шүү! Байдаг хурдаар нь гэдгийг ойлгож байна уу? гэж архирав.

	— Би мэдэж байна аа... Ойлгож байна... гэж үгийг нь гүйцээлгүй тасалсан хурандаад Паспартүү хэлээд, — Танд «бодоход илүүдэхгүй» гэдэг үг таалагдахгүй байгаа бол, бодохоос гарцаагүй... хэмээн үргэлжлүүлтэл тал талаас нь

	— Юу? Яасны чинь? Энэ «гарцаагүй» гэдгээрээ юу гэх гээд байгаа юм? гэж орилолдох нь тэр.

	Хөөрхий амьтан хэнд нь ч хандаж хэлэхээ мэдэхээ байчхав.

	— Та чинь айгаад байгаа юм уу даа? гэж хурандаа Проктор асуулаа.

	— Би айх гэж үү? За яах вэ, болтугай! Би та нарт бүгдэд чинь франц хүн, америк хүнээс аймхай биш гэдгээ үзүүлэмз хэмээн Паспартүү хашхирав.

	— Вагондоо сууцгаагаарай! Вагондоо! гэж үйлчлэгч ориллоо.

	Паспартүү ч үгийг нь шүүрэн авч

	— Тийм ээ! Вагондоо! Аль вэ, түргэлцгээе. Гэлээ гэхдээ, эхлээд гүүрээр зорчигчдоо явган гаргачхаад дараа нь галт тэргээ гаргасан бол илүү ухаалаг хэрэг болох байсан гэж бодохыг минь хэн ч хорихгүй шүү!.. гэж хэлэв.

	Гэвч энэ ухаалаг үгийг сонссон хүн байсангүй. Сонслоо ч зөв гэх хүн гарахгүй байсан биз ээ. Хүмүүс вагондоо орж, Паспартүү ч суудалдаа сууж аваад болсон явдлын тухай ам ангайсангүй. Нөгөө хэд нь тоглоомдоо улайрсаар байлаа. Бух тэрэгний яндан цахиран дуугарав. Машинч галт тэргээ хүчээ аван гүйхээр зэхэж байгаа харайлтын тамирчин лугаа адилаар бүтэн бээр хяраатай ухраав.

	Дараа нь хоёр дахь удаагаа дохиогоо жингэнүүлэн дуугаргаад урагш ухасхийн хурдаа чинээнд нь хүргэж хурдлав. Зөвхөн бух тэрэгний уухилах нь сонстон, бүлүүр дээш доош нүд эрээлжлэм хөдөлж, тос нялгадан дугуйн тэнхлэгээс утаа суунаглана. Цагт зуун бээрийн хурдтай болсон галт тэрэг, зам төмөрт хүрч байгаа үгүй нь мэдэгдэхгүй довтолгов. Хэт хурд галт тэрэгний жинг алга болгожээ.

	Тэгээд голоор гарчих нь тэр! Ёстой л цахилгаан адилаар, гүүр ч харагдсангүй гялсхийн өнгөрөв. Цуваа голын нэг эргээс нөгөөд үсрэв үү гэлтэй болж, машинч байдгаараа хурдлан агч тэргээ өртөөнд хүрэхээс таван бээрийн өмнө л зогсоож дөнгөжээ. Гэхдээ галт тэргийг гол дээгүүр дөнгөж өнгөрмөгц, нэгмөсөн эвдэрсэн гүүр Медисин Боу голын усанд их дуу гарган нурсан ажээ.

	Тэр оройдоо галт тэрэг ямар ч саадгүй замаа үргэлжлүүлж, Саудар бэхлэлтийн хажуугаар гарч, Чейнийн давааг өнгөрөөд Эвансын даваан дээр гарав. Найман мянга ерэн нэгэн тохой өндөр саях даваа нь төмөр замын хамгийн өндөр цэг байлаа. Эндээс эхлээд зорчигсод Атлантын далайн эрэг хүртэл, байгаль ээж өөрөө тэгшлээд өгчихсөн хязгааргүй тал дундуур уруудах ажээ.

	Эндээс төмөр замын гол шугамаас Колорадын төв Денвер хот руу гарсан зам салаална. Энэ хавьд алт мөнгөний уурхай ихтэйгээс гадна хотод хэдийн тавин мянга гаруй хүн суурьших болжээ.

	Галт тэрэг Сан-Францискогоос гарснаас хойш гурав хоногийн хооронд мянга гурван зуун наян хоёр бээр явсан байлаа. Хаанаас нь харсан ч, Нью-Йорк хүрэхэд дөрөв хоног бардаагаар хангалттай байлаа. Ийнхүү Филеас Фог яг тооцоолсныхоо дагуу явж байв.

	Шөнө нь Волбахын хуаранг өнгөрчээ. Төмөр замын Вайминг Колорада хоёр мужийг хиллэн өнгөрдөг Ложпол гол урсана. Галт тэрэг арван нэгэн цаг гэхэд Сежвикийн хажуухнаар гарч Плат голын зүүн салаанд байдаг.

	Чухам энд мянга найман зуун жаран долоон оны арван сарын хорин гурванд инженер генерал Ж. М. Дожжийн удирдаж бариулсан Номхон дөлгөөн далайн төмөр замыг нээх ёслол болсон билээ. Дэд ерөнхийлөгч Томас К. Дюрант өөрийн биеэр оролцсон зочдыг суулгасан есөн вагон цувааг авчирсан хоёр бух тэрэг энд зогсож, баяр хүргэн уухай бололцож, сиу, поани омгийнхон цуглагсдад зориулан улаан арьстны тулалдааныг харуулан хүч үзэж, энд өнгө өнгийн галын наадам агаарт цацран, чухам энд «Төмөр замын пионер» сонины анхны дугаарыг нүүдлийн хэвлэх үйлдвэрээс гаргасан билээ. Ийнхүү хөгжил дэвшил, соёл иргэншлийг түгээгч цөл талын дундуур хараахан баригдаж амжаагүй байгаа хот, сууринуудыг холбож өгөх ёстой агуу төмөр замыг нээн ёсолсон түүхтэй. Амфионы лир47 хөгжмөөс ч хүчтэй бух тэрэгний дуу тэдгээр хотуудыг газрын хэвлийгээс амьдралд мөдхөн уриалан дуудах болно.

	Өглөөний найман цагт, Мак-Ферсон бэхлэлтийг өнгөрөв. Омаха хүртэл гурван зуун тавин долоон бээр үлджээ. Галт тэрэг, Плат голын мурилзаж мушгирсан өмнөд салааны зүүн эргийг дагаж явна. Есөн цагт галт тэрэг Омахаас жаахан дээгүүр Миссури мөрөнд усаа юүлдэг саях томхон цутгалангийн хоёр салааны дунд байдаг Норт-Плат хэмээх том хотод орж ирлээ. Саях голын хоёр салаа тус хотоос өнгөрөнгөө нийлэн ганц урсгалтай болдог ажээ. Зуун нэгдүгээр уртрагийг өнгөрчээ.

	Ноён Фог, цуг яваа улстайгаа хөзрөө үргэлжлүүлэн тоглож эхлэв. Тэдний хэн нь ч, тэр бүү хэл «чалчаа» ч.... хүртэл дуусаж өгдөггүй замын холд гомдол тавьсангүй. Фикс эхлээд олсон овоо хэдэн гинейгээ одоо алдаж эхэлжээ. Гэхдээ л тоглоомд ноён Фогоос дутуугүй улайрсан байв. Манай эрхмийн хувьд энэ өглөө гойд азтай байлаа. Хамаг хөзөр, тамга гарт нь ирнэ. Хөзрөөр сайтар идсэнийхээ дараа, гилээр гардаг юм уу гэж байтал араас нь нэг хүн гэнэт,

	— Би бол дөрвөлжнөөр л гарах юм байна!.. гэж хэлэх сонстов.

	Ноён Фог, хатагтай Ауда, Фикс гурвуул хөзрөөсөө нүд салган харвал хурандаа Проктор зогсож байх нь тэр. Стем В. Проктор, Филеас Фог хоёр бие биеэ харангуут таньжээ.

	— Өө! Эрхэм англи, та байсан юм уу? гэж хурандаа дуу алдсанаа, — Та л гилээр гарах гээд байсан байх нь ээ! гэхэд нь ноён Фог,

	— Тэгээд гил хараар гарахдаа л гарна даа! хэмээн хүйтнээр хэлээд гилийн арав гаргаж тавилаа.

	— Үгүй ер, дөрвөлжнөөр л гарах ёстой байсан юм даа! гэж хурандаа эгдүүцсэн өнгөөр хэлснээ, гаргаж тавьсан хөзрийг нь авахаар ухасхийн, — Та энэ тоглоомыг огт мэддэггүй хүн байна! гээд хэлчхэв.

	— Би тэгвэл өөр юманд илүү дүйтэй байж болох юм шүү! хэмээн Филеас Фог хэлэнгээ өндийлөө.

	— Тэгвэл, Жон Булийн удам минь, үзээд л алдах болж дээ! гэж саях бүдүүлэг эр ч хариуг нь хоосон орхисонгүй.

	Ауда хатагтай хувхай цайгаад явчихлаа. Бүх цус нь зүрхэндээ хураагдав уу гэлтэй. Филеас Фогийн гараас бариад авбал цаадах нь гарыг нь эвтэйхэн зайлуулав. Паспартүү, өрсөлдөгчөө үзэн ядсан харцаар ширтэж буй америк эр лүү дайраад орчихоосоо даанч буцахааргүй болчхоод байлаа. Гэтэл Фикс босож, хурандаа руу дөхөж очоод,

	— Эрхэм минь, та надтай тооцоотой гэдгээ мартаад байна аа даа, та намайг доромжлоод зогсоогүй бүр нударганы амт үзүүлсэн шүү! гэж хэлэв.

	— Ноён Фикс намайг өршөөгөөрэй, энэ явдал бол ганцхан надад л хамаатай юм, гилээр гарсан минь буруу гэж зүтгэснээрээ энэ хүн намайг дахин доромжиллоо. Тэгээд ч үүнийхээ хариуг амсах болно гэж ноён Фог хэлэв.

	— Хэзээ хүссэн цагтаа, хаа дуртай газраа, аль дуртай зэвсгээрээ шүү! гэж америк хариу барив.

	Хатагтай Ауда, ноён Фогийг хий дэмий л хориглох гээд үзэв. Эрүүлч Фикс Прокторын уурыг өөртөө гаргуулах гэж оролдсон нь талаар болов. Паспартүү хурандааг хаалгаар гаргаад шидчихээсээ буцахааргүй байсан боловч, эзнийгээ бүү хөдөл гэж дохио өгөхөд нь үгэнд нь ороод яаж ч чадсангүй. Филеас Фогийг тавцан дээр гарч ирэхэд америк эр ч араас нь дагав.

	— Эрхэм ээ, би Европт очихыг маш их яарч яваа юм сан, ямраар ч хамаагүй жаахан саатахад л надад их муу юм болох гээд байна л даа хэмээн ноён Фог өстөндөө хэлэхэд, хурандаа Проктор

	— Тэгээд яачихаа вэ! Надад ямар хамаа байна! гэж хариуллаа.

	— Эрхэм ээ, Сан-Францискод уулзсаныхаа дараа би танд, хуучин тивд намайг дуудаад байгаа ажлаа дөнгөж амжуулчхаад л Америкт ирж, таныг олж уулзъя гэж санал болгоо биз дээ гэж ноён Фог ихэд эелдгээр хэлэхэд, цаадах нь,

	— Нээрэн үү? гэв.

	— Та зургаан сарын дараа надтай уулзвал ямар байна?

	— Яагаад зургаан жилийн дараа болдоггүй бил ээ?

	— Зургаан сарын дараа гэж би хэлсэн. Болзсон цагтаа яг ирнэ.

	— Хулчийж, булзааруулсандаа л ингэж байна! Нэг бол одоохон, эс бөгөөс хэзээ ч үгүй! гэж хурандаа орилов.

	— За яах вэ. Та Нью-Йорк руу явж байна уу?

	— Үгүй.

	— Чикаго руу юу?

	— Үгүй

	— Омахад очих уу?

	— Танд ямар хүртээл байна. Плам-Крик гэж сонссон уу?

	— Сонсоогүй юм байна гэж ноён Фог хариуллаа.

	— Энэ бол одоо очих өртөө. Галт тэрэг цагийн дараа тэнд очно. Арван минут зогсдог юм. Арван минут гэдэг гар буугаар хэдэн сум бие бие рүүгээ явуулахад зэгсэн хангалттай хугацаа.

	— Сайн байна! Тэгмз! Плам-Крикт би буумз гэж ноён Фог хариуллаа.

	— Би бол таныг тэнд бүр үлдэнэ гэж итгэж байгаа шүү гэж америк эр зэвүүнээр хэллээ.

	— Эрхэм минь, юмыг яаж мэдэх вэ гэж ноён Фог хэлчхээд вагондоо юу ч болоогүй юм шиг хээвнэг буцаж орлоо.

	Тэгээд юуны өмнө бардам сайрхаг амьтдаас айх хэрэг байхгүй гэж хатагтай Аудаг тайвшруулж аваад дараа нь Фиксээс одоо болох халз учраанд зууч болохыг гуйв. Фикс үгүй гэж чадсангүй. Тэгээд Филеас Фог тасарсан тоглоомоо тайванхан шиг үргэлжлүүлэн, ёстой юу ч болоогүй юм шиг гил хараараа наадлаа.

	Арван нэгэн цагт Плам-Крикт дөхөж явааг мэдэгдэн бух тэрэг ориллоо. Ноён Фог, Фиксийг дагуулан тавцан дээр гарав. Араас нь хоёр гар буу барьсан Паспартүү дагаж гарав. Үхсэн хүн шиг хувхай цайсан хатагтай Ауда вагонд үлдэв. Энэ үеэр хажуугийн вагоны хаалга онгойж, хурандаа Проктор, өөрийнх нь өрөөсөн түрий нэгэн янкийг дагуулан гарч ирсэн нь зууч нь байлаа. Гэвч өстөн нарыг буухаар завдан хаалга руу дөхтөл үйлчлэгч гүйж ирээд

	— Энд буухгүй шүү, ноёд оо! гэж хашхирав.

	— Яагаад тэр бил ээ? гэж хурандаа асуулаа,

	— Бид хорин минутаар хоцорч яваа. Галт тэрэг энд зогсосхийгээд л хөдөлнө.

	— Гэвч би энэ ноёнтой тулалдах хэрэгтэй байна!

	— Их харамсалтай л юм болж байна даа. Бид одоохон хөдөллөө. За тэр хөдлөх дохио! гэж үйлчлэгч учирлав.

	Үнэндээ ч хонх цохих сонстоод галт тэрэг түчигнэн замд гарав.

	— Ноёд оо, надад үнэхээр хэцүү байна. Өөр үед сэн бол би та нарт дуртайяа тус үзүүлэх байлаа. Гэхдээ ингэхэд, та нар нэгэнт бууж буудалцах цаг гараагүй ч гэлээ, замдаа тулалдахыг чинь хэн байг гэх вэ дээ гэж үйлчлэгч хэлэх нь тэр.

	— Энэ ч, энэ хүнд маань таарамжгүй байж болно оо доо? гэж хурандаа Проктор ихэд ёжилсон өнгөөр хэлэхэд нь Филеас Фог,

	— Үгүй шүү, бүр таарахаар барах уу гэж хариуллаа.

	«Хараач хөөе, бид ч ёстой Америкт л байна даа. Галт тэрэгний үйлчлэгч нь хүртэл ёстой л нэг дээд хүрээлэнгийн хүн шиг загнаж байна шүү» гэж Паспартүү бодов. Тэгээд эзнийхээ араас явлаа. Хоёр өстөн зууч нарынхаа хамт, үйлчлэгчийн араас даган вагонуудыг өнгөрч, арваадхан хүнтэй хамгийн арын вагонд орлоо. Нэр төрийн асуудлаа нэг тийш нь болгох гэсэн хоёр эрхэмд боломж гаргахын тул хэдэн минут вагоноо чөлөөлж өгөхийг үйлчлэгч тэд нараас эелдгээр гуйлаа.

	Тэгэхээр барах уу? Зорчигчид хоёр эрхэмд найр тавих болсондоо учиргүй баярлалдан, тэр дороо л тавцан руу гарав. Уртаараа тавиад алхмын саях вагон халз тулаанд хаанаас нь харсан ч сайхан тохирно. Хоёр өрсөлдөгч сандлуудын хооронд бие биедээ чөлөөтэй ойртон, дураараа хэдэн ч удаа хамаагүй сум нүүлгэж болно. Хэзээ ч халз тулаан ийм амархнаар зохицуулагдаж байсангүй. Зургаа үсэрдэг хоёр хоёр гар буугаар зэвсэглэсэн ноён Фог, хурандаа Проктор хоёр вагонд орлоо. Гадаа нь үлдсэн зууч нар хаалгыг нь сайтар хаав.

	Бух тэрэгний анхны дуугаар өрсөлдөгчид буудалцаж эхлэх ёстой. Тэгээд хоёр минутын дараа зууч нар нь вагонд орж, нөгөө хоёроос үлдсэн зүйлийг гаргаж ирнэ.

	 Үнэндээ ч үүнээс хялбархан юм гэж юу байх вэ?

	 Фикс, Паспартүү хоёр санаа нь зовсондоо зүрх нь хагачих дөхсөн дэндүү энгийн зүйл байлаа. Цөмөөрөө л бух тэрэгний дуугарахыг хүлээж байтал гэнэт муухай орилолдох дуун чих дэлсэв. Дараа нь буудах сонстсон нь халз тулаан болох ёстой вагон дотроос биш байлаа. Бух тэрэгний зүгээс буун дуу эхэлснээ, нааш вагон дамжин цуурайлна. Айж мэгдсэн орилоон чарлаан цувааны дотроос ч гарч байв. Хурандаа Проктор, ноён Фог хоёр ч тэр дороо буугаа атгасан чигээрээ тавцан дээр гүйлдэн гарч ирээд буун дуу, орилоон үймээн нүргэлж байгаа галт тэрэгний толгойн зүг ухасхийн харайлаа.

	Тэд галт тэрэг рүү сиү омгийн улаан арьстнууд дайрсныг ойлгожээ. Цөс ихтэй улаан арьстнууд нэг бус удаа азаа үзэн галт тэрэг рүү дайрч, цувааг цөлмөдөг байжээ. Дадсан зуршлаараа, зуугаас илүүгүй улаан арьстан цуваа зогсоохыг хүлээлгүй, шууд гишгүүр дээр харайлдан гарч, байдгаараа давхиж яваа морин дээр харайж үсрэн байдаг циркийн жүжигчид шиг вагон руу үсрэн орно.

	Улаан арьстнууд урт буутай байв. Бараг толгой дараалан зэвсэгтэй зорчигчид ч өөдөөс нь гар буугаар хариу буудаж байлаа. Улаан арьстнууд юуны өмнө бух тэрэг рүү дайрчээ. Машинч, галч, хоёрыг түншүүрдэн ухаан алдуулжээ. Сиү омгийн нэгэн удирдагч галт тэргийг зогсоочих юм болоод үзтэл, яаж ажиллуулахаа мэдэхгүй учир тохируулгын бариулыг буруу тийш нь эргүүлэн, уурыг хаахын оронд улам ч ихээр тавьсанд галт тэрэг галзуурсан мэт хурдалж гарав.

	Тэр үеэр улаан арьстнууд вагон руу дайрч байлаа. Галзууран хилэгнэсэн сармагчин гэлтэй, дээвэр дээгүүр гүйлдэн, үүд цонхоор харайлдан орж, зорчигчидтой зууралдан барилцан, гардан тулаанд орно. Ачааны вагоныг хэмх цохин орж, дээрэмдэн тоноод, доторх зүйлийг нь далан руу шидэлнэ. Орилоон хашхираан, буудалцаан намдсангүй.

	Зорчигчид зоригтойгоор хамгаалж байлаа. Зарим вагон тэр чигээрээ бэхлэлт болон, цагт зуун бээрийн хурдтай давхиж яваа хөдөлгөөнт цайз гэлтэй бүслэлтийг няцаана.

	Уулгын эхнээс аваад хатагтай Ауда зүрх алдсангүй. Гартаа буу барьсан эм барс шиг үзэлцэн, улаан арьстны толгой цонхоор үзэгдэнгүүт нь хагарсан шилний завсраар буудаж байв. Нам буудуулсан хориод улаан арьстан хэдийн далан дээгүүр гулдайж, гишгүүрээс зам дээр халтиран ойчсон нэгийг нь галт тэрэгний дугуй чийгийн өт шиг няцалж байв. Суманд хүндхэн шархтсан ч юм уу, түншүүрт ухаан алдталаа дэлсүүлсэн хэдэн зорчигч вагоны вандан дээгүүр гулдайн хэвтэнэ.

	Дайралтыг даамжруулалгүй няцаах хэрэгтэй байв. Арваад минут үргэлжилсэн тулаан, галт тэргийг л зогсоож чаддаггүй юм бол улаан арьстнуудад ашигтайгаар дуусаж мэдэхээр болов. Үнэндээ ч Кернейн бэхлэлт хүртэл хоёрхон бээрийн зай үлджээ. Тэнд америкийн цэргийн харуул байгаа ч гэлээ түүнийг өнгөрчихвөл, ойрх өртөө хүрэхээс өмнө улаан арьстнууд галт тэргийг бүрэн эзэгнэхээр болжээ. Фогийн хажууханд улаан арьстнуудтай ана мана үзэлцэж байсан үйлчлэгч гэнэт суманд оногдон унахдаа,

	— Галт тэрэг таван минутын дараа зогсохгүй бол бид өнгөрлөө гэж хашхирав.

	— Зогсохдоо л зогсоно! гээд Филеас Фог хаалга руу ухасхийхэд

	— Эрхэм ээ, хүлээгээрэй, би үүнийг даая! гэж Паспартүү дуу алдах сонстов.

	Хаалга нээнгээ улаан арьстнуудад харагдахын зав бололгүй вагон доогуур ухасхийн гулсаж алга болсон саях зоригт эрийг тогтоох зав Филеас Фогт гарсангүй. Тулалдаан үргэлжлэн толгой дээгүүр нь сум шүнгэнэх авч манай эр циркийн жүжигчний уян налархай, авхаалжтай байдалдаа орж, гинж завсрын зөөлөвч, тоормосны хөшүүргээс зүүгдэн шаламгайлан урагшилсаар галт тэрэгний толгойд хүрчээ. Түүнийг хэн ч ажигласангүй, үнэндээ ажиглах ч арга байсангүй.

	Нэг гараараа ачааны вагон, түлшний вагон хоёрын хооронд дүүжлэгдэж байгаад нөгөөгөөрөө хамгаалах гинжийг мулталж амжив. Гэхдээ нэгэн хэмээр урагшлах үед холбоо дэгээг мулталж яагаад ч чадахгүй байтал ашгүй нэг ухасхийн ёворсон нь тус болжээ. Тэгээд салгасан галт тэрэг аажмаар хурд нь сааран хоцроход, хөнгөрсөн бух тэрэг улам ч хурдлан одох нь тэр. Цуваа эрчдээ дахиад хэдэн минут хөдөлж байсан боловч зорчигчид тоормосыг нь татсаар эцэст нь Керней өртөөнөөс зуугаад алхамд зогсоож авчээ. Буун дууг сонссон бэхлэлтийн цэргүүд амдан гүйж ирэв. Улаан арьстнууд тэднийг ирэхээс өмнө галт тэргийг гүйцэд зогсоогүй байхад нь буун харайж тал тал тийшээ арилжээ. Аялагчид өртөөний тавцан дээр хэн нь байгаа, хэн нь байхгүйг нэрээр нь дуудан үзвэл нэлээд хэдэн хүн, тэдний дотор үлдсэн улсын амийг аварсан ачтан зоригт франц эр алга байлаа.

	 


ФИЛЕАС ФОГ ЗҮГЭЭР Л НЭГ ҮҮРГЭЭ БИЕЛҮҮЛСЭН XXX БҮЛЭГ

	 

	Паспартүүгээс гадна хоёр хүн алга байжээ. Тулалдаан дунд алуулсан байхыг хэн байг гэх вэ? Улаан арьстнуудад ч олзлогдсон байж болох бус уу? Одоохондоо чухам яасныг хэн ч үл мэднэ.

	Шархтсан хүн олон байсан ч, аминд халтай шарх авсан хүн ганц ч байсангүй. Хүндхэн шарх авсан хүмүүсийн нэг нь, цавь руугаа буудуулан унатлаа зоригтойгоор тулалдаж байсан хурандаа Проктор байлаа. Түүнийг бусад шархтнуудтай хамт өртөөн дээр авчирч бүгдэд нь тусламж үзүүлэн асарчээ.

	Хатагтай Ауда шархтах нь бүү хэл шалбарсан ч үгүй. Амь биеэ гаргуунд нь гарган үзэлцсэн Филеас Фогт шалбархай ч байсангүй. Фикс гартаа хөнгөн шархтжээ. Гэвч Паспартүү байхгүй болчихсон болохоор залуу хүүхэн том том нулимс бөмбөрүүлнэ.

	Бүх зорчигчид вагоноос буужээ. Вагоны дугуйнд цус бялджээ. Дугуйн хүрээ хигээсэн дээгүүр хэсэг бусаг мах унжина. Нүд алдам цасан талд цус татуулан зам гарсан харагдана. Сүүлчийн үлдсэн улаан арьстнууд өмнө зүг, Реабликан голын зүг арилж өгчээ.

	Ноён Фог гараа цээжиндээ зөрүүлэн хөдлөлгүй зогсоно. Нэгэн чухал зүйлийг шийдэж байжээ. Хажууд нь зогссон хатагтай Ауда дуугай л түүнийг харна... Филеас Фог харцыг нь ойлгож байлаа. Хэрэв зарц нь олзлогдсон байвал, улаан арьстнуудын гараас түүнээ суллаж авахын тул бүхнийг золиослох хэрэгтэй биш гэж үү?

	— Би түүнийг үхсэн амьд ямар ч байдаг байсан олж авахдаа л олж авна гэж хатагтай Аудад энгүүхнээр өгүүлэв.

	— Өө ноён... ноён Фог минь дээ! хэмээн залуу бүсгүй орилоод гарыг нь шүүрэн авч, нулимсаа наав.

	— Нэг ч хормыг болтугай алдахгүй байж чадвал амьд байхад нь уулзана шүү гэж ноён Фог нэмж хэллээ.

	Ийнхүү нэг мөр шийдсэнээрээ Филеас Фог байгаа бүхнээ золиосонд гаргажээ. Нэгмөсөн хоосорно гэсэн үг байлаа. Ганц хоног саатахад л Нью-Йоркоос хөдлөх галт онгоцноос хоцрох байв. Энэ нь цаашлаад мөрийгөө алдаж таарах байв. Гэхдээ энэ бол миний үүрэг гэдэг бодлоосоо огт ухарсангүй. Энэ үеэр Керней бэхлэлтийн захирагч ахмад хажууд нь ирлээ. Түүний цэргүүд болох зуу орчим эр, улаан арьстнууд дайрахад хүрвэл галт тэрэгний буудлыг хамгаалахад бэлэн байлаа.

	— Эрхэм ээ, гурван хүн алга байна даа гэж ноён Фогийг түүнд хэлэхэд,

	— Алуулчхаа юу? гэж ахмад асуув.

	— Алуулсан эсвэл олзлуулсан байж таарна. Яасныг нь тодорхой болгох хэрэгтэй байна. Та улаан арьстнуудыг мөрдөхгүй юм уу?

	— Эрхэм минь, энэ тийм амар юм биш. Цаадуул чинь Арканзас голыг гатлаад зугтахаасаа ч буцахгүй. Миний хувьд, хариуцуулсан бэхлэлтээ орхиж явж болохгүй.

	— Эрхэм минь, гурвын гурван хүний амь насны тухай асуудал болоод байна гэж Филеас Фогийг хэлэхэд,

	— Тийм нь ч тийм. Гэхдээ гурвын амийг аврахын тулд тавин хүний амь насыг би гаргуунд гаргаж болох уу даа?..

	— Болох үгүйг би мэдэхгүй, гэхдээ та тэгэх л ёстой.

	— Ноёнтон, энд хэн ч миний үүргийг заахгүй шүү! гэж ахмадыг хариулахад Филеас Фог

	— За яах вэ, тийм байдаг байж. Би ганцаараа явна аа гэж хүйтнээр хэлэв.

	— Ноён, та юу? Та ганцаархнаа индианчуудыг мөшгөх гээ юу? гэж ойртож ирсэн Фикс дуу алдахад

	— Бид бүгдийн амь насыг аварсны нь ачийг хариулах учиртай хөөрхий амьтныг орхи гээ юү! Үгүй ээ, би явахдаа л явна! гэв.

	— Түүн дээрээ хүрвэл ч та ганцаараа явахгүй шүү! Яагаад ч үгүй! Та зоригтой хүн юм! гэж сэтгэл нь хөдөлсөн ахмад өөрийн эрхгүй дуу алдаад, цэргүүд рүүгээ эргэн, — Сайн дураараа явчихаар гучин хүн гараад ир! гэж хэллээ.

	Цэргүүд цөмөөрөө урагш алхав. Ахмадад сонгож авахаас өөр арга байсангүй. Гучин хүнийг шилж аваад нэгэн настай түрүүчээр ахлагч тавив.

	— Гялайлаа, ахмад аа? гэж ноён Фог дуугарав.

	— Тантай хамт явахыг болгооно уу? гэж Фикс манай хүнээс хүслээ.

	— Та өөрөө мэд л дээ, эрхэм ээ. Гэхдээ та надад тус болъё гэж байгаа бол хатагтай Аудатай үлдсэн нь зүгээр байна. Хэрэв надад муу юм учирвал... гэж ноён Фогийн хариулахад цагдаагийн эрүүлчийн царай хувхай цайгаад явчхав. Үхэн хатан салахгүй даган мөшгөж байгаа хүнээсээ салах гэж үү! Гав ганцаарыг нь ингээд цөл рүү тавиад явуулах гэж үү! Фикс ноён Фогийг анхааралтай харж байснаа хэдийгээр сэжиг байлаа ч гэсэн, хэдийгээр дотор сэтгэлд нь элдвийг бодогдуулсан тэмцэл буцалсаар байвч, саях уужим тайван өөгүй харцны өмнөөс өөрийн эрхгүй харц буруулан доошоо харж,

	— Би үлдье гэж дуугарав.

	Хэдэн хормын дараа ноён Фог залуу эмэгтэйн гарыг халуунаар атгаад, нөгөө үнэт аяны цүнхээ өгчхөөд, түрүүч болон түүний багахан багийн хамт замд гарлаа. Гэхдээ яг хөдлөхийн өмнө цэргүүдэд хандан

	— Найз нар аа, бид олзлогдогсдыг аварч чадвал, та бүхэнд мянган фунт стерлинг өгнө шүү! гэж хэлжээ.

	Нэг цаг болох гэж байв. Хатагтай Ауда галт тэрэгний буудлын нэгэн өрөөнд ороод цаашид юу болохыг хүлээн ганцаар байхдаа Филеас Фогийн тухай, түүний цэгц шулуун, өгөөмөр зан, тогтуун тайван эр зоригийн нь тухай эргэцүүлэн бодож байлаа. Байдаг хөрөнгөөрөө аз үзсэн энэ хүн, одоо үүргээ биелүүлэхийн тулд олон таван үггүй амь насаа ч золиослохоос буцахгүй, аюул руу яваад орчих нь энэ. Түүний өмнө Филеас Фог зориг, зүрхтэй баатар болон тодорчээ.

	Цагдаагийн эрүүлч Фикс өөрөөр бодох учир сэтгэл тавгүйхэн байлаа. Буудлын тавцан дээгүүр нааш цааш адган алхална. Эхний сэтгэл хөөрсөн нь намдаад дахин бахь байдагтаа оржээ. Фог яваад өгсөн! Түүнийг явуулж тэнэг юм хийснээ ойлгожээ. Яагаад тэгэв? Энэ хүнийг дэлхийн бөмбөрцгийг тойруулан дагачхаад, гэнэт ганцаарыг нь явуулчих гэж байх уу? Аль байдгаараа өөрийгөө буруутган зэмлэж, хулгайчийн зальжин мэхэнд хууртагдсан мангуу эрүүлчээ эх газрын цагдаагийн дарга загнаж байгаа юм шиг өөрийгөө хараан зүхэж гарав. «Мангуу, усан тэнэг амьтан». Өөр хүн байсан бол түүнд хэдийн өөрийнхөө хэн болохыг хэлчих байсан юм! Нэгэнт яваад өгсөн хүн буцаж ирнэ гэдэг гонж! Одоо хаана гэж эрэх вэ? Халаасандаа баривчлах зөвшөөрөл авч яваа мөртөө, эрүүлч Фикс, би гэдэг хүн яаж ийм юмыг хийлгэчихдэг байна аа? Хаанаас нь харсан ч, «шал мангуу амьтан юм би!» гэж бодов. Цагдаагийн эрүүлчийг ийнхүү бодож байх хооронд, цаг аажуухан явсаар байлаа. Чухам юу хийхээ мэдэхгүй адгана. Заримдаа бүх явдлыг хатагтай Аудад хэлчихдэг юм бил үү гэж бодогдоно. Гэвч залуу эмэгтэй түүний нь яажшуухан хүлээж авахыг нь ойлгож байлаа. Яах болж байна! Тэр Фог гэгчийн араас цасан тал дундуур явсан ч яадаг юм гэж бодогджээ! Олоход юу нь хэцүү байх вэ. Цасан дээр багийнхны мөр байгаа юм чинь... Гэвч удалгүй лавсан орох цасанд мөр дарагджээ. Тэгэнгүүт Фикс цөхөрч эхэлжээ. Энэ бүхнийг хаяад алга болох юм сан гэж учиргүй хүсэв. Тэгтэл ч, Керней өртөөнөөс явж өлзий бус юмтай тохиолдох замаа цааш хөөх учрал гараад ирэх нь тэр.

	Үнэндээ үдээс хойш хоёр цагийн орчим, лавсан хаялах том том ширхэгтэй цасан дундуур гэнэт зүүн талаас бух тэрэгний дохио уртаар хангинан дуугарах сонстлоо. Урдаа шар гэрэл цацруулсан асар том бараан сүүдэр, өөрийг нь аймаар том болгон харагдуулах манан дундуур аажимхан наашилж яваа харагдана. Гэхдээ энэ үеэр зүүн зүгээс ямар ч галт тэрэг ирэх ёсгүй байжээ. Цахилгаан утсаар гуйсан тусламж ийм түргэн ирж амжихааргүй байсан агаад харин Сан-Францискогоос Омака орох галт тэрэг зөвхөн маргааш л үүгээр өнгөрөх байв. Гэвч удалгүй учир нь олдов. Дохиогоо байн байн тасралтгүй орилуулан өртөөнд аажуухан ойртож яваа энэ бух тэрэг бол галч машинч хоёр нь ухаангүй хэвтэж асан нөгөө цуваанаас тасран ухаан мадаггүй урагшаа хурдлан одсон бух тэрэг байжээ. Тийнхүү хэдэн бээр хурдалснаа дараа нь түлшгүйдэн, галын хотол дахь гал нь бөхөн, уурын даралт нь буурснаас хурд нь сааран саарсаар цагийн дараа Керней өртөөнөөс хориод бээрийн зайтай газар зогсжээ. Галч, машинч хоёр амьд байсан болохоор зэгсэн удаан ухаангүй хэвтэж байснаа сэргэж иржээ. Бух тэрэг зогсчихсон байв. Машинч, бух тэргийг эзэнгүй цөлд вагон ч үгүй зогсож байгааг мэдээд юу болсныг ойлгожээ. Цувааг яаж салгасныг ойлгож чадаагүй ч гэлээ, галт тэрэг ард нь хоцрон гайд дайруулжээ гэдэгт огтхон ч эргэлзсэнгүй.

	Машинч цаашид яах ёстой вэ гэдэгтээ огтхон ч эргэлзсэнгүй. Омахын зүг замаа хөөх нь индианчуудад дээрэмдүүлчихсэн ч байж мэдэх цуваа руугаа ухран очсоноос мэдээж аминд илүү аюулгүй байлаа... Гэхдээ юу л болбол болог! Галын хотол руугаа түлээ, нүүрс хийвэл унтарсан гал ч дахин ноцож уурын даралт ч нэмэгдэж ирэхэд бух тэрэг ухран арагшаа явсаар үдийн хоёр цагийн үед Керней өртөөнд иржээ. Манан дунд дохиогоо орилуулсаар байсан бух тэрэг энэ байсан аж.

	Бух тэрэг цувааны толгойд дахин гарч ирсэнд зорчигчид жигтэйхэн сэтгэл хангалуун байв. Тийм гачлантайгаар тасалдахад хүрсэн аяллаа үргэлжлүүлэн чадахаар болжээ.

	Бух тэргийг буудалд ирмэгц хатагтай Ауда хүрч очоод үйлчлэгчээс

	— Галт тэрэг одоохон явах нь уу? гэж асуувал

	— Эрхэмсэг хатагтай, одоохон явлаа гэж хариулав,

	— Олзлогдогсдыг?.. Гайд дайрагдсан замын ханиудаа яах болж байна?..

	— Би цагийн хувиар зөрчиж болохгүй шүү дээ. Хэдийн гурван цагаар хоцордгоо хоцорчхоод байна.

	— Сан-Францискогоос дараагийн галт тэрэг хэзээ ирэх вэ?

	— Маргааш орой ирнэ.

	— Маргааш орой юу! Дэндүү хожимдсон хэрэг болно. Тэднийг хүлээх хэрэгтэй...

	— Яагаад ч тэгж болшгүй. Та явмаар байвал вагондоо орж ажаамуу гэхэд нь

	— Би явахгүй ээ гэж залуу бүсгүй хариуллаа.

	Фикс яриаг чагнажээ. Хэдхэн хормын өмнөхөн, явах ямар ч боломжгүй үед, Керней өртөөг орхиж явахаар шийдчихээд байсан хүн маань, одоо галт тэрэг хөдөлдөг дээр бэлэн болчхоод, орж суудлаа эзлэхээс өөр юмгүй болсон үед тийм гэхийн тэмдэггүй нэгэн хүч түүнийг газартай хадчих шиг болжээ. Өртөөний тавцан хөлийг нь түлж байвч түүнээс хөндийрч чадсангүй. Дахиад л дотор сэтгэлд нь тэмцэл шатаж гарав. Бүтэл нь хазайсанд уурлан уушги нь сагсайжээ. Эцсээ хүртэл мөчөөгөө өгөхгүй юм шүү гэж шийджээ. Энэ үеэр зорчигчид шархтагсад тэдний дотор айхавтар хүнд шарх авсан хурандаа Проктор вагонд орж суудлаа эзэллээ. Ус нь буцалсан тогоо шуугин, уур нь хавхалганы хажуугаар цоргино. Ингээд машинч шүглээ үлээхэд галт тэрэг түчигнэн хөдөлж, цасан хуйд цагаан утаагаа уусган суунаглуулсаар нүдэнд үзэгдэхгүй боллоо.

	Цагдаагийн эрүүлч Фикс үлджээ. Хэдэн цаг өнгөрөв. Тэнгэр улам муухайрч, хүйтний эрч улам чангарав. Фикс галт тэрэгний буудлын вандан дээр суусан чигээрээ хөдөлсөнгүй. Салхи хүчтэй шуурч байсан ч хатагтай Ауда оорт нь найр тавин өгсөн өрөөнөөс байн байн гарч, буудлын тавцангийн зах хүртэл алхлан, цасан шуурган дундуур хий л нүдээ хөхөртөл эргэн тойрны нь бүрхсэн буданг нэвтлэх гэсэн юм шиг ширтэн ялимгүй ч атугай чимээ сонсох гэж чих тавина. Гэвч ямар ч чимээ анир байсангүй. Даарсандаа байдгаараа дагжин буцаж ороод жаахан азнаснаа дахин гарч ирэх авч бүх юм бахь байдгаараа.

	Бүрэнхий боллоо. Бяцхан баг эргэж ирсэнгүй. Одоо тэд хаана байгаа бол? Индианчуудыг олж очоо юу? Улаан арьстнуудтай халз тулан үзэлцээ болов уу, эсвэл цэргүүд мананд төөрөөд толгой хандсан зүгтээ таамгаар тэмтчиж явна уу? Бэхлэлтийн ахмад хэдийгээр сэтгэл тавгүйтсэнээ ил гаргахгүйг бодовч зэгсэн санаа нь зовж байлаа.

	Шөнө болоход цас лавсах нь татарсан ч гэлээ, хүйтний эрч улам чангарна. Бүр хамгийн аймшиггүй харц ч хүртэл энэхүү нүхэн харанхуйг айж эмээлгүйгээр харж чадахгүй биз ээ. Хөндийд огтын анир чимээгүй дүнсийнэ. Энэхүү эцэс төгсгөлгүй тайван байдлыг ганц ч болов шувууны нисэх, араатны гэтэх үл эвдэнэ. Хатагтай Ауда шөнөжингөө талын дунд хаягдсан тавцан дээгүүр хөлхөн элдэв муу ёрын юм бодон сэтгэл дэнсэлж, уй гашууд автан зүрх базлан өнгөрөв. Бодол санаа нь алсад одон, мянга мянган аюулыг сэтгэлдээ ургуулна. Өнгөрч өгөхгүй энэ хэдэн цагийн турш яажшуухан зовон шаналсныг нь гаргаж бичихийн арга алга ажээ. Фикс нөгөө л газраа хөдлөх ч үгүй байх боловч мөч ч цурам хийсэнгүй. Нэгэн удаа нэг хүн дөхөн очиж хэдэн үг сольсон боловч эрүүлч маань үгүй гэж байгаа бололтой толгой сэгсэрвэл цаадах нь яваад өгөв.

	Ийнхүү шөнийг нэг юм авчээ. Үүрээр бүүдгэр наран, манан, будан татсан тэнгэрийн хаяанаас цухуйлаа. Одоо бол сайн ч муу ч хоёр бээр орчмын юмыг ялгахтайгаа болжээ. Филеас Фог баг цэргийн хамт өмнө зүг явсан хэрэг... Гэвч өмнө зүг торойх ч юмгүй цэлийнэ. Өглөөний долоон цаг болжээ. Ихэд сэтгэл зовсон ахмад юу ч хийхээ мэдэхгүй сандарна. Эхний багийн хойноос шинэ баг явуулах ёстой болж байна уу? Нэгэнт амь насаа сайн дураараа золиосолсон хүмүүсийг аврах найдвар байхгүй шахам байж, шинээр хүмүүсийг аз үзэн явуулах хэрэгтэй юу? Гэвч удаан ч эргэлзсэнгүй, дэслэгч нарынхаа нэгийг наашаа хүрээд ир гэж дохин, өмнө зүг тандаад ир хэмээн тушаал өгч байтал буун дуу сонстох нь тэр. Дохио өгч байгаа юм болов уу? Цэргүүд бэхлэлтээс гүйн гарцгаавал, хагас бээрийн орчмоос жагсаалаараа ирж яваа бяцхан багийг харцгаав. Ноён Фог жагсаалын толгойд алхан, хажууд нь индианчуудын гараас сулласан Паспартүү, хоёр зорчигчтой хамт явж харагдав.

	Керней бэхлэлтээс өмнө тийш арваад бээрийн зайд тулалдаан болсон ажээ. Багийг очиж амжихаас өмнөхөн Паспартүү хоёр нөхрийн хамт харгалзагч нартайгаа үзэлцэн, франц эр гурвын гурван улаан арьстныг нам нударгалаад байтал эзэн нь баг цэргийн хамт туслахаар айсуй иржээ.

	Аварсан аврагдсан цөмийг нь баярлан дуу шуу болон угтацгаав. Филеас Фог амласан шангаа цэргүүдэд тараан өглөө.

	«Ингэхэд би эзэндээ мөн ч их үнэтэйгээр олдож байна гэдгээ хүлээх хэрэгтэй» хэмээн Паспартүүгийн бодсон нь тийм ч үндэсгүй зүйл биш байлаа. Фикс үг дуу ч үгүй ноён Фогийг харна. Эрүүлчийн дотор чухам юу гэгч бодогдож байсныг ойлгоход бэрхтэйг хэлэх юун. Хатагтай Аудагийн хувьд, ноён Фогийн гарыг шүүрэн ганц ч үг хэлэх тэнхэлгүй амьтан алгандаа энхрийлэн атгана!

	Паспартүү галт тэрэгний буудалд ирэнгээ дорхноо л галт тэргээ хайж гарав. Цуваа хэдийн Омаха руу гарахад бэлэн зэлэн болчихсон байгаа, алдсан цагаа нөхөж ч болох юм хэмээн итгэж байжээ.

	— Галт тэрэг! Галт тэрэг хаана байна? гэж орилов.

	— Явчихсан! гэж Фикс хариуллаа.

	— Тэгвэл дараагийнх нь хэзээ явах юм? гэж Филеас Фог асуухад,

	— Өнөөдөр орой л явна гэж хариулав.

	Манай хэнэггүй эрхэм

	— Өө! хэмээн тайванхан шиг дуугарлаа.

	Филеас Фог тооцоолсноосоо хорин цагаар хожимджээ. Өөрийн эрхгүй энэхүү хожимдлын шалтгаан болсон Паспартүү цөхрөнгөө баран байлаа. Чухамдаа эзнээ хоосруулсан хүн өөрөө ажээ. Энэ үеэр цагдаагийн төлөөлөгч, ноён Фогт тулан очиж нүүр өөд нь ширтэж байгаад

	— Та үнэхээр их яарч байна уу? гэж асуухад,

	— Үнэхээр яаралгүй яах вэ! гэж Филеас Фог хариулав.

	— Миний шалаад байгааг уучлаарай. Та Нью-Йоркт арван нэгний өдрийн оройн есөн цагаас өмнө буюу Ливерпулийн галт онгоц хөдлөхөөс өмнө зайлшгүй очсон байх хэрэгтэй биз? гэж Фикс асуув.

	— Хэрэгтэйгээр барах уу даа

	— Индианчуудын дайралтаас болж аялалд саад гараагүй сэн бол та Нью-Йоркт арван нэгний өглөө амжаад оччих байсан биз дээ?

	— Тийм ээ, галт онгоц хөдлөхөөс арван хоёр цагийн өмнө оччих байлаа.

	— Сайн байна. Та хорин цагаар хожимдож яваа. Хориос арван хоёрыг хасахаар найм. Энэ найман цагийг л хожих хэрэгтэй. Хожихоор үзээд алдмаар байна уу?

	— Явганаар уу? гэж ноён Фог асуулаа.

	— Үгүй ээ, чаргаар, дарвуулт чаргаар шүү. Нэг хүн энэ зөөврийн хэрэгслийг санал болгосон юм гэж Фикс хариулав.

	Шөнө өөртэй нь ярьсан хүн үүнийг санал болгоход Фикс үгүй гэж хэлсэн билээ. Филеас Фог хариу дуугарсангүй. Гэвч галт тэрэгний буудлын өмнө зугаалж байгаа өнөөх хүнийг Фикс зааж өгөхөд нь түүн рүү дөхөж очив. Минутын дараа Филеас Фог, Маж гэдэг нэртэй саях америк эртэй хамт Керней бэхлэлтийн хананд тулган барьсан саравч руу орж яваа харагдав.

	Тэнд ноён Фог чарганы ул шиг үзүүрийг нь махийлгасан хоёр дүнзэн дээр тогтоосон нэг ёсны задгай вагонорхуу зэгсэн өвөрмөц тэргийг харав. Дээр нь тав зургаан хүн элбэг багтахаар ажээ. Өмнө талд нь өндөр шураг босгож баймгай том дарвуул бэхэлжээ. Төмөр аргамжаар татан бэхэлсэн энэхүү шургийн сууринд, ташуу гурвалжин далбааг суулгасан төмөр хөндлөвч тогтоосон байв. Чарганы арын хэсэгт энэ бүх хэрэгслийг жолоодох нэг ёсны залуур байрлуулжээ. Энэ нь далбааг завь маягаар тоноглосон чарга байлаа. Өвлийн цагт, цас мөсөөр хучигдсан талд, галт тэрэг цасан хунгарт боогдон зогсох үед нэг өртөөнөөс нөгөөд хурдан хүрэхийн тул ийм чаргыг хэрэглэдэг ажээ. Дарвуул нь уралдааны далбаат завиныхаас учиргүй том байдгийн учир нь, чарга хөмөрнө гэж байдаггүй агаад аясын салхи таарсан үед хурдан галт тэрэгнээс илүү юу л гэхээс лав дутуугүй хурдалдагт байлаа.

	Хэдэн хормын дараа ноён Фог, хуурай замын онгоцны эзэн хоёр наймаа тохиролцжээ. Салхи ч эвтэйхэн таарчээ. Шууд баруун зүгээс зэгсэн хүчтэй үлээж байв.

	Цас дагтаршсан болохоор Маж, ноён Фогийг хэдэн цагийн хооронд Омаха өртөөнд хүргэхээр яаравчлав. Тэндээс бол Чикаго, Нью-Йорк руу гарсан олон шугам байдаг болохоор азаа үзэхэд эргэлзэх юм үгүй ажээ.

	Задгай талд тийм хүйтэнд, тэгээд бас хурдлах тусам улам ч тэсвэрлэмгүйгээр ширүүсэх хүйтэн салхинд Ауда хатагтайг авч явж үйлийг нь үзээд яах вэ гэж бодсон Филеас Фог түүнийг Керней өртөөнд Паспартүүгийн хамгаалалтад үлдээвэл яасан юм бэ гэлээ. Үнэнч залуу илүү тохитой замаар, илүү боломжийн нөхцөлд залуу бүсгүйг Европт аваачих ёстой болжээ.

	Ауда хатагтай, ноён Фогоос салахыг хүсэлгүй хамт явна гэж эсэргүүцсэнд нь Паспартүү учиргүй баярлав. Үнэндээ алт амласан ч эзнээ, ялангуяа Фикстэй хоёулыг нь үлдээхийг хүсэхгүй байжээ.

	Энэ үеэр цагдаагийн тандуул чухам юу бодож байсныг хэлэхэд хэцүү. Ноён Фогийг Керней өртөөнд буцаад ирэхэд сэжиг нь жаахан буураа болов уу? Эсвэл дэлхийг тойрсныхоо дараа Англид очоод ямар ч айх аюулгүй болно гэдэгт итгэж яваа үнэхээр гаргууд цөс ихтэй луйварчин гэж бод оо юм уу? Филеас Фогийн тухай бодол нь хэрэг дээрээ өөрчлөгдсөн байлаа ч гэсэн үүргээ биелүүлнэ гэдэг хатуу шийд нь хэвээрээ бөгөөд тийм ч учраас Англид бушуухан хүрч очих юм сан гэж хэнээс ч илүүгээр адган байлаа.

	Өглөөний найман цагт чарга хөдлөхөд бэлэн болов. Зорчигчид гэж нэрлэхэд хэцүү аялагчид маань аяны хөнжлөөр сайн гэгч нь мухлайдаж аваад дээр нь суусан байлаа. Хоёр том дарвуулаа босгомогц салхины хүчээр чарга цагт дөчин бээрээс доошгүй хурдтайгаар цасан дээгүүр гулсаж гарав. Керней, Омаха өртөөний хооронд шулуун явахад америкчуудын ярьдагчлан «зөгийн нисэлтээр» бол хоёр зуун бээрээс илүүгүй ажээ. Аясын салхи өөрчлөгддөггүй л юм бол энэ зайг таван цагийн хооронд өлхөн туулна. Замд ямар ч саад гарахгүй бол Омахад өдрийн нэг цагт хүрчихсэн байх ёстой байлаа. 

	Ямар аялал байсан гэж бодно оо! Аялагчид бие биедээ наалдан сууж, үг солих ч боломжгүй нугдайна. Хурдлах тусам улам ч янгинуулах хүйтнээс болж ам ч ангайхын аргагүй. Чарга талын цасаар бүрхсэн гадаргуу дээгүүр тогтмол усан мандал дээгүүр хөвөх онгоц шиг ямар ч донсолгоо, сэгсрээгүй хурдална. Салхи ширүүсэн догшрох үеэр чарга, том далавч мэт дарвуулаараа агаарт нисэж явна уу гэлтэй болж ирнэ. Маж залуураа барин чаргаа явах чигээс нь гаргалгүй эвлэгхэнээр зална. Бүх далбаагаа босгосон байлаа. Гурвалжин далбаагаа шилжүүлэн, шургийн доод хөндлөвчийг босгон, хажуугийн дарвуулыг дэлгэсэн нь нийлээд чарганы хурдыг улам ч нэмж байв. Саях хурдыг яг таг тодорхойлох боломжгүй ч гэлээ цагт дөчин бээрээс доошгүй хурдалж яваа нь эргэлзээгүй.

	— Ямар нэг юм хугарч мултрахгүй л бол цагтаа очно доо гэж Маж дуугарав. Өөрийн дэг журамд үнэнч ноён Фог, голохооргүй шан амласан болохоор Маж хэлсэн хугацаандаа очихыг үнэнээсээ хичээнэ.

	Чарга чигээрээ урагшилж байгаа тал нь далай тэнгис шиг хавтгай тэгшхэн ажээ. Асар том хөлдсөн цөөрөм гэлтэй. Төмөр зам үүгээр Гранд Айланд Небраск муж улсын томхон хот Колумбус Скулер, Фримонит, Омахыг дайран баруун өмнөөс баруун хойд зүг дугуйран нумлаж одох агаад цаг ямагт Плат голын баруун эргийг дагаж зурайна. Чарга төмөр замын энэхүү нумласан хэсгийг хөвч маягаар шулуун туулах ажээ. Фримонт орохын өмнөхөн, тохойрон буй Плат гол хөлдсөн байсан болохоор замд нь саад болно гэдгээс Маж айсангүй. Ийнхүү бүх замын турш ганц ч саад болох юмгүй. Филеас Фог зөвхөн хоёрхон юмнаас, тухайлбал, чарга эвдрэх, эсвэл салхи зүгээ өөрчлөх ч юм уу, намдахаас л айж болохоор байлаа.

	Гэвч салхи намдсангүй. Харин ч төмөр аргамжаар татан тогтоосон шургийг махийтал улам ч хүчтэй үлээж байв. Асар том хөгжмийн зэмсгийн утас гэлтэй энэхүү төмөр аргамжууд, нүдэнд харагдахгүй гар нумаар хөрөөдөв үү гэмээр салхинд хүнгэнэн дуу гаргана. Чарга саях гомдоллосон мэт аялгуу доор ганирсан хүчээр урагшилна.

	— Энэ аргамжууд ч квинт, октав гаргаж байх шив дээ гэж Филеас Фог дуугарлаа.

	Түүний бүхий л замын турш дуугарсан ганц үг нь энэ байлаа. Ангийн үс, аяны хөнжлүүдээр давхарлан манцуйлсан хатагтай Ауда боломжийн хэрээр л хүйтнээс хамгаалагджээ. Паспартүүгийн хувьд хүйтэн агаар ховдоглон амьсгалж, царай нь манан дунд орж яваа нар шиг улайсан харагдана. Угаас заяасан унтарна гэж байдаггүй өөдрөг үзлээрээ, амжилт олно гэдэгт дахин итгэн найдаж эхлээд байна. Яая гэх вэ, Нью-Йоркт өглөө очихын хооронд, орой нь л очно биз. Гол нь Ливерпуль руу л гарах усан онгоцонд амжиж суувал л болох нь тэр! Тэр бүү хэл Паспартүү өөрийн холбоотон Фиксийн гарыг халуунаар атгамаар санагдана. Дарвуултай чаргыг чухамхүү тэр хүн олж, зөвхөн эрүүлчийн ачаар л эзэн нь Омахад цагтаа багтан очих болж байгааг санаж байлаа. Гэхдээ яагаад ч юм биеэ барьж, Фикстэй болгоомжтой харьцдаг зангаа өөрчилсөнгүй.

	Ямар ч байсан Паспартүү нэг л юмыг, өөрийг нь улаан арьстнуудын гараас аврахын тул ноён Фог эд хөрөнгө, амь биеэ огтхон ч эргэлзэлгүй гаргуунд нь гаргасныг хэзээ ч мартахгүй гэдгээ мэдэж байлаа. Ёстой үгүй шүү! Зарц нь үүнийг хэзээ ч мартахгүй явна!

	Аялагч болгон бодолдоо дарагдан байх хооронд чарга эцэс төгсгөлгүй цагаан хивсэн дээгүүр нисэх лугаа адилаар урагшилж явлаа. Заримдаа Литл-Блу голын салаа, салбар болох нарийхан голыг гатлах авч хээр тал нь ч, гол горхи нь ч адилхан цагаан нөмрөгөөр хучигдсан болохоор аялагчид анзаарсангүй. Тал хов хоосон ажээ. Номхон дөлгөөн далайн төмөр зам Керней бэхлэлтээс Сент-Фозеф руу явсан салаа зам хоёрын хоорондох нэг газар өргөнөөс өргөн эзэнгүй арал шиг харагдана. Ямар ч тосгон суурин, өртөө, тэр бүү хэл бэхлэлт ч нүдэнд үл тусна. Хааяа нэг салхинд бөхийн цасанд дарагдсан, хэрзгэр модод жирэлзэн өнгөрнө. Бас заримдаа зэрлэг шувууд сүргээрээ нисэж байгаа үзэгдэнэ. Хааяа нэг өлсөж гуринхалсан цөөвөр чоно чарганы араас олз горьдон шунамхайран, хурд үзэн харайлгана. Паспартүү гар буугаа сумлан, аль ойрхон явааг нь нам буудахад бэлэн явна. Хэрэв чарганд ямар нэг юм тохиолдвол, энэхүү догшин араатнуудад өртөх аялагчдад сайн юм болохгүй нь мэдээж. Гэвч чарга байдгаараа л байж, хар эрчээрээ урагшлах учир улилдан гийнах араатнууд бараа туруу ч үгүй ард хол хоцорно.

	Үд дунд Маж, зарим нэг шинж тэмдгээр Плат голыг өнгөрснийг мэдэв. Юу ч хэлээгүй боловч, одоо бас Омаха хүртэл хорь орчим бээр үлдсэн гэдэгт итгэлтэй байлаа. Үнэндээ ч, цагийн дараа гавшгай залуурч маань залуураа тавиад дарвуулаа хумьж гарав. Чарга эрчдээ дарвуулгүйгээр хагас бээр орчим гулслаа. Ингээд эцэстээ явдал нь сааран бүр зогсоход Маж цасанд хучигдсан дээврүүдийг заагаад

	— За бид ирэх нь энэ дээ! гэж хэлэв.

	Хүрээд иржээ! Олон олон галт тэрэг өдөр болгон Нэгдсэн Улсын дорнод руу шил шилээ даран цувж байдаг өртөөнд хүрээд ирэх нь энэ! Паспартүү, Фикс хоёр газарт үсрэн буугаад хөшиж бадайрсан үе мөчөө хөдөлгөж гарав. Дараа нь хатагтай Ауда, ноён Фог хоёрыг чарганаас буухад нь туслав. Филеас Фог Мажид гар таталгүй хөлсийг нь төлж, Паспартүү нөхөрсгөөр гарыг нь атгав. Ингээд манай дөрөв галт тэрэгний буудал руу яаравчиллаа.

	Небраск муж улсын чухал төв Омаха гэдэг энэ хотод чухамдаа Миссипийн усан савыг Номхон дөлгөөн далайтай холбодог Номхон далайн төмөр зам нэртэй шууд дорно зүг чиглэсэн шинэ шугам эхлэх агаад Чикаго хүртлээ тавин өртөөг дайран өнгөрнө. Шууд галт тэрэг хөдлөхөд бэлэн болчхоод байлаа. Филеас Фог, хамт яваа улсынхаа хамт вагонд ам мөлтөс амжиж суув.

	Омаха хотыг олигтойхон ч харж чадсангүй. Паспартүү одоо хот сонирхож байх цаг биш гэдгийг ойлгосон болохоор юу ч үзэж чадаагүйдээ тэгтлээ халаг хоохой болсонгүй.

	Галт тэрэг дээд хурдаараа Айова муж улсын Каунсил-Блафс, Де-Мойн, Айова хотуудыг дайран өнгөрч, шөнө нь Миссип мөрнийг Давенпортоор гатлан гарч, Рок-Айлендыг ардаа орхиод Иллинойс муж улсын захад орж иржээ. Маргааш нь арван хоёрдугаар сарын арванд үдээс хойш дөрвөн цагт галт тэрэг Чикагод ирэв. Энэ хот хэдийн үнс нуранги дороосоо өндийн босож48 гайхамшигт Мичиган нуурын хөвөөнөө сүр хүчээ үзүүлэн сүндэрлэж байлаа. Чикаго — Нью-Йоркийн хооронд есөн зуун бээрийн зайтай. Галт тэрэг байхгүйн зовлонгүй учир ноён Фог нэгээс нөгөөд дамжин суулаа. «Питтсбург-Форт-Уэйн-Чикаго»-гийн хурдан галт тэрэг манай хүндэт эрхмийг өчүүхэн ч болов цаг алдаж болохгүйг ойлгосон юм уу гэлтэй хар хурдаараа давхина. Индиана, Огайо, Пенсильван, Нью-Жерси муж улсуудыг цахилгаан мэт дайран өнгөрч зарим нэгд нь гудамж гарган морин чиргүүлт трамвай тавьсан боловч хараахан байшин барилга байхгүй эртний нэртэй хотуудын хажуугаар гарна. Эцэст нь Гудзон мөрөн харагдаж, арван хоёрдугаар сарын арван нэгний шөнө, арван нэгэн цаг арван таван минутад галт тэрэг мөрний баруун эрэгт байдаг, Кунардын буюу «Британи, Хойд Америкийн усан онгоц, шуудангийн хувь нийлүүлсэн нийгэмлэгийн» онгоцны зогсоолын өмнө талд зогсов.

	Ливерпуль руу гарсан «Хятад» нэртэй галт онгоц дөчин таван минутын өмнө хөдөлчихсөн байлаа.

	«Хятад» онгоц хөдөлчихсөн байсан нь Филеас Фогийн сүүлчийн найдлагыг аваад арилав уу гэлтэй. Чухамдаа, Америк Европ хоёрын хооронд явж байдаг ямар ч хөлөг онгоц, францын Трансатлантын нь ч, Уайт-стар-лайных нь ч, «Иммэн» болон Гамбургийн нэгдлийнх нь ч, өөр бусад ямар онгоц байлаа гэсэн Филеас Фогийн төлөвлөгөөнд тохирохгүй байлаа.

	Үнэндээ францын Трансатлант нэгдлийн бусад аль ч шугамын онгоцноос хурдаараа дутахгүй, тохь тухын хувьд бүр ч илүү «Перейр» хөлөг хоёрхон хоногийн дараа, арван хоёрдугаар сарын арван дөрвөнд явах байлаа. Тэгэхдээ Гамбургийн нэгдлийн онгоцны адилаар шууд Ливерпуль ч юм уу Лондон оролгүй Гаврт очих ажээ. Энэхүү Гавраас Саутгемптон орох аялал нь Филеас Фогийг хожимдож яваа дээр нь улам нэрмэж, эцсийнх нь чармайлтыг баллаад хаячих байлаа. «Иммэн» хөлөг онгоцнуудын хувьд гэвэл «Парис хот» нэртэй нэг галт онгоц маргааш хөдлөх боловч түүнд суухыг санахын ч хэрэггүй байв. Энэ онгоц нь гол төлөв цагаачдыг зөөхөд зориулагджээ. Машин хүч муутай, уурын хүчээр хөдлөхөөсөө илүү дарвуулаар голдуу явдаг болохоор хурд нь даанч чамламаар ажээ. Нью-Йоркоос Англи ороход, ноён Фогийн мөрийгөө авахын тулд мэдэлд нь үлдсэн цагаас илүү хугацаа хэрэгтэй болох байлаа. Энэ бүгдийг манай хүн, далай тэнгисийн бүхий л шугамыг цаг хугацаатай нь дэлгэрэнгүй заасан нөгөө «Бредшоу» лавлах бичгээсээ яг таг мэдэж авчээ.

	Паспартүү сэтгэлээр унасан байлаа. Галт онгоцноос дөчин тавхан минутаар хожимдсон гэж бодохоос л гол нь харлана. Ганцхан өөрөө л буруутай. Эзэндээ туслахын оронд замд нь элдэв саад уршиг тарьж байжээ! Аяллын явцад гарсан бүхий л бүтэлгүй явдлыг санан, зөвхөн түүний буруугаас болж гарлагадсан мөнгөний тоог гаргаад хэчнээн томоор бооцоо тавьсныг, түүн дээр Филеас Фогийг хоосруулан ямар ч утга учиргүй болж буй энэ аялалд хэчнээнийг үрэн таран хийснийг бодонгоо хөөрхий амьтан өөрийгөө хараалын муугаар хараан зүхэж байв. Харин Филеас Фог түүнийг ганц ч үгээр болов буруутгасангүй. Тэгээд трансатлантын шугамын хөлөг онгоцны зогсоолоос явахдаа

	— За явцгаая. Маргааш л нэг юм бодохоос гэдгээс өөр юм дуугарсангүй. Ноён Фог хатагтай Ауда, Фикс, Паспартүү дөрвүүл бэсрэг галт онгоцонд сууж Гузон мөрний цаад эрэгт гараад, дараа нь хөлсний тэргэнд сууж Бродвей гудамжны «Гэгээн Николай» зочид буудалд хүргүүлэв. Тэндээ хэдэн өрөө хөлслөн авч, хэзээ язааныхаараа тайванхан шиг унтаад өгсөн Филеас Фогийн хувьд маш богино, харин сэтгэл зовсноосоо болоод дугхийж чадахгүй байгаа хатагтай Ауда болон бусдынх нь хувьд барагдаж өгөхгүй урт санагдсан шөнийг өнгөрөөжээ.

	Дараагийн өдөр, арван хоёрдугаар сарын арван хоёрон боллоо. Арван хоёрдугаар сарын арван хоёрны өглөөний долоон цагаас, арван хоёр сарын хорин нэгний оройн найман цаг дөчин таван минут хүртэл, есөн хоног арван гурван цаг дөчин таван минут байлаа. Хэрэв Филеас Фог, «Кинард нэгдлийн» хамгийн хурдан галт онгоцны нэг «Хятад» хөлөгт амжаад суучихсан бол Ливерпульд хүрээд дараа нь Лондонд тооцоолсон хугацаандаа оччих байв. Ноён Фог зарцдаа “буудалд хүлээж бай” гээд “хатагтай Аудад хэдийд ч хамаагүй хөдлөхөд бэлэн байхыг дамжуул” гэчхээд зочид буудлаас ганцаараа гарав.

	Гузоны эрэгт очиж зогсоолд байгаа болон мөрний дунд зангуугаа хаян зогсож буй хөлгүүд дундаас, хөдлөхөд бэлэн онгоц хайж гарав. Олон онгоц дарцгаа босгосон байсан ч, өглөөний түлхэлтээр далайд гарахаар зэхэж буй бололтой. Гайхамшигт том Нью-Йоркийн боомтоос өдөр бүр олон арван онгоц, ертөнцийн дөрвөн зүг найман зовхист гарах авч олонх нь далбаат онгоц байх тул ноён Фогт даанч хэрэг болохооргүй байлаа.

	Манай хүн сүүлчийн оролдлого нь бүтэлгүйтэж таарах тийшээ хандаад байтал гэнэт эргээс хоёр зуугаад алхмын зайд зангуугаа буулгасан нэгэн онгоц зогсож байгааг харав. Энэ нь ганган хэлбэртэй худалдааны галт онгоц агаад яндангаас нь бөөн бөөн утаа суунаглахыг бодоход мөдхөн далайд гарах гэж буй бололтой.

	Филеас Фог завь хөлсөлж дээр нь суугаад хэдхэн сэлүүрдсэний дараа төмөр их биетэй боловч дээд давхарлаг нь модоороо байгаа саях «Генриета» хэмээх онгоцны шатанд тулж очив.

	Хөлгийн ахмад онгоцныхоо хажууд зогсож байв. Филеас Фог тавцан дээр гараад ахмадыг дуудахыг хүсэв. Цаадах нь ч тэр дороо хүрээд ирэв. Тавь орчим насны ёстой л далайн чоно гэлтэй цаанаа л нэг егзөр нийлэмжгүй байрын хүн байв. Ногоовтор өнгөтэй бүлцийсэн нүд, улаан үс, загзгар лагс биед нь дээд зиндааны хүнд байдаг өчүүхэн ч зүйл алга ажээ.

	— Та ахмад уу? гэж ноён Фог асуув.

	— Тийм ээ, би байна.

	— Би бол Филеас Фог, Лондоны хүн.

	— Намайг Эндрю Спиди гэдэг. Кардавийнх.

	— Та хэзээ хөдлөх гэж байна?

	— Цагийн дараа хөдөлнө.

	— Хаашаа явах бил ээ?

	— Бордо руу гарна.

	— Ямар ачаатай вэ?

	— Онгоцны хөндий дүүрэн чулуу хайргатай. Өөр ачаа байхгүй. Тохируулах ачаатай явна.

	— Зорчигч бий юу?

	— Ямар ч зорчигч байхгүй. Хэзээ ч гаднын хүн авч явдаггүй дээ. Тээртэй, хэл ам таталсан бараа байгаа юм.

	— Таны онгоц сайн явдаг уу?

	— Цагт хорь гаруй километр явна даа. «Генриета» бол нэрд гарсан онгоц.

	— Та намайг Ливерпульд хүргээд өгөхгүй юу? Надаас гадна гурван хүн байгаа.

	— Ливерпульд аа? Яагаад Хятадад болохгүй гэж?

	— Би Ливерпульд гэж хэлсэн.

	— Үгүй дээ!

	— Үгүй юу, тэгээд?

	— Үгүй дээ. Би Бордо руу явна л гэснээс хойш тийшээ л явна.

	— Ямар ч хөлс өгсөн үгүй юу?

	— Ямар хөлс төлдөг байсан ч үгүй.

	Ахмад үүнийгээ яагаад ч нэмэргүй гэсэн өнгөөр хэлэв.

	— Гэхдээ «Генриетагийн» эзэд гэж... хэмээн Филеас Фогийг дуугартал ахмад өлгөн авч,

	— Эзэд нь би байна. Хөлөг онгоц минийх гэв.

	— Би тэгвэл ачаа тээврийн хөлсийг нь төлье.

	— Үгүй!

	— Онгоцыг чинь худалдаж авъя.

	— Үгүй!

	Филеас Фог огтхон ч тоосонгүй. Гэхдээ байдал хүнд байлаа. Нью-Йорк бол Хонконг биш, «Генриетагийн» ахмад бол «Танкадерийн» эзэнтэй адилгүй ажээ. Саяхан болтол манай эрхмийн мөнгө бүх саад тотгорыг ялж байв. Энэ удаа мөнгө ямар ч үнэгүй болох нь энэ. Тэглээ яалаа ч, Атлантын далайг онгоцоор гатлах арга олох хэрэгтэй агаад эс бөгөөс аминд халтай, ер нь тэгээд биелэгдэх ч аргагүй агаарын бөмбөлгөөр гатлалтай нь биш.

	Гэвч Филеас Фогт нэгэн санаа төрөв бололтой, ахмадад хандан

	— За яах вэ, намайг Бордо оруулаад өгөхгүй юу? гэв.

	— Үгүй шүү, хоёр зуун доллар төлсөн ч ярихгүй!

	— Би танд хоёр мянгыг төлье.

	— Хүн болгоноос уу?

	— Хүн болгоноос.

	— Та нар дөрвүүлээ гэл үү?

	— Тийм ээ, дөрвүүлээ явна.

	Ахмад Спиди духныхаа арьсыг хуулах нь гэлтэй маажилж гарав. Замаасаа хазайж аяллаа өөрчлөлгүй яваад найман мянган доллар олох нь ээ! Үүний тулд ямар ч зорчигчид дургүй байдгаа л түр мартчих хэрэгтэй. Хоёр мянган долларын зорчигч гэдэг ерөөсөө зорчигч биш, үнэтэй бараа л гэсэн үг.

	— Би есөн цагт хөдөлнө. Та болон бусад чинь энэ үед... гэж ахмадыг энгүүхнээр хэлэхэд нь Филеас Фог түүнээс нь ч хайхрамжгүйгээр

	— Бид есөн цагт онгоцон дээр гарчихсан байна аа! гэж хариулав.

	Өглөөний найман цаг хагас болж байлаа. Ноён Фог «Генриетагаас» буугаад, эрэг дээр гарч хөлсний сүйх аваад хатагтай Ауда, Паспартүү болон хамт явъя гэж найрсгаар санал болгосон нөгөө салдаггүй Фикс нарыг авахын тулд зочид буудал руу буцаж очлоо. Энэ бүгдийг гүйцээхдээ, ямар ч үед манай хүнд байдаг тайван байдлаараа л хөдөлнө. 

	«Генриетаг» хөдлөхөд дөрвүүл онгоцон дээр гарчихсан байлаа.

	Сүүлчийн энэ аялал нь ямар үнээр бүтэж байгааг дуулангуутаа Паспартүү «о—о» хэмээн сунжруулан бүдүүнээс нарийн хөг гарган уртаар уянгалуулав. Эрүүлч Фиксийн хувьд бол, Английн банк эцэст нь энэ явдлаас гомдолгүй алдагдалтай гарах юм байна гэж бодож явлаа. Үнэндээ ч аяллын сүүл хэрд, Филеас Фог дахиад хэдэн багцалсан мөнгийг далайд шидчихгүй нөхцөлд, мөнгөн тэмдэгтэй цүнх долоон мянга илүү фунт стерлингээр хөнгөрөх ёстой байлаа.

	 


ФИЛЕАС ФОГИЙН САНАСАНДАА ЯВ ЦАВ БАЙДГИЙГ ХАРУУЛСАН XXXIII БҮЛЭГ

	 

	Цагийн дараа «Генриета» Гузонд орох газрыг заасан хөвдөг гэрэлт цамхгийн хажуугаар өнгөрч, Санди-Гукийн хошууг ороогоод задгай далайд гарав. Өдөртөө Фаир Айлендын гэрэлт цамхгаар баримжаалан Лонг Айлендын хажуугаар өнгөрөнгөө, дорно зүгийг барин хурдалж гарав. Маргааш нь арван хоёр сарын арван гуравны өдрийн үд дунд, нэг хүн хөлгийн солбицлыг тогтоохоор ахмадын тавцан дээр гарч ирэв. Энэ хүнийг ахмад Спиди гэж бодох нь мэдээж! Огт үгүй байжээ! Энэ бол хүндэт Филеас Фог байв.

	Ахмад Спидийн тухайд гэвэл түүнийг өрөөнд нь зүгээр л цоожилчихсон тул ууртаа галзуурах шахсан амьтан архирч байлаа. Галзуурахад ганц хуруу дутсаныг нь буруу гэхийн аргагүй. Болсон явдал гэвэл маш энгийн. Филеас Фог Ливерпуль руу явмаар байтал ахмад тийшээ явахыг хүссэнгүй. Тэгэхэд нь Филеас Фог Бордо орохыг зөвшөөрчээ. Тэгээд л онгоцон дээр гарснаасаа хойших гучин цагийн дотор мөнгөн дэвсгэртийн ид шидийг овжиноор үзүүлж, тэнд ажилладаг далайчин, машинч гээд л ахмадтайгаа жаахан таарамж муутай, баахан булхайтай байрын хөлгийн баг тэр чигээрээ манай хүний талд орчих нь тэр. Ийм учраас Филеас Фог ахмадын тавцангаас Эндрю Спидийн оронд командалж, ийм учраас Эндрю Спиди өрөөндөө түгжүүлэн сууж, ийм учраас эцэст нь «Генриета» онгоц Ливерпуль руу явж байгаа нь энэ ажээ. Гэхдээ ноён Фогийн командалж байгааг харваас урьд нь далайчин байжээ гэдэг нь илэрхий.

	Энэ адал явдал яаж дууссаныг уншигч аяндаа мэдэх болно. Харин Ауда хатагтай гадагш нь гаргаж хэлээгүй боловч сэтгэл зовж явав. Фикс эхлээд ёстой мангартана гэгч болжээ. Паспартүү энэ явдлыг ёстой бахдалтай хэрэг гэж үзжээ. Ахмад Спиди хөлгийг цагт хорь гаруй километр явна гэсэн нь үнэндээ ч онгоц дунджаар иймэрхүү л хурдтай явж байлаа. «Хэрэв л... тийм ийм юм болдоггүй л юм бол «Генриета» арван хоёрдугаар сарын арван хоёрноос хорин есний хооронд буюу есөн хоногт Английн эрэгт хүрэх байлаа. Үүнд олон «хэрэв» байлаа. Хэрэв далай харьцангуйгаар дөлгөөн байвал, хэрэв салхины чиг өөрчлөгдөхгүй байвал, хэрэв машин ч юм уу эсвэл хөлөгт гэмтэл гарахгүй бол «Генриета» Нью-Йоркоос Ливерпуль хүртэлх гурван мянган бээрийг хугацаандаа туулах ажээ. Үнэндээ эрэгт хүрчихсэний дараа бол «Генриетаг» булаасан явдал, мөнгөн тэмдэгтийг хулгайлсантай нийлээд манай эрхмийн хүссэнээс нэлээд хол аваачиж мэдэх л юм. Эхний хэд хоног гайхалтай нөхцөл байдалд хөвж явав. Далай зэгсэн дөлгөөн, салхи ч зүүн хойноос зогсолтгүй үлээнэ. Дарвуулаа босгож, «Генриета» жинхэнэ трансатлантын хөлөг лугаа адил хөвж явав. Паспартүү ч баярласандаа гуяа алгадах нь холгүй байлаа. Цаашид тарих уршгийг нь франц эр бод оо ч үгүй өнгөрсөн, эзнийх нь үйлдсэн сүүлчийн ялалт манай хүнийг хөөргөж орхижээ. Багийнхан ийм год шод хийсэн хөгжилтэй хүнтэй хэзээ ч дайралдаж явсангүй. Далайчидтай найрсгаар хөөрөлдөн ангайтал нь элдвийн илбэ үзүүлнэ. Тэдэнд аль болохоор тал зассан үг хэлж ундааны сайнаар дайлна. Түүнийхээр бол тэд жинхэнэ эрхэмсэг эрийн ёсоор ажил үүргээ гүйцэтгэж яваа агаад машинч нар хотол дахь галаа баатрууд гэмээр л бадрааж яваа болж таарав. Түүний сайхан зан, сэтгэлийн хөдөлгөөн бүгдэд халдварлажээ. Паспартүү өнгөрснөө, зовж зүдэрч, аюул осолд өртөж явснаа мартжээ. Зөвхөн зорьсондоо одоохон хүрэхийг л бодон «Генриетагийн» галын хотлоос дутуугүй, байж ядан буцалж явав. Байн байн Фиксийн хажуухнаар эргэлдэн, учиртайхан хараад авах боловч хуучны хоёр танилын хооронд анхных шиг ойртон сүйд бололцох юм нэгэнт байхгүй болсон болохоор ганц ч үг үл дуугарна.

	Харин Фиксийн хувьд юугаа ч ойлгохоо байсныг хэлэх хэрэгтэй юм! «Генриетаг» булаан авч, багийнхныг хахуульдсан нь, Фог хөлгийг яс махны далайчин шиг залан яваа, энэ бүгд түүнийг мангууруулчихжээ. Яахаа ч мэдэхгүй амьтан байв! Ер нь ч тэгээд яаж явж, тавин таван мянган фунт стерлинг хулгайлж эхэлсэн хүн, хөлөг онгоц хулгайлахаар дуусгаж бүрэн бололгүй яах вэ. Тэгээд Фикс, Фогийн залж яваа «Генриета» онгоц ерөөсөө огтхон ч Ливерпуль руу биш, харин өөр тийшээ, далайн дээрэмчин болж хувирсан хулгайч айх аюулгүй болж амрах газар луу явж байна гэж бодсон нь зүйн хэрэг билээ. Ингэж таамаглах нь үнэн байдалд зэгсэн дөхсөн гэдгийг хүлээх хэрэгтэй агаад эрүүлч энэ хэрэгт оролцсондоо үнэхээр харамсаж халаг хоохой болж эхлэв.

	Спиди ахмад өрөөндөө орилж хашхичсан хэвээр, түүнд хоол унд дөхүүлэх үүрэгтэй Паспартүү хэчнээн хүчтэй ч гэлээ байдгаараа болгоомжлон байж энэ ажлаа амжуулна. Ноён Фог, онгоцон дээр ахмад байгаа гэдгийг ор тас мартсан юм уу гэлтэй байлаа.

	Арван гурванд «Генриета» Шинэ газрын харгиаг өнгөрөв. Далайн энэ хэсгийг туулах тийм ч амархан юм биш. Энд ялангуяа өвөл бол байнгын манан будантай, салхилж байдаг газар ажээ. Өмнөхөн нь агаарын даралтын хэмжүүрийн зүү гэнэт доошилж, мөдхөн цаг агаар өөрчлөгдөхийг ёрлон байлаа. Үнэхээр ч шөнөдөө хүйтрэн, салхи зүүн өмнөөс үлээж эхлэв. Энэ нь нэлээд уршиг тарьж мэдэх байлаа. Ноён Фог замаасаа хазайхгүйн тул далбаагаа буулгаж, уураа нэмэхийг тушаав. Тэглээ ч далайн байдлаас болж хөлгийн хурд саарчээ. Өндөр өндөр давлагаа хөлгийн хамрыг дэлсэнэ. Хирсэнгийн сэгсэргээ ихсэж, хурдад улам ч түвэг учруулна. Салхины хүч аажмаар ширүүссээр, хар салхи болон хувирах шинжтэй болж ирэв. «Генриета» төдхөн давлагааны эсрэг тэсэж чадахгүй болох нь хаанаас нь харсан ч илт болжээ. Догшин давлагаанаас зугтаана гэдэг нь юу ч болж мэдэх олон аюулд өртөнө гэсэн үг байлаа. Паспартүүгийн зүс царай ч тэнгэрийн хамт барайж, хоёр өдрийн турш хөөрхий үнэнч залуу сэтгэл нь зовон тарчилж явав. Гэвч зоригт далайчин гэдэг нь илт. Филеас Фог тулгарсан аюултай яаж тулалдахаа мэдэх болохоор уураа ч багасгасангүй урагшилж явлаа. Заримдаа «Генриета» давлагаан дээр гарч чадахгүйд хүрвэл хэдийгээр тавцан тэр чигээрээ усанд автах боловч шуудхан дундуур нь зүсэн гарна. Заримдаа өнхрөн ирэх усан уул хөлгийн хитгийг оцойтол нь өргөхөд сэнс нь улам дээр ил гарч, агаарт хий эргэлдэх авч, хөлөг ямагт урагшилсаар авай. Гэсэн хэдий ч салхи тэгтлээ ганиран догширсонгүй. Энэ нь цагт ерэн бээрийн хурдтайгаар догширдог хар салхи хараахан биш ажээ. Хэдийгээр байдаг л нэг ширүүн салхи ч гэлээ, гай болоход зүүн өмнөдөөс адран үлээх учир дарвуул босгох арга байсангүй. Чухамдаа яг иймэрхүү үед дарвуулын хэрэг хэчнээн их болохыг уншигч авхай ойлгож буй биз ээ!

	Арван хоёрдугаар сарын арван зургаан бол Лондоноос хөдөлснөөс хойших далан тавдугаар хоног болов. Ерөнхийдөө «Генриета» одоохондоо тийм ч айхавтар хожимдоогүй болохоор тэгтлээ сандарч адгаад байх юм байсангүй. Хамгийн бэрхшээлтэй замаа ардаа хийж замын хагасыг л туулах үлдсэн байв. Зун бол амжилт олно гэж бардаагаар хэлж болох авч, өвөл бол бүх юм хувирамтгай тэнгэрээс л шалтгаалах билээ. Паспартүү юу ч дуугарсангүй. Сэтгэлийнхээ угт бол салхи тус болж гавьдаггүй юм гэхэд уурын хүчинд найдвар тавьж болно гэж итгэж явлаа. Яг тэр өдөр механикч тавцан дээр гарч ирээд ноён Фогийг эрж олоод, түүнтэй ямар нэг зүйлийг шавдуу нь аргагүй ярих харагдав. Яагаадыг бүү мэд бодвол зөнгөөрөө л юм байлгүй, Паспартүүгийн сэтгэл хачин түгшээд явчхав. Тэр яриаг нь өрөөсөн чихээрээ сонсохын тул нөгөө чихээ дуртайяа өгчихөөр байлаа. Гэлээ гэхдээ хэдэн үгийг чихний үзүүрээр сонсоод авчээ. Эзэн нь

	— Та хэлсэндээ итгэлтэй байна уу? гэж асуув.

	— Тэгэлгүй яах вэ, эрхэм ээ. Тэгээд ч далайд гарахаасаа эхлээд бүх хотолдоо гал түлж явааг бүү мартаарай. Нью-Йоркоос Бордо хүртэл багахан шиг галаар явахад нүүрсний маань нөөц элбэг хүрэлцэхээр байлаа л даа, харин Нью-Йоркоос Ливерпуль хүртэл байдгаар нь галлаад явна гэхэд яагаад ч хүрэлцэхгүй.

	— Би бодож үзье гэж ноён Фог хариулав.

	Паспартүү бүгдийг ойлгожээ. Сэтгэл нь байдгаараа зовж эхлэв. Нүүрс дуусаж байгаа байх нь!

	«За, хэрэв эзэн маань энэ аюулыг аргалчихдаг юм бол ч гарцаагүй их хүн болж таарлаа!» гэж дотроо бодно. Тэгээд Фикстэй тааралдчихаад юу гэгч болоод байгааг хэлэхгүй өнгөрч чадсангүй.

	— Та тэгэхээр Ливерпуль руу л яваад байна гэж бодоод байгаа хүн юм аа даа? гэж эрүүлч шүдний завсраар асуулаа.

	— Чөтгөр ав! Өөр хаашаа гэж!

	— Мангар амьтан! гэж эрүүлч шүднийхээ завсраар бувтнаад, мөрөө хавчаад яваад өгөв.

	Чухам хэнд зориулан хэлснийг нь ойлгохгүй байхын аргагүй саях тодорхойлолтод нь Паспартүү тохирсон хариуг нь гомдолгүй өгөхөөр ухасхийснээ хөөрхий Фикс бүтэлгүйтсэндээ ихэд гутран буруу мөр хөөн дэлхийг ямар ч утгагүй тойрч нэр төр нь хугарч байгаад байж ядан байгааг бодсоноо энэ удаа хэлснийг нь өнгөрөөхөөр шийдэв. Ингэхэд Филеас Фог юунд найдаж байна вэ? Тааварлахад даанч хэцүү. Гэхдээ манай жишимгүй эрхэм ямар нэг юм бодсон бололтой, үдэш нь механикчийг дуудаад

	— Галаа намтгалгүй байлгаж, түлшнийхээ нөөцийг дуусан дуустал хурдаа бүү хас гэж хэллээ.

	Хэдхэн минутын дараа «Генриетагийн» яндангаас өтгөн утаа багшран суунаглав. Хөлөг байдаг хурдаараа урагшилсаар хоёр хоносны дараа арван наймны өдөр механикч урьдчилан хэлснээ батлан, ганц хоног хүрэхтэй үгүйтэй нүүрсний нөөц үлдлээ гэдгийг мэдэгдэв.

	— Галаа намдааж болохгүй. Харин ч уурын даралтыг нэмэгдүүлэх хэрэгтэй гэж ноён Фог тушаал буулгав.

	Тэр өдрийнхөө үдийн орчимд ноён Фог хөлгийн байгаа уртраг, өргөргийг тодорхойлж үзчихээд, Паспартүүг дуудан ирүүлээд, ахмад Спидийг аваад ир гэж тушаал өгөв. Хөөрхий амьтанд саях тушаал барыг гинжнээс нь тавьчих гэсэнтэй адилхан санагдаж, тавцангаас бууж явахдаа

	— Ёстой хийрхэж байх шив! гэж бувтнаж явав.

	Үнэндээ ч хэдхэн минутын дараа, ахмадын тавцан дээр бөөн хараал зүхэл, орилоон хашхирааны дундуур бөмбөг нисээд ирэх шиг юм болов. Энэ бөмбөг нь ахмад Спиди байлаа. Яг л тэсрэхийн даваан дээр байгаа нь илт. Хамгийн эхлээд

	— Бид хаана явна? гэж ууртаа багтарчих дөхсөн амьтан ориллоо. Одоохон муужирч унах нь уу гэлтэй болсон амьтан байдгаараа хүрэнтэн байж 

	— Бид хаана байна? гэж давтан асуув.

	— Ливерпулээс долоон зуун далан бээрийн зайд явна хэмээн ноён Фог ажирсан шинжгүй тайван хариулав.

	— Далайн дээрэмчин! гэж Эндрю Спиди сөөнгөтөн орилов.

	— Эрхэм минь, би таныг дуудах тушаал өгсний учир бол..

	— Далайн тонуулч!

	— ...надад хөлгөө зарчихгүй юу гэж танаас гуйх гэсэн юм гэж Филеас Фог үргэлжлүүлэн хэлэв.

	— Үгүй, үхсэн ч зарахгүй!

	— Би онгоцыг чинь шатаахаас өөр аргагүй болоод л ингэлээ л дээ.

	— Миний онгоцыг шатаах ий!

	— Тийм ээ, хамгийн наад зах нь модон хэсгийг нь шатаана. Учир нь түлш хүрэлцэхээ байлаа.

	— Миний онгоцыг шатаах гэнэ ээ! хэмээн үг хэл нь эвлэж өгөхөө больсон Спиди ахмад орилоод,

	— Тавин мянган долларын үнэтэй онгоцыг шүү! гэв.

	— Май, энэ жаран мянгыг ав гээд Филеас Фог ахмадад баахан мөнгөн дэвсгэрт сарвайлаа.

	Энэ нь Эндрю Спидид ид шидтэйгээр нөлөө үзүүлжээ. Жаран мянган доллар хараад сэтгэл нь хөдөлдөггүй америк хүн гэж байхгүй биз ээ. Хоромхон зуурын дотор ахмад нөгөө их уурлан бачимдаж, хоригдож байснаа болин Филеас Фогийг үзэн ядаж байснаа мартчихав. Хөлгөө босгоод хорин жилийн нүүр үзсэн аж. Тэгэхээр энэ маань бөөн олз өөрөө ороод ирлээ гэсэн үг!.. Бөмбөг хэдийн дэлбэрэхээсээ өнгөрчээ. Филеас Фог бялтыг нь сугалаад хаячхаж.

	— Харин төмөр хэсэг нь надад үлдэнэ шүү гэж дуу нь зэгсэн зөөлөрсөн ахмад хэлэв.

	— Тэгэлгүй яах вэ, их бие болон машины хэсэг таных, эрхэм минь зөвшөөрч байна уу?

	— Зөвшөөрч байна.

	Тэгээд Эндрю Спиди нөгөө мөнгөн дэвсгэртүүдийг Филеас Фогийн гараас аваад, сайтар тоолсноо хармаандаа хийв. Энэ явдал болж байхад, Паспартүүгийн царай хувхай цайж, Фикс золтой л цус харвачихсангүй. Ойролцоогоор хорин мянган фунт стерлингийг хэдийн үрэн таран болгочихсоны дээр энэ Фог гэдэг амьтан бас онгоцны эзэнд, их бие машиныг өгч байдаг өөрөөр хэлбэл усан онгоцны хамгийн үнэтэй хэсгийг нь сул өглөө гэсэн үг! Банкнаас хулгайлсан мөнгө тавин таван мянган фунт байсан гэдэг үнэн нь ч үнэн л дээ!..

	Ахмад мөнгөө далд хийхэд нь Филеас Фог

	— Эрхэм минь, бүү гайхаарай. Би Лондонд арван хоёр сарын хорин нэгний оройн найман цаг дөчин таван минутад оччихсон байхгүй бол, хорин таван мянган фунт стерлингийг алдах болж байгаа юм. Тэгээд Нью-Йоркт уурын онгоцноос хожимдчихоод байтал та намайг Ливерпуль хүргэхээс татгалзлаа л даа, тэгээд л... гэтэл Эндрю Спиди,

	— Би ёстой зөв юм хийсэн байна, чөтгөр алгад гэж! Яагаад гэвэл би дор хаяж дөчин мянган доллар хожлоо шүү дээ! гэж хашхирснаа, дараа нь ихэд тайван өнгөөр, — Ингэхэд байна шүү, танд ахмад... гэхэд нь,

	— Фог гэж хэлж өгөв.

	— Тэгэхээр ахмад Фог минь, танд бас янкийн маягийн юм байна шүү!

	Ингээд манж үг олоод хэлчихлээ гэж бодсон Эндрю Спидийг явах гэхэд нь Филеас Фог зогсоогоод

	— Тэгэхээр онгоц минийх бол оо биз? гэж асуув.

	— Тэгэлгүй яах вэ, хитгээсээ эхлээд шургийн орой хүртэл таных, тэгэхдээ мэдээж зөвхөн «модон юм» нь!

	— Сайн байна. Дотор талын модон юм бүхнийг эвдэж түлэхийг тушаагтун.

	Хангалттай уурын даралтыг барьж байхын тулд аль зэрэг их хуурай мод хэрэгтэйг ойлгоход ядаад байх юм байхгүй билээ. Энэ өдөртөө л ахмадын давхарлаг, өрөөнүүд, доод тавцан тэр чигээрээ галын хотол руу орох нь тэр.

	Маргааш нь, арван хоёрдугаар сарын арван есөнд шураг болон далбааны тогтоогч модыг түлэв. Шургаа унагаад сүхээр хэмхчин цавчиж гарав. Багийнхан байдаг чинээгээрээ итгэмгүй зүтгэлтэй хөдөлнө. Паспартүү хагачиж, огтчиж, хөрөөдөж нэг үгээр арван хүний хийхийг амжуулж байв. Хөлөг онгоц дээр сүйтгэж бусниулахын тахал гарав уу гэлтэй болов. Маргааш өглөө нь арван хоёрдугаар сарын хоринд хөлгийн хашлагийн урагшаа төвийсөн хэсгийг, хөлгийн усан доорх модтой юм бүгдийг, түүнчлэн тавцангийн ихэнхийг түллээ. «Генриета» хөвдөг гүүрнээс ялгаагүй, энд тэндээс нь өмөрч цөмөрсөн сав болжээ. Энэ өдөр ирландын эрэг үзэгдэж, Растенетийн гэрэлт цамхаг харагдав. Гэхдээ оройн арван нэг гэхэд хөлөг онгоц зөвхөн Квинстаунтай зэрэгцэж иржээ. Филеас Фогийн мэдэлд Лондон хүрэхийн тул зөвхөн хорин дөрвөн цаг үлджээ. Ингэхийн сацуу «Генриета» энэ хугацаанд бүх хурдаараа явлаа гэхэд Ливерпуль л орж амжихаар байв. Гэтэл цөс ихтэй эрхэмд маань уурын түвшнийг хэвд нь тогтоож байх ямар ч арга байсангүй!

	— Би таны өмнөөс үнэхээр харамсаж байна, эрхэм ээ. Бүх юм таны эсрэг! Бид зөвхөн Квинстаунд л зэрэгцэж ирээд байна шүү дээ гэж ноён Фогийн төлөвлөгөөг эцэстээ аргагүй сонирхох болсон Спиди хэлэв.

	— Өө! Энэ чинь тэр хотын гэрэл харагдаж байгаа хэрэг үү? гэж ноён Фог асуулаа.

	— Тийм ээ.

	— Бид зогсоолд нь орж чадах уу?

	— Гурван цаг л лав хэрэгтэй болно. Далайн түлхэлтийн үед л орж болно.

	— Яая гэх вэ, хүлээхээс гэж ноён Фог тайван хариулав. Түүний царайнаас, дайсагнасан тавилантайгаа дахин сүүлчийнхээ хүчийг шавхан үзээд алдъя гэсэн санаа байгаа эсэхийг мэдэхийн аргагүй ажээ.

	Квинстаун бол ирландын эргийн бэсрэгхэн боомт агаад трансатлантын уурын онгоцнууд Америкийн Нэгдсэн Улсаас шуудан авчирч буулгамагц тэндээс шууданг хурдан галт тэргээр Дублинд аваачиж, дараа нь тэдгээрийг мөн хурдан галт онгоцоор шууд Ливерпуль оруулна. Ийм маягаар далайн нэгдлийн хамгийн хурдан уурын онгоцноос арван хоёр цагаар түрүүлэн хүрдэг ажээ. Ийм маягаар америкийн шуудангийн хождог арван хоёр цагийг Филеас Фог хожихоор шийджээ. «Генриетаг» маргааш орой Ливерпуль орохыг хүлээж суухын оронд тэнд үд дунд хүрчхээд цаашаа Лондонд оройн найман цаг дөчин таван минутад хүрч болохоор байлаа.

	Шөнийн нэг цагийн орчим далайн түлхэлтээр «Генриета» Квинстауны боомтод орж, Филеас Фог ахмад Спидитэй нөхөрсгөөр гар барилцаад, цаадах нь хэдийгээр өм цөм идэгдсэн ч гэх нь ээ дор хаяж, зарсан үнийнхээ хагасаар үнэлэгдэх онгоцон дээрээ үлдэв.

	Зорчигчид эрэг дээр гарав. Яг энэ үед Фикс ноён Фогийг баривчлах юм сан гэхээс хорхой нь асаж байлаа. Гэхдээ баривчилсангүй. Яагаад? Юу болчхоо вэ? Ноён Фогийн талаарх бодол нь өөрчлөгдөө юу? Явж явж андуурч байснаа ойлгоо юу? Ийм байлаа ч, үгүй ч Фикс манай хүнээс салсангүй. Ауда хатагтай цээж дүүрэн амьсгалж ч амжаагүй Паспартүүгийн хамт дөрвүүл шөнийн нэг цаг гучин минутад Квинстауны галт тэргэнд суугаад үүрээр Дублин хүрч, тэр дороо далайн ямар ч өндөр давлагааг ажрахгүй дундуур нь зүсэн гарахаар, хүч чадлын хувьд ёстой л ган түншүүр гэлтэй шуудангийн галт онгоцнуудын нэгэнд шилжин суулаа.

	Арван хоёрдугаар сарын хорин нэгний арван нэгэн цаг дөчин минутад Филеас Фог Ливерпулийн эрэг дээр нэг юм хөл тавьж чадав. Лондон хүртэл зургаан цагийн явдал үлджээ.

	Яг энэ үед Фикс түүн рүү хүрч ирээд мөрөн дээр нь гар тавингаа, нөгөө эрхийн бичгээ дэлгэн харуулж,

	— Та, ноён Филеас Фог мөн үү? гэж асуув.

	— Тийм ээ, эрхэм ээ.

	— Хатан хааны нэрийн өмнөөс таныг баривчиллаа.

	 


ПАСПАРТҮҮ ХОРОН ҮГ ХЭЛЖ АВСАН XXXIV БҮЛЭГ

	 

	Филеас Фог шоронд оржээ. Түүнийг Ливерпулийн гаалийн дэргэдэх цагдаагийн газарт хорьж, маргааш нь Лондонд шилжүүлэх болохоор тэндээ шөнийг өнгөрөөх хэрэгтэй болжээ. Эзнээ баривчлагдах үед Паспартүү эрүүлч рүү дайраад үзсэн боловч цагдаа нар хориглоод ойртуулсангүй. Ийм хачин бүдүүлэг юм болсонд цочирдон юуных нь ч учрыг мэдэхгүй байгаа Ауда хатагтайд ойлгох юм даанч байсангүй. Паспартүү юу болоод байгааг түүнд тайлбарлаж өгөв. Амийг нь аварсан ачтан, үнэнч шударга, цөс ихтэй ноён Фогийг хулгайч хэмээн баривчиллаа гэнэ ээ! Залуу эхнэр, болсон явдлыг эсэргүүцэн, зүрх шимширч, аврагч ачтанаа аврахын тулд юу ч хийж, яаж ч чадахгүйдээ тачаадан хий дэмий л аахилж уухилна.

	Фиксийн хувьд бол цаад хүн нь буруутай ч бай, үгүй ч бай үүрэг нь шаардаж байгаа болохоор манай хүнийг баривчилжээ. Буруу зөвийг нь шүүх тунгаагаад өгнө!

	Энэ бүх золгүй явдлын буруутан нь ганц өөрөө юм байна гэсэн аймшигт бодол Паспартүүгийн толгойд орж иржээ! Үнэндээ ч юугаа хийж энэ бүхнийг ноён Фогоос нууж явав аа? Фикс өөрөө хэн болохоо, ямар зорилготой явж байгаагаа хэлээд байхад нь яагаад энэ тухай эзэндээ сануулсангүй вэ? Урьдчилаад хэлчихсэн бол Филеас Фог ямар ч буруугүй гэдгээ Фикст мэдээжээр нотолчихсон байлгүй яах вэ. Эрүүлчийн андуурч байгааг тайлбарлаж өгөлгүй яах вэ. Ямар ч л байсан Нэгдсэн Вант Улсын нутагт хөл тавингаа л юуны өмнө ноён Фогийг баривчлах зорилготой энэ өөдгүй тандуулыг өөрийнхөө мөнгөөр хажуудаа чирч явахгүй л байсан байх. Өөрийн алмай, болгоомжгүйг бодохоос хөөрхий амьтан өөртөө ихэд гутран тэсвэрлэхийн аргагүй сэтгэлийн зовлонд оржээ. Уйлж уухилан харахад нүд халтирмаар болжээ. Толгойгоо хага цохиход ч бэлэн байв!

	Хэдийгээр хүйтэн байсан ч Ауда хатагтай, Паспартүү хоёр гаалийн газрын үүдэнд зогссоор байлаа. Аль нь ч холдохыг хүссэнгүй. Ноён Фогийг дахин хармаар санагдана.

	Манай хүний хувьд, эргэлт буцалтгүйгээр баларсан агаад энэ нь яг зорилгоо биелүүлдгийн даваан дээр болж буйг хэлэх юун! Ийнхүү баривчилсан нь ямар ч горьдлогогүйгээр түүнийг хөнөөжээ. Арван хоёрдугаар сарын хорин нэгний арван нэгэн цаг дөчин минутад Ливерпульд амжиж ирснээр «Реформ клубт» оройн есөн цаг арван таван минутад очих ёстой хүний мэдэлд есөн цаг таван минутын хугацаа байлаа. Лондонд очиход зөвхөн зургаан цаг л зарцуулах байжээ.

	Энэ үед гаалийн газарт орж ирсэн хүн вандан сандал дээр огтын уур унтуугүй, хээвнэг сууж байгаа ноён Фогийг харахаар байв. Хувь тавилангийн эрхэнд автан эвлэрчээ гэмээр байснаар барахгүй энэхүү сүүлчийн гай ч гэсэн түүнийг огтын сандраагаагүй нь дор хаяж л гаднаас нь мэдэгдэх юмгүй байлаа. Дотор нь аймшигт уур хилэнгийн гал ноцон, удаан хадгалж явснаасаа болоод эцсийн мөчид дэлбэ татан гарахаар заналхийлж байж болно оо доо? Гэвч бүү мэд. Филеас Фог нөгөө л байдгаараа тайванхан шиг хүлээнэ... Юугаа хүлээнэ вэ? Ямар нэг горьдлого, найдвар байгаа юм болов уу? Шоронгийн хаалга араас нь хаагдчихаад байхад амжилт олно гэж итгэж байгаа юм гэж үү? Тэглээ яалаа ч ноён Фог цагаа ширээн дээр болгоомжтойхон тавиад, зүү нь хором хормоор урагшлахыг харж гарлаа. Нэг ч үг дуугарахгүй ч, харин харц нь цаанаа л нэг хурц болсон байв. Ямар ч байсан байдал аймаар болж Филеас Фогийн сэтгэлдээ бодсоныг харж чадахгүй хүнд бол дараах зүйлд аюул нь байлаа.

	Филеас Фог, үнэнч шударга хүн байсан бол хоосорчээ.

	Хэрэв хулгайч худалч байсан бол шоронд оржээ.

	Өөрийгөө аврах гэж бодож байгаа болов уу? Эндээс гарчих арга эрэлхийлээ болов уу? Зугтааж, оргох юм бодоо болов уу? Тийм юм бодсон байж болох л юм. Ямар ч байсан гэнэт босоод өрөөг тойрч үзэв. Гэвч хаалга үүдийг нь сайтар түгжсэн, цонхыг нь төмрөөр торлосон ажээ. Тэгээд дахин сууж, түрийвчнээсээ аяныхаа маршрутыг гаргаад «Арван хоёрдугаар сарын хорин нэгэн Ливерпуль» гэсэн мөрөн дээр «Ная дахь хоног, өглөөний арван нэгэн цаг дөчин минут» гэж нэмж бичив.

	Ингээд юу болохыг хүлээж гарав. Гаалийн газрын байшингийн цаг нэг цаг болсныг мэдэгдэн цохилоо. Ноён Фог цагаа хоёр минутаар түрүүлж явааг мэдэв.

	Хоёр цаг боллоо! Хэрэв энэ үед буухиа галт тэргэнд сууж байсан сан бол «Реформ клубт» цагтаа оччих л байлаа. Духаа ялимгүй атирууллаа.

	Хоёр цаг гучин гурван минутад гадаанаас чимээ гарах дуулдаж, хаалга хяхнах, Паспартүү Фикс хоёрын дуу гарах сонстов. Филеас Фогийн харцанд оч гялалзах шиг болоод явчхав. Цагдаагийн тасгийн хаалга онгойж, өөр лүү нь ухасхийлдэх Ауда хатагтай, Паспартүү, Фикс гурвыг харлаа. Фикс байдгаараа амьсгаадан, үс нь сэгсийжээ... Нэг юм дуу гарахтайгаа байлаа.

	— Ноёнтон минь... Эрхэм ээ,.. өршөөгөөрэй... заяа нь хаясан төсөөтэй байдлаас л боллоо... Гурав хоногийн өмнө хулгайчийг барьсан байна... та одоо ... чөлөөтэй... гэж түгдчин бувтнав.

	Филеас Фог чөлөөтэй болжээ! Эрүүлч рүү дөхөж очив. Түүний царай өөд цоо ширтэж байснаа амьдралдаа анхны бөгөөд мэдээж сүүлчийн ч байж таарах түргэн хөдөлгөөнийг хийж, хоёр гараа зэрэг хойш болгосноо, дараа нь автомат шиг найдвартайгаар хөөрхий эрүүлчийг нам цохин унагав.

	— Чөтгөр ав гэж! Сайхан цохилоо! Ёстой л англи нударган зодооны гайхамшгийг үзүүллээ дээ! хэмээн Паспартүү жинхэнэ франц хүн гэдгээ харуулан хорон үг хаяв.

	Тэрийн ойчсон Фикс үг дуугарсангүй. Хүртэх ёстой юмаа л авсан хүн, юу ч гэж дуугарах юм билээ дээ. Ноён Фог, хатагтай Ауда, Паспартүү гурав тэр дороо гаалийн газраас гарлаа. Тэгээд сүйх тэргэнд үсрэн суугаад хэдхэн минутын дараа галт тэрэгний буудал дээр хүрч очив. Филеас Фог Лондон руу гарах хурдан галт тэргийг сураглалаа. Хоёр цаг дөчин минут болж байв... Лондоны хурдан галт тэрэг гучин таван минутын өмнө хөдөлсөн байв. Тэгэхэд нь Филеас Фог тусгай галт тэрэг захиаллаа. Өртөөн дээр хэдийгээр явахад бэлэн, хүч ихтэй бух тэрэгнүүд байсан авч төмөр замын хөдөлгөөний нөхцөл, шаардлагаас болж яаралтай галт тэргийг гурван цагаас нааш буудлаас хөдөлгөж болохгүй ажээ. Яг гурван цагт машинчид нь өгөх шангийн тухай хэдэн үг хэлсний дараа Филеас Фог залуу бүсгүй, үнэнч зарцынхаа хамт Лондоны зүг хурдалж гарлаа. Ливерпуль, Лондон хоёрын хоорондох зайг таван цаг хагаст л амжиж туулах хэрэгтэй байв. Хэрэв зам бүхэлдээ чөлөөтэй байх юм бол бардаагаар бүтээж болох л зүйл. Гэвч замдаа аргагүйд хүрэн зогсож явсаар манай эрхмийг Лондоны галт тэрэгний буудал дээр ирэхэд Лондоны бүх цаг есөн цагт арван минут дутуу байгааг зааж байлаа.

	Филеас Фог дэлхийг бүтэн тойрсон боловч Лондонд болзсон цагаасаа тавхан минутын хойно иржээ... Бооцоо алдах нь тэр.

	 


ПАСПАРТҮҮГЭЭС ЭЗНИЙХЭЭ ТУШААЛЫГ ДАВТАХАД ХҮРГҮҮЛЭЭГҮЙ XXXV БҮЛЭГ

	 

	Маргааш нь Сэвил гудамжныханд Филеас Фог гэртээ ирчихсэн гэж баталж хэлсэн сэн бол гайхахын ихээр гайхах байсан биз ээ. Хаалга цонх нь хааж, битүүлсэн хэвээрээ байв. Гадна талд нь өөрчлөгдсөн юм юу ч байгаагүй.

	Үнэндээ ч Филеас Фог галт тэрэгний буудлаас хөдлөхдөө Паспартүүд хоол ундны юм цуглуул гэж тушаагаад өөрөө гэртээ харьжээ.

	Манай хүн өөр дээрээ буусан цохилтыг өнөөх л гэм биш зан болсон ажиггүй тайван байдлаараа хүлээн авчээ. Баларсан байлаа! Тэгэхдээ, цагдаагийн төлөөлөгч нэг өөдгүй амьтны буруугаас шүү! Бүх зайг итгэлтэй алхаагаар туулчхаад замд тааралдсан мянган бэрхшээлийг давчхаад, мянган аюул заналтай зүрх зоригтойгоор нүүр тулчхаад, тэр бүү хэл нэг бус сайн үйлийг бүтээх цаг гаргаж чадсан мөртөө гэнэт санаснаа биелүүлдгийн даваан дээр, урьдаас харж төлөвлөж, бултан зайлахын аргагүй бүдүүлэг явдлын өмнө баларна гэдэг ёстой аймаар явдал байлаа! Замд гарахдаа авч гарсан ихээхэн мөнгөнөөс нь даанч шалихгүй юм үлджээ. Түүний бүх хөрөнгө нь одоо ах дүү Берингийн банканд оруулсан хорин мянган фунт стерлинг байсан боловч үүнийгээ Реформ клубийн хам тоглогчдодоо өгөх ёстой байв. Тийм их хөрөнгө зардал гаргасны хойно мөрийгөө хождог юм аа ч гэсэн баяжихгүй нь мэдээж. Баяжъя гэж бодоогүй нь ч эргэлзээгүй. Учир нь Филеас Фог нэр төрийнхөө төлөө л бооцоо тавьдаг хүмүүсийн нэг билээ. Гэвч мөрий алдсан нь түүнийг юу ч үгүй хоосруулжээ. Тэглээ яалаа ч шийддэгээ нэгэнт шийдчихээд, юу хийх ёстойгоо мэдэж байв.

	Сэвил гудамж дахь байшингийн нэг өрөөг хатагтай Аудад гаргаж өгчээ. Залуу бүсгүй цөхрөөд байв. Ноён Фогийн дуугарсан хэдэн үгнээс нэг л муу ёрын төлөвлөгөө тархинд нь эргэлдээд байгааг ойлгожээ.

	Нэгэнт л хийнэ гэж шийдсэн чигээрээ англи хүний бодол нь заримдаа ямар харамсалтай үр дүнд хүргэдгийг мэдэхгүй хүн байхгүй. Ийм ч учраас Паспартүү гаднаа мэдэгдэлгүйгээр эзнээ сайтар ажиглан хянаж байлаа. Гэвч юуны өмнө, манай шударга залуу өрөөндөө орж, ная хоног асаалттайгаа байсан хийгээ унтраав. Захидлын хайрцгаас хийн нэгдлийн тооцооны хуудсыг авсан учраас, өөрт нь хамаатай энэхүү зардлыг зогсоох нь цагаа олсон хэрэг хэмээн үзжээ.

	Шөнө болов. Ноён Фог унтахаар хэвтэв. Харин унтсан эсэх нь бүү мэд. Хатагтай Аудагийн хувьд жаахан ч цурам хийсэнгүй. Паспартүү эзэндээ үнэнч нохой шиг шөнийн турш эзнийхээ үүдийг сахиж нойргүй өнгөрөөжээ. Өглөө нь ноён Фог түүнийг дуудаад хатагтай Аудад өглөөний унд бэлтгэ гэсэн товчхон захирамж буулгав. Өөрөө аяга цай, хайрсан талх байхад болно гэжээ. Хэрэг явдлаа цэгцлэх санаатай байгаа учир өглөө, өдрийн хоолонд орж чадахгүйг Ауда хатагтай уучилна биз, харин орой түүнтэй ярилцах хэдэн минут гаргахыг гуйж байна гэж хэлүүлэв.

	Паспартүүд өдөрт хийх үүрэгт заасныг биелүүлэхээс өөр юм үлдсэнгүй. Гэвч хэзээд хэнэггүй байдаг эзэн рүүгээ харан, өрөөнөөс нь шууд гараад явчхаж чадсангүй. Зүрх нь базалж байлаа. Засахын эцэсгүй гай дайрсанд өөрийгөө хэзээ хэзээнээс илүүгээр буруутган, сэтгэл нь шаналан байлаа. Тийм ээ! Ноён Фогт урьдчилан сануулж, эрүүлч Фиксийн төлөвлөгөөг илчилсэн бол ноён Фог мэдээжээр, тандуулыг чирэн Ливерпуль орох ч үгүй, тэгээд л...

	Паспартүү цаашид тэсэж байж чадсангүй.

	— Эзэнтэн минь, эрхэм Фог та намайг харааж зүхтүгэй. Энэ бол миний буруугаас л... гэж орь дуу тавивал,

	— Би хэнийг ч буруутгахгүй ээ гэж ноён Фог жигтэйхэн тайван өнгөөр хэлээд, — Яв даа гэв.

	Паспартүү өрөөнөөс гараад залуу бүсгүйд эзнийхээ санааг хэлэхээр очив.

	— Хатагтай, би өөрөө юу ч хийж чадахгүй байна! Би ноён Фогт ямраар ч нөлөөлж чадахгүй юм байна. Магадгүй та л гэвэл, Ауда хатагтай,

	— Миний нөлөөлөх гэж юу байх вэ дээ! Ноён Фог бол хүний үгэнд орохоор хүн даанч биш! Өөрт нь хязгааргүй ач санаж явдгийг минь хэзээ ч ойлгосонгүй! Ганц удаа боловч миний зүрхийг өнгийх бодол төрсөнгүй, тэр хүнд... Найз минь, түүнийг ганц минут ч ганцаарыг нь орхиж болохгүй. Өнөө орой надтай ярилцахыг хүслээ гэж хэлэв үү? гэв.

	— Тийм ээ, хатагтай. Мэдээжээр таныг Англид цаашдаа яаж байх тухай л санаа зовж байгаа юм байна.

	— Хүлээе л дээ гэж залуу бүсгүй хэлээд бодолд оров.

	Ийнхүү энэ ням гарагт Сэвил гудамжны байшин хүнгүй юм шиг байлаа. Филеас Фог энэ байшинд сууснаасаа хойш анх удаа л, улсын хурлын цамхаг дээрх цаг арван нэг хагасыг цохиход клуб рүүгээ явсангүй. Ер нь ч манай хүнд Реформ клубт очих ямар хэрэг байх билээ дээ? Тэнд түүнийг хүлээхээ нэгэнт өнгөрсөн. Түүний хувьд үйлийн үргүй бямбад, өчигдөр л арван хоёрдугаар сарын хорин нэгний найман цаг дөчин таван минутад клубт очиж чадаагүйгээс хойш мөрийгөө нэгэнт алджээ. Тэр бүү хэл, банканд очиж, өрөнд өгөх хорин мянган фунт стерлингээ авах ч шаардлага байсангүй. Нэгэнт гарын үсэг зураад өгчихсөн чек цаадуулд нь байгаа болохоор, саях чекээ өгөөд л Филеас Фогийн данснаас өөрсдийн дансанд шилжүүлчих нь тэр.

	Ийнхүү ноён Фог гарах ямар ч хэрэг байхгүй болохоор гэрээсээ толгойгоо цухуйлгасангүй. Тасалгаанаасаа гаралгүй, хэрэг ажлаа цэгцэлж өнжлөө. Паспартүү Сэвил гудамжны байшингийн шатаар нэг өгсөж, нэг уруудна. Хөөрхий залуугийн хувьд, цаг явж өгөхгүй зовооно. Эзнийхээ үүдэнд гэтэж очин чагнахдаа эвгүй юм хийж байна гэж огтхон ч бодсонгүй! Цоожны нүхээр байн байн шагайхдаа ингэх эрхтэй юм шигээр бодно! Паспартүү хором бүрд нэг юм болно доо гэж хүлээнэ. Заримдаа Фиксийн тухай санах авч урьдаасаа шал ондоогоор бодох болжээ. Цагдаагийн эрүүлчийг буруутгадгаа больжээ. Фикс бусдын л адил, ноён Фогийг андуурчхаа л биз, тэгээд түүнийг мөрдөж мөшгөн, барьж авахдаа үүргээ л биелүүлж байж, гэтэл Паспартүү өөрөө... гэж бодохоос гол нь харлан шаналж, өөрийгөө хамгийн өөдгүй амьтан гэж зүхнэ. Тэгээд гав ганцаархнаа байж чадахаа болихоор хатагтай Аудагийн хаалгыг цохиж, өрөөнд нь ороод тэр хол нэг буланд үг ч дуугаралгүй, нөгөө л бодол болсон хэвээрээ залуу бүсгүйг харна.

	Оройн долоо гучийн үед ноён Фог, хатагтай Аудад өөртэй нь уулзвал болох уу гэж асуугаад хэдэн хормын дараа залуу бүсгүйтэй хоёулаа тасалгаанд нь үлджээ. Филеас Фог сандал авч, задгай зуухны хажууд бүсгүйн өөдөөс харж суув. Царайд нь ямар ч байдал илэрсэнгүй. Ноён Фог ирснээсээ хойш явахынхаа өмнөхтэй яг адилхан болжээ. Таван минут хяраатай дуугүй дүмбийн сууцгаав. Тэгээд хатагтай Ауда руу хараад

	— Хатагтай минь, таныг Англид авчирсныг минь уучлах сан болов уу? гэж дуугарав.

	— Уучлах гэнэ үү? Ноён Фог би... хэмээн зүрх нь байдгаараа догдолсон залуу бүсгүй шулганав.

	— Би үгээ дуустал нь хэлчихье. Таны хувьд ихээхэн аюул заналхийлж байсан нутгаас тань авч явахаар шийдэх үедээ би баян байсан юм. Тэгээд хөрөнгөнийхөө хагасыг танд өгөх гэж бодож байлаа. Тэгвэл та чөлөөтэй, аз жаргалтай амьдрах байсан юм. Одоо бол би хоосорчээ гэж ноён Фог үгээ үргэлжлүүлэв.

	— Би үүнийг мэднэ ээ, ноён Фог. Тэгвэл би одоо ээлждээ танаас асууя. Таныг дагаж явсныг минь, та уучлах уу? Юмыг яаж мэдэх вэ, тантай зууралдан саад болсноор таны хоосроход нэрмээс болчихсон ч юм бил үү? гэж залуу бүсгүйг хэлэхэд

	— Хатагтай, та Энэтхэгт үлдэж болохгүй байсан, таны аюулгүй байдал, таныг тэр хэт сүсэгтнүүдийн гар хүрэхгүй хол газар явахыг шаардсан шүү дээ гэв.

	— Ингэхээр ноён Фог минь, та намайг аймшигт үхлээс аварсан тань багадаад, бүр харь оронд хүртэл амь зуулгыг минь хангах ёстой гэж өөрийгөө үзээд байгаа юм уу?

	— Тийм ээ, хатагтай. Гэвч нөхцөл байдал өөрөөр эргэчихлээ. Гэхдээ надад үлдсэн жаахан юмыг танд зориулахыг зөвшөөрөөч гэж танаас гуйж байна.

	— Харин, ноён Фог та өөрөө яах болж байна? гэж хатагтай Ауда асуухад

	— Надад хатагтай минь, юу ч хэрэггүй гэж хүйтнээр хариулав.

	— Гэхдээ та ирээдүйн хувь заяагаа яаж төсөөлж байна даа?

	— Байх ёсоороо л байна биз.

	— Ямар ч байлаа гэсэн тан шиг хүн, гачигдал зовлонд орох ёсгүй, таны найз нөхөд... гэж Ауда хэлэхэд

	— Хатагтай, надад найз нөхөд байхгүй гэж хариулав.

	— Таны хамаатан садан...

	— Надад хамаатан садан ч байхгүй.

	— Тэгвэл би таныг их өрөвдөж байна, ноён Фог, ганцаархнаа байна гэдэг их уйтгартай зүйл! Танд зовлон жаргалаа хуваалцах ганц ч хүн байхгүй гэж үү дээ? Гэхдээ хоёулаа байхад ядуурал тийм ч аймаар биш гэж ярилцдаг сан.

	— Тийм ээ, хатагтай, тэгж ярьдаг.

	— Ноён Фог гэж залуу бүсгүй хэлээд, босож ирснээ түүн рүү гараа сунган, — Та нэгмөсөн хамаатантай ч, найзтай ч болмоор байна уу? Намайг эхнэрээ болгомоор байна уу? гэв.

	Ингэж хэлэхэд нь ноён Фог ч суудлаасаа босов. Түүний харцанд дасал болоогүй гэрэл гялсхийн, уруул нь чичгэнээд явчих шиг болов. Хатагтай Ауда түүнийг ширтэнэ. Хоёргүй сэтгэлээр ачийг нь санадаг хүнээ аврахын тул бүхнээ зориулсан сайхан сэтгэлт эмэгтэйн илэн далангүй, шулуухан байдал нь, бат нут шийдсэн энхрийлэл нь эхлээд манай хүнийг гайхуулснаа, дараа нь бүх биеийг нь эзэмджээ. Хэсэгхэн зуур, харцнаас нь улам цааш нэвтрэхээс айв уу гэлтэй нүдээ анив... Дараа нь нүдээ нээж,

	— Би танд хайртай. Тийм ээ, орчлонд байдаг, ариунаас ариун юм бүгдээр тангараглая, би танд хайртай, энэ биеэрээ таных! гэж энгүүнхэн хэлэв.

	— Өө! гэж хатагтай Ауда дуу алдаад, гараа зүрхэн дээрээ тавилаа.

	Ноён Фог Паспартүүг дуудан хонхдов. Цаадах нь дорхноо ороод ирлээ. Филеас Фог, хатагтай Аудагийн гарыг атгасан хэвээр байжээ. Паспартүү учрыг ойлгож, малийсан царай нь чанх дээр хөөрсөн халуун орны наран мэт гэрэл татаад явчхав.

	Ноён Фог түүнээс Мерилебон сүмийн хутагт Сэмюэл Вильсонд хэл хүргүүлбэл арай оройтчихоогүй байгаа? гэж асуув. Паспартүү малийтлаа инээмсэглэн,

	— Хэзээ ч оройтохгүй гэв.

	Найман цагаас таван минут өнгөрч байлаа.

	— Тэгэхээр маргааш, даваа гарагт гэсэн үг үү? гэж Паспартүүг хэлэхэд, ноён Фог залуу бүсгүй өөд хараад

	— Маргааш даваа гарагт уу? гэж асуулаа.

	— Маргааш, даваа гарагт гэж хатагтай Ауда хариулав.

	Паспартүү өрөөнөөс гүйхээрээ гарав.

	 


БИРЖ ДЭЭР ФИЛЕАС ФОГ ДАХИН ҮНЭ ХҮРСЭН XXXVI БҮЛЭГ

	 

	Арван хоёрдугаар сарын арван долоонд, банк ухсан жинхэнэ хулгайч Жэмс Стрэнд гэгч Эдинбургт баригдсан тухай мэдээ тараад ирмэгц, Нэгдсэн Вант Улсын олон нийтийн саналд ямаршуухан өөрчлөлт гарсан тухай ярих цаг одоо болжээ. Үүнээс гуравхан хоногийн өмнө Филеас Фогийг цагдаагийн газар салалгүй мөшгөн хөөж яваа гэмт хэрэгтэн гэж тооцож байсан бол одоо энэ хүн маань ертөнцийг тойрох өвөрмөц аяллаа яг таг тооцоолон хийж яваа хамгийн гүндүүгүй хүн болж таарчээ.

	Сонинууд ёстой л шуугьж алдав! Ноён Фогийн төлөө, эсрэг тавьсан бооцоо аль хэдийн мартагдаж байснаа илбэдүүлсэн юм шиг л дахин сэргэж ирэв. Түрүүчийн бүх хэлцээ дахин хүчинтэй болж, шинээр мөрий тавих нь улам ч нэмэгдэж иржээ. Филеас Фогийн нэр мөнгөний зах дээр дахин үнэ орж, ханш нь дээшилжээ. Реформ клубийн, манай хүний таван хам тоглогч, сүүлчийн гурав хоногийг нэлээд сэтгэл түгшин өнгөрөөжээ. Тэдний санаанд орохоо байж мартагдсан Филеас Фог дахиад гараад ирэх нь тэр! Одоо тэр хүн хаана байна? Жемс Стрэндийн баригдсан арван хоёрдугаар сарын арван долоонд Филеас Фогийг Лондоноос гарснаас хойш далан зургаа дахь хоног л өнгөрсөн бөгөөд түүнээс ямар ч хэл сураг байсангүй! Золгүй явдал тохиолдоо юу? Эсвэл тэмцлээс ухрав уу, аль эсвэл урьдчилан сонгосон замаараа л урагш зүтгэсэн хэвээрээ байна уу? Арван хоёрдугаар сарын хорин нэгний бямба гарагийн орой найман цаг дөчин таван минутад, яг таг зохицлын биелэл гэлтэй Реформ клубийн босгон дээр зогсож байх болов уу?

	Энэ гурав хоногт английн олон нийтийн үзэж өнгөрүүлсэн сэтгэлийн догдлолыг бичгээр гаргахын аргагүй. Америк, Ази руу Филеас Фогийн тухай асууж сурагласан яаралтай цахилгаан утас шидэж гарчээ! Өглөө, оройд Сэвил гудамжны байшинг очиж харна... Юу ч байсангүй... Буруу мөрөөр орон, аз нь харьсан эрүүлч Фиксийнхээ яасныг цагдаагийн газар ч мэдэхгүй байлаа. Энэ бүхэн хүмүүсийг улам улам том бооцоо дахин тавьж, улам их мөнгөөр мөрийцөхөд нь саад болсонгүй. Филеас Фог уралдааны морь шиг сүүлчийнхээ тойрогт орлоо. Түүний эсрэг урьдынх шигээ нэгэнт зуу гэхээ больж, хорь, арав, тавиар тавих болов. Харин саа өвчинд дайрагдсан, хөгшин лорд Олбермейл мөрийг яг л адилхан нөхцөлөөр тавьсан хэвээр байв.

	Ийнхүү бямба гарагийн орой, Пэл-Мэл болон, хажуугийн гудамжнуудаар олон хүн дүүрсэн байв. Реформ клубийн дэргэд, биржийн жуулчлагч нар бөөнөөрөө хүлээж байлаа. Гудамжны хөдөлгөөн зогсоход хүрч байв. Газар сайгүй л маргалдан мэтгэлцэж «Филеас Фогийн» ханшийг, английн үнэт эдлэлийн биржийн ханш лугаа адилаар хашхиран мэдэгдэж байлаа. Цагдаа нар цугласан олныг арайхийн тогтоовч Филеас Фогийн ирэх ёстой болзсон цаг ойртох тусам, олны үймэлдэх нь тэр гэхийн тэмдэггүй болж ирэв.

	Энэ орой манай эрхмийн хам тоглогч таван хүн ес болохоос хамаагүй өмнө Реформ клубийн том танхимд цугларчээ. Банкны эзэд Жон Сэливан, Сэмюэл Фалентин хоёр, инженер Эндрю Стюарт, Английн банкны дарга нарын нэг Готье Ральф, шар айраг эсгэгч Томас Флэнаган цөмөөрөө л сэтгэл дэнсэлсэн байдалтай хүлээнэ. Ханын цагууд найм хорин тавыг заахад, Эндрю Стюарт босож,

	— Ноёд оо, хорин таван минутын дараа ноён Фогийн бидэнтэй болзсон хугацаа өнгөрнө гэхэд Томас Флэнаган 

	— Ливерпулиэс сүүлчийн галт тэрэг хэдэн цагт ирсэн бэ? гэж асуув.

	— Долоон цаг хорин гурван минутад ирсэн, дараагийнх нь шөнийн арван хоёр цаг арван минутад ирнэ гэж Готье Ральф хариулав.

	— Ингэхээр ноёд оо, хэрэв Филеас Фог энэ галт тэргээр ирсэн бол хэдийн энд ирчихээр боллоо. Бид мөрийгөө хожлоо гэж тооцож болох нь ээ гэж Эндрю Стюарт хэлэв.

	— Хүлээе. Цагаас өмнө иймээ тиймээ гээд яах вэ.

	Та бүхэн, манай хүний, хүн хүнээс этгээд өвөрмөц гэдгийг нь мэдэж байгаа шүү дээ. Түүний юманд яг таг байдгийг мэдэхгүй хүн үгүй. Тэр хүн хэзээ ч дэндүү хойно юм уу, дэндүү өмнө ирнэ гэж байхгүй, хамгийн сүүлчийн хоромд ороод ирлээ гэхэд би л лав гайхахгүй дээ гэж Сэмюэл Фалентин татгалзан хэлэв.

	Ямагт унтууцаж байдаг Эндрю Стюарт 

	— Харин би бол бүр хардаг байлаа ч гэсэн итгэхгүй гэж үг сөргөв.

	— Үнэндээ ч, Филеас Фогийн төлөвлөгөө бол бодлогогүй явдал л даа. Түүний яг таг нь ямар ч байлаа гэсэн ийм урт аянд, хаашаа ч гарахын аргагүй саатлаас зайлна гэж яагаад ч байхгүй, тэгээд ганц хоёрхон хоног саатахад л санасан бүгдийг нь нэгмөсөн баллаад хаячихна гэж Томас Флэнаган хэлэв.

	— Тэгээд бас ноён Фогоос ямар ч сураг байхгүйг харж байгаа биз дээ, гэтэл чинь, түүний явсан газраар цахилгаан холбоо мундахгүй байгаа шүү дээ гэж Жон Сэливан үг нэмэв.

	Эндрю Стюарт дуу алдан

	— Тэр хүн алджээ, ноёд оо. Зуу дахин алдаж! Ингэхэд Ливерпульд цагтаа амжиж ирэхийн тулд түүний Нью-Йоркоос сууж болох цор ганц уурын «Хятад» онгоц өчигдөрхөн ирснийг та нар мэдэж байгаа, «Шипин газет»-д нийтлэгдсэн зорчигсдын нэрийн жагсаалт энэ байна. Филеас Фогийн нэр энд алга. Хамгийн дөмгөөр бодоход манай хүн одоо Америкт л байгаа болов уу! Болзсон хугацаанаасаа наад зах нь хорь хоног хожигдож явна гэж би бодож байна. Хөгшин Олбермейл лордын таван мянган фунт ч бас өнгөрчээ, хөөрхий! гэв.

	— Энэ ч харваас ийм боллоо. Маргааш бид ах дүү Берингд ноён Фогийн чекийг л үзүүлэх үлдэх шив дээ гэж Готье Ральф зөвшөөрчээ. 

	Энэ үед ханын цаг найман цаг дөчин минутыг цохилоо.

	— Дахиад тавхан минут гэж Эндрю Стюарт хэлэв.

	Таван нөхөд бие биеэ харна. Харваас зүрхний нь цохилт ихсэж байгаа бололтой. Ер нь ч хамгийн мундаг тоглогчид хүртэл ахадмаар бооцоо тавьсан билээ! Гэвч тэд сэтгэл догдолж буйгаа ил гаргахгүйг хичээн Сэмюэл Фалентиний санал болгосноор хөзрийн ширээний ард сууцгаав.

	— Би мөрийнийхөө хувийг, дөрвөн мянган фунтийн минь оронд гурван мянга есөн зуун ерэн есийг өгье гэж санал болгосон ч өгөхгүй хэмээн Эндрю Стюарт суунгаа хэлэв.

	Цагийн зүү найман цаг дөчин хоёр минутыг заана. Тоглоомчид хөзрөө барьсан боловч хором бүр цаг руу хяламхийнэ. Тэд хожлоо гэдэгтээ хэчнээн итгэлтэй байсан ч, хэзээ ч минут гэдэг тийм удаан өнгөрч байсангүй гэдэг нь илт байлаа!..

	— Найман цаг дөчин дөрвөн минут! гэж Жон Сэливан өгсөн хөзрийг холингоо Томас Флэнаган хэлэв.

	Тэгээд нэг хэсэгтээ хэн нь ч дуугарсангүй. Уужим танхимд нам гүм. Зөвхөн гудамжнаас л хүн зоны дүнгэнэлдэх дуулдан, заримдаа огцом жингэнээн орилох дуун чих дэлдэнэ. Ханын цагийн дүүжин яг секундийн хэмээр таг таг хийнэ. Тоглогч бүр, чихэнд нь тодхон дуулдах нэг хэмийн цохилтыг тоолж болохоор байлаа.

	— Найман цаг дөчин дөрвөн минут! гэж Жон Сэливан, өөрийн эрхгүй сэтгэл догдолсон өнгөөр хэлэв.

	Дахиад ганц минут өнгөрөхөд, мөрийгөө авах болжээ. Эндрю Стюарт ч, хам тоглогчид нь ч, тоглохоо больжээ. Тэд секунд тоолж гарав. Дөчин секунд өнгөрлөө, юу ч байсангүй. Таван секунд өнгөрөхөд бас л юу ч болсонгүй! Тавин таван секундэд гудамжнаас, аянга ниргэв үү гэлтэй бөөн шуугиан сонстож, алга таших, «хурай» хашхиралдах, тэр бүү хэл хараал тавих шиг ч болж, энэ бүгд нийлээд тэр гэхийн тэмдэггүй нүргээн болон хувирав. Тоглогчид цөм суудлаасаа босов. Тавин долоон секундэд танхимын хаалга цэлийтэл нээгдэн цагийн дүүжин жар дахь удаагаа савлаж амжаагүй байтал хүчээр араас нь клубт ороод ирсэн, ухаан нь гарах дөхсөн бөөн хүмүүс дагуулсан Филеас Фог босго алхан орж ирээд

	— Ноёд оо, би ирлээ гэж тайван өнгөөр хэлэв.

	 


ДЭЛХИЙГ ТОЙРСОН АЯЛАЛ ХИЙГЭЭД ФИЛЕАС ФОГ АЗ ЖАРГАЛААС ӨӨР ЮУ Ч ХОЖООГҮЙГ ХАРУУЛСАН XXXVII БҮЛЭГ

	 

	Тийм ээ! Филеас Фог биеэрээ зогсож байв!

	Манай аялагчдыг барагцаалбал Лондонд ирснээс хойш нэг хоногийн дараа эзэн нь Паспартүүд, маргааш болох ёстой гэрлэх ёслолын талаар хутагт Сэмюэл Вильсонд мэдэгд хэмээн тушаасныг уншигч минь санаж байгаа биз. Паспартүү бөөн баяр болсон амьтан, тушаалыг гүйцэтгэхээр гарчээ. Сэмюэл Вильсон ламтны гэрт яаран яаран очвол, ламтан байсангүй. Паспартүү мэдээжээр хүлээхээр шийдэн элбэг хориод минут хүлээв.

	Нэг үгээр хэлэхэд, найман цаг гучин таван минутад ламтныхаас гарч иржээ. Гэхдээ ямаршуухан байдалтай гээч! Үс нь байдгаараа сэгсийсэн, малгай ч үгүй амьтан байдгаараа харайлгаж, гудамжаар хэн ч тэгж гүйж байгаагүйгээр жирийлгэн, догшин хар салхи лугаа адил хэд хэдэн хүнийг ч дайран онхолдуулж явган хүний замаар сүнгэнүүлж гарав. Гурван минутын дараа Сэвил гудамж дахь гэртээ ирэн байдгаараа амьсгаадсан амьтан ноён Фогийн өрөөнд дайран оржээ.

	Нэг ч үг дуугарч чадсангүй, амьсгаадна.

	— Юу болов? гэж ноён Фог асуув.

	— Эзэнтэн... гэрлэлт ... Боломжгүй ... гэж шулганав.

	— Боломжгүй ий?

	— Тийм ээ... маргааш боломжгүй.

	— Яагаад?

	— Яагаад гэвэл, маргааш ... ням гараг!

	— Даваа гараг хэмээн ноён Фог хэлэв.

	— Үгүй... өнөөдөр... бямба.

	— Бямба ий? Байж боломгүй юм!

	— Болно оо, болно, болно! Та нэг өдрөөр андуурчихсан байна! Бид хорин дөрвөн цагийн өмнө ирчихсэн юм байна... Гэвч одоо аравхан минут үлджээ! гэж хашхирснаа Паспартүү эзнээ заамдан авч хүчээр шахам чирэв.

	Юу ч бодож ойлгож амжаагүй, ийнхүү зарцдаа хөтлүүлсэн Филеас Фог байшингаа орхин гудамжинд гарч ирээд, зөөврийн тэргэнд үсрэн сууж, хөтчид нь зуун франк амлавал замдаа хоёр нохой дайран таван сүйх шүргэн байж Реформ клубт очжээ.

	Түүнийг том танхимд орж очиход ханын цаг найм дөчин тавыг зааж байлаа... Филеас Фог дэлхийг ная хоногт тойрон аялжээ!.. Филеас Фог, хорин мянган фунт стерлингийн мөрийг хожжээ!..

	Гэхдээ юмыг яг таг хийдэг, ийм нарийн нямбай хүн яахаараа бүтэн хоногоор андуурч алддаг байна вэ? Яахаараа Лондонд үнэн хэрэг дээрээ арван хоёрдугаар сарын хорин буюу баасан гарагт, явснаасаа хойших далан ес хоног дээрээ ирснийгээ арван хоёрдугаар сарын хорин нэгний бямба гарагт ирлээ гэж боддог байна?

	Түүний алдааны учир гэвэл ийм байна. Их энгийн юм. Филеас Фог өөрөө ч «ажиг сэжиггүйгээр», явсан замынхаа турш нэг бүтэн хоногийг хожчихсон байна. Учир нь дэлхийг тойрсон аяллаа дандаа зүүн зүг барин хийснээс л болжээ. Хэрэв эсрэг зүгт буюу баруун зүгийг барин хөдөлсөн бол, нэг хоногийг алдах байж. Үнэн хэрэг дээрээ дорно зүгийг барингаа Филеас Фог нарны өмнөөс явж, ингэснээрээ зүүн зүгийг, градус болгоныг өнгөрөх үед хоног нь түүний хувьд дөрвөн минутаар богиносоод байсан байна. Дэлхийн бөмбөрцөг маань гурван зуун жаран градуст хуваагддаг болохоор, энэ гурван зуун жарыг дөрвөн минутаар үржүүлэхээр, Филеас Фогийн хожсон бүтэн хоног буюу яг хорин дөрвөн цаг гарах юм. Өөрөөр хэлбэл Филеас Фог дорно зүг явангаа, уртрагаар нар өнгөрөхийг наян удаа харсан бол, Лондонд үлдсэн хам тоглогчид нь зөвхөн далан есөн удаа харжээ. Ийм ч учраас чухамдаа Филеас Фогийн бодсончлон нямд биш бямбад л тэд манай хүнийг Реформ клубийн их танхимд хүлээж байсан байна. Хэрэв Лондоны цагийг байнга заадаг Паспартүүгийн алдарт цаг нь цаг минутаас гадна өдрийг заадаг байсан сан бол үүний учрыг олох байжээ.

	Ийнхүү Филеас Фог хорин мянган фунт стерлинг хожив. Гэхдээ замдаа яаж ийгээд ойролцоогоор арван есөн мянгыг үрчихсэн болохоор, мөрийний мөнгөний хожоо гэхээр юм байсангүй. Гэвч дээр хэлснээр, манай хачин хүн мөнгөний талыг харсангүй, саях мөрийг зөвхөн тэмцэлдэж уралдах талаас нь харжээ. Тэр байтугай үлдсэн мянган фунт стерлингийг үнэнч шударга Паспартүү болон уурлахын эцэсгүй заяа муут Фикс хоёрт хувааж өгчээ. Гэхдээ зарцдаа ногдсон мөнгөнөөс учир зүйг бодон, франц эрийн буруугаас мянга есөн зуун хорин цаг ассан хийн үнийг суутган авав.

	Тэр оройдоо л, хэзээнийхээрээ тайван, хэнэггүй, ноён Фог хатагтай Аудад хандан

	— Хатагтай та, бидний гэрлэхийг хуучин шигээ л зөвшөөрч байна уу? гэж асуувал, хатагтай Ауда өөдөөс нь

	— Ноён Фог, би л харин танд наад асуултыг та тавимаар санагдах юм. Та хоосорчихсон байсан, одоо бол та дахин баян боллоо... гэвэл

	— Өршөөгөөрэй, хатагтай минь, энэ хөрөнгө бол таных юм. Хэрэв та энэ гэрлэх тухай бодоогүй сэн бол зарц маань Сэмюэл Вильсон ламтан руу очих ч үгүй, би ч өөрийн алдааг мэдэхгүй байсан шүү дээ, тэгээд ч... гэхэд нь

	— Хайрт Фог минь... гэж залуу бүсгүй хэлэв.

	— Хайрт Ауда минь... гэж Филеас Фог хариу хэллээ.

	Хурим дөчин найман цагийн дараа болсон нь мэдээжийн хэрэг.

	Цайныхаа хувцсыг өмсөж, гял цал буусан Паспартүү, бүсгүйн талаас гэрч болжээ. Амийг нь аварсан хүн чинь энэ зэргийн хүндэтгэл үзэлгүй яах вэ дээ! Маргааш нь үүрээр Паспартүү эзнийхээ хаалгыг зэгсэн чанга цохиж гарчээ. Хаалга онгойж, хэзээний тоомжиргүй эрхэмсэг эр зарцаасаа

	— Юу бол оо вэ, Паспартүү? гэж асуув.

	— Юм болоод байна, ноёнтон, эзэнтэн минь, би дөнгөж саяхан ингэж бодлоо... гэхэд нь

	— Юу бод оо вэ? гэв.

	— Бид дэлхийг зөвхөн далан найман хоногт тойрч болох юм байна шүү дээ.

	— Энэтхэгийг дайралгүйгээр явахад эргэлзээгүй тэгж таарна. Гэхдээ би Энэтхэгт очоогүй бол хатагтай Аудаг авраа ч үгүй, энэ хүн маань миний эхнэр болоо ч үгүй, тэгээд ч... гэснээ ноён Фог хаалгаа тайван хааж орхив.

	Ийнхүү Филеас Фог мөрийгөө хожжээ. Ная хоногт дэлхийг тойрсон байна. Тэгэхдээ бүхий л төрлийн унааг, усан онгоц, галт тэрэг, сүйх тэрэг, дарвуулт онгоц, худалдааны хөлөг, чарга, тэр бүү хэл заан хүртэл хөлөглөжээ. Өвөрмөц хачин хүн маань энэ аяллын үеэр яг таг байх болон юунд ч сандрахгүй ажиггүй байх гэдэг гайхамшигтай араншнаа харуулжээ. Гэвч дараа нь? Аяллынхаа үр дүнд юү хожив доо? Өөртөө юу олж ирэв?

	Юу ч байхгүй гэж амьтан хүн хэлэх л байх. За даа, хэрвээ ийм юм байж боломгүй санагдавч, түүнийг орчлонгийн хамгийн аз жаргалтай хүн болгосон сайхан эхнэрийг л тооцохгүй юм бол юу ч байхгүй дээ!

	Ингэхэд, ганцхан үүний төлөө л дэлхийг тойрч болохгүй нь юу байх бил ээ?

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Р. Б. Шеридан (1751— 1816) английн зохиолч




	[←2]
	 Реформ клуб — Тэр үедээ дэвшилтэд бодлого явуулж асан английн либерал намынхан цугладаг газар




	[←3]
	 Passe-pavtout — Хаагуур бол хаагуур орж гарах гэсэн франц үг. Энд «олби оготно шиг» хүн гэсэн утгаар хэрэглэжээ (орч.)




	[←4]
	 Францын хошин жүжгийн баг




	[←5]
	 Латины цэцэн, ухаан, урлагийн охин тэнгэр




	[←6]
	 Английн мөнгөн тэмдэгт




	[←7]
	 Английн «gentleman» гэсэн үгийг ингэж орчуулав. Уг нь, буурьтай суурьтай ёстой эр хүн гэсэн утгаар оржээ. (Орч.)




	[←8]
	 453,6 граммтай тэнцэх английн хүндийн хэмжүүр

	 Английн алтан зоос




	[←10]
	 Алабамын хэрэг. Америкийн Хойд Өмнөд мужуудын хоорондох иргэний дайны үеэр (1861—1867) Англид босгон зэвсэглэсэн өмнөдийн «Алабама» онгоц английн далайн худалдаанд их хохирол үзүүлжээ. Энэ хохирлыг нөхөж төлөх талаар олон жил үргэлжилсэн маргаан болсон ажээ.




	[←11]
	 Спардэк — онгоцны дээд тавцан дахь давхарлаг




	[←12]
	 Лесепсийн бүтээл — Суэцийн сувгийг франц хүн Фердинанд де Лесепсийн санаачилгаар барьжээ.




	[←13]
	 Шинэ ертөнц — Америк тивийг далайтай нь хэлжээ.




	[←14]
	 Сипай — Энэтхэг цэрэг




	[←15]
	 Ост-Индийн Нэгдэл — Энэтхэгийг 1600—1858 онд үнэн хэрэгтээ захирч асан английн худалдаачид, банкны эздийн онц эрхт худалдааны нэгдэл.




	[←16]
	 Страбон — эртний грекийн түүхч, газарзүйч (МЭӨ I зуун) 
Ариан — мөн эртний грекийн түүхч, газарзүйч (МЭӨ II зуун) 
Артемидор — эртний грекийн жуулчин, газарзүйч (МЭӨ II зуун) 
Идриси — арабын газарзүйч, жуулчин (XII зуун)




	[←17]
	 Баядаар — Европчууд XIX зуунд энэтхэг дууч бүжигч нарыг ингэж нэрлэдэг байжээ.




	[←18]
	 Ражи — энэтхэгийн тайж язгуурын ихэс




	[←19]
	 Сипайн бослого — английн эзлэн түрэмгийлэгчдийн эсрэг энэтхэгийн ард түмний их бослогыг (1857—1859) хэлжээ.




	[←20]
	 Зароастр — Эртний Перс, Азарбайжан болон Дундад Азийн шашныг үндэслэгч (домгоор)




	[←21]
	 Нимгэн саатай торго (франц)




	[←22]
	 Индиго — ургамлаас гаралтай хөх будаг




	[←23]
	 Хөдөөгийн байшин




	[←24]
	 Кали — шашны домгоор амьд бүхний төрөх үхэхийн дарь эх. Шива бурхны эхнэр. Олон гар, гавал хэлхсэн сондортой хөх царайтайгаар дүрсэлсэн байдаг.




	[←25]
	 Уранзэв (1618—1707) — Моголын эзэн хаан.




	[←26]
	 Энэтхэг хэзээ ч нэгдмэл нэг шашинтай байсангүй. XIX зуунд хамгийн түгээмэл байсан шашин нь: индус, лал, сикхи, жайн, буддизм, парс байлаа.




	[←27]
	 Энгэр биш АР гэх байж (ЦБ)




	[←28]
	 Бярман — шашны дээд тайлгач нар




	[←29]
	 Сумын? (ЦБ)




	[←30]
	 «Рамаяна» — эртний энэтхэгийн хөөгдмөл эзэн хаан Раамын баатарлаг явдлын тухай дууль




	[←31]
	 Брахм — шашны домгоор ертөнцийг бүтээгч дээд тэнгэр




	[←32]
	 Зохиол бичигдэх үеийн Энэтхэгийн нийслэл нь Калькут байжээ.




	[←33]
	 Шинэ Голланд — Австралийг эхлээд ингэж нэрлэж байв.




	[←34]
	 Мөнгөн санхүү, худалдааны хэлэлцээр хийх газар.




	[←35]
	 Кантон — ХIХ зуунд европынхон Синуян мөрнийг ийнхүү буруу нэрлэж байв.




	[←36]
	 Governement-house — засгийн газрын байшин (англи)




	[←37]
	 Фигаро — XVIII зууны францын зохиолч «Севилийн үсчин» хошин жүжгийн баатар




	[←38]
	 XIX зуун, XX зууны эхээр европчууд хятадын Тайван арлыг Формоз гэж түүнийг эх газраас салгасан хоолойг Фу-цян гэж нэрлэдэг байжээ.




	[←39]
	 1868 он хүртэл Японд засгийн эрхийг хоёр эзэн барьж байв. Киотод тайкун нь иргэний засгийг, Иеддод микадо нь шашны эрхийг мэддэг байж. 1868 оны иргэний дайны дараа микодо Мутсухито өөрийгөө Японы цор ганц эзэн хаан гэж зарлаад, Иеддог нийслэлээ болгон Токио хэмээн нэрлэжээ.




	[←40]
	 Готтентот — Баруун хойд Африкийн үндэстэн




	[←41]
	 Конфуций (Кун-цы) МЭӨ VI—V зуунд байсан эртний хятадын гүн ухаантан. Хятадын эрх баригч бүлгийнхэн хожим нь түүний сургаалыг шашны номлол болгон хувиргажээ.




	[←42]
	 Тэр дороо, газар дээр нь (латин)




	[←43]
	 Мормончууд — олон эхнэр авч болохыг зөвшөөрсөн америкийн шашны бүлэглэл




	[←44]
	 сhаssе-vасhе — гэдэг нь цас арилгагч гэдэг шиг, зам төмрийн элдэв саад тотгорыг зайлуулдаг хошууг хэлсэн франц үг (орч.)




	[←45]
	 Дакот — Индианы хамгийн хүчирхэг нэг аймаг. Америкт нүүж ирсэн Европынхон тэднийг устгажээ.




	[←46]
	 Жетон — тоглоомын үед бэлэн мөнгөний оронд өгдөг дугариг төмөр (хасаа (ЦБ))




	[←47]
	 Амфион — эртний грекийн домгийн яруу найрагч, дуучин. Түүнийг босоо ятгаараа тоглоход, чулуу хүртэл уярдаг байсан гэдэг.




	[←48]
	 Филеас Фогийн аяллын өмнөхөн гарсан түймэр Чикаго хотыг бараг тэр чигээр нь залгисан байжээ.

